
Urutonde rw’ibitabo:


Ibyanditswe by’igiheburayo n’icyarameyi

	IGITABO


	IMPINE


	IPAJI





	Intangiriro


	It


	   9




	Kuva


	Kv


	  86




	Abalewi


	Lw


	 151




	Kubara


	Kb


	 199




	Gutegeka kwa Kabiri


	Gut


	 265




	Yosuwa


	Ys


	 319




	Abacamanza


	Abc


	 356




	Rusi


	Rs


	 393




	1 Samweli


	1Sm


	 398




	2 Samweli


	2Sm


	 446




	1 Abami


	1Bm


	 488




	2 Abami


	2Bm


	 536




	1 Ibyo ku Ngoma


	1Ng


	 581




	2 Ibyo ku Ngoma


	2Ng


	 626




	Ezira


	Ezr


	 679




	Nehemiya


	Nh


	 695




	Esiteri


	Est


	 718




	Yobu


	Yb


	 729




	Zaburi


	Zb


	 784




	Imigani


	Img


	 931




	Umubwiriza


	Umb


	 969




	Indirimbo ya Salomo


	Id


	 981




	Yesaya


	Ye


	 987




	Yeremiya


	Yr


	 1068




	Amaganya


	Amg


	1154




	Ezekiyeli


	Ezk


	1166




	Daniyeli


	Dn


	1246




	Hoseya


	Hs


	1269




	Yoweli


	Yw


	1280




	Amosi


	Am


	1285




	Obadiya


	Ob


	1293




	Yona


	Yn


	1295




	Mika


	Mk


	1298




	Nahumu


	Na


	1304




	Habakuki


	Hk


	1307




	Zefaniya


	Zf


	1310




	Hagayi


	Hg


	1314




	Zekariya


	Zk


	1316




	Malaki


	Ml


	1329







Ibyanditswe by’ikigiriki bya gikristo

	Matayo


	Mt


	1334




	Mariko


	Mr


	1380




	Luka


	Lk


	1410




	Yohana


	Yh


	1461




	Ibyakozwe


	Ibk


	1497




	Abaroma


	Rm


	1547




	1 Abakorinto


	1Kr


	1569




	2 Abakorinto


	2Kr


	1590




	Abagalatiya


	Gl


	1604




	Abefeso


	Ef


	1612




	Abafilipi


	Fp


	1619




	Abakolosayi


	Kl


	1625




	1 Abatesalonike


	1Ts


	1630




	2 Abatesalonike


	2Ts


	1634




	1 Timoteyo


	1Tm


	1637




	2 Timoteyo


	2Tm


	1643




	Tito


	Tt


	1647




	Filemoni


	Fm


	1650




	Abaheburayo


	Hb


	1651




	Yakobo


	Yk


	1668




	1 Petero


	1Pt


	1673




	2 Petero


	2Pt


	1679




	1 Yohana


	1Yh


	1683




	2 Yohana


	2Yh


	1689




	3 Yohana


	3Yh


	1689




	Yuda


	Yd


	1690




	Ibyahishuwe


	Ibh


	1692












Ijambo ry’ibanze





BIBILIYA ni igitabo cyanditswemo ibyo Umwami w’Ikirenga Yehova yahishuriye abantu bose bari ku isi. Icyo gitabo cyahumetswe gishishikaza abantu bo ku isi hose, kuko gikubiyemo ubutumwa bwiza bw’Ubwami bw’Imana buzazana amahoro no gukiranuka. Bibiliya ivuga ko isi izahinduka paradizo y’abantu bose. Nanone igaragaza ko Imana yatanze agakiza ibigiranye urukundo, igakiza urupfu isi y’abantu bokamwe n’icyaha binyuze ku gitambo cy’incungu cy’Umwana wayo, ari we Yesu Kristo.​—⁠Yohana 3:​16.

Bibiliya y’umwimerere yanditswe mu giheburayo, icyarameyi (ururimi rufitanye isano n’igiheburayo) no mu kigiriki. Kubera ko muri iki gihe abantu bazi izo ndimi ari bake, byabaye ngombwa ko Bibiliya ihindurwa mu ndimi zivugwa muri iki gihe, kugira ngo ubutumwa bwayo butanga ubuzima bugere ku bantu bo mu mahanga yose.

Ubu buhinduzi bushya bwa Bibiliya y’ikinyarwanda bushingiye ku mwandiko w’icyongereza w’Ubuhinduzi bw’isi nshya bw’Ibyanditswe Byera wo mu 1984. Bukubiyemo ibitabo 39 by’Ibyanditswe by’igiheburayo n’icyarameyi, n’umwandiko uvuguruwe w’ubuhinduzi bw’ikinyarwanda w’ibitabo 27 by’Ibyanditswe by’ikigiriki bya gikristo, bwasohotse mu mwaka wa 2007. Komite y’Ubuhinduzi bwa Bibiliya y’isi nshya yahisemo guha ibyo bice byombi by’Ibyanditswe Byera inyito zishingiye ku ndimi z’umwimerere byanditswemo, aho gukoresha inyito zikunze gukoreshwa, ari zo “Isezerano rya kera” n’“Isezerano rishya.” Ibyo byatewe n’uko mu by’ukuri Bibiliya ari igitabo kimwe, kandi nta gice cyayo kitagihuje n’igihe cyangwa ngo kibe ari icya “kera.” Ubutumwa buyikubiyemo burahuza uhereye ku gitabo cya mbere cyo mu byanditswe by’igiheburayo, ukageza ku gitabo cya nyuma cyo mu byanditswe by’ikigiriki. Ubu buhinduzi bukubiyemo impuzamirongo zisaga 125.000 n’irangiro ry’amagambo yakoreshejwe muri Bibiliya, bizafasha umusomyi kwiyigisha Bibiliya yose.

Kubera ko Bibiliya igaragaza ibintu byera Umwami w’Ikirenga w’ijuru n’isi ashaka, turamutse tuvanyemo izina ry’Imana ryihariye riboneka incuro zigera ku 7.000 mu mwandiko w’igiheburayo, cyangwa tukaripfukirana, byaba ari agasuzuguro gakabije, ndetse byaba ari ugutesha agaciro icyubahiro cye n’ubutware bwe. Bityo rero, ikintu cyihariye kiranga ubu buhinduzi, ni uko bwashubije izina ry’Imana mu mwanya rikwiriye kubamo mu mwandiko wa Bibiliya. Twakoresheje uburyo bwo kuvuga iryo zina bumenyerewe mu kinyarwanda ari bwo “Yehova,” tubukoresha incuro 6.973 mu Byanditswe by’igiheburayo n’incuro 237 mu Byanditswe by’ikigiriki bya gikristo. Niba wifuza ibindi bisobanuro kuri iyo ngingo, reba Umugereka w’iyi Bibiliya.

Kubera ko abahinduye iyi Bibiliya bakunda Imana, yo Mwanditsi w’Ibyanditswe Byera, bumva bafite inshingano yihariye imbere yayo yo gutanga ibitekerezo byayo n’amagambo yayo mu buryo buhuje n’ukuri uko bishoboka kose. Nanone bumva hari icyo bagomba abasomyi bakunda gukora ubushakashatsi, bakeneye ubuhinduzi bw’Ijambo ry’Imana Isumbabyose ryahumetswe, kugira ngo bazabone agakiza k’iteka. Icyifuzo cyacu kivuye ku mutima, ni uko ubu buhinduzi bwafasha umusomyi kuzabona inzira igana ku buzima buzira iherezo mu isi nshya ikiranuka y’Imana Ishoborabyose.​—Yesaya 65:​17; 2 Petero 3:13.







Abanditsi






Iriburiro





IYI Bibiliya y’Ubuhinduzi bw’isi nshya, ikubiyemo ibintu byihariye bituma umuntu arushaho kunguka ubumenyi nyakuri bwa Bibiliya. Ikoranabuhanga rigezweho rya orudinateri ryagize uruhare runini mu kubitegura.

IBINTU BIRANGA IYI BIBILIYA NSHYA

IMITERERE Y’UMWANDIKO: Imibare iranga ibice n’imirongo ikurikiza iyakoreshejwe mu Buhinduzi bw’isi nshya bw’icyongereza, bityo bigatuma umurimo wo kwigisha ukorwa n’Abahamya ba Yehova ku isi hose urushaho koroha. Aho kugira ngo buri murongo ube igika ukwawo, imirongo yagiye ishyirwa mu bika kugira ngo ibitekerezo bishyirwe hamwe uko bikwiriye. Byongeye kandi, ibice bya Bibiliya by’ibisigo, urugero nka za Zaburi, byanditswe mu buryo bw’ibisigo. Nanone hagaragajwe ibice bigizwe n’imikarago itangirwa n’inyuguti zikurikirana.-Reba Zaburi ya 119.

UDUTWE DUTO: turi ku mapaji hafi ya yose y’ubu buhinduzi, ahagana hejuru. Dutuma umuntu ahita abona aho inkuru zo muri Bibiliya ziherereye.

AMASHAKIRO: ahagana inyuma muri iyi Bibiliya, hari amashakiro afite umutwe uvuga ngo “Irangiro ry’amagambo yo muri Bibiliya.” Hakozwe urutonde rugaragaza amagambo yatoranyijwe n’aho aherereye muri Bibiliya. Akenshi ijambo riba rikurikiwe n’agace gato k’interuro kagaragaza amagambo arikikije.

UMUGEREKA: Ingingo zo mu mugereka zishobora gukoreshwa mu gusobanura inyigisho z’ibanze za Bibiliya n’ibindi bifitanye isano na zo. Ahagana ku mpera z’uwo mugereka, hari imbonerahamwe igaragaza amafaranga, ingero z’uburemere n’izindi ngero, kalendari igaragaza amezi avugwa muri Bibiliya, n’ibiranga uturere tuvugwa muri Bibiliya n’amakarita yatwo. Ku ntangiriro y’uwo mugereka, hari amashakiro afasha umusomyi kumenya ibiri muri uwo mugereka n’aho biherereye. Uwo mugereka uzafasha benshi kwiyigisha Ibyanditswe Byera mu buryo bunonosoye, kandi bagire ibikwiriye byose kugira ngo bavuganire ukuri ko mu Byanditswe.​—1 Petero 3:15.

IMPUZAMIRONGO: iyi Bibiliya irimo impuzamirongo zisaga 125.000. Izo mpuzamirongo zigaragaza ko buri kintu cyose kivugwa muri Bibiliya kiba gifite nibura ikindi cya kabiri cyo kugihamya. Gusuzumana ubwitonzi izo mpuzamirongo bizagaragaza ukuntu ibitabo 66 bigize Bibiliya byose bihuza, ari na byo bigaragaza ko byose bigize igitabo kimwe cyahumetswe n’Imana.

Inkingi yo hagati, irimo impuzamirongo zigaragazwa n’impine z’ibitabo bya Bibiliya. Utunyuguti dukurikirana turi mu mwandiko turangira umusomyi impuzamirongo bihuje. Iyo imirongo yose ikubiye mu mpuzamirongo idashoboye gukwirwa mu nkingi yabigenewe, ishyirwa mu nkingi y’iburyo ahagana hasi ku ipaji. Ibice bikurikiyeho bigaragazwa ku rutonde rw’izo mpuzamirongo.

Izo mpuzamirongo zerekeza ku bitekerezo, ku nkuru n’ibintu byabayeho bifite icyo bihuriyeho, ibisobanuro ku birebana n’imibereho y’abantu n’uturere, imirongo igaragaza isohozwa ry’ubuhanuzi bwo muri Bibiliya ryanditswe muri Bibiliya, interuro zisa cyangwa amagambo asa ndetse n’imirongo yose isa iboneka mu bindi bice bya Bibiliya. Nanone zigaragaza isano riri hagati y’ibintu biranga isezerano ry’Amategeko n’isohozwa ryabyo, bivugwa mu Byanditswe by’ikigiriki bya gikristo. Ibyo byose bituma umuntu aronka ubumenyi bukungahaye bushingiye kuri Bibiliya.

IBISOBANURO AHAGANA HASI KU IPAJI: hari ibisobanuro byagiye bishyirwa ahagana hasi ku ipaji. Ibyo bisobanuro byashyizwe ku magambo y’ingenzi afitanye isano n’inyigisho runaka ijyanye n’imyizerere, urugero nk’“ubugingo” n’“imva,” kugira ngo bifashe umusomyi gusobanukirwa uko ayo magambo yakoreshejwe muri Bibiliya. Hari igihe ibyo bisobanuro bigaragaza icyo ayo magambo yerekezaho mu rurimi rw’umwimerere cyangwa ubundi buryo bwagutse ayo magambo ahindurwamo mu rurimi rw’umwimerere. Nanone bishyirwa ku magambo n’interuro bigoye gusobanukirwa, hatangwa ibisobanuro ku mazina y’abantu n’uturere. Iyo bibaye ngombwa, ibyo bisobanuro bishyirwa ku mafaranga, ibipimo by’uburemere n’izindi ngero, kugira ngo umwandiko urusheho kumvikana. Nanone byereka umusomyi aho yabona ibisobanuro birambuye mu Mugereka, n’ibindi n’ibindi.

Ibisobanuro biri ahagana hasi ku ipaji bigaragazwa n’utumenyetso turi ku magambo cyangwa ku nteruro mu mwandiko. Ibisobanuro biboneka ahagana hasi ku ipaji munsi y’inkingi y’umwandiko wa Bibiliya, bibanzirizwa n’umurongo wa Bibiliya n’akamenyetso gasa n’ako mu mwandiko, mu nyuguti zitose. Iyo ku murongo umwe w’Ibyanditswe hari ibisobanuro ahagana hasi ku ipaji birenze kimwe, bigaragazwa n’utu tumenyetso dukurikira: *, #, *, *, *, *.

UMWANZURO

Kuba muri iyi Bibiliya yo mu mwaka wa 2010 y’Ubuhinduzi bw’isi nshya harimo impuzamirongo nyinshi n’ibindi bisobanuro binyuranye, bifasha umuntu kubona ko ibitabo 66 bya Bibiliya bigize igitabo kimwe cyahumetswe kandi bihuje, ari na byo “ururimi rutunganye” rw’ukuri rushingiyeho (Zefaniya 3:9). Kwiyigisha Bibiliya muri ubwo buryo bwimbitse, bituma ‘abahindishwa umushyitsi’ by’ukuri n’Ijambo Ryera rya Yehova basobanukirwa Bibiliya mu buryo bunyuranye n’uko bari basanzwe bayisobanukiwe (Yesaya 66:2, 5). Twifuza ko buri musomyi yakoresha neza ibintu biranga ubu buhinduzi bw’Ibyanditswe Byera, maze akaronka ubumenyi bwuzuye bw’ukuri, bityo akarushaho gusobanukirwa ko ‘ijambo ry’Imana ari rizima, rikagira imbaraga’ (Abaheburayo 4:12). Rwose, hahirwa abakomeza kurira ku meza ya Yehova akungahaye yo mu buryo bw’umwuka, binyuze ku Ijambo rye rizima, ari ryo Bibiliya.​—Matayo 5:3.

IMPINE: uretse impine z’amazina y’ibitabo bya Bibiliya, hakoreshejwe izi mpine zikurikira:

Ah.  - ahagana

M.Y.  - mbere ya Yesu

N.Y.  - nyuma ya Yesu

Rib  - Iriburiro

Umug  - Umugereka

(Bikoreshwa mu bumwe no mu bwinshi)

cm  - santimetero

g  - garama

kg  - kilogarama

km  - kilometero

L  - litiro

m  - metero

Intangiriro  1 : 1 - 31


Intangiriro


1 Mu ntangiriro Imana yaremye ijuru n’isi.

2 Icyo gihe isi ntiyari ifite ishusho kandi yariho ubusa; umwijima wari hejuru y’imuhengeri kandi imbaraga* z’Imana zari hejuru y’amazi, zijya hirya no hino.

3 Nuko Imana iravuga iti “habeho umucyo.” Maze umucyo ubaho. 4 Hanyuma Imana ibona ko umucyo ari mwiza, maze itandukanya umucyo n’umwijima. 5 Imana yita umucyo Umunsi, naho umwijima iwita Ijoro. Burira buracya, uwo ni umunsi wa mbere.

6 Imana iravuga iti “isanzure ribe hagati y’amazi kandi habeho itandukaniro hagati y’amazi n’andi mazi.” 7 Hanyuma Imana ishyiraho isanzure kandi ishyira itandukaniro hagati y’amazi agomba kuba munsi y’isanzure n’amazi agomba kuba hejuru yaryo. Nuko biba bityo. 8 Imana yita isanzure Ijuru. Burira buracya, uwo ni umunsi wa kabiri.

9 Imana iravuga iti “amazi yo munsi y’ijuru nateranire hamwe kandi ubutaka bwumutse bugaragare.” Nuko biba bityo. 10 Imana yita ubutaka bwumutse Isi, ariko amazi ateraniye hamwe iyita Inyanja. Nuko Imana ibona ko ari byiza. 11 Imana iravuga iti “isi imeze ibyatsi, kandi ku isi habeho ibimera byera imbuto n’ibiti by’imbuto byera imbuto zifite utubuto imbere muri zo, nk’uko amoko yabyo ari.” Nuko biba bityo. 12 Isi itangira kumeraho ibyatsi, ibimera byera imbuto nk’uko amoko yabyo ari, n’ibiti byera imbuto zifite utubuto imbere muri zo, nk’uko amoko yabyo ari. Nuko Imana ibona ko ari byiza. 13 Burira buracya, uwo ni umunsi wa gatatu.

14 Imana iravuga iti “mu isanzure haboneke ibimurika kugira ngo bitandukanye amanywa n’ijoro. Bizabe ibimenyetso kandi bigaragaze ibihe n’iminsi n’imyaka, 15 bitange urumuri mu isanzure ry’ijuru, bimurikire isi.” Nuko biba bityo. 16 Nuko Imana ishyiraho ibimurika bibiri binini, ikimurika kinini ngo gitegeke umunsi, n’ikimurika gito ngo gitegeke ijoro, irema* n’inyenyeri. 17 Nuko Imana ibishyira mu isanzure ry’ijuru kugira ngo bijye bimurika ku isi, 18 ngo bitegeke umunsi n’ijoro kandi bitandukanye umucyo n’umwijima. Nuko Imana ibona ko ari byiza. 19 Burira buracya, uwo ni umunsi wa kane.

20 Imana iravuga iti “amazi yuzuremo ibifite ubugingo* kandi ibiguruka biguruke hejuru y’isi mu isanzure ry’ijuru.” 21 Nuko Imana irema ibikoko binini byo mu nyanja n’ibifite ubugingo byose byigenza, byuzura mu mazi nk’uko amoko yabyo ari, n’ibiguruka byose nk’uko amoko yabyo ari. Imana ibona ko ari byiza. 22 Imana ibiha umugisha, iravuga iti “mwororoke, mugwire mwuzure amazi y’inyanja, kandi n’ibiguruka bigwire mu isi.” 23 Burira buracya, uwo ni umunsi wa gatanu.

24 Imana iravuga iti “isi izane ibifite ubugingo nk’uko amoko yabyo ari, amatungo n’izindi nyamaswa zigenda ku butaka,* n’inyamaswa zo mu gasozi nk’uko amoko yazo ari.” Nuko biba bityo. 25 Nuko Imana irema inyamaswa zo mu gasozi nk’uko amoko yazo ari n’amatungo nk’uko amoko yayo ari, n’inyamaswa zose zigenda ku butaka nk’uko amoko yazo ari. Imana ibona ko ari byiza.

26 Imana iravuga iti “tureme umuntu mu ishusho yacu, ase natwe, ategeke amafi yo mu nyanja n’ibiguruka mu kirere n’amatungo n’isi yose n’izindi nyamaswa zose zigenda ku butaka.” 27 Nuko Imana irema umuntu mu ishusho yayo, imurema afite ishusho y’Imana; umugabo n’umugore ni uko yabaremye. 28 Imana ibaha umugisha, irababwira iti “mwororoke mugwire mwuzure isi kandi muyitegeke, mutegeke amafi yo mu nyanja n’ibiguruka byo mu kirere n’ibyaremwe byose bifite ubuzima byigenza ku isi.”

29 Imana iravuga iti “dore mbahaye ibimera byose byera imbuto biri mu isi yose, n’ibiti byose byera imbuto ngo bibabere ibyokurya. 30 Inyamaswa zose zo ku isi n’ibiguruka mu kirere byose n’ibifite ubugingo byose bigenda ku butaka, mbihaye ibimera bibisi byose ngo bibe ibyokurya byabyo.” Nuko biba bityo.

31 Hanyuma Imana ireba ibyo yaremye byose ibona ko ari byiza cyane. Burira buracya, uwo ni umunsi wa gatandatu.

^ Intang 1:2 It 1:2


 Mu giheburayo ni “umwuka.”

^ Intang 1:16 It 1:16


 Aha ngaha, inshinga y’igiheburayo yahinduwemo “kurema,” itandukanye n’iyakoreshejwe mu murongo wa 1, 21, 27 no mu gice cya 2 umurongo wa 3. Iyo nshinga ishobora gusobanura gushyiraho, guhanga, gukora cyangwa gutegura.

^ Intang 1:20 It 1:20


 Mu giheburayo ni “ubugingo buzima” (nephesh). Reba Umugereka wa 6.

^ Intang 1:24 It 1:24


 Ijambo ry’igiheburayo ryakoreshejwe aha ngaha, uko bigaragara ryerekeza ku nyamaswa zigendera hasi ku butaka, urugero nk’utunyamaswa duto, ingugunnyi, ibikururanda n’udukoko.



Intangiriro  2 : 1 - 25

2 Uko ni ko ijuru n’isi n’ingabo zabyo zose byarangiye kuremwa. 2 Ku munsi wa karindwi, Imana yari yarangije imirimo yayo, nuko itangira kuruhuka imirimo yayo yose ku munsi wa karindwi. 3 Imana iha umugisha umunsi wa karindwi iraweza, kuko kuri uwo munsi ari ho yatangiye kuruhuka imirimo yayo yose y’ibyo yari yagambiriye kurema.

4 Iyi ni yo nkuru ivuga iby’amateka y’ijuru n’isi mu gihe byaremwaga, ku munsi Yehova Imana yaremeyeho isi n’ijuru.

5 Icyo gihe nta bihuru byari ku isi, kandi ibimera byo ku butaka byari bitaratangira kumera kuko Yehova Imana yari ataragusha imvura ku isi, kandi nta muntu wariho ngo ahinge ubutaka. 6 Ahubwo igihu cyavaga mu butaka kikabutosa.

7 Nuko Yehova Imana arema umuntu mu mukungugu wo hasi, maze ahuha mu mazuru ye umwuka w’ubuzima, nuko umuntu ahinduka ubugingo buzima. 8 Nanone Yehova Imana atera ubusitani muri Edeni, aherekeye iburasirazuba, maze ahashyira uwo muntu yari yaremye. 9 Yehova Imana ameza mu butaka igiti cyose kinogeye ijisho, gifite ibyokurya byiza. Kandi hagati muri ubwo busitani amezamo igiti cy’ubuzima n’igiti kimenyesha icyiza n’ikibi.

10 Hari uruzi rwaturukaga muri Edeni rukuhira ubwo busitani, hanyuma rukigabanyamo inzuzi enye. 11 Urwa mbere ni Pishoni; ni rwo ruzengurutse igihugu cyose cy’i Havila kibamo zahabu. 12 Zahabu yo muri icyo gihugu ni nziza. Nanone haba amariragege yitwa budola n’amabuye y’agaciro yitwa shohamu. 13 Uruzi rwa kabiri rwitwa Gihoni; ni rwo ruzengurutse igihugu cyose cy’i Kushi. 14 Uruzi rwa gatatu rwitwa Hidekelu; ni rwo rugana mu burasirazuba bwa Ashuri. Naho uruzi rwa kane rwitwa Ufurate.

15 Nuko Yehova Imana afata uwo muntu amutuza mu busitani bwa Edeni ngo abuhingire kandi abwiteho. 16 Yehova Imana aha uwo muntu iri tegeko rigira riti “igiti cyose cyo muri ubu busitani uzajye urya imbuto zacyo uko ushaka. 17 Ariko igiti kimenyesha icyiza n’ikibi ntuzakiryeho, kuko umunsi wakiriyeho no gupfa uzapfa.”

18 Yehova Imana aravuga ati “si byiza ko uyu muntu akomeza kuba wenyine. Ngiye kumuha umufasha wo kumubera icyuzuzo.” 19 Yehova Imana yaremye mu gitaka inyamaswa zose n’ibiguruka mu kirere byose, maze abizanira uwo muntu kugira ngo arebe uko abyita. Uko uwo muntu yitaga buri kintu cyose gifite ubugingo, iryo ni ryo ryabaga izina ryacyo. 20 Uwo muntu yita amazina amatungo yose n’ibiguruka mu kirere byose n’inyamaswa zose, ariko ntihaboneka umufasha wari kumubera icyuzuzo. 21 Nuko Yehova Imana asinziriza cyane uwo muntu, maze mu gihe yari asinziriye amukuramo urubavu rumwe, aho rwari ruri ahasubiza inyama. 22 Urwo rubavu Yehova Imana yavanye muri uwo muntu aruremamo umugore maze aramumuzanira.

23 Nuko uwo muntu aravuga ati
“Noneho uyu ni igufwa ryo mu magufwa yanjye,
Kandi ni umubiri wo mu mubiri wanjye.
Uyu azitwa Umugore,
Kuko yakuwe mu mugabo.”

24 Ni cyo gituma umugabo azasiga se na nyina akomatana n’umugore we, maze bombi bakaba umubiri umwe. 25 Uwo mugabo n’umugore we bari bambaye ubusa, nyamara ntibyabateraga isoni.

Intangiriro  3 : 1 - 24

3 Inzoka yagiraga amakenga kurusha izindi nyamaswa zose Yehova Imana yari yararemye. Nuko ibaza uwo mugore iti “ni ukuri koko Imana yavuze ko mutagomba kurya ku giti cyose cyo muri ubu busitani?” 2 Uwo mugore asubiza iyo nzoka ati “imbuto z’ibiti byo muri ubu busitani twemerewe kuzirya. 3 Ariko imbuto z’igiti kiri hagati muri ubu busitani zo, Imana yaravuze iti ‘ntimuzazirye, ntimuzazikoreho, mutazapfa.’” 4 Inzoka na yo ibwira uwo mugore iti “gupfa ko ntimuzapfa. 5 Kuko Imana izi ko umunsi mwaziriye, amaso yanyu azahumuka mukamera nk’Imana, mukamenya icyiza n’ikibi.”

6 Nuko uwo mugore abona ko icyo giti gifite ibyokurya byiza kandi ko kinogeye amaso; koko rero, kureba icyo giti byari binogeye ijisho. Ni ko gusoroma imbuto zacyo arazirya. Nyuma yaho, igihe yari kumwe n’umugabo we, amuhaho na we arazirya. 7 Amaso yabo bombi arahumuka batangira kubona ko bambaye ubusa. Nuko baremekanya ibibabi by’imitini maze barabikenyera.

8 Nyuma yaho, uwo mugabo n’umugore we bumva ijwi rya Yehova Imana agendagenda mu busitani mu gihe cy’akayaga ka nimunsi,* maze bajya hagati y’ibiti byo muri ubwo busitani kwihisha amaso ya Yehova Imana. 9 Yehova Imana akomeza guhamagara uwo mugabo ati “uri he?” 10 Amaherezo aramusubiza ati “numvise ijwi ryawe mu busitani, ariko ngira ubwoba kuko nari nambaye ubusa, nuko ndihisha.” 11 Aramubaza ati “ni nde wakubwiye ko wambaye ubusa? Aho ntiwariye kuri cya giti nakubujije kuryaho?” 12 Nuko uwo mugabo aramusubiza ati “wa mugore wampaye ngo tubane, ni we wampaye imbuto z’icyo giti maze ndazirya.” 13 Yehova Imana abyumvise abaza uwo mugore ati “ibyo wakoze ibyo ni ibiki?” Uwo mugore arasubiza ati “inzoka ni yo yanshutse maze ndazirya.”

14 Yehova Imana abwira iyo nzoka ati “ubaye ikivume mu matungo yose no mu nyamaswa zose kubera ibyo bintu wakoze. Uzajya ugenda ukurura inda kandi uzajya urya umukungugu iminsi yose yo kubaho kwawe. 15 Kandi nzashyira urwango hagati yawe n’umugore no hagati y’urubyaro rwawe n’urubyaro rwe. Ruzakumena umutwe, nawe uzarukomeretsa agatsinsino.”

16 Abwira uwo mugore ati “nzongera ububabare bwawe utwite. Uzabyara abana ubabazwa n’ibise, kandi kwifuza kwawe kuzaherera ku mugabo wawe, na we azagutegeka.”

17 Abwira na Adamu ati “kubera ko wumviye ijwi ry’umugore wawe ukarya ku giti nagutegetse nti ‘ntuzakiryeho,’ uzaniye ubutaka umuvumo. Mu minsi yose yo kubaho kwawe, uzajya urya ibibuvamo ubanje kubabara. 18 Buzajya bukumereramo amahwa n’ibitovu, kandi uzajya urya ibimera byo mu murima. 19 Uzajya ubona ibyokurya ubanje kwiyuha akuya kugeza aho uzasubirira mu butaka, kuko ari mo wakuwe. Uri umukungugu kandi mu mukungugu ni mo uzasubira.”

20 Nyuma y’ibyo Adamu yita umugore we Eva, kuko ari we wagombaga kuzaba nyina w’abariho bose. 21 Nuko Yehova Imana akorera Adamu n’umugore we imyambaro miremire y’impu ngo bayambare. 22 Yehova Imana aravuga ati “dore uyu muntu abaye nk’umwe wo muri twe ku birebana no kumenya icyiza n’ikibi, none rero kugira ngo atarambura ukuboko kwe agasoroma no ku mbuto z’igiti cy’ubuzima akazirya maze akabaho iteka, . . . ” 23 Nuko Yehova Imana amwirukana mu busitani bwa Edeni kugira ngo ajye guhinga ubutaka yakuwemo. 24 Nuko yirukana uwo muntu kandi mu burasirazuba bw’ubusitani bwa Edeni ahashyira abakerubi n’inkota yaka umuriro yahoraga yikaraga. Ibyo yabikoreye kugira ngo arinde inzira ijya kuri cya giti cy’ubuzima.

^ Intang 3:8 It 3:8


 Cyangwa “igihe umuyaga wahuhaga.”



Intangiriro  4 : 1 - 26

4 Nuko Adamu aryamana n’umugore we Eva hanyuma aratwita. Igihe kigeze abyara Kayini maze aravuga ati “mbyaye umwana w’umuhungu mbifashijwemo na Yehova.” 2 Nyuma yaho abyara murumuna we Abeli.

Nuko Abeli aba umwungeri w’intama, naho Kayini aba umuhinzi. 3 Hashize igihe runaka, Kayini azana zimwe mu mbuto z’ibyo yejeje mu butaka ngo aziture Yehova. 4 Abeli na we azana ku buriza bw’umukumbi we ndetse n’urugimbu rwawo. Nuko Yehova areba neza Abeli kandi yemera ituro rye, 5 ariko ntiyareba neza Kayini kandi ntiyemera ituro rye. Nuko Kayini azabiranywa n’uburakari, mu maso he harijima. 6 Yehova abibonye abwira Kayini ati “ni iki gitumye uzabiranywa n’uburakari kandi mu maso hawe hakijima? 7 Nuhindukira ugakora ibyiza ntuzashyirwa hejuru? Ariko nudahindukira ngo ukore ibyiza, icyaha cyubikiriye ku muryango wawe kandi ni wowe cyifuza. Ariko se uzashobora kukinesha?”

8 Nyuma y’ibyo Kayini abwira murumuna we Abeli ati “ngwino tujye mu murima.” Nuko igihe bari mu gasozi, Kayini yadukira murumuna we Abeli aramwica. 9 Nyuma yaho Yehova abaza Kayini ati “murumuna wawe Abeli ari he?” Na we aramusubiza ati “simbizi. Mbese ndi umurinzi wa murumuna wanjye?” 10 Nuko aramubwira ati “ibyo wakoze ibyo ni ibiki? Umva! Amaraso ya murumuna wawe arantakira ari ku butaka. 11 Ubu ubaye ikivume n’igicibwa ku butaka bwasamye bukakira amaraso ya murumuna wawe ukuboko kwawe kwavushije. 12 Nuhinga ubutaka ntibuzakwerera umwero wabwo. Uzaba inzererezi n’impunzi mu isi.” 13 Nuko Kayini abwira Yehova ati “igihano umpaye kubera ikosa ryanjye kiraruhije cyane kucyihanganira. 14 Dore uyu munsi unyirukanye kuri ubu butaka kandi nzahishwa amaso yawe. Nzaba inzererezi n’impunzi ku isi, kandi uzambona wese azanyica.” 15 Nuko Yehova aramubwira ati “kubera iyo mpamvu, uzica Kayini wese azabiryozwa incuro ndwi.”

Nuko Yehova ashyiriraho Kayini ikimenyetso kugira ngo hatazagira umubona akamwica. 16 Kayini ava mu maso ya Yehova ajya gutura mu gihugu cy’Ubuhungiro mu burasirazuba bwa Edeni.

17 Nyuma y’ibyo Kayini aryamana n’umugore we, aratwita maze abyara Henoki. Hanyuma atangira kubaka umugi, awitirira umuhungu we Henoki. 18 Nyuma yaho Henoki abyara Iradi. Iradi abyara Mehuyayeli, Mehuyayeli abyara Metushayeli, Metushayeli na we abyara Lameki.

19 Lameki yashatse abagore babiri. Uwa mbere yitwaga Ada, uwa kabiri akitwa Zila. 20 Nyuma y’igihe runaka Ada abyara Yabali. Uwo ni we wabaye sekuruza w’abatuye mu mahema, bafite n’amatungo. 21 Umuvandimwe we yitwaga Yubali. Uwo ni we wabaye sekuruza w’abacuranga inanga n’abavuza imyirongi bose. 22 Naho Zila yabyaye Tubali-Kayini, umucuzi w’ibikoresho by’ubwoko bwose bikozwe mu muringa n’icyuma. Mushiki wa Tubali-Kayini yitwaga Nama. 23 Nuko Lameki ahimbira abagore be, Ada na Zila, uyu muvugo ugira uti

“Nimwumve ijwi ryanjye yemwe bagore ba Lameki,
Nimutege amatwi ibyo mvuga:
Nishe umugabo muhora kunkomeretsa,
Koko rero, nishe umusore muhora kunkubita.

24 Niba Kayini agomba guhorerwa incuro ndwi,
Lameki we agomba guhorerwa incuro mirongo irindwi n’indwi.”

25 Adamu yongera kuryamana n’umugore we, maze abyara umwana w’umuhungu amwita Seti, kuko umugore we yagize ati “Imana impaye* urundi rubyaro rwo gusimbura Abeli kuko Kayini yamwishe.” 26 Seti na we yabyaye umwana w’umuhungu amwita Enoshi. Icyo gihe ni bwo batangiye kwambaza izina rya Yehova.

^ Intang 4:25 It 4:25


 Mu giheburayo ni “inshyiriyeho.”



Intangiriro  5 : 1 - 32

5 Iyi ni inkuru ivuga iby’amateka ya Adamu. Umunsi Imana irema Adamu, yamuremye mu ishusho y’Imana. 2 Umugabo n’umugore ni uko yabaremye. Hanyuma ibaha umugisha ibita Abantu ku munsi baremeweho.

3 Adamu yamaze imyaka ijana na mirongo itatu, hanyuma abyara umwana w’umuhungu usa na we, ufite ishusho ye maze amwita Seti. 4 Iminsi yose Adamu yaramye amaze kubyara Seti, ni imyaka magana inani. Hagati aho yabyaye abahungu n’abakobwa. 5 Iminsi yose Adamu yaramye ni imyaka magana cyenda na mirongo itatu, hanyuma arapfa.

6 Seti yamaze imyaka ijana n’itanu, hanyuma abyara Enoshi. 7 Seti amaze kubyara Enoshi, yaramye indi myaka magana inani n’irindwi. Hagati aho yabyaye abahungu n’abakobwa. 8 Iminsi yose Seti yaramye ni imyaka magana cyenda na cumi n’ibiri, hanyuma arapfa.

9 Enoshi yamaze imyaka mirongo cyenda, hanyuma abyara Kenani. 10 Enoshi amaze kubyara Kenani yaramye indi myaka magana inani na cumi n’itanu. Hagati aho yabyaye abahungu n’abakobwa. 11 Iminsi yose Enoshi yaramye ni imyaka magana cyenda n’itanu, hanyuma arapfa.

12 Kenani yamaze imyaka mirongo irindwi, hanyuma abyara Mahalaleli. 13 Kenani amaze kubyara Mahalaleli, yaramye indi myaka magana inani na mirongo ine. Hagati aho yabyaye abahungu n’abakobwa. 14 Iminsi yose Kenani yaramye ni imyaka magana cyenda na cumi, hanyuma arapfa.

15 Mahalaleli yamaze imyaka mirongo itandatu n’itanu, hanyuma abyara Yeredi. 16 Mahalaleli amaze kubyara Yeredi, yaramye indi myaka magana inani na mirongo itatu. Hagati aho yabyaye abahungu n’abakobwa. 17 Iminsi yose Mahalaleli yaramye ni imyaka magana inani na mirongo cyenda n’itanu, hanyuma arapfa.

18 Yeredi yamaze imyaka ijana na mirongo itandatu n’ibiri, hanyuma abyara Henoki. 19 Yeredi amaze kubyara Henoki, yaramye indi myaka magana inani. Hagati aho yabyaye abahungu n’abakobwa. 20 Iminsi yose Yeredi yaramye ni imyaka magana cyenda na mirongo itandatu n’ibiri, hanyuma arapfa.

21 Henoki yamaze imyaka mirongo itandatu n’itanu, hanyuma abyara Metusela. 22 Henoki amaze kubyara Metusela, yakomeje kugendana n’Imana y’ukuri mu gihe cy’imyaka magana atatu. Hagati aho yabyaye abahungu n’abakobwa. 23 Iminsi yose Henoki yaramye ni imyaka magana atatu na mirongo itandatu n’itanu. 24 Kandi Henoki yagendanaga n’Imana y’ukuri. Nuko ntiyongera kuboneka, kuko Imana yamujyanye.

25 Metusela yamaze imyaka ijana na mirongo inani n’irindwi, hanyuma abyara Lameki. 26 Metusela amaze kubyara Lameki, yaramye indi myaka magana arindwi na mirongo inani n’ibiri. Hagati aho yabyaye abahungu n’abakobwa. 27 Iminsi yose Metusela yaramye ni imyaka magana cyenda na mirongo itandatu n’icyenda, hanyuma arapfa.

28 Lameki yamaze imyaka ijana na mirongo inani n’ibiri, hanyuma abyara umwana w’umuhungu. 29 Nuko amwita Nowa kuko yagize ati “uyu ni we uzatuzanira ihumure mu mirimo yacu n’imiruho y’amaboko yacu, iterwa n’ubutaka Yehova yavumye.” 30 Lameki amaze kubyara Nowa, yaramye indi myaka magana atanu na mirongo cyenda n’itanu. Hagati aho yabyaye abahungu n’abakobwa. 31 Iminsi yose Lameki yaramye ni imyaka magana arindwi na mirongo irindwi n’irindwi, hanyuma arapfa.

32 Nowa yamaze imyaka magana atanu, hanyuma abyara Shemu, Hamu na Yafeti.

Intangiriro  6 : 1 - 22

6 Nuko abantu batangiye kuba benshi ku isi, bamaze no kubyara abakobwa, 2 abana b’Imana y’ukuri babona ko abakobwa b’abantu ari beza, maze bafata abo batoranyije bose babagira abagore babo. 3 Hanyuma Yehova aravuga ati “umwuka wanjye ntuzihanganira umuntu ubuziraherezo kuko ari umubiri. Ni yo mpamvu iminsi ye izaba imyaka ijana na makumyabiri.”

4 Muri iyo minsi ndetse na nyuma yaho, abana b’Imana y’ukuri bakomeje kuryamana n’abakobwa b’abantu babyarana abana b’abahungu, ari bo Banefili bari abanyambaraga; ni bo bya birangirire bya kera byabaye ku isi.

5 Nuko Yehova abona ko ububi bw’abantu bwari bwogeye mu isi, kandi ko igihe cyose ibitekerezo byo mu mitima yabo byabaga bibogamiye ku bibi gusa. 6 Yehova yicuza kuba yararemye abantu ku isi, bimushengura umutima. 7 Nuko Yehova aravuga ati “abantu naremye ngiye kubamara ku isi, uhereye ku muntu ukageza ku matungo n’inyamaswa zigenda ku butaka, n’ibiguruka mu kirere, kuko nicujije kuba narabaremye.” 8 Ariko Nowa atona mu maso ya Yehova.

9 Iyi ni inkuru ivuga iby’amateka ya Nowa.

Nowa yari umukiranutsi. Yari indakemwa mu bantu bo mu gihe cye. Nowa yagendanaga n’Imana y’ukuri. 10 Nyuma y’igihe Nowa yabyaye abahungu batatu, ari bo Shemu, Hamu na Yafeti. 11 Imana y’ukuri ibona ko isi yononekaye kandi ko yari yuzuye urugomo. 12 Nuko Imana yitegereza isi, isanga yarononekaye bitewe n’uko abantu bose bari barononnye inzira zabo mu isi.

13 Hanyuma Imana ibwira Nowa iti “iherezo ry’abafite umubiri bose rije mu maso yanjye, kubera ko bujuje urugomo mu isi, none ngiye kubarimburana n’isi. 14 Wibarize inkuge mu mbaho z’igiti cyitwa goferu. Uzayicemo ibyumba kandi uzayihomeshe godoro imbere n’inyuma. 15 Dore uko uzayubaka: uzayihe uburebure bw’imikono* magana atatu, ubugari bw’imikono mirongo itanu n’ubuhagarike bw’imikono mirongo itatu. 16 Iyo nkuge uzayikorere idirishya* kandi hagati y’umusozo w’inkuge n’igisenge cyayo uzasigemo umwanya wo kunyuramo urumuri ungana n’umukono umwe. Umuryango w’inkuge uzawushyire mu rubavu rwayo; uzayihe igorofa rya mbere, irya kabiri n’irya gatatu.

17 “Naho jyewe ngiye guteza isi umwuzure w’amazi, uzatsembeho ibifite umubiri byose bifite imbaraga y’ubuzima biri munsi y’ijuru. Ikintu cyose kiri ku isi kizapfa. 18 Kandi ngiranye nawe isezerano; uzinjire mu nkuge wowe n’abahungu bawe, n’umugore wawe n’abakazana bawe. 19 Kandi mu byaremwe byose bifite ubuzima byo mu moko yose y’ibifite umubiri, uzinjize mu nkuge bibiri bibiri, ikigabo n’ikigore, kugira ngo bizarokokane nawe. 20 Mu biguruka nk’uko amoko yabyo ari, no mu matungo nk’uko amoko yayo ari, no mu zindi nyamaswa zose zigenda hasi ku butaka nk’uko amoko yazo ari, bizinjirane nawe bibiri bibiri kugira ngo birokoke. 21 Kandi uzishakire ibyokurya by’amoko yose; uzabihunike hafi yawe kugira ngo bizabatungane n’ibyo muzaba muri kumwe.”

22 Nuko Nowa abigenza atyo, akora ibihuje n’ibyo Imana yari yamutegetse byose.

^ Intang 6:15 It 6:15


 Umukono ni urugero rw’uburebure. Reba Umugereka wa 11.

^ Intang 6:16 It 6:16


 Mu giheburayo ni “tsohar” bishobora gusobanura igisenge cyangwa idirishya.



Intangiriro  7 : 1 - 24

7 Nyuma y’ibyo Yehova abwira Nowa ati “genda wowe n’abo mu rugo rwawe bose mwinjire mu nkuge, kuko mu b’iki gihe bose ari wowe nasanze ukiranuka imbere yanjye. 2 Mu nyamaswa zose zidahumanye ufatemo indwi indwi, ingabo n’ingore; kandi mu nyamaswa zose zihumanye ufatemo ebyiri ebyiri, ingabo n’ingore; 3 kandi mu biguruka byo mu kirere ufatemo birindwi birindwi, ikigabo n’ikigore, kugira ngo urubyaro rwabyo rutazimangana ku isi hose. 4 Kuko mu minsi irindwi nzagusha imvura mu isi ikamara iminsi mirongo ine n’amajoro mirongo ine, kandi nzatsemba ibifite ubuzima byose naremye mbimare ku isi.” 5 Nuko Nowa akora ibihuje n’ibyo Yehova yari yamutegetse byose.

6 Nowa yari afite imyaka magana atandatu igihe umwuzure w’amazi wabaga ku isi. 7 Nuko Nowa yinjira mu nkuge ari kumwe n’abahungu be n’umugore we n’abakazana be, mbere y’uko umwuzure utangira. 8 Inyamaswa zose zidahumanye n’inyamaswa zose zihumanye n’ibiguruka n’izindi nyamaswa zigenda ku butaka, 9 zinjira ari ebyiri ebyiri, ingabo n’ingore, zisanga Nowa mu nkuge, mbese nk’uko Imana yari yarabitegetse Nowa. 10 Hashize iminsi irindwi, amazi y’umwuzure yisuka ku isi.

11 Mu mwaka wa magana atandatu w’ubuzima bwa Nowa, mu kwezi kwa kabiri, ku munsi wa cumi n’irindwi w’uko kwezi, kuri uwo munsi amasoko yose y’imuhengeri arafunguka n’ingomero zo mu ijuru ziragomororwa. 12 Nuko imvura nyinshi igwa ku isi imara iminsi mirongo ine n’amajoro mirongo ine. 13 Kuri uwo munsi nyir’izina, Nowa yinjira mu nkuge ari kumwe n’abahungu be, ari bo Shemu, Hamu na Yafeti, n’umugore we n’abakazana be batatu; 14 binjirana n’inyamaswa zose zo mu gasozi nk’uko amoko yazo ari, n’amatungo yose nk’uko amoko yayo ari, n’izindi nyamaswa zigenda ku butaka nk’uko amoko yazo ari, n’ibiguruka byose nk’uko amoko yabyo ari, inyoni zose n’ibifite amababa byose. 15 Bikomeza gusanga Nowa mu nkuge, bibiri bibiri byo mu moko yose y’ibifite umubiri, bikagira imbaraga y’ubuzima. 16 Kandi ibyinjiyemo byose, ikigabo n’ikigore byo mu moko yose y’ibifite umubiri, byinjiye nk’uko Imana yari yabimutegetse. Bimaze kwinjira Yehova akinga urugi.

17 Nuko ku isi haba umwuzure umara iminsi mirongo ine, kandi amazi akomeza kwiyongera aterura inkuge maze ireremba hejuru cyane y’isi. 18 Amazi aba menshi kandi akomeza kwiyongera cyane ku isi, ariko inkuge ikomeza kureremba hejuru y’amazi. 19 Nuko amazi arengera isi, aba menshi cyane ku buryo imisozi miremire yose iri munsi y’ijuru na yo yarengewe. 20 Amazi arengera iyo misozi agera ku mikono cumi n’itanu hejuru yayo, yose itwikirwa n’amazi.

21 Nuko ibiguruka n’amatungo n’inyamaswa n’utundi dusimba twose tugenda ku isi n’abantu bose, mbese ibifite umubiri byose bigenda ku isi, birapfa. 22 Ikintu cyose gihumeka gifite imbaraga y’ubuzima kirapfa, ni ukuvuga ibyari ku butaka byose. 23 Nguko uko yatsembyeho ibifite ubuzima byose byari ku isi, uhereye ku muntu ukageza ku nyamaswa n’izindi nyamaswa zigenda ku butaka n’ibiguruka byo mu kirere, akabitsemba ku isi. Nowa n’abari kumwe na we mu nkuge ni bo bonyine barokotse. 24 Amazi akomeza kurengera isi amara iminsi ijana na mirongo itanu.

Intangiriro  8 : 1 - 22

8 Hanyuma Imana yibuka Nowa n’inyamaswa n’amatungo yose byari kumwe na we mu nkuge, maze Imana izana umuyaga uhuha ku isi, amazi atangira kugabanuka. 2 Amasoko y’imuhengeri n’ingomero zo mu ijuru birafungwa, maze imvura nyinshi yaturukaga mu ijuru irahita. 3 Nuko amazi atangira gukama ku isi, agenda akama buhoro buhoro; kandi igihe iminsi ijana na mirongo itanu yari irangiye amazi aragabanuka. 4 Mu kwezi kwa karindwi, ku munsi wa cumi n’irindwi w’uko kwezi, inkuge ihagarara ku misozi ya Ararati. 5 Kandi amazi akomeza kugenda agabanuka buhoro buhoro kugeza mu kwezi kwa cumi. Mu kwezi kwa cumi, ku munsi wa mbere w’uko kwezi, impinga z’imisozi ziragaragara.

6 Nuko hashize iminsi mirongo ine Nowa akingura idirishya ry’inkuge yari yarubatse. 7 Hanyuma yohereza igikona, maze gikomeza kuguruka hanze kigenda kigaruka, kugeza igihe amazi yakamiye ku isi.

8 Nyuma yaho yohereza inuma kugira ngo arebe niba amazi yari yaragabanutse ku butaka. 9 Ariko inuma ntiyabona aho igwa, maze igaruka aho Nowa yari mu nkuge kubera ko amazi yari akiri ku isi hose. Ayibonye asohora ukuboko arayifata ayinjiza mu nkuge. 10 Nuko ategereza indi minsi irindwi, hanyuma yongera kohereza inuma ivuye mu nkuge. 11 Iyo numa igaruka aho ari nimugoroba, igaruka ifite ikibabi cy’umwelayo kikimara gucibwa, maze Nowa amenya ko amazi yagabanutse ku isi. 12 Nuko ategereza indi minsi irindwi, hanyuma yohereza ya numa ariko ntiyongera kugaruka ukundi.

13 Mu mwaka wa magana atandatu n’umwe, mu kwezi kwa mbere, ku munsi wa mbere w’uko kwezi, icyo gihe amazi yari yarakamye ku isi. Nuko Nowa akuraho umupfundikizo w’inkuge arareba maze abona ubutaka bwarumutse. 14 Mu kwezi kwa kabiri, ku munsi wa makumyabiri n’irindwi w’uko kwezi, isi yari yarumutse.

15 Nuko Imana ibwira Nowa iti 16 “sohoka mu nkuge, wowe n’umugore wawe, n’abahungu bawe n’abakazana bawe. 17 Kandi usohokane n’ibyaremwe byose bifite ubuzima biri kumwe nawe byo mu moko yose y’ibifite umubiri, ibiguruka n’inyamaswa zo mu gasozi n’izindi nyamaswa zose zigenda ku butaka, kuko bigomba kuba mu isi bikororoka bikagwira ku isi.”

18 Nuko Nowa arasohoka, asohokana n’abahungu be n’umugore we n’abakazana be. 19 Ibyaremwe byose bifite ubuzima n’inyamaswa zose zigenda ku butaka n’ibiguruka byose n’izindi nyamaswa zose zigenda ku butaka nk’uko imiryango yabyo iri, bisohoka mu nkuge. 20 Nuko Nowa yubakira Yehova igicaniro, kandi afata ku nyamaswa zose zidahumanye no ku biguruka byose bidahumanye, abitanga ho ibitambo bikongorwa n’umuriro kuri icyo gicaniro. 21 Yehova yumva impumuro nziza icururutsa; nuko Yehova aribwira mu mutima ati “sinzongera kuvuma ubutaka ukundi mbitewe n’abantu, kuko imitima y’abantu ibogamira ku bibi uhereye mu buto bwabo, kandi sinzongera kurimbura ibibaho byose nk’uko nabirimbuye. 22 Kandi igihe cyose isi izaba ikiriho, kubiba imbuto no gusarura, ubukonje n’ubushyuhe, impeshyi n’itumba n’amanywa n’ijoro bizahoraho.”

Intangiriro  9 : 1 - 29

9 Nuko Imana iha umugisha Nowa n’abahungu be, irababwira iti “mwororoke mugwire mwuzure isi. 2 Kandi ibyaremwe byose bifite ubuzima byo ku isi n’ibiguruka byose byo mu kirere n’ibigenda ku butaka byose n’amafi yose yo mu nyanja, bizakomeza kubatinya. Dore ubu bishyizwe mu maboko yanyu, 3 kandi ibiremwa byose bifite ubuzima bigenda ku butaka bizaba ibyokurya byanyu. Mbibahaye byose nk’uko nabahaye ibimera bibisi. 4 Gusa muramenye ntimukaryane inyama n’ubugingo bwayo, ni ukuvuga amaraso yayo. 5 Kandi amaraso y’ubugingo bwanyu nzayahorera, nzayaryoza ikiremwa cyose gifite ubuzima. Kandi umuntu wese wica umuvandimwe we nzamuryoza ubugingo bw’uwo muntu. 6 Umuntu wese uvusha amaraso y’umuntu na we amaraso ye azavushwa n’undi muntu, kuko Imana yaremye umuntu mu ishusho yayo. 7 Ariko mwebweho, nimwororoke mugwire mwuzure isi kandi mube benshi muri yo.”

8 Nuko Imana ibwira Nowa n’abahungu be bari kumwe na we iti 9 “dore nshyize isezerano ryanjye hagati yanjye namwe n’urubyaro rwanyu ruzabakurikira, 10 n’ibifite ubugingo byose biri kumwe namwe, mu nyoni no mu bisiga no mu nyamaswa no mu byaremwe byose bifite ubuzima biri kumwe namwe ku isi, ibyasohotse mu nkuge byose n’ibyaremwe byose bifite ubuzima biri ku isi. 11 Ngiranye namwe isezerano: ibifite umubiri byose ntibizongera kurimburwa n’amazi y’umwuzure, kandi ntihazongera kubaho umwuzure ngo urimbure isi.”

12 Imana yongeraho iti “iki ni cyo kimenyetso cy’isezerano nshyize hagati yanjye namwe n’ibifite ubugingo byose biri kumwe nawe, rizahoraho kugeza ku bo mu bihe bitarondoreka. 13 Nshyize umukororombya wanjye mu bicu kugira ngo ube ikimenyetso cy’isezerano riri hagati yanjye n’isi. 14 Igihe cyose nzajya nzana igicu hejuru y’isi, umukororombya uzajya uboneka muri icyo gicu, 15 maze nibuke isezerano ryanjye riri hagati yanjye namwe n’ibifite ubugingo byo mu bifite umubiri byose. Kandi ntihazongera kubaho umwuzure w’amazi ngo urimbure ibifite umubiri byose. 16 Umukororombya uzajya ugaragara mu bicu, kandi nzajya nywubona nibuke isezerano ry’ibihe bitarondoreka riri hagati yanjye n’ibifite ubugingo byo mu bifite umubiri byose biri ku isi.”

17 Imana yongera kubwira Nowa iti “iki ni cyo kimenyetso cy’isezerano nshyize hagati yanjye n’ibifite umubiri byose biri ku isi.”

18 Abahungu ba Nowa basohotse mu nkuge ni Shemu, Hamu na Yafeti. Nyuma yaho Hamu yabyaye Kanani. 19 Abo ni bo bahungu batatu ba Nowa, kandi ni bo abatuye isi bose bakomotseho bakwira hirya no hino.

20 Nuko Nowa atangira guhinga, atera uruzabibu. 21 Hanyuma anywa divayi arasinda, maze yambara ubusa ari mu ihema rye. 22 Hamu se wa Kanani abona ubwambure bwa se maze ajya kubibwira abavandimwe be bombi bari hanze. 23 Shemu na Yafeti babyumvise bafata umwitero bawushyira ku bitugu byabo bagenza umugongo, nuko batwikira ubwambure bwa se batamwerekejeho amaso, bityo ntibareba ubwambure bwe.

24 Amaherezo Nowa arakanguka inzoga zamushizemo, maze amenya ibyo umuhungu we muto yamukoreye. 25 Nuko aravuga ati

“Kanani avumwe.

Azabe umugaragu usuzuguritse w’abavandimwe be.”

26 Yongeraho ati
“Yehova Imana ya Shemu nasingizwe,
Kandi Kanani abe umugaragu wa Shemu.

27 Imana ihe Yafeti ahantu hagari,
Kandi ature mu mahema ya Shemu.
Kanani azabe umugaragu we.”

28 Nowa yaramye indi myaka magana atatu na mirongo itanu nyuma y’umwuzure. 29 Iminsi yose Nowa yaramye ni imyaka magana cyenda na mirongo itanu, hanyuma arapfa.

Intangiriro  10 : 1 - 32

10 Iyi ni inkuru ivuga iby’amateka y’abahungu ba Nowa, ari bo Shemu, Hamu na Yafeti.

Nyuma y’umwuzure batangiye kubyara abana. 2 Bene Yafeti ni Gomeri na Magogi na Madayi na Yavani na Tubali na Mesheki na Tirasi.

3 Bene Gomeri ni Ashikenazi na Rifati na Togaruma.

4 Bene Yavani ni Elisha na Tarushishi na Kitimu na Dodanimu.

5 Abo ni bo abaturage bo mu birwa by’amahanga bakomotseho bakwirakwira mu bihugu byabo, nk’uko indimi zabo ziri, n’imiryango yabo n’ibihugu byabo.

6 Bene Hamu ni Kushi na Misirayimu na Puti na Kanani.

7 Bene Kushi ni Seba na Havila na Sabuta na Rama na Sabuteka.

Bene Rama ni Sheba na Dedani.

8 Kushi yabyaye Nimurodi. Uwo ni we muntu w’igihangange wa mbere wabaye ku isi. 9 Yari umuhigi w’igihangange urwanya Yehova. Ni yo mpamvu bavuga ngo “nka Nimurodi, umuhigi w’igihangange urwanya Yehova.” 10 Ubwami bwe bwatangiriye i Babeli na Ereki na Akadi na Kalune mu gihugu cy’i Shinari. 11 Yavuye muri icyo gihugu akomeza ajya muri Ashuri, atangira kubaka Nineve na Rehoboti-Iri na Kala 12 na Reseni iri hagati ya Nineve na Kala: iyo migi ni yo igize wa mugi ukomeye.*

13 Misirayimu yabyaye Ludimu na Anamimu na Lehabimu na Nafutuhimu 14 na Patirusimu na Kasiluhimu, (ari we Abafilisitiya bakomotseho) na Kafutorimu.

15 Kanani yabyaye imfura ye Sidoni, abyara na Heti 16 n’Abayebusi n’Abamori n’Abagirugashi 17 n’Abahivi n’Abaruki n’Abasini 18 n’Abaruvadi n’Abazemari n’Abanyahamati; hanyuma imiryango y’Abanyakanani iratatana. 19 Urugabano rw’Abanyakanani rwaheraga i Sidoni rukagera i Gerari hafi y’i Gaza, rukagera n’i Sodomu n’i Gomora na Adima na Zeboyimu hafi y’i Lasha. 20 Abo ni bo bene Hamu nk’uko imiryango yabo iri n’indimi zabo mu bihugu byabo, nk’uko amahanga yabo ari.

21 Kandi hari abakomotse kuri Shemu, sekuruza wa bene Eberi bose, akaba murumuna wa Yafeti. 22 Bene Shemu ni Elamu na Ashuri na Arupakisadi na Ludi na Aramu.

23 Bene Aramu ni Usi na Huli na Geteri na Mashi.

24 Arupakisadi yabyaye Shela, Shela na we abyara Eberi.

25 Eberi yabyaye abahungu babiri. Umwe yitwaga Pelegi kuko mu gihe cye isi yiciyemo ibice; umuvandimwe we yitwaga Yokitani.

26 Yokitani yabyaye Alumodadi na Shelefu na Hazarimaveti na Yera 27 na Hadoramu na Uzali na Dikila 28 na Obali na Abimayeli na Sheba 29 na Ofiri na Havila na Yobabu; abo bose bari bene Yokitani.

30 Igihugu bari batuyemo cyaheraga i Mesha kikagera i Sefari, mu karere k’imisozi miremire yo mu Burasirazuba.

31 Abo ni bo bene Shemu nk’uko imiryango yabo iri n’indimi zabo mu bihugu byabo, nk’uko amahanga yabo ari.

32 Iyo ni yo miryango y’abahungu ba Nowa nk’uko imiryango y’ababakomokaho iri n’amahanga yabo, kandi abo ni bo amahanga yose yakomotseho, akwirakwira hirya no hino ku isi nyuma y’umwuzure.

^ Intang 10:12 It 10:12


 Mu giheburayo ni “uwo ni wo wa mugi ukomeye.” Uwo mugi ushobora kuba werekeza ku mugi umwe wari ugizwe na Nineve n’iyo migi yose uko ari itatu.



Intangiriro  11 : 1 - 32

11 Icyo gihe isi yose yari ifite ururimi rumwe n’amagambo amwe. 2 Abantu bakomeje kugenda berekeza iburasirazuba, babona ikibaya mu gihugu cy’i Shinari, maze barahatura. 3 Barabwirana bati “nimuze tubumbe amatafari tuyatwike.” Nuko bakoresha amatafari mu cyimbo cy’amabuye, bayafatanyisha godoro. 4 Hanyuma baravuga bati “nimuze twiyubakire umugi, twubake n’umunara ugera ku ijuru, maze twiheshe izina rikomeye kugira ngo tudatatana tugakwira ku isi hose.”

5 Yehova aramanuka ajya kureba umugi n’umunara abantu bari bubatse. 6 Hanyuma Yehova aravuga ati “aba bantu ni ubwoko bumwe kandi bose bavuga ururimi rumwe, none dore ibyo batangiye gukora. Ubu nta kintu bazagambirira gukora ngo bananirwe kukigeraho. 7 Reka noneho tumanuke dusobanye ururimi rwabo kugira ngo hatazagira uwumva ururimi rw’undi.” 8 Nuko Yehova arabatatanya bakwira ku isi hose, amaherezo barorera kubaka uwo mugi. 9 Ni yo mpamvu uwo mugi wiswe Babeli, kuko aho ari ho Yehova yasobanyirije ururimi rw’isi yose, kandi ni ho Yehova yabatatanyirije bakwira ku isi hose.

10 Iyi ni inkuru ivuga iby’amateka ya Shemu.

Shemu yari afite imyaka ijana ubwo yabyaraga Arupakisadi, imyaka ibiri nyuma y’umwuzure. 11 Shemu amaze kubyara Arupakisadi yaramye indi myaka magana atanu. Hagati aho yabyaye abahungu n’abakobwa.

12 Arupakisadi  yamaze imyaka mirongo itatu n’itanu, hanyuma abyara Shela. 13 Arupakisadi amaze kubyara Shela, yaramye indi myaka magana ane n’itatu. Hagati aho yabyaye abahungu n’abakobwa.

14 Shela yamaze imyaka mirongo itatu, hanyuma abyara Eberi. 15 Shela amaze kubyara Eberi, yaramye indi myaka magana ane n’itatu. Hagati aho yabyaye abahungu n’abakobwa.

16 Eberi yamaze imyaka mirongo itatu n’ine, hanyuma abyara Pelegi. 17 Eberi amaze kubyara Pelegi yaramye indi myaka magana ane na mirongo itatu. Hagati aho yabyaye abahungu n’abakobwa.

18 Pelegi yamaze imyaka mirongo itatu, hanyuma abyara Rewu. 19 Pelegi amaze kubyara Rewu, yaramye indi myaka magana abiri n’icyenda. Hagati aho yabyaye abahungu n’abakobwa.

20 Rewu yamaze imyaka mirongo itatu n’ibiri, hanyuma abyara Serugi. 21 Rewu amaze kubyara Serugi, yaramye indi myaka magana abiri n’irindwi. Hagati aho yabyaye abahungu n’abakobwa.

22 Serugi yamaze imyaka mirongo itatu, hanyuma abyara Nahori. 23 Serugi amaze kubyara Nahori, yaramye indi myaka magana abiri. Hagati aho yabyaye abahungu n’abakobwa.

24 Nahori yamaze imyaka makumyabiri n’icyenda, hanyuma abyara Tera. 25 Nahori amaze kubyara Tera, yaramye indi myaka ijana na cumi n’icyenda. Hagati aho yabyaye abahungu n’abakobwa.

26 Tera yamaze imyaka mirongo irindwi, hanyuma abyara Aburamu, Nahori na Harani.

27 Iyi ni inkuru ivuga iby’amateka ya Tera.

Tera yabyaye Aburamu, Nahori na Harani. Harani na we yabyaye Loti. 28 Nyuma yaho Harani yaje gupfa igihe yari kumwe na se Tera mu gihugu yavukiyemo cya Uri y’Abakaludaya. 29 Aburamu na Nahori bashaka abagore. Umugore wa Aburamu yitwaga Sarayi, naho umugore wa Nahori akitwa Miluka, umukobwa wa Harani, se wa Miluka na Yisika. 30 Ariko Sarayi yari ingumba, nta mwana yagiraga.

31 Hanyuma  Tera  afata umuhungu we Aburamu n’umwuzukuru we Loti, umuhungu wa Harani, na Sarayi umukazana we, umugore w’umuhungu we Aburamu, bava muri Uri y’Abakaludaya bajya mu gihugu cy’i Kanani, baza kugera i Harani baturayo. 32 Iminsi yose Tera yaramye ni imyaka magana abiri n’itanu, hanyuma apfira i Harani.

Intangiriro  12 : 1 - 20

12 Yehova abwira Aburamu ati “va mu gihugu cyawe no muri bene wanyu no mu rugo rwa so, ujye mu gihugu nzakwereka. 2 Nzakugira ishyanga rikomeye nguhe umugisha, kandi izina ryawe nzarigira izina rikomeye, nawe uzabere abandi umugisha. 3 Nzaha umugisha abakwifuriza umugisha, ukuvuma nzamuvuma, kandi imiryango yose yo mu isi izihesha umugisha binyuze kuri wowe.”

4 Nuko Aburamu aragenda nk’uko Yehova yari yabimubwiye, kandi Loti ajyana na we. Aburamu yari afite imyaka mirongo irindwi n’itanu igihe yavaga i Harani. 5 Nuko Aburamu afata umugore we Sarayi na Loti umuhungu wa mukuru we, n’ibintu byose bari batunze, n’abagaragu bose yari yararonkeye i Harani, maze barahaguruka berekeza mu gihugu cy’i Kanani. Amaherezo bagera mu gihugu cy’i Kanani. 6 Aburamu anyura muri icyo gihugu agera i Shekemu hafi y’ibiti binini by’i More. Icyo gihe Abanyakanani ni bo bari batuye muri icyo gihugu. 7 Nuko Yehova abonekera Aburamu aramubwira ati “iki gihugu nzagiha urubyaro rwawe.” Hanyuma aho hantu ahubaka igicaniro, acyubakira Yehova wari wamubonekeye. 8 Nyuma yaho arahava ajya mu karere k’imisozi miremire mu burasirazuba bwa Beteli, maze ashinga ihema hagati ya Beteli na Ayi, Beteli iri mu burengerazuba naho Ayi iri mu burasirazuba. Ahubakira Yehova igicaniro kandi atangira kwambaza izina rya Yehova. 9 Nyuma yaho Aburamu arahava, agenda akambika ahantu hatandukanye yerekeza mu butayu bwa Negebu.

10 Nuko inzara itera muri icyo gihugu, maze Aburamu aramanuka ajya kuba umwimukira mu gihugu cya Egiputa, kuko inzara yacaga ibintu muri icyo gihugu. 11 Igihe yari hafi kugera muri Egiputa, yabwiye umugore we Sarayi ati “nzi neza ko uri umugore ufite uburanga. 12 Nta gushidikanya ko Abanyegiputa bazakubona bakavuga bati ‘uyu ni umugore we.’ Kandi rwose bazanyica, ariko wowe nta cyo bazagutwara. 13 None ndakwinginze uzajye uvuga ko uri mushiki wanjye kugira ngo ngirirwe neza biturutse kuri wowe, kandi ubugingo bwanjye buzabaho bitewe nawe.”

14 Nuko Aburamu akimara kugera muri Egiputa, Abanyegiputa barebye uwo mugore babona ari mwiza cyane. 15 Abatware ba Farawo na bo baramubona batangira kumushimira Farawo, maze uwo mugore ajyanwa kwa Farawo. 16 Nuko Farawo agirira Aburamu neza ku bw’uwo mugore, amuha intama n’inka n’indogobe n’abagaragu n’abaja n’indogobe z’ingore n’ingamiya. 17 Hanyuma Yehova ateza Farawo n’abo mu rugo rwe ibyago bikomeye amuhora Sarayi umugore wa Aburamu. 18 Farawo abibonye ahamagaza Aburamu aramubwira ati “ibyo wankoreye ni ibiki? Kuki utambwiye ko ari umugore wawe? 19 Kuki wavuze uti ‘ni mushiki wanjye,’ none nkaba nari ngiye kumugira umugore wanjye? Nguyu umugore wawe. Mufate ugende!” 20 Nuko Farawo ategeka abantu be ibyo bagombaga gukorera Aburamu, hanyuma baramuherekeza aragenda we n’umugore we n’ibyo yari atunze byose.

Intangiriro  13 : 1 - 18

13 Nyuma y’ibyo Aburamu ava muri Egiputa we n’umugore we n’ibyo yari atunze byose, ajyana na Loti bagera i Negebu. 2 Kandi Aburamu yari afite ubutunzi bwinshi cyane bugizwe n’amatungo, zahabu n’ifeza. 3 Nuko ava i Negebu agenda akambika ahantu hatandukanye maze agera i Beteli aho yari yarashinze ihema bwa mbere, hagati y’i Beteli na Ayi, 4 aho igicaniro yubatse mbere cyari kiri. Nuko Aburamu yambarizayo izina rya Yehova.

5 Icyo gihe Loti wagendanaga na Aburamu, na we yari afite intama n’inka n’amahema. 6 Nuko icyo gihugu kibabana gito ntibashobora kugituranamo bitewe n’uko ubutunzi bwabo bwari bwarabaye bwinshi cyane, bigatuma badashobora gukomeza kubana. 7 Havuka intonganya hagati y’abashumba b’amatungo ya Aburamu n’ab’amatungo ya Loti, kandi icyo gihe Abanyakanani n’Abaperizi ni bo bari batuye muri icyo gihugu. 8 Hanyuma Aburamu abwira Loti ati “he gukomeza kubaho intonganya hagati yanjye nawe, no hagati y’abashumba banjye n’abawe kuko turi abavandimwe. 9 Mbese igihugu cyose ntikiri imbere yawe? Reka dutandukane. Nujya ibumoso ndajya iburyo, nujya iburyo ndajya ibumoso.” 10 Nuko Loti yubura amaso yitegereza Akarere kose ka Yorodani, abona ko hose ari ahantu hanese; icyo gihe hari mbere y’uko Yehova arimbura Sodomu na Gomora; abona hameze nk’ubusitani bwa Yehova, mbese hameze nk’igihugu cya Egiputa kugeza i Sowari. 11 Nuko Loti yihitiramo Akarere kose ka Yorodani, maze arimuka ajya gukambika mu burasirazuba, batandukana batyo. 12 Aburamu atura mu gihugu cy’i Kanani, ariko Loti we atura mu migi yo muri ako Karere. Amaherezo aza gushinga ihema rye hafi y’i Sodomu. 13 Abantu b’i Sodomu bari babi kandi bari abanyabyaha ruharwa bacumura kuri Yehova.

14 Nuko Loti amaze gutandukana na Aburamu, Yehova abwira Aburamu ati “ubura amaso urebe uhereye aho uri, urebe mu majyaruguru no mu majyepfo no mu burasirazuba no mu burengerazuba, 15 kuko iki gihugu cyose ureba nzakiguha wowe n’urubyaro rwawe kugeza ibihe bitarondoreka. 16 Kandi urubyaro rwawe nzaruhindura nk’umusenyi wo mu isi, ku buryo niba hari uwabasha kubara umukungugu wo hasi, ubwo urubyaro rwawe na rwo rushobora kubarika. 17 Haguruka ugende, utambagire iki gihugu mu burebure bwacyo no mu bugari bwacyo kuko ari wowe nzagiha.” 18 Nuko Aburamu akomeza kuba mu mahema. Nyuma yaho ajya gutura mu biti binini by’i Mamure, biri i Heburoni. Ahageze yubakira Yehova igicaniro.

Intangiriro  14 : 1 - 24

14 Ku ngoma ya Amurafeli umwami w’i Shinari na Ariyoki umwami wa Elasari na Kedorulawomeri umwami wa Elamu na Tidali umwami w’i Goyimu, 2 abo bami barwanye na Bera umwami w’i Sodomu na Birusha umwami w’i Gomora na Shinabu umwami wa Adima na Shemeberi umwami w’i Zeboyimu n’umwami w’i Bela (ari ho hitwa Sowari). 3 Abo bose batabariye hamwe bagera mu Kibaya cy’i Sidimu, ni ukuvuga Inyanja y’Umunyu.

4 Bari barakoreye Kedorulawomeri mu gihe cy’imyaka cumi n’ibiri, ariko mu mwaka wa cumi n’itatu barigomeka. 5 Nuko mu mwaka wa cumi n’ine, Kedorulawomeri araza, azana n’abami bari kumwe na we, maze baneshereza Abarefayimu muri Ashiteroti-Karunayimu, baneshereza Abazuzimu i Hamu, baneshereza Abemimu i Shave-Kiriyatayimu, 6 baneshereza Abahori mu misozi yabo ya Seyiri babageza muri Eli-Parani iri ku rugabano rw’ubutayu. 7 Hanyuma barahindukira bagera i Eni-Mishipati, ari ho hitwa i Kadeshi, maze batsinda igihugu cyose cy’Abamaleki n’Abamori bari batuye i Hasasoni-Tamari.

8 Icyo gihe umwami w’i Sodomu atabarana n’umwami w’i Gomora n’umwami wa Adima n’umwami w’i Zeboyimu n’umwami w’i Bela (ari ho hitwa Sowari), birema urugamba barwanira na bo mu Kibaya cy’i Sidimu, 9 barwana na Kedorulawomeri umwami wa Elamu na Tidali umwami w’i Goyimu na Amurafeli umwami w’i Shinari na Ariyoki umwami wa Elasari: abami bane barwanya batanu. 10 Icyo gihe Ikibaya cy’i Sidimu cyari cyuzuyemo imyobo ya godoro. Maze abami b’i Sodomu n’i Gomora barahunga bagenda bagwa muri iyo myobo, abasigaye bahungira mu karere k’imisozi miremire. 11 Hanyuma abatsinze banyaga ibintu byose by’i Sodomu n’i Gomora n’ibyokurya byabo byose maze baragenda. 12 Nanone bafata mpiri Loti, umuhungu wa mukuru wa Aburamu, banyaga n’ibintu bye maze baragenda. Icyo gihe Loti yari atuye i Sodomu.

13 Hanyuma umuntu wari wacitse ku icumu araza abibwira Aburamu w’Umuheburayo. Icyo gihe yabaga mu mahema mu biti binini bya Mamure w’Umwamori, umuvandimwe wa Eshikoli na Aneri. Kandi abo bari baragiranye isezerano na Aburamu. 14 Aburamu yumva ko umuvandimwe we yajyanywe ho umunyago. Nuko yegeranya abantu be batojwe, abagaragu magana atatu na cumi n’umunani bavukiye mu rugo rwe, maze akurikira ba bami agera i Dani. 15 Bigeze nijoro agabanya ingabo ze mo imitwe, we n’abagaragu be barwanya ba bami barabanesha, bakomeza kubakurikira babageza i Hoba, mu majyaruguru y’i Damasiko. 16 Nuko agarura ibintu byose bari banyaze, agarura n’umuvandimwe we Loti n’ibintu bye n’abagore n’abandi bantu.

17 Hanyuma umwami w’i Sodomu ajya kumusanganira igihe yari ahindukiye avuye kunesha Kedorulawomeri n’abami bari kumwe na we, amusanga mu Kibaya cya Shave, ari cyo Kibaya cy’umwami. 18 Melikisedeki umwami w’i Salemu amuzanira umugati na divayi, kandi yari umutambyi w’Imana Isumbabyose. 19 Nuko amuha umugisha aravuga ati

“Aburamu nahabwe umugisha n’Imana Isumbabyose,
Yo Muremyi w’ijuru n’isi;
20 Kandi hasingizwe Imana Isumbabyose,
Yakugabije abagukandamiza!”

Nuko Aburamu amuha icya cumi cya byose.

21 Hanyuma umwami w’i Sodomu abwira Aburamu ati “mpa abantu, ariko ibintu byo ubyijyanire.” 22 Aburamu asubiza umwami w’i Sodomu ati “nzamuye ukuboko kwanjye ndahirira imbere ya Yehova Imana Isumbabyose, Umuremyi w’ijuru n’isi, 23 ko uhereye ku rudodo ukageza ku mushumi w’urukweto, nta kintu cyawe nzatwara kugira ngo utazavaho uvuga uti ‘ni jye watumye Aburamu aba umukire.’ 24 Nta kintu na kimwe ntwara, keretse ibyo aba basore bamaze kurya, n’umugabane w’abantu bajyanye nanjye, ari bo Aneri na Eshikoli na Mamure, ubareke batware umugabane wabo.”

Intangiriro  15 : 1 - 21

15 Nyuma y’ibyo, ijambo rya Yehova rigera kuri Aburamu mu iyerekwa rigira riti “Aburamu, witinya. Ndi ingabo igukingira. Uzahabwa ingororano ikomeye cyane.” 2 Aburamu abyumvise aravuga ati “Yehova Mwami w’Ikirenga, ingororano yawe izamarira iki ko ubona nta kana ngira, kandi uzazungura ibyo mu nzu yanjye ari Eliyezeri Umunyadamasiko?” 3 Aburamu yongeraho ati “dore nta rubyaro wampaye, kandi umugaragu wo mu rugo rwanjye ni we uzanzungura aragwe ibyanjye.” 4 Ariko Yehova aramusubiza ati “uwo si we uzakuzungura ngo aragwe ibyawe, ahubwo uzaturuka mu nda yawe ni we uzakuzungura aragwe ibyawe.”

5 Nuko amujyana hanze aramubwira ati “ubura amaso urebe ku ijuru maze ubare inyenyeri, niba ushobora kuzibara.” Arongera aramubwira ati “urubyaro rwawe na rwo ni ko ruzangana.” 6 Nuko yizera Yehova, na we abimuhwanyiriza no gukiranuka. 7 Hanyuma yongera kumubwira ati “ndi Yehova wagukuye muri Uri y’Abakaludaya kugira ngo nguhe iki gihugu kibe icyawe.” 8 Nuko aravuga ati “Yehova Mwami w’Ikirenga, nzabwirwa n’iki ko iki gihugu kizaba icyanjye?” 9 Na we aramusubiza ati “nshakira ikimasa kimaze imyaka itatu n’inyagazi y’ihene imaze imyaka itatu, n’imfizi y’intama imaze imyaka itatu, n’intungura n’icyana cy’inuma.” 10 Nuko afata ayo matungo yose ayacamo kabiri, maze ibyo bice abirambika byerekeranye, ariko inyoni zo ntiyazicamo ibice. 11 Ibisiga bitangira kumanuka bigwa kuri izo ntumbi, ariko Aburamu akomeza kujya abyirukana.

12 Hashize umwanya, igihe izuba ryari rigiye kurenga, Aburamu arasinzira cyane, maze umwijima w’icuraburindi uteye ubwoba uramugwira. 13 Nuko Imana itangira kubwira Aburamu iti “umenye udashidikanya ko urubyaro rwawe ruzaba abimukira mu gihugu kitari icyabo, kandi abo muri icyo gihugu bazabagira abacakara, kandi bazabababaza mu gihe cy’imyaka magana ane. 14 Ariko icyo gihugu kizabagira abacakara nzagicira urubanza, kandi bazakivamo bajyanye ubutunzi bwinshi. 15 Naho wowe, uzagenda amahoro usange ba sokuruza; uzahambwa ushaje neza. 16 Ariko mu gihe cy’abuzukuruza babo ni bwo bazagaruka ino, kuko icyaha cy’Abamori kitaruzura.”

17 Icyo gihe izuba ryarimo rirenga, maze haza umwijima w’icuraburindi n’itanura ricumba, kandi umuriro waka unyura hagati ya bya bice. 18 Kuri uwo munsi Yehova agirana na Aburamu isezerano, agira ati “urubyaro rwawe nzaruha iki gihugu, uhereye ku ruzi rwa Egiputa ukageza kuri rwa ruzi runini, ari rwo ruzi rwa Ufurate. 19 Nzaruha igihugu cy’Abakeni, icy’Abakenizi n’icy’Abakadimoni, 20 icy’Abaheti, icy’Abaperizi n’icy’Abarefayimu, 21 icy’Abamori, icy’Abanyakanani, icy’Abagirugashi n’icy’Abayebusi.”

Intangiriro  16 : 1 - 16

16 Icyo gihe Sarayi umugore wa Aburamu nta bana yari yaramubyariye. Icyakora yari afite umuja w’Umunyegiputa witwaga Hagari. 2 Nuko Sarayi abwira Aburamu ati “dore Yehova yatumye ntashobora kubyara; none ryamana n’umuja wanjye, ahari yambyarira abana.” Nuko Aburamu yumvira Sarayi. 3 Hanyuma Sarayi umugore wa Aburamu afata Hagari umuja we w’Umunyegiputa, amuha umugabo we Aburamu ngo amugire umugore we. Icyo gihe Aburamu yari amaze imyaka icumi aba mu gihugu cy’i Kanani. 4 Nuko aryamana na Hagari maze aratwita. Hagari amaze kumenya ko atwite atangira gusuzugura nyirabuja.

5 Sarayi abibonye abwira Aburamu ati “ibyo uyu muja angirira byose bikubarweho. Ni jye washyize umuja wanjye mu gituza cyawe, none yamaze kumenya ko atwite atangira kunsuzugura. Yehova aducire urubanza jye nawe.” 6 Aburamu abwira Sarayi ati “dore umuja wawe ari mu maboko yawe, umukoze icyo ushaka.” Nuko Sarayi atangira kumufata nabi, ku buryo yamuhunze.

7 Nyuma yaho umumarayika wa Yehova amusanga mu butayu ku iriba ry’amazi, riri ku nzira ijya i Shuri. 8 Aramubwira ati “yewe Hagari muja wa Sarayi, urava he ukajya he?” Aramusubiza ati “ndahunga mabuja Sarayi.” 9 Nuko uwo mumarayika wa Yehova aramubwira ati “subira kwa nyokobuja maze wicishe bugufi umugandukire.” 10 Hanyuma uwo mumarayika wa Yehova aramubwira ati “nzagwiza cyane urubyaro rwawe rube rwinshi, rwe kubarika.” 11 Uwo mumarayika wa Yehova yongeraho ati “dore uratwite kandi uzabyara umwana w’umuhungu, uzamwite Ishimayeli, kuko Yehova yumvise akababaro kawe. 12 Naho uwo mwana we, azamera nk’imparage. Azarwanya abantu bose kandi abantu bose bazamurwanya; kandi azabamba ihema rye imbere y’abavandimwe be bose.”

13 Nuko yambaza izina rya Yehova wavuganaga na we, ati “uri Imana ireba,” kuko yagize ati “ese mu by’ukuri aha ni ho mboneye undeba?” 14 Ni cyo cyatumye iryo riba ryitwa Beri-Lahayi-Royi. Riri hagati ya Kadeshi na Beredi. 15 Nyuma yaho Hagari abyarira Aburamu umwana w’umuhungu, maze uwo muhungu Hagari amubyariye, Aburamu amwita Ishimayeli. 16 Aburamu yari afite imyaka mirongo inani n’itandatu igihe Hagari yamubyariraga Ishimayeli.

Intangiriro  17 : 1 - 27

17 Igihe Aburamu yari afite imyaka mirongo cyenda n’icyenda, Yehova yaramubonekeye aramubwira ati “ndi Imana Ishoborabyose. Ujye ugendera imbere yanjye kandi ube indakemwa. 2 Kandi nshyize isezerano ryanjye hagati yanjye nawe, ko nzakugwiza cyane.”

3 Nuko Aburamu abyumvise yikubita hasi yubamye, maze Imana ikomeza kuvugana na we igira iti 4 “dore mfitanye nawe isezerano, kandi rwose uzaba se w’amahanga menshi. 5 Ntuzongera kwitwa Aburamu ukundi, ahubwo uzitwa Aburahamu, kuko nzakugira sekuruza w’amahanga menshi. 6 Nzatuma wororoka cyane nkugire amahanga menshi, kandi uzakomokwaho n’abami.

7 “Nzasohoza isezerano ryanjye riri hagati yanjye nawe n’urubyaro rwawe n’abazarukomokaho, ribe isezerano ry’ibihe bitarondoreka, kugira ngo mbe Imana yawe n’iy’urubyaro rwawe ruzagukurikira. 8 Kandi iki gihugu utuyemo uri umwimukira, ari cyo gihugu cy’i Kanani cyose, nzakiguha wowe n’urubyaro rwawe ruzagukurikira, kibe icyanyu kugeza ibihe bitarondoreka; kandi nzaba Imana yabo.”

9 Imana yongera kubwira Aburahamu iti “nawe ukomeze isezerano ryanjye, wowe n’urubyaro rwawe n’abazarukomokaho. 10 Iri ni ryo sezerano muzakomeza hagati yanjye namwe, ndetse n’urubyaro rwanyu ruzabakurikira: umuntu wese w’igitsina gabo wo muri mwe agomba gukebwa. 11 Muzajye mukebwa, kandi icyo kizababere ikimenyetso cy’isezerano riri hagati yanjye namwe. 12 Umwana w’umuhungu wese wo muri mwe umaze iminsi umunani avutse agomba gukebwa, nk’uko ibisekuru byanyu bizakurikirana, ni ukuvuga umwana wese wavukiye mu rugo rwawe, n’umuntu wese waguzwe amafaranga ku munyamahanga utari uwo mu rubyaro rwawe. 13 Umugabo wese wavukiye mu rugo rwawe n’umugabo wese waguze amafaranga yawe agomba gukebwa; kandi isezerano ryanjye rigaragarira ku mubiri wanyu, rigomba kuba isezerano ry’ibihe bitarondoreka. 14 Umuntu wese w’igitsina gabo utazakebwa, uwo muntu azicwe avanwe mu bwoko bwe. Azaba yishe isezerano ryanjye.”

15 Imana ikomeza kubwira Aburahamu iti “naho Sarayi umugore wawe ntuzongere kumwita Sarayi, kuko azitwa Sara. 16 Nzamuha umugisha kandi azakubyarira umwana w’umuhungu. Nzamuha umugisha kandi azakomokwaho n’amahanga; abami b’amahanga bazamukomokaho.” 17 Aburahamu abyumvise yikubita hasi yubamye, atangira guseka no kwibwira mu mutima we ati “mbese umugabo w’imyaka ijana azabyara umwana, na Sara umugore w’imyaka mirongo cyenda abyare?”

18 Hanyuma Aburahamu abwira Imana y’ukuri ati “Ishimayeli arakabaho imbere yawe!” 19 Imana na yo iramubwira iti “Sara umugore wawe, agiye kuzakubyarira umwana w’umuhungu, uzamwite Isaka. Nzashyira isezerano ryanjye hagati yanjye na we n’urubyaro rwe, ribe isezerano ry’ibihe bitarondoreka. 20 Naho ku bihereranye na Ishimayeli, nakumvise. Na we nzamuha umugisha ntume yororoka kandi agwire cyane. Azakomokwaho n’abatware cumi na babiri, kandi nzamugira ishyanga rikomeye. 21 Icyakora isezerano ryanjye nzarigirana na Isaka, uwo Sara azakubyarira, mu gihe nk’iki cy’umwaka utaha.”

22 Nuko Imana irangije kuvugana na Aburahamu iragenda. 23 Hanyuma Aburahamu afata umuhungu we Ishimayeli n’abantu b’igitsina gabo bose bavukiye mu rugo rwe n’umuntu wese yaguze amafaranga ye, ni ukuvuga buri muntu wese wo mu rugo rwa Aburahamu w’igitsina gabo, maze abakeba kuri uwo munsi nk’uko Imana yari yabimubwiye. 24 Aburahamu yari afite imyaka mirongo cyenda n’icyenda igihe yakebwaga. 25 Umuhungu we Ishimayeli yari afite imyaka cumi n’itatu igihe yakebwaga. 26 Uwo munsi ni bwo Aburahamu n’umuhungu we Ishimayeli bakebwe. 27 Kandi abagabo bose bo mu rugo rwe, ni ukuvuga umuntu wese wavukiye mu rugo rwe n’umuntu wese yaguze amafaranga ku munyamahanga, bakebanwa na we.

Intangiriro  18 : 1 - 33

18 Nyuma  yaho  Yehova amubonekera ari mu biti binini by’i Mamure, ubwo yari yicaye ku muryango w’ihema rye ku manywa, igihe haba hari icyokere cyinshi. 2 Yubuye amaso abona abagabo batatu bahagaze ku ntera runaka y’aho ari. Ababonye ava ku muryango w’ihema rye yiruka abasanga, maze abikubita imbere. 3 Hanyuma aravuga ati “Yehova, niba ntonnye mu maso yawe, ndakwinginze ntuce ku mugaragu wawe. 4 Reka bazane amazi maze babakarabye ibirenge, hanyuma muruhukire munsi y’igiti. 5 Nanjye ngiye kubazanira umugati muhumurize umutima. Nyuma yaho muri bugende, kuko icyo ari cyo cyatumye munyura aho umugaragu wanyu ari.” Na bo baravuga bati “ni byiza. Ubikore nk’uko ubivuze.”

6 Aburahamu arihuta asanga Sara mu ihema aramubwira ati “gira vuba ufate seya* eshatu z’ifu inoze, uyiponde maze ukore imigati yiburungushuye.” 7 Hanyuma Aburahamu ariruka ajya mu mashyo ye, atoranya ikimasa cyiza cy’umushishe maze agiha umugaragu we, arihuta ajya kugitegura. 8 Ibyo birangiye, Aburahamu afata amavuta n’amata na cya kimasa cy’umushishe yari yateguye abishyira imbere yabo. Arangije ahagarara iruhande rwabo munsi y’igiti igihe barimo barya.

9 Nuko baramubaza bati “umugore wawe Sara ari he?” Arabasubiza ati “ari hano mu ihema.” 10 Umwe muri abo bagabo akomeza agira ati “ni ukuri, umwaka utaha mu gihe nk’iki nzagaruka aho uri, kandi umugore wawe Sara azabyara umwana w’umuhungu.” Icyo gihe Sara yari ateze amatwi ari ku muryango w’ihema ryari inyuma y’uwo mugabo. 11 Kandi Aburahamu na Sara bari bashaje, bageze mu za bukuru. Sara ntiyari akijya mu mihango. 12 Nuko Sara asekera mu mutima we ati “ni ukuri koko nzagira ibyo byishimo kandi nshaje, n’umutware wanjye akaba ashaje?” 13 Hanyuma Yehova abwira Aburahamu ati “kuki Sara asetse akavuga ati ‘ni ukuri koko nzabyara kandi nshaje?’ 14 Mbese hari icyananira Yehova? Mu gihe cyagenwe nzagaruka aho uri, umwaka utaha mu gihe nk’iki, kandi Sara azabyara umwana w’umuhungu.” 15 Ariko kubera ko Sara yagize ubwoba, atangira kubihakana ati “ntabwo nsetse!” Nuko aramubwira ati “oya, urasetse!”

16 Hanyuma abo bagabo barahaguruka bava aho, berekeza amaso i Sodomu, kandi Aburahamu yari kumwe na bo abaherekeje. 17 Nuko Yehova aravuga ati “ese ndakomeza guhisha Aburahamu ibyo ngiye gukora? 18 N’ubundi kandi, Aburahamu azaba ishyanga rikomeye kandi rifite imbaraga, ndetse amahanga yose yo mu isi azihesha umugisha binyuze kuri we. 19 Kuko icyatumye mumenya ari ukugira ngo ategeke abana be n’abazamukomokaho bose, ngo bajye bakomeza inzira za Yehova, bakore ibyo gukiranuka no guca imanza zitabera, kugira ngo Yehova azahe Aburahamu ibyo yamusezeranyije byose.”

20 Nuko Yehova aravuga ati “ijwi rirenga ry’abataka bitotombera ibibera i Sodomu n’i Gomora ryangezeho, kandi icyaha cyabo kiraremereye cyane. 21 Niyemeje rwose kumanuka nkareba niba koko bakora ibihwanye no gutaka kw’abahitotombera kwangezeho, kandi niba atari byo, nabwo ndabimenya.”

22 Nuko abo bagabo barahindukira, bava aho bafata inzira ijya i Sodomu; ariko Yehova we yari agihagaze imbere ya Aburahamu. 23 Hanyuma Aburahamu aramwegera, aramubaza ati “ese koko uzarimburana abakiranutsi n’abanyabyaha? 24 Reka tuvuge ko muri uwo mugi harimo abakiranutsi mirongo itanu. Ubwo se uzabarimbura we kubabarira uwo mugi ku bw’abo bakiranutsi mirongo itanu bawurimo? 25 Ntibikabeho ko wakora ibintu nk’ibyo ngo urimburane umukiranutsi n’umunyabyaha, ku buryo ibyaba ku mukiranutsi ari na byo byaba ku munyabyaha! Oya, ntibikabeho ko wagenza utyo. Mbese Umucamanza w’isi yose ntazakora ibikwiriye?” 26 Nuko Yehova aramusubiza ati “ninsanga mu mugi w’i Sodomu harimo abakiranutsi mirongo itanu, nzababarira uwo mugi wose ku bw’abo bakiranutsi.” 27 Ariko Aburahamu arongera aravuga ati “dore niyemeje kuvugana na Yehova nubwo ndi umukungugu n’ivu gusa. 28 Reka tuvuge ko ku bakiranutsi mirongo itanu habuzeho batanu. Ese uzarimbura uwo mugi wose kubera abo batanu babuzeho?” Aramusubiza ati “sinzawurimbura ninsangayo mirongo ine na batanu.”

29 Aburahamu yongera kumubwira ati “reka tuvuge ko hariyo mirongo ine.” Na we aramusubiza ati “sinzawurimbura ku bw’abo mirongo ine.” 30 Ariko akomeza agira ati “Yehova, ndakwinginze nturakare, ahubwo undeke ngire icyo nongeraho: reka tuvuge ko hariyo abakiranutsi mirongo itatu.” Aramusubiza ati “sinzawurimbura ninsangayo abo mirongo itatu.” 31 Aburahamu yongeraho ati “dore niyemeje kuvugana na Yehova: reka tuvuge ko hariyo abakiranutsi makumyabiri.” Na we aramusubiza ati “sinzawurimbura ku bw’abo makumyabiri.” 32 Amaherezo aravuga ati “Yehova, ndakwinginze nturakare, ahubwo undeke mvuge iri rimwe risa: reka tuvuge ko hariyo icumi.” Na we aramusubiza ati “sinzawurimbura ku bw’abo icumi.” 33 Hanyuma Yehova arangije kuvugana na Aburahamu aragenda, Aburahamu na we asubira iwe.

Intangiriro  19 : 1 - 38

19 Nuko abo bamarayika bombi bagera i Sodomu nimugoroba, kandi Loti yari yicaye ku irembo ry’i Sodomu. Loti ababonye arahaguruka ajya kubasanganira, maze yikubita hasi yubamye. 2 Arababwira ati “databuja, ndabinginze muze mu nzu y’umugaragu wanyu muharare kandi babakarabye ibirenge. Hanyuma muze kuzinduka kare mwikomereze urugendo.” Na bo baramusubiza bati “oya, ahubwo turi burare ku karubanda.” 3 Ariko arabahata cyane ku buryo bajyanye na we bakinjira mu nzu ye. Hanyuma abategurira amafunguro, abokereza n’imigati idasembuwe, maze bararya.

4 Batararyama, abagabo bo muri uwo mugi w’i Sodomu, uhereye ku mwana w’umuhungu ukageza ku musaza, bose baza biremye agatsiko bagota iyo nzu. 5 Bahamagara Loti baramubwira bati “abagabo baje iwawe iri joro bari he? Basohore ubaduhe turyamane na bo.”

6 Amaherezo Loti arasohoka abasanga ku muryango, ariko akingira urugi inyuma ye. 7 Nuko arababwira ati “bavandimwe, ndabinginze ntimugire ikintu kibi mukora. 8 Dore mfite abakobwa babiri batararyamana n’umugabo. Reka mbasohore mbabahe. Hanyuma mubakoze icyo mushaka cyose. Gusa aba bagabo ntimugire icyo mubatwara kuko ari yo mpamvu baje kwikinga mu nzu yanjye.” 9 Na bo baramubwira bati “igirayo se!” Bongeraho bati “uyu mugabo yaje ari umwimukira atura hano ari nyakamwe, none arashaka no kwigira umucamanza. Ubu nonaha tugiye kugukorera ibibi biruta ibyo twari kubakorera.” Nuko basunika Loti cyane, kandi begera urugi bashaka kurumena. 10 Ba bagabo basohora amaboko bafata Loti bamwinjiza aho bari mu nzu, maze urugi bararukinga. 11 Bateza ubuhumyi abo bantu bari ku muryango w’inzu, uhereye ku muto muri bo ukageza ku mukuru, ku buryo bagerageje gushakisha aho umuryango uri bakaruha.

12 Nuko ba bagabo babwira Loti bati “hari bene wanyu ufite ino aha? Baba abakwe bawe n’abahungu bawe n’abakobwa bawe, mbese abawe bose bari muri uyu mugi, bakure aha hantu! 13 Tugiye kuharimbura, kuko ijwi ry’abataka bahitotombera ryageze imbere ya Yehova, none Yehova yadutumye kurimbura uyu mugi.” 14 Nuko Loti arasohoka maze avugana n’abakwe be bari kuzashyingiranwa n’abakobwa be, akomeza kubabwira ati “nimugire bwangu muve aha hantu kuko Yehova agiye kurimbura uyu mugi!” Ariko abakwe be babonaga ameze nk’umuntu wikinira.

15 Icyakora umuseke utambitse, abamarayika batitiriza Loti bamubwira bati “gira bwangu ufate umugore wawe n’abakobwa bawe bombi bari hano, kugira ngo mutarimbuka muzize icyaha cy’uyu mugi!” 16 Akomeje kuzarira, abo bagabo bamufata ukuboko we n’umugore we n’abakobwa be bombi babakura muri uwo mugi babashyira inyuma yawo, kuko Yehova yari amugiriye impuhwe. 17 Nuko bakimara kubageza ku nkengero z’uwo mugi, umwe muri bo aramubwira ati “hunga ukize ubugingo bwawe! Nturebe inyuma kandi ntugire aho uhagarara muri aka Karere kose! Hungira mu karere k’imisozi miremire kugira ngo utarimburwa!”

18 Hanyuma Loti arababwira ati “Yehova ndakwinginze, bye kuba bityo! 19 Dore umugaragu wawe natonnye mu maso yawe. Wangaragarije cyane ineza yuje urukundo urokora ubugingo bwanjye, ariko sinshobora guhungira mu karere k’imisozi miremire. Ndatinya ko nakugarizwa n’amakuba maze ngapfa. 20 None ndakwinginze, dore uriya mugi uri hafi nawuhungiramo kandi ni umugi muto. Ese mpungiye muri uriya mugi muto hari icyo bitwaye? Kandi ubugingo bwanjye bwakomeza kubaho!” 21 Nuko aramubwira ati “ibyo usabye ndabikwemereye, ntabwo ndi burimbure uwo mugi uvuze. 22 Ihute uhungireyo, kuko nta cyo nshobora gukora utaragera yo!” Ni cyo cyatumye yita uwo mugi Sowari.

23 Loti yageze i Sowari izuba ryarashe. 24 Hanyuma Yehova agusha imvura y’amazuku n’umuriro biturutse mu ijuru kuri Yehova, bigwa i Sodomu n’i Gomora. 25 Nuko arimbura iyo migi, ndetse n’ako Karere kose n’abaturage bose bo muri iyo migi n’ibimera byose byo ku butaka. 26 Umugore we wari umukurikiye areba inyuma, maze ahinduka inkingi y’umunyu.

27 Nuko bukeye kare mu gitondo Aburahamu ajya ha hantu yari yahagaze ari imbere ya Yehova. 28 Hanyuma yerekeza amaso i Sodomu n’i Gomora no muri ako Karere kose maze abona ibintu biteye ubwoba. Abona umwotsi mwinshi uzamuka muri ako karere umeze nk’umwotsi mwinshi uva mu itanura! 29 Kandi igihe Imana yarimburaga imigi yo muri ako Karere, yazirikanye Aburahamu kuko yafashe ingamba zo kurokora Loti, igihe yarimburaga iyo migi Loti yari atuyemo.

30 Nyuma yaho Loti ava i Sowari ajyana n’abakobwa be bombi ajya gutura mu karere k’imisozi miremire, kuko yatinye gutura i Sowari. Atangira gutura mu buvumo ari kumwe n’abakobwa be bombi. 31 Uw’imfura abwira murumuna we ati “dore data arashaje kandi muri iki gihugu nta mugabo uhari twashyingiranwa na we nk’uko bigenda ku isi hose. 32 None ngwino duhe data divayi anywe hanyuma turyamane na we, kugira ngo umuryango wa data udacika.”

33 Nuko muri iryo joro bahata se divayi; hanyuma uw’imfura aragenda aryamana na se, ariko se ntiyamenya igihe uwo mukobwa yaryamiye n’igihe yabyukiye. 34 Bukeye bwaho, uw’imfura abwira murumuna we ati “dore muri iri joro ryakeye naryamanye na data. None reka no muri iri joro tumuhe divayi anywe. Hanyuma nawe ugende uryamane na we, kugira ngo umuryango wa data udacika.” 35 Nuko no muri iryo joro bakomeza guha se divayi; hanyuma umuto aragenda aryamana na se, ariko se ntiyamenya igihe uwo mukobwa yaryamiye n’igihe yabyukiye. 36 Nuko abo bakobwa bombi ba Loti batwita inda za se. 37 Igihe kigeze uw’imfura abyara umwana w’umuhungu amwita Mowabu. Ni we sekuruza w’Abamowabu kugeza n’ubu. 38 Umuto na we abyara umwana w’umuhungu amwita Beni-Ami. Ni we sekuruza w’Abamoni kugeza n’ubu.

Intangiriro  20 : 1 - 18

20 Nuko Aburahamu ava aho ngaho yimukira i Negebu maze atura hagati y’i Kadeshi n’i Shuri, aba umwimukira i Gerari. 2 Aburahamu yongera kuvuga iby’umugore we Sara ati “ni mushiki wanjye.” Abimeleki umwami w’i Gerari abyumvise atuma abantu ngo bamuzanire Sara. 3 Hanyuma Imana ibonekera Abimeleki mu nzozi nijoro, iramubwira iti “dore umeze nk’uwapfuye bitewe n’umugore wacyuye, kuko ari umugore w’undi mugabo.” 4 Icyakora, Abimeleki yari atararyamana na we. Nuko aravuga ati “Yehova, ese koko ugiye kwica ishyanga ritariho urubanza? 5 Si we wambwiye ati ‘ni mushiki wanjye’? Uwo mugore na we ntiyambwiye ati ‘ni musaza wanjye’? Ibyo nakoze nabikoranye umutima mwiza, ntagambiriye ikibi.” 6 Nuko Imana y’ukuri imubwirira mu nzozi iti “nanjye namenye ko ibyo wabikoze ufite umutima utaryarya, kandi nanjye nakubujije kuncumuraho. Ni cyo cyatumye ntakwemerera kumukoraho. 7 Ariko noneho, uwo mugabo umusubize umugore we kuko ari umuhanuzi. Na we azinginga agusabira, ukomeze kubaho. Ariko nutamumusubiza, umenye ko no gupfa uzapfa, ugapfana n’abawe bose.”

8 Nuko Abimeleki azinduka kare mu gitondo ahamagara abagaragu be bose, abatekerereza ibyo bintu byose. Babyumvise bagira ubwoba bwinshi cyane. 9 Hanyuma Abimeleki ahamagaza Aburahamu aramubwira ati “ibyo wadukoreye ni ibiki, kandi ni iki nagucumuyeho cyatumye unteza icyaha gikomeye bene aka kageni, jye n’ubwami bwanjye? Wankoreye ibidakorwa.” 10 Nuko Abimeleki yongera kubwira Aburahamu ati “wadukoreye ibi bintu ushaka kugera ku ki?” 11 Aburahamu aramusubiza ati “nabitewe n’uko nibwiraga nti ‘nta gushidikanya, abantu b’aha ntibatinya Imana. Bazanyica bampora umugore wanjye nta kabuza.’ 12 Byongeye kandi, ni mushiki wanjye koko, kuko ari mwene data, uretse ko atari mwene mama, none akaba yarabaye umugore wanjye. 13 Igihe Imana yankuraga mu nzu ya data ikanzerereza, naramubwiye nti ‘ineza yuje urukundo uzangaragariza ni iyi: ahantu hose tuzajya tugera, uzajye uvuga uti “ni musaza wanjye.”’”

14 Hanyuma Abimeleki afata intama n’inka n’abagaragu n’abaja abiha Aburahamu, kandi amusubiza umugore we Sara. 15 Nanone Abimeleki aramubwira ati “dore igihugu cyanjye cyose kiri imbere yawe. Uture aho ushaka hose.” 16 Kandi abwira Sara ati “dore mpaye musaza wawe ibiceri by’ifeza igihumbi. Ni ibyo ntanze ku bwawe kugira ngo bibe ibyo gukinga mu maso abo muri kumwe bose no kwereka abantu bose ko utariho umugayo.” 17 Nuko Aburahamu yinginga Imana y’ukuri, maze ikiza Abimeleki n’umugore we n’abaja be, batangira kubyara abana. 18 Kuko Yehova yari yarazibye inda ibyara y’abo mu rugo rwa Abimeleki, abahora Sara umugore wa Aburahamu.

Intangiriro  21 : 1 - 34

21 Yehova yita kuri Sara nk’uko yari yarabivuze, maze Yehova akorera Sara ibyo yari yaravuze. 2 Sara aratwita, abyarira Aburahamu wari ugeze mu za bukuru umwana w’umuhungu, igihe Imana yari yaramubwiye kigeze. 3 Nuko uwo muhungu Sara yari yamubyariye, Aburahamu amwita Isaka. 4 Aburahamu akeba umuhungu we Isaka amaze iminsi umunani avutse, nk’uko Imana yari yarabimutegetse. 5 Kandi Aburahamu yari afite imyaka ijana igihe umuhungu we Isaka yavukaga. 6 Hanyuma Sara aravuga ati “Imana impaye impamvu yo guseka. Uzabyumva wese azasekana nanjye.” 7 Yongeraho ati “ni nde washoboraga kubwira Aburahamu ati ‘Sara azonsa umwana?’ None dore mubyariye umwana w’umuhungu ageze mu za bukuru!”

8 Nuko uwo mwana akomeza gukura, igihe kigeze aracuka; hanyuma kuri uwo munsi Isaka yacukiyeho, Aburahamu ategura ibirori bikomeye. 9 Sara akajya abona umuhungu wa Hagari Umunyegiputakazi, uwo yabyaranye na Aburahamu, annyega Isaka. 10 Nuko abwira Aburahamu ati “irukana uyu muja n’umuhungu we, kuko umuhungu w’uyu muja atazaraganwa n’umuhungu wanjye Isaka!” 11 Ariko ibyo bibabaza Aburahamu cyane kuko byari bivuzwe ku muhungu we. 12 Hanyuma Imana ibwira Aburahamu iti “ntubabazwe n’ibyo Sara akomeza kukubwira ku bihereranye n’uwo muhungu n’umuja wawe. Ibyo akubwira umwumvire, kuko urubyaro ruzakwitirirwa ruzakomoka kuri Isaka. 13 Naho umuhungu w’uwo muja, na we nzamugira ishyanga kuko na we ari urubyaro rwawe.”

14 Aburahamu azinduka kare mu gitondo afata umugati n’uruhago rw’uruhu rurimo amazi abiha Hagari, abimushyira ku rutugu amuha n’umwana, hanyuma aramusezerera. Nuko Hagari aragenda, azerera mu butayu bw’i Beri-Sheba. 15 Amaherezo ya mazi yari afite mu ruhago rw’uruhu arashira maze ashyira wa mwana munsi y’igihuru. 16 Hanyuma ajya kwicara wenyine ku ntera ireshya n’aho umuntu yarasa umwambi, kuko yibwiraga ati “reka ne kureba uko umwana wanjye apfa.” Nuko yicara hasi amwitaruye, atangira kurira cyane.

17 Nuko Imana yumva ijwi ry’uwo mwana, maze umumarayika w’Imana ahamagara ari mu ijuru abwira Hagari ati “urarizwa n’iki Hagari we? Ntutinye kuko Imana yumvise ijwi ry’umwana wawe aho ari. 18 Haguruka ugende wegure umwana wawe umufate umukomeze, kuko nzamuhindura ishyanga rikomeye.” 19 Hanyuma Imana imuhumura amaso maze abona iriba ry’amazi. Aragenda avomera muri rwa ruhago rw’uruhu aha umwana amazi aranywa. 20 Nuko Imana ikomeza kubana n’uwo mwana, arakura maze atura mu butayu, aba umurashi. 21 Atura mu butayu bw’i Parani, nyina amushakira umugore wo mu gihugu cya Egiputa.

22 Icyo gihe Abimeleki, ari kumwe na Fikoli umutware w’ingabo ze, abwira Aburahamu ati “Imana iri kumwe nawe mu byo ukora byose. 23 None ndahira Imana ko utazampemukira jye n’urubyaro rwanjye n’abazankomokaho, ko urukundo rudahemuka nakugaragarije ari rwo nawe uzangaragariza, ukarugaragariza n’igihugu wabayemo uri umwimukira.” 24 Aburahamu aramusubiza ati “ndarahiye.”

25 Igihe Aburahamu yatonganyaga cyane Abimeleki bitewe n’iriba ry’amazi abagaragu ba Abimeleki bari baramwambuye, 26 Abimeleki yaravuze ati “ibyo sinzi uwabikoze, kandi nawe ntiwigeze ubimbwira, nanjye sinigeze mbyumva uretse uyu munsi.” 27 Nuko Aburahamu afata intama n’inka abiha Abimeleki, maze bombi bagirana isezerano. 28 Aburahamu afata intama ndwi z’inyagazi azikuye mu mukumbi azishyira ukwazo, 29 maze Abimeleki abaza Aburahamu ati “izo ntama ndwi z’inyagazi ushyize ukwazo zisobanura iki?” 30 Aburahamu aramusubiza ati “ugomba kwemera izi ntama ndwi z’inyagazi nguhaye, kugira ngo bimbere gihamya y’uko ari jye wafukuye iryo riba.” 31 Ni cyo cyatumye aho hantu ahita Beri-Sheba kuko ari ho bombi bagiraniye indahiro. 32 Nuko bagirana isezerano i Beri-Sheba, hanyuma Abimeleki na Fikoli umutware w’ingabo ze basubira mu gihugu cy’Abafilisitiya. 33 Nyuma yaho atera igiti cy’umwesheri i Beri-Sheba, maze yambarizayo izina rya Yehova Imana ihoraho iteka ryose. 34 Aburahamu akomeza kuba mu gihugu cy’Abafilisitiya ari umwimukira, ahamara iminsi myinshi.

Intangiriro  22 : 1 - 24

22 Nyuma yaho Imana y’ukuri igerageza Aburahamu, iramuhamagara iti “Aburahamu!” Aritaba ati “karame!” 2 Iramubwira iti “fata Isaka umuhungu wawe, umwana wawe w’ikinege ukunda cyane, mujye mu gihugu cy’i Moriya, nimugerayo umutambeho igitambo gikongorwa n’umuriro, kuri umwe mu misozi nzakwereka.”

3 Nuko Aburahamu azinduka kare mu gitondo ategura indogobe ye, afata abagaragu be babiri n’umuhungu we Isaka, kandi yasa inkwi zo kosa igitambo. Hanyuma arahaguruka ajya ahantu Imana y’ukuri yari yamubwiye. 4 Ku munsi wa gatatu Aburahamu yubura amaso akiri kure atangira kubona aho hantu. 5 Nuko Aburahamu abwira abagaragu be ati “musigarane n’indogobe hano, naho jye n’uyu muhungu tugiye hirya hariya gusenga, hanyuma turagaruka aho muri.”

6 Hanyuma Aburahamu afata inkwi zo kosa igitambo azikorera umuhungu we Isaka, na we afata umuriro n’icyuma, maze barajyana. 7 Isaka ahamagara se Aburahamu ati “data!” Na we ati “ndakumva mwana wanjye!” Nuko aramubaza ati “ko mbona umuriro n’inkwi, intama yo gutamba ho igitambo gikongorwa n’umuriro iri he?” 8 Aburahamu aramubwira ati “mwana wa, Imana iri buduhe intama yo gutamba ho igitambo gikongorwa n’umuriro.” Nuko bombi bakomeza urugendo.

9 Amaherezo bagera ha hantu Imana y’ukuri yari yamubwiye, nuko Aburahamu ahubaka igicaniro, agitondekaho inkwi, aboha umuhungu we Isaka amaboko n’amaguru, maze amurambika ku gicaniro hejuru y’inkwi. 10 Aburahamu arambura ukuboko kwe afata icyuma agira ngo yice umuhungu we. 11 Ariko umumarayika wa Yehova amuhamagara ari mu ijuru, aramubwira ati “Aburahamu, Aburahamu!” Na we aritaba ati “karame!” 12 Aramubwira ati “nturamburire ukuboko kuri uwo muhungu kandi ntugire icyo umutwara, kuko ubu noneho menye ko utinya Imana kuko utanyimye umwana wawe, umuhungu wawe w’ikinege.” 13 Nuko Aburahamu yubura amaso areba imbere ye abona imfizi y’intama, amahembe yayo yafashwe mu gihuru. Aburahamu aragenda afata iyo mfizi y’intama ayitamba ho igitambo gikongorwa n’umuriro mu cyimbo cy’umuhungu we. 14 Aburahamu yita aho hantu Yehova-Yire. Ni yo mpamvu kugeza n’uyu munsi bakunze kuvuga bati “ku musozi wa Yehova azatanga ibikenewe.”

15 Nuko umumarayika wa Yehova ahamagara Aburahamu ubwa kabiri ari mu ijuru, 16 aramubwira ati “‘jyewe ubwanjye ndirahiye,’ ni ko Yehova avuga, ‘ko ubwo wagenje utyo ntunyime umwana wawe, umuhungu wawe w’ikinege, 17 nanjye nzaguha umugisha rwose. Nzagwiza urubyaro rwawe rungane n’inyenyeri zo mu ijuru, rungane n’umusenyi wo ku nkombe y’inyanja, kandi urubyaro rwawe ruzigarurira amarembo y’abanzi barwo. 18 Amahanga yose yo mu isi azihesha umugisha binyuze ku rubyaro rwawe kubera ko wanyumviye.’”

19 Hanyuma Aburahamu asubira aho abagaragu be bari, maze barahaguruka basubirana i Beri-Sheba, Aburahamu akomeza gutura i Beri-Sheba.

20 Nyuma yaho inkuru igera kuri Aburahamu igira iti “Miluka na we yabyariye umuvandimwe wawe Nahori abana b’abahungu: 21 imfura ye ni Usi, na murumuna we Buzi, na Kemuweli se wa Aramu, 22 na Kesedi na Hazo na Piludashi na Yidilafu na Betuweli.” 23 Betuweli yabyaye Rebeka. Abo uko ari umunani Miluka yababyariye Nahori umuvandimwe wa Aburahamu. 24 Nanone Nahori yari afite inshoreke yitwaga Rewuma, yaje kubyara Teba na Gahamu na Tahashi na Maka.

Intangiriro  23 : 1 - 20

23 Sara yamaze imyaka ijana na makumyabiri n’irindwi. Iyo ni yo myaka yaramye. 2 Hanyuma Sara apfira i Kiriyati-Aruba, ni ho i Heburoni mu gihugu cy’i Kanani, maze Aburahamu yinjira mu ihema aborogera Sara, aramuririra cyane. 3 Nuko Aburahamu asiga umurambo w’umugore we aho ajya kuvugana na bene Heti, arababwira ati 4 “dore ntuye muri mwe ndi umwimukira. Nimumpe ahantu ho guhamba kugira ngo mpambe umurambo w’umugore wanjye mwivane mu maso.” 5 Nuko bene Heti basubiza Aburahamu bati 6 “utwumve nyagasani. Dore muri twe uri umutware washyizweho n’Imana. Mu marimbi yacu meza cyane kurusha ayandi, utoranyemo aho uhamba umurambo w’umugore wawe. Nta n’umwe muri twe uzakwima irimbi rye ngo akubuze guhamba umurambo w’umugore wawe.”

7 Nuko Aburahamu arahaguruka yunamira bene igihugu, ari bo bene Heti, 8 arababwira ati “niba munyemereye guhamba umurambo w’umugore wanjye, munyumve maze munyingingire Efuroni mwene Sohari, 9 kugira ngo ampe ubuvumo bwe bw’i Makipela buri ku mpera y’umurima we. Abumpe maze muhere imbere yanyu ifeza zibukwiriye kugira ngo njye mpahamba.”

10 Efuroni na we yari yicaranye na bene Heti. Nuko Efuroni w’Umuheti asubiza Aburahamu bene Heti bumva n’abinjiraga mu irembo ry’umugi bose bumva, ati 11 “reka reka nyagasani! Ahubwo umva nkubwire. Uwo murima ndawuguhaye, kandi n’ubuvumo burimo ndabuguhaye. Mbuguhereye imbere ya bene wacu bose. Genda uhambe umurambo w’umugore wawe.” 12 Nuko Aburahamu yunamira bene igihugu 13 maze abwira Efuroni bene igihugu bumva ati “ushatse wanyumva; oya, nako ntega amatwi! Ndaguha ifeza ziguze uwo murima. Emera nziguhe kugira ngo mpambemo umurambo w’umugore wanjye.”

14 Hanyuma Efuroni asubiza Aburahamu ati 15 “unyumve, nyagasani. Umurima ufite agaciro ka shekeli* magana ane z’ifeza, izo zivuze iki hagati yanjye nawe? Genda uhambe umurambo w’umugore wawe.” 16 Nuko Aburahamu yumvira Efuroni, maze amupimira ifeza yari yavuze bene Heti bumva, ni ukuvuga shekeli magana ane z’ifeza ku gipimo cy’abacuruzi. 17 Nguko uko isambu ya Efuroni yari i Makipela imbere y’i Mamure, ni ukuvuga umurima n’ubuvumo bwari buwurimo hamwe n’ibiti byose byari biri muri uwo murima, ibyari biri mu mbago zawo byose, yemejwe 18 ko ibaye iya Aburahamu, ko ari isambu aguriye imbere ya bene Heti n’abantu bose binjiraga mu irembo ry’uwo mugi. 19 Hanyuma Aburahamu ahamba umurambo w’umugore we Sara mu buvumo bwo mu murima w’i Makipela imbere y’i Mamure, ari ho i Heburoni, mu gihugu cy’i Kanani. 20 Nuko uwo murima n’ubuvumo bwari buwurimo wemezwa ko ubaye uwa Aburahamu, awuguze na bene Heti kugira ngo ajye awuhambamo.

^ Intang 23:15 It 23:15


 Shekeli ni urugero rw’uburemere. Reba Umugereka wa 11.



Intangiriro  24 : 1 - 67

24 Icyo gihe Aburahamu yari ashaje ageze mu za bukuru, kandi Yehova yari yaramuhaye umugisha muri byose. 2 Umunsi umwe Aburahamu abwira umugaragu we wari mukuru mu bo mu rugo rwe, ari na we wategekaga ibye byose, ati “shyira ukuboko kwawe munsi y’ikibero cyanjye, 3 kuko ngomba kukurahiza, ukandahira Yehova Imana y’ijuru n’isi ko utazashakira umuhungu wanjye umugore mu bakobwa b’Abanyakanani ntuyemo, 4 ahubwo ko uzajya mu gihugu cyanjye kwa bene wacu, akaba ari ho ushakira umuhungu wanjye Isaka umugore.”

5 Ariko uwo mugaragu aramubaza ati “uwo mukobwa niyanga kuzana nanjye muri iki gihugu bizagenda bite? Mbese bizaba ari ngombwa ko nsubiza umuhungu wawe mu gihugu wavuyemo?” 6 Aburahamu aramusubiza ati “uramenye ntuzasubizeyo umuhungu wanjye. 7 Yehova Imana nyir’ijuru wamvanye mu nzu ya data no mu gihugu cya bene wacu, akavugana nanjye kandi akandahira ati ‘iki gihugu nzagiha urubyaro rwawe,’ azohereza umumarayika we akugende imbere, kandi ni ho uzashakira umuhungu wanjye umugore. 8 Ariko uwo mukobwa niyanga kuzana nawe, uzaba ubohowe kuri iyo ndahiro. Gusa ntugomba gusubizayo umuhungu wanjye.” 9 Nuko uwo mugaragu ashyira ukuboko kwe munsi y’ikibero cya shebuja Aburahamu, amurahira ko azabikora.

10 Hanyuma uwo mugaragu afata ingamiya icumi mu ngamiya za shebuja, afata n’ibintu byiza by’ubwoko bwose byo mu butunzi bwa shebuja, maze arahaguruka ajya muri Mezopotamiya mu mugi wa Nahori. 11 Amaherezo agera ku iriba ry’amazi ryari inyuma y’umugi, maze ahapfukamisha ingamiya. Hari nimugoroba, igihe abagore basohokera bagiye kuvoma. 12 Aravuga ati “Yehova Mana ya databuja Aburahamu, ndakwinginze ngo uyu munsi utume ngira icyo ngeraho kandi ugaragarize databuja Aburahamu ineza yuje urukundo. 13 Ubu mpagaze ku iriba ry’amazi kandi abakobwa b’abo muri uyu mugi baje kuvoma amazi. 14 Dore uko biri bugende: umukobwa ndi bubwire nti ‘manura ikibindi cyawe cy’amazi nyweho,’ maze akambwira ati ‘nywaho, kandi n’ingamiya zawe ndazuhira,’ uwo ni we uri bube utoranyirije umugaragu wawe Isaka; kandi uko ni ko uri bumenyeshe ko wagaragarije databuja urukundo rudahemuka.”

15 Nuko atararangiza kuvuga, Rebeka umukobwa wa Betuweli umuhungu wa Miluka muka Nahori, umuvandimwe wa Aburahamu, aba arasohotse afite ikibindi ku rutugu. 16 Uwo mukobwa yari mwiza cyane, akiri isugi, kuko ari nta mugabo wari warigeze aryamana na we; nuko aramanuka agera ku iriba avomera amazi mu kibindi cye, hanyuma arazamuka. 17 Uwo mugaragu ahita yirukanka ajya kumusanganira, maze aramubwira ati “mpa utuzi two kunywa muri icyo kibindi cyawe.” 18 Na we aramusubiza ati “akira unywe databuja.” Nuko ahita amanura ikibindi agifata mu ntoki maze amuha amazi aranywa. 19 Amaze kumuha amazi yo kunywa, aramubwira ati “ingamiya zawe na zo ndazuhira kugeza aho ziri burangirize kunywa.” 20 Amazi yari mu kibindi cye ayasuka vuba vuba mu kibumbiro maze arirukanka ajya kuvoma andi mazi ku iriba, abikora kenshi, akomeza kuhira ingamiya ze zose. 21 Hagati aho wa mugabo yamwitegerezaga atangaye cyane. Akomeza guceceka kugira ngo amenye niba Yehova yamuhaye umugisha mu rugendo rwe, cyangwa niba atawumuhaye.

22 Nuko ingamiya zirangije kunywa, uwo mugabo amuha impeta yo ku zuru ikozwe muri zahabu, ipima kimwe cya kabiri cya shekeli, n’imikufi ibiri yo kwambara ku maboko yapimaga shekeli icumi za zahabu, 23 maze aramubaza ati “uri umukobwa wa nde? Ndakwinginze, mbwira. Ese mu nzu ya so twabonayo icumbi?” 24 Aramusubiza ati “ndi umukobwa wa Betuweli, umuhungu Miluka yabyariye Nahori.” 25 Yongeraho ati “dufite ubwatsi n’ibiryo by’amatungo byinshi, kandi n’aho kurara harahari.” 26 Nuko uwo mugabo yikubita imbere ya Yehova, 27 aravuga ati “Yehova Imana ya databuja Aburahamu nasingizwe, we utarahwemye kugaragariza databuja ineza yuje urukundo n’ubudahemuka. Igihe nari mu nzira Yehova yanyoboye angeza mu nzu y’abavandimwe ba databuja.”

28 Uwo mukobwa agenda yiruka abwira nyina ibyo bintu hamwe n’abo muri urwo rugo. 29 Rebeka yari afite musaza we witwaga Labani. Nuko Labani agenda yiruka asanga wa mugabo ku iriba. 30 Amaze kubona impeta yo ku zuru n’imikufi ku maboko ya mushiki we, no kumva amagambo yose mushiki we Rebeka yavugaga agira ati “uku ni ko uwo mugabo yambwiye,” yahise ajya aho uwo mugabo yari ari, asanga ahagaze iruhande rw’ingamiya ze ku iriba. 31 Ahita amubwira ati “ngwino wowe wahawe umugisha na Yehova. Kuki ukomeza guhagarara hanze kandi namaze gutegura inzu n’aho ingamiya ziri burare?” 32 Nuko uwo mugabo yinjira mu nzu, maze Labani akura imitwaro ku ngamiya, aziha ibyatsi n’ibiryo by’amatungo kandi amuha amazi yo koza ibirenge bye n’iby’abantu bari kumwe na we. 33 Hanyuma bamuha ibyokurya, ariko aravuga ati “nta cyo ndya ntaravuga ikingenza.” Nuko aramubwira ati “ngaho kivuge!”

34 Aravuga ati “ndi umugaragu wa Aburahamu. 35 Yehova yahundagaje imigisha kuri databuja amugira umuntu ukomeye kandi amuha intama n’inka n’ifeza na zahabu n’abagaragu n’abaja n’ingamiya n’indogobe. 36 Sara umugore wa databuja yamubyariye umwana w’umuhungu ageze mu za bukuru, kandi azamuraga ibyo atunze byose. 37 None databuja yarandahije ati ‘ntuzashakire umuhungu wanjye umugore mu bakobwa b’Abanyakanani bo muri iki gihugu ntuyemo. 38 Oya, ahubwo uzajye mu nzu ya data no mu muryango wanjye, abe ari ho ushakira umuhungu wanjye umugore.’ 39 Ariko mbwira databuja nti ‘uwo mukobwa niyanga kuzana nanjye bizagenda bite?’ 40 Na we arambwira ati ‘Yehova, uwo nagendeye imbere, azohereza umumarayika we ajyane nawe, kandi rwose azaguha umugisha mu rugendo rwawe. Nawe uzashakire umuhungu wanjye umugore mu muryango wanjye, mu nzu ya data. 41 Nugera mu muryango wanjye, icyo gihe ntuzaba ukiboshywe n’indahiro wandahiye; kandi nibanga kumuguha, nabwo ntuzaba ukiboshywe n’indahiro wandahiye.’

42 “Uyu munsi, ubwo nari ngeze ku iriba, navuze nti ‘Yehova, Mana ya databuja Aburahamu, niba koko umpaye umugisha muri uru rugendo rwanjye, 43 ubu mpagaze hano ku iriba ry’amazi. Dore uko biri bugende: umukobwa uri buze kuvoma amazi nkamubwira nti “mpa utuzi two kunywa muri icyo kibindi cyawe,” 44 maze akambwira ati “nywaho, kandi n’ingamiya zawe ndazuhira,” uwo ni we uri bube ari umugore Yehova yatoranyirije umuhungu wa databuja.’

45 “Igihe nari ncyibwira ibyo bintu mu mutima wanjye, mbona Rebeka aje afite ikibindi ku rutugu, aramanuka agera ku iriba avoma amazi. Hanyuma ndamubwira nti ‘mpa utuzi two kunywa.’ 46 Nuko ahita amanura ikibindi arambwira ati ‘nywaho, kandi n’ingamiya zawe ndazuhira.’ Nuko nywaho kandi yuhira n’ingamiya. 47 Hanyuma ndamubaza nti ‘uri umukobwa wa nde?’ Na we aransubiza ati ‘ndi umukobwa wa Betuweli umuhungu wa Nahori, uwo Miluka yamubyariye.’ Nuko mwambika impeta ku zuru n’imikufi ku maboko. 48 Nuko nikubita imbere ya Yehova maze nsingiza Yehova Imana ya databuja Aburahamu, we wanyoboye mu nzira nyayo kugira ngo nsabire umuhungu wa databuja umukobwa w’umuvandimwe we. 49 None rero, niba rwose mugaragarije databuja ineza yuje urukundo n’ubudahemuka, nimubimbwire, kandi niba atari byo, nabwo nimubimbwire kugira ngo menye niba nkwiriye guhindukira nkanyura iburyo cyangwa ibumoso.”

50 Hanyuma Labani na Betuweli baramusubiza bati “ibyo byaturutse kuri Yehova. Ntidushobora kugira icyo turenzaho, cyaba ikibi cyangwa icyiza. 51 Dore Rebeka ari imbere yawe. Mufate umujyane, abe umugore w’umuhungu wa shobuja nk’uko Yehova yabivuze.” 52 Umugaragu wa Aburahamu yumvise uko bamushubije, ahita yikubita imbere ya Yehova. 53 Nuko uwo mugaragu azana ibintu by’ifeza n’ibya zahabu n’imyenda, abiha Rebeka, kandi aha musaza we na nyina ibintu byiza cyane. 54 Ibyo birangiye, we n’abantu bari kumwe na we bararya baranywa, kandi iryo joro barara aho, mu gitondo barabyuka.

Hanyuma uwo mugaragu aravuga ati “nimunsezerere nsubire kwa databuja.” 55 Musaza wa Rebeka na nyina baramusubiza bati “reka uyu mukobwa amarane natwe indi minsi icumi abone kugenda.” 56 Na we arababwira ati “mwintinza kandi Yehova yarampaye umugisha mu rugendo rwanjye. Nimunsezerere nsubire kwa databuja.” 57 Baramubwira bati “reka duhamagare umukobwa tumubaze, twumve irimuva mu kanwa.” 58 Bahamagara Rebeka baramubaza bati “mbese urajyana n’uyu mugabo?” Na we ati “ndajyana na we.”

59 Nuko basezerera mushiki wabo Rebeka n’umurezi we, basezerera n’umugaragu wa Aburahamu n’abantu bari kumwe na we. 60 Basabira Rebeka umugisha, baramubwira bati “mushiki wacu, uzororoke ube ibihumbi incuro ibihumbi icumi, kandi urubyaro rwawe ruzigarurire amarembo y’abanzi barwo.” 61 Hanyuma Rebeka ahagurukana n’abaja be burira ingamiya, bakurikira uwo mugaragu. Nuko uwo mugaragu afata Rebeka aragenda.

62 Icyo gihe Isaka yari aje aturutse mu nzira ijya i Beri-Lahayi-Royi kuko yari atuye i Negebu. 63 Yari yagiye mu gasozi butangiye kugoroba kugira ngo atekereze. Yubuye amaso abona ingamiya ziza zimusanga! 64 Rebeka na we yubuye amaso abona Isaka, maze arururuka ava ku ngamiya. 65 Hanyuma abaza uwo mugaragu ati “uriya mugabo ugenda mu gasozi uje adusanganira ni nde?” Uwo mugaragu aramusubiza ati “ni databuja.” Nuko afata igitambaro aritwikira. 66 Uwo mugaragu atekerereza Isaka ibyo yakoze byose. 67 Hanyuma Isaka ajyana Rebeka mu ihema rya nyina Sara. Nguko uko yajyanye Rebeka akaba umugore we. Isaka aramukunda cyane, abona ihumure nyuma yo gupfusha nyina.

Intangiriro  25 : 1 - 34

25 Nyuma yaho Aburahamu ashaka undi mugore witwa Ketura. 2 Hanyuma amubyarira Zimurani na Yokishani na Medani na Midiyani na Yishibaki na Shuwa.

3 Yokishani yabyaye Sheba na Dedani.

Bene Dedani ni Ashuri na Letushi na Lewumi.*

4 Bene Midiyani ni Efa na Eferi na Hanoki na Abida na Eluda.

Abo bose bari abuzukuru ba Ketura.

5 Nyuma yaho Aburahamu yegurira Isaka ibyo yari atunze byose, 6 ariko abana Aburahamu yabyaranye n’inshoreke ze abaha impano akiriho, hanyuma abohereza kure y’umuhungu we Isaka, berekeza iburasirazuba mu gihugu cy’Iburasirazuba. 7 Iminsi yose Aburahamu yaramye, ni imyaka ijana na mirongo irindwi n’itanu. 8 Hanyuma Aburahamu ashiramo umwuka, apfa ashaje neza kandi anyuzwe, maze asanga ba sekuruza. 9 Nuko abahungu be ari bo Isaka na Ishimayeli bamuhamba mu buvumo bw’i Makipela, mu murima uri imbere y’i Mamure wahoze ari uwa Efuroni mwene Sohari w’Umuheti, 10 uwo Aburahamu yari yaraguze na bene Heti. Aho ni ho Aburahamu yahambwe, aho Sara umugore we na we yari yarahambwe. 11 Aburahamu amaze gupfa Imana ikomeza guha umugisha umuhungu we Isaka, kandi Isaka yari atuye hafi y’i Beri-Lahayi-Royi.

12 Iyi ni yo nkuru ivuga iby’amateka ya Ishimayeli mwene Aburahamu, uwo Hagari w’Umunyegiputakazi wari umuja wa Sara yabyariye Aburahamu.

13 Aya ni yo mazina ya bene Ishimayeli nk’uko imiryango bakomokamo iri: imfura ya Ishimayeli ni Nebayoti, agakurikirwa na Kedari na Adibeli na Mibusamu 14 na Mishuma na Duma na Masa 15 na Hadadi na Tema na Yeturi na Nafishi na Kedema. 16 Abo ni bo bene Ishimayeli, kandi ayo ni yo mazina yabo ukurikije imidugudu bari batuyemo n’inkambi zabo zari zigoswe n’inkuta; bari abatware cumi na babiri nk’uko imiryango yabo yari iri. 17 Ishimayeli yaramye imyaka ijana na mirongo itatu n’irindwi, hanyuma ashiramo umwuka arapfa, asanga ba sekuruza. 18 Bene Ishimayeli babaga mu mahema uhereye i Havila hafi y’i Shuri, imbere ya Egiputa, ukageza muri Ashuri. Bari batuye imbere y’abavandimwe babo bose.

19 Iyi ni yo nkuru ivuga iby’amateka ya Isaka mwene Aburahamu.

Aburahamu yabyaye Isaka. 20 Kandi Isaka yari afite imyaka mirongo ine igihe yashyingiranwaga na Rebeka umukobwa wa Betuweli w’Umunyasiriya w’i Padani-Aramu, mushiki wa Labani w’Umunyasiriya. 21 Isaka akomeza kujya yinginga Yehova, cyane cyane asabira umugore we kuko yari ingumba. Nuko Yehova yumva kwinginga kwe, umugore we Rebeka aratwita. 22 Abahungu yari atwite batangira kurwanira mu nda ye, maze aravuga ati “niba ari uku bimeze, kubaho bimariye iki?” Nuko ajya kubaza Yehova ibyo bintu. 23 Yehova aramubwira ati “mu nda yawe harimo amahanga abiri, kandi mu nda yawe hazavamo amahanga abiri atandukanye; ishyanga rimwe rizakomera kurusha irindi, kandi umukuru azakorera umuto.”

24 Hanyuma igihe cye cyo kubyara kiragera, kandi yari atwite impanga. 25 Nuko uwa mbere avuka atukura, afite ubwoya bwinshi ku mubiri, wagira ngo yambaye umwenda w’ubwoya, maze bamwita Esawu. 26 Murumuna we akurikiraho aza afashe agatsinsino ka Esawu, maze bamwita Yakobo. Isaka yari afite imyaka mirongo itandatu ubwo Rebeka yababyaraga.

27 Abo bahungu barakura, Esawu aba umuntu uzi guhiga, ukunda kwibera mu gasozi, ariko Yakobo aba umuntu w’inyangamugayo, ukunda kwibera mu mahema. 28 Isaka yakundaga cyane Esawu kubera ko yamuzaniraga ku nyama z’umuhigo akarya, naho Rebeka yakundaga cyane Yakobo. 29 Igihe kimwe ubwo Esawu yatahukaga avuye mu gasozi ananiwe, yasanze Yakobo atetse isupu. 30 Nuko abwira Yakobo ati “nyamuneka ngirira bwangu umpe kuri ibyo bitukura mireho, mpa kuri ibyo bitukura, kuko ndembye!” Ni cyo cyatumye yitwa Edomu. 31 Yakobo aramusubiza ati “banza ungurishe uburenganzira buhabwa umwana w’imfura!” 32 Esawu na we ati “ubu se ko ngiye kwipfira, urabona uburenganzira buhabwa umwana w’imfura bumariye iki?” 33 Yakobo aramubwira ati “banza undahire!” Nuko aramurahira, aba agurishije atyo Yakobo uburenganzira buhabwa umwana w’imfura. 34 Nuko Yakobo aha Esawu umugati n’isupu y’inkori ararya kandi aranywa, arangije arahaguruka arigendera. Nguko uko Esawu yakerensheje uburenganzira yahabwaga no kuba yari umwana w’imfura.

^ Intang 25:3 It 25:3


 Ashuri, Letushi na Lewumi. Amagambo y’igiheburayo yakoreshejwe kuri ayo mazina, ashobora no kwerekeza ku babakomotseho.



Intangiriro  26 : 1 - 35

26 Nuko muri icyo gihugu hatera inzara itari ya yindi ya mbere yateye mu gihe cya Aburahamu, maze Isaka ajya i Gerari kwa Abimeleki umwami w’Abafilisitiya. 2 Hanyuma Yehova aramubonekera aramubwira ati “ntumanuke ngo ujye muri Egiputa. Uzature mu mahema mu gihugu nzakwereka. 3 Ukomeze uture muri iki gihugu uri umwimukira nanjye nzakomeza kubana nawe nguhe umugisha, kuko nzaguha ibi bihugu byose wowe n’urubyaro rwawe, kandi nzasohoza indahiro narahiye so Aburahamu ubwo namubwiraga nti 4 ‘nzagwiza urubyaro rwawe ruhwane n’inyenyeri zo mu ijuru, kandi ibi bihugu byose nzabiha urubyaro rwawe. Amahanga yose yo mu isi azihesha umugisha binyuze ku rubyaro rwawe,’ 5 kuko Aburahamu yanyumviye agakomeza gukurikiza ibyo musaba, akubahiriza amabwiriza namuhaye n’amateka yanjye n’amategeko yanjye.” 6 Nuko Isaka akomeza gutura i Gerari.

7 Abagabo baho bajyaga bamubaza iby’umugore we, na we akabasubiza ati “ni mushiki wanjye,” kuko yatinyaga kuvuga ati “ni umugore wanjye” kubera ko yari afite ubwoba, nk’uko yabyivugiye ati “abagabo b’ino aha batanyica bampora Rebeka,” kuko yari mwiza cyane. 8 Nuko amazeyo iminsi, Abimeleki umwami w’Abafilisitiya arebera mu idirishya maze abona Isaka akina n’umugore we Rebeka. 9 Abimeleki ahita ahamagara Isaka aramubwira ati “ndabibonye ni umugore wawe! None kuki wavuze uti ‘ni mushiki wanjye’?” Isaka aramusubiza ati “nabivuze bitewe n’uko natinyaga ko banyica bamumpora.” 10 Ariko Abimeleki akomeza kumubwira ati “ibyo wadukoreye ni ibiki? Dore haburaga gato maze umwe mu bantu banjye akaryamana n’umugore wawe, kandi wari kuba udushyizeho urubanza rw’icyaha!” 11 Hanyuma Abimeleki ategeka abantu be bose ati “umuntu wese uzakora kuri uyu mugabo no ku mugore we, azicwa nta kabuza!”

12 Nyuma yaho, Isaka atangira kubiba imbuto muri icyo gihugu, maze muri uwo mwaka asarura ibikubye incuro ijana ibyo yabibye, kuko Yehova yamuhaga umugisha. 13 Ibyo byatumye aba umukire, ubutunzi bwe bukomeza kwiyongera, arakira cyane. 14 Yaje kugira imikumbi y’intama n’amashyo y’inka n’abagaragu benshi, ku buryo Abafilisitiya batangiye kumugirira ishyari.

15 Amariba yose abagaragu ba se bari barafukuye igihe se Aburahamu yari akiriho, Abafilisitiya barayasibye bayuzuzamo ibitaka. 16 Amaherezo Abimeleki abwira Isaka ati “imuka uve iruhande rwacu, kuko wakomeye cyane ukaba uturuta.” 17 Nuko Isaka avayo ajya gukambika mu kibaya cya Gerari, aba ari ho atura. 18 Isaka atangira gusibura amariba y’amazi yari yarafukuwe igihe se Aburahamu yari akiriho, ariko Abafilisitiya bakaba bari barayasibye Aburahamu amaze gupfa, yongera kuyita amazina se yari yarayise.

19 Abagaragu ba Isaka bakomeza gucukura muri icyo kibaya maze bahabona iriba ry’amazi meza yo kunywa. 20 Abashumba b’i Gerari batonganya abashumba ba Isaka bavuga bati “aya mazi ni ayacu!” Nuko iryo riba aryita Eseki, kuko bamurwanyije. 21 Bafukura irindi riba, maze na ryo bararitonganira. Nuko aryita Sitina. 22 Nyuma yaho arimuka arahava, afukura irindi riba, ariko ryo ntibaritonganira. Ni ko kuryita Rehoboti, aravuga ati “ni ukubera ko Yehova aduhaye igihugu kigari kandi agatuma twororoka mu isi.”

23 Hanyuma avayo arazamuka agera i Beri-Sheba. 24 Yehova amubonekera nijoro aramubwira ati “ndi Imana ya so Aburahamu. Ntutinye kuko ndi kumwe nawe, kandi nzaguha umugisha ntume urubyaro rwawe rugwira, mbigiriye umugaragu wanjye Aburahamu.” 25 Nuko Isaka ahubaka igicaniro acyambarizaho izina rya Yehova, kandi ahashinga ihema rye, maze abagaragu be bahafukura iriba.

26 Hashize igihe Abimeleki aza aho ari avuye i Gerari, azanye na Ahuzati wari incuti ye magara, na Fikoli umutware w’ingabo ze. 27 Isaka ababonye arababwira ati “kuki muje aho ndi kandi ari mwe mwanyanze, mukanyirukana iwanyu?” 28 Baramusubiza bati “twamaze kubona rwose ko Yehova ari kumwe nawe. Nuko turavuga tuti ‘reka tugirane nawe indahiro, kandi tugirane isezerano, 29 ko nta kibi uzatugirira, nk’uko natwe nta wigeze agukoraho, kandi twagukoreye ibyiza gusa kuko twagusezereye ukagenda amahoro. None ubu Yehova yaguhaye umugisha.’” 30 Hanyuma abakoreshereza ibirori bararya baranywa. 31 Bukeye bazinduka kare mu gitondo bagirana indahiro. Ibyo birangiye Isaka abasezeraho bagenda amahoro.

32 Nuko kuri uwo munsi abagaragu ba Isaka baraza bamubwira iby’iriba bari bafukuye, bati “twabonye amazi!” 33 Iryo riba aryita Shiba. Ni cyo cyatumye uwo mugi witwa Beri-Sheba kugeza n’uyu munsi.

34 Esawu arakura agira imyaka mirongo ine. Hanyuma ashaka umugore witwa Yudita, umukobwa wa Beri w’Umuheti. Arongera ashaka undi witwa Basemati, umukobwa wa Eloni w’Umuheti. 35 Abo bagore batumye Isaka na Rebeka bagira intimba mu mitima yabo.

Intangiriro  27 : 1 - 46

27 Nuko Isaka ageze mu za bukuru n’amaso ye atakibona, ahamagara Esawu umwana we w’imfura aramubwira ati “mwana wa!” Na we aramwitaba ati “karame!” 2 Aramubwira ati “dore ndashaje kandi sinzi igihe nzapfira. 3 None fata intwaro zawe, umutana wawe n’umuheto wawe, maze ujye mu gasozi kumpigira umuhigo. 4 Hanyuma untegurire ibyokurya biryoshye, mbese nka bimwe nkunda, maze ubinzanire mbirye kugira ngo nguhe umugisha ntarapfa.”

5 Icyakora igihe Isaka yavuganaga n’umwana we Esawu, Rebeka yarumvaga. Nuko Esawu ajya mu gasozi guhiga umuhigo ngo awuzane. 6 Hanyuma Rebeka abwira umuhungu we Yakobo ati “maze kumva so abwira mukuru wawe Esawu ati 7 ‘jya kunzanira umuhigo maze untegurire ibyokurya biryoshye ubinzanire mbirye, kugira ngo nguhere umugisha imbere ya Yehova ntarapfa.’ 8 None rero mwana wanjye, ntega amatwi wumve icyo ngutegeka. 9 Jya mu mukumbi unzanire abana b’ihene babiri b’imishishe kugira ngo ntegurire so ibyokurya biryoshye, mbese nka bimwe akunda. 10 Hanyuma ubishyire so abirye kugira ngo aguhe umugisha atarapfa.”

11 Nuko Yakobo abwira nyina Rebeka ati “ariko mukuru wanjye Esawu afite ubwoya ku mubiri, naho jye nta bwo mfite. 12 None se data naramuka ankozeho biragenda bite, ko ndi bube mbaye umuriganya mu maso ye? Ndaba nikururiye umuvumo aho guhabwa umugisha.” 13 Nyina aramusubiza ati “mwana wa, nakuvuma, uwo muvumo wawe uzampame. Wowe umva gusa ibyo nkubwira, ugende unzanire abo bana b’ihene.” 14 Nuko aragenda abazanira nyina, maze nyina ategura ibyokurya biryoshye, nka bimwe se Isaka akunda. 15 Hanyuma Rebeka afata imyenda ya Esawu umwana we w’imfura, imyenda myiza cyane kurusha iyindi yari amubikiye mu nzu, ayambika Yakobo umwana we w’umuhererezi. 16 Kandi impu za ba bana b’ihene azimwambika ku maboko no ku ijosi ahatari ubwoya. 17 Arangije aha umwana we Yakobo bya biryo biryoshye hamwe n’umugati yari yateguye.

18 Nuko ajya aho se yari ari aramuhamagara ati “data!” Na we aritaba ati “karame! Uri nde mwana wa?” 19 Yakobo abwira se ati “ndi Esawu imfura yawe. Nagenje nk’uko wambwiye. None eguka wicare maze urye ku muhigo wanjye kugira ngo umpe umugisha.” 20 Isaka abwira umuhungu we ati “bigenze bite ko uwubonye vuba mwana wa?” Na we aramusubiza ati “ni uko Yehova Imana yawe yawunzanye imbere.” 21 Hanyuma Isaka abwira Yakobo ati “igira hino ngukoreho mwana wa, kugira ngo menye niba koko uri umwana wanjye Esawu cyangwa niba utari we.” 22 Nuko Yakobo yegera se Isaka amukoraho, arangije aravuga ati “ijwi ni irya Yakobo, ariko amaboko ni aya Esawu.” 23 Ntiyamumenya kubera ko amaboko ye yariho ubwoya nk’ubwo ku maboko ya mukuru we Esawu. Nuko amuha umugisha.

24 Hanyuma aramubaza ati “uri umwana wanjye Esawu koko?” Na we aramusubiza ati “ndi we.” 25 Nuko aravuga ati “mpereza ndye ku muhigo w’umwana wanjye, kugira ngo nguhe umugisha.” Aramuhereza atangira kurya, amuzanira na divayi aranywa. 26 Nuko se Isaka aramubwira ati “igira hino unsome mwana wa.” 27 Aramwegera aramusoma, maze se yumva impumuro y’imyenda ye. Amuha umugisha, aravuga ati

“Dore impumuro y’umwana wanjye ni nk’impumuro y’umurima Yehova yahaye umugisha. 28 Kandi Imana y’ukuri iguhe ikime gituruka mu ijuru n’ubutaka burumbuka bwo ku isi, n’ibinyampeke byinshi na divayi nshya. 29 Abantu bazagukorere, kandi amahanga azakunamire. Uzatware abavandimwe bawe, kandi bene nyoko bazakunamire. Havumwe umuntu wese uzakuvuma, kandi umuntu wese uzakwifuriza umugisha azahabwe umugisha.”

30 Isaka akirangiza guha Yakobo umugisha, na Yakobo akimara kuva imbere ya se Isaka, mukuru we Esawu aba arahasesekaye avuye guhiga. 31 Na we aragenda ategura ibyokurya biryoshye. Hanyuma abizanira se maze aramubwira ati “data, eguka urye ku muhigo w’umwana wawe kugira ngo umpe umugisha.” 32 Se Isaka abyumvise aramubaza ati “uri nde?” Na we aramusubiza ati “ndi umwana wawe, imfura yawe Esawu.” 33 Isaka ahinda umushyitsi mwinshi cyane maze aravuga ati “none se ni nde wahize umuhigo akawunzanira nkawurya utaragera hano, none nkaba namuhaye umugisha? Kandi koko azawuhabwa!”

34 Esawu yumvise amagambo ya se atangira kurira cyane aboroga kandi ababaye cyane, maze abwira se ati “data, nanjye mpa umugisha!” 35 Ariko aramubwira ati “murumuna wawe yaje afite uburiganya kugira ngo ahabwe umugisha wari ukugenewe.” 36 Esawu aravuga ati “mbese si yo mpamvu yitwa Yakobo,* kuko ubu ari ubwa kabiri antwariye umwanya? Yamaze kunyambura uburenganzira nahabwaga no kuba ndi umwana w’imfura, none dore antwaye n’umugisha!” Hanyuma abaza se ati “mbese nta mugisha wansigiye?” 37 Ariko Isaka asubiza Esawu ati “dore namugize umutware wawe, kandi muha abavandimwe be bose ngo bazabe abagaragu be, muha n’ibinyampeke na divayi nshya kugira ngo bimutunge. None se ikindi nakumarira ni iki mwana wanjye?”

38 Nuko Esawu abwira se ati “data, ese nta wundi mugisha usigaranye? Data, nanjye mpa umugisha!” Hanyuma Esawu araturika ararira. 39 Se Isaka aramusubiza ati

“Dore, uzatura kure y’ubutaka burumbuka, kandi ube kure y’ikime cyo mu ijuru. 40 Inkota yawe ni yo izakubeshaho, kandi uzakorera murumuna wawe. Ariko niwigomeka uzikura umugogo we ku ijosi.”

41 Nuko Esawu yanga Yakobo urunuka bitewe n’umugisha se yari yamuhaye, kandi Esawu akajya yibwira mu mutima we ati “iminsi y’icyunamo cya data iregereje. Nirangira nzica murumuna wanjye Yakobo.” 42 Rebeka amenye amagambo Esawu umwana we w’imfura yavuze, ahita atuma kuri Yakobo, umwana we w’umuhererezi, aramubwira ati “dore mukuru wawe Esawu arashaka kukwimariraho agahinda; arashaka kukwica. 43 None rero mwana wanjye, tega amatwi ibyo nkubwira maze uhaguruke uhungire i Harani kwa musaza wanjye Labani. 44 Uzagumane na we iminsi runaka kugeza igihe umujinya wa mukuru wawe uzashirira, 45 kugeza igihe mukuru wawe azaba atakigufitiye inzika, kandi yaribagiwe ibyo wamukoreye. Hanyuma nzagutumaho uveyo. Kuki mwembi nabapfushiriza umunsi umwe?”

46 Nyuma y’ibyo Rebeka abwira Isaka ati “ubuzima burandambiye kubera bariya Bahetikazi. Yakobo na we aramutse ashatse umugore mu bakobwa b’Abahetikazi bo muri iki gihugu, kubaho byaba bimariye iki?”

 Risobanurwa ngo “ufata agatsinsino” cyangwa “utwara umwanya w’undi akoresheje uburiganya.”



Intangiriro  28 : 1 - 22

28 Isaka ahamagara Yakobo, amuha umugisha, aramutegeka ati “ntuzashake umugore mu bakobwa b’Abanyakanani. 2 Haguruka ujye i Padani-Aramu kwa sokuru Betuweli maze ushake umugore mu bakobwa ba nyokorome Labani. 3 Imana Ishoborabyose izaguha umugisha, itume wororoka ugwire, kandi rwose izaguhindura iteraniro ry’abantu. 4 Izaguha umugisha yahaye Aburahamu, wowe n’urubyaro rwawe, kugira ngo uzaragwe iki gihugu utuyemo uri umwimukira, icyo Imana yahaye Aburahamu.”

5 Isaka yohereza Yakobo, ajya i Padani-Aramu kwa Labani mwene Betuweli w’Umunyasiriya, musaza wa Rebeka, nyina wa Yakobo na Esawu.

6 Esawu abonye ko Isaka yahaye Yakobo umugisha, akamwohereza i Padani-Aramu gushakayo umugore, kandi ko igihe yamuhaga umugisha yamutegetse ati “ntuzashake umugore mu bakobwa b’Abanyakanani,” 7 maze Yakobo akumvira se na nyina akajya i Padani-Aramu, 8 amenya ko se Isaka atishimira Abanyakananikazi. 9 Nuko Esawu ajya kwa Ishimayeli ashakayo umugore witwaga Mahalati, umukobwa wa Ishimayeli mwene Aburahamu, mushiki wa Nebayoti, amuharika abandi bagore yari afite.

10 Yakobo ava i Beri-Sheba agenda yerekeza i Harani. 11 Hanyuma agera ahantu runaka, maze yiyemeza kuharara kuko izuba ryari ryarenze. Nuko afata rimwe mu mabuye yari aho araryisegura araryama. 12 Atangira kurota maze abona urwego rutangiriye ku isi rukagera mu ijuru, abona abamarayika b’Imana bazamukaga kuri urwo rwego bakanarumanukaho. 13 Yehova yari hejuru ku mpera yarwo, maze aravuga ati

“Ndi Yehova Imana ya sokuru Aburahamu n’Imana ya Isaka. Iki gihugu uryamyemo nzakiguha, wowe n’urubyaro rwawe. 14 Urubyaro rwawe ruzagwira rungane n’umukungugu wo ku isi, ruzakwirakwira hirya no hino mu burengerazuba no mu burasirazuba no mu majyaruguru no mu majyepfo, kandi imiryango yose yo ku isi izihesha umugisha binyuze kuri wowe no ku rubyaro rwawe. 15 Dore ndi kumwe nawe, nzakurinda aho uzanyura hose kandi nzakugarura muri iki gihugu, kuko ntazagutererana kugeza aho nzasohoreza ibyo nakubwiye byose.”

16 Nuko Yakobo arakanguka maze aravuga ati “ni ukuri Yehova ari aha hantu, kandi sinari mbizi.” 17 Aratinya cyane maze aravuga ati “mbega ahantu hateye ubwoba! Aha hantu ni inzu y’Imana rwose, kandi iri ni ryo rembo ry’ijuru.” 18 Yakobo azinduka kare mu gitondo afata rya buye yari yiseguye maze ararishinga riba inkingi, arisukaho amavuta. 19 Nuko aho hantu ahita Beteli, ariko ubundi uwo mugi witwaga Luzi.

20 Yakobo ahiga umuhigo agira ati “Imana nikomeza kubana nanjye kandi ikandinda muri uru rugendo ndimo, ikampa ibyokurya n’imyenda yo kwambara, 21 nkazagaruka amahoro mu rugo rwa data, Yehova azaba agaragaje ko ari Imana yanjye. 22 Iri buye nshinze rikaba inkingi rizaba inzu y’Imana, kandi ikintu cyose uzampa, sinzabura kuguhaho kimwe cya cumi.”

Intangiriro  29 : 1 - 35

29 Hanyuma Yakobo akomeza urugendo rwe agera mu gihugu cy’ab’Iburasirazuba. 2 Nuko abona iriba riri mu gasozi, kandi hafi yaryo hari haryamye imikumbi itatu y’intama, kuko bari basanzwe buhirira imikumbi kuri iryo riba. Ku munwa w’iryo riba hari ibuye rinini. 3 Iyo imikumbi yose yabaga imaze guteranira hamwe, bahirikaga ibuye bakarikura ku munwa w’iriba, maze bakuhira imikumbi, barangiza bakarisubiza mu mwanya waryo ku munwa w’iriba.

4 Nuko Yakobo abaza abungeri ati “bavandimwe, muri aba he?” Baramusubiza bati “turi ab’i Harani.” 5 Arababaza ati “mwaba muzi Labani umwuzukuru wa Nahori?” Baramusubiza bati “turamuzi.” 6 Hanyuma arababaza ati “ese araho?” Baramusubiza bati “araho, ndetse dore na Rasheli umukobwa we araje, azanye intama!” 7 Nuko arababwira ati “dore haracyari ku manywa y’ihangu. Iki si cyo gihe cyo kubyagiza imikumbi. Nimwuhire intama, hanyuma mujye kuziragira.” 8 Baramusubiza bati “ntitwabikora imikumbi yose itarateranira hamwe ngo bahirike ibuye barikure ku munwa w’iriba, noneho tubone kuhira intama.”

9 Akivugana na bo Rasheli aba arahageze azanye intama za se, kuko ari we waziragiraga. 10 Yakobo abonye Rasheli umukobwa wa nyirarume Labani azanye intama za se, ahita yegera iriba ahirika rya buye arikura ku munwa waryo maze yuhira intama za nyirarume Labani. 11 Nuko Yakobo asoma Rasheli, maze Yakobo araturika ararira. 12 Yakobo abwira Rasheli ko ari mwene wabo wa se, ko ari umuhungu wa Rebeka. Rasheli agenda yiruka ajya kubibwira se.

13 Labani yumvise ibya mwishywa we Yakobo agenda yiruka ajya kumusanganira. Nuko aramuhobera, aramusoma maze amujyana iwe. Yakobo atekerereza Labani ibyamubayeho byose. 14 Birangiye Labani aramubwira ati “ni ukuri, uri igufwa ryanjye n’umubiri wanjye.” Nuko amarana na we ukwezi kose.

15 Hanyuma Labani abaza Yakobo ati “ese wankorera nta cyo nguhemba ngo ni uko gusa uri mwene wacu? Mbwira icyo nzajya nguhemba.” 16 Labani yari afite abakobwa babiri. Umukuru yitwaga Leya, umuto akitwa Rasheli. 17 Amaso ya Leya ntiyabengeranaga, ariko Rasheli we yari ateye neza kandi afite uburanga. 18 Kubera ko Yakobo yakundaga Rasheli, yaravuze ati “niteguye kugukorera imyaka irindwi hanyuma ukazanshyingira Rasheli umukobwa wawe muto.” 19 Labani aramusubiza ati “ibyiza ni uko namuguha aho kumushyingira undi. Gumana nanjye.” 20 Yakobo akora imyaka irindwi kugira ngo ahabwe Rasheli, ariko abona iyo myaka ari nk’iminsi mike cyane bitewe n’urukundo yamukundaga.

21 Hanyuma Yakobo abwira Labani ati “mpa umugeni wanjye ndyamane na we, kuko igihe nagombaga kugukorera kirangiye.” 22 Nuko Labani akoranya abantu bose bo muri ako karere maze akoresha ibirori. 23 Ariko bigeze nimugoroba afata umukobwa we Leya aba ari we ashyira Yakobo ngo baryamane. 24 Kandi Labani aha Leya umuja we witwaga Zilupa ngo ajye amukorera. 25 Bukeye mu gitondo Yakobo asanga ari Leya! Nuko abwira Labani ati “ibyo wankoreye ni ibiki? Ese sinagukoreye kugira ngo umpe Rasheli? None kuki wandiganyije?” 26 Labani aramusubiza ati “mu muco wacu ntidushyingira umukobwa muto umukuru akiri aho. 27 Banza umarane n’uwo mugeni icyumweru cyuzuye. Nyuma yaho uzahabwa uwo mugeni wundi maze unkorere indi myaka irindwi.” 28 Nuko Yakobo abigenza atyo, amarana na Leya icyumweru cyuzuye, kirangiye Labani amushyingira umukobwa we Rasheli. 29 Nanone Labani aha Rasheli umuja we witwaga Biluha ngo ajye amukorera.

30 Hanyuma aryamana na Rasheli, akunda cyane Rasheli kurusha Leya, maze akorera Labani indi myaka irindwi. 31 Yehova abonye ko Leya adakundwakajwe azibura inda ye, ariko Rasheli we yari ingumba. 32 Nuko Leya aratwita abyara umwana w’umuhungu amwita Rubeni, kuko yavugaga ati “ni uko Yehova yabonye umubabaro wanjye, ubu noneho umugabo wanjye azankunda.” 33 Yongera gutwita abyara umwana w’umuhungu maze aravuga ati “ni uko Yehova yanyumvise, yabonye ko ntakundwakajwe none ampaye n’uyu.” Nuko amwita Simeyoni. 34 Arongera aratwita abyara umwana w’umuhungu maze aravuga ati “ubu noneho umugabo wanjye azomatana nanjye kuko mubyariye abahungu batatu.” Ni cyo cyatumye amwita Lewi. 35 Yongera gutwita abyara umwana w’umuhungu maze aravuga ati “ubu noneho nzasingiza Yehova.” Ni cyo cyatumye amwita Yuda. Hanyuma aba arekeye aho kubyara.

Intangiriro  30 : 1 - 43

30 Rasheli abonye ko atabyariye Yakobo, agirira mukuru we ishyari maze abwira Yakobo ati “mpa abana naho ubundi naba meze nk’umugore upfuye.” 2 Yakobo abyumvise arakarira Rasheli aramubaza ati “mbese ndi mu cyimbo cy’Imana, yo yakwimye imbuto iva mu nda yawe?” 3 Rasheli aramubwira ati “dore umuja wanjye Biluha. Ryamana na we maze abyarire ku mavi yanjye, kugira ngo nanjye mbone abana binyuze kuri we.” 4 Nuko amushyingira umuja we Biluha, Yakobo aryamana na we. 5 Biluha aratwita, igihe kigeze abyarira Yakobo umwana w’umuhungu. 6 Rasheli aravuga ati “Imana imbereye umucamanza kandi yumvise ijwi ryanjye, none impaye umwana w’umuhungu.” Ni cyo cyatumye amwita Dani. 7 Biluha umuja wa Rasheli yongera gutwita, igihe kigeze abyarira Yakobo umwana w’umuhungu wa kabiri. 8 Nuko Rasheli aravuga ati “nakiranyije cyane mukuru wanjye none ndamutsinze!” Ni cyo cyatumye amwita Nafutali.

9 Leya abonye ko atakibyara, afata umuja we Zilupa amushyingira Yakobo. 10 Igihe kigeze, Zilupa umuja wa Leya abyarira Yakobo umwana w’umuhungu. 11 Nuko Leya aravuga ati “ngize umugisha!” Ni cyo cyatumye amwita Gadi. 12 Nyuma yaho Zilupa umuja wa Leya abyarira Yakobo umwana w’umuhungu wa kabiri. 13 Hanyuma Leya aravuga ati “ndishimye rwose! Abakobwa bazanyita uhiriwe.” Ni cyo cyatumye amwita Asheri.

14 Umunsi umwe, Rubeni yagendaga mu murima mu gihe cy’isarura ry’ingano, maze abona amadudayimu ayazanira nyina Leya. Rasheli abwira Leya ati “ndakwinginze, mpa ku madudayimu y’umuhungu wawe.” 15 Na we aramubwira ati “wabonye ko kuntwara umugabo ari ikintu cyoroshye none urashaka no kuntwara amadudayimu y’umwana wanjye?” Nuko Rasheli aravuga ati “noneho iri joro arararana nawe numpa ku madudayimu y’umwana wawe.”

16 Yakobo atashye nimugoroba avuye mu murima, Leya aramusanganira aramubwira ati “ni jye turi burarane, kuko nakuguze amadudayimu y’umwana wanjye.” Nuko iryo joro ararana na we. 17 Imana yumva Leya kandi iramusubiza maze aratwita, igihe kigeze abyarira Yakobo umwana w’umuhungu wa gatanu. 18 Nuko Leya aravuga ati “Imana impaye ibihembo kuko nashyingiye umuja wanjye umugabo wanjye.” Ni cyo cyatumye amwita Isakari. 19 Leya yongera gutwita, igihe kigeze abyarira Yakobo umwana w’umuhungu wa gatandatu. 20 Hanyuma Leya aravuga ati “Imana ingabiye impano nziza. Noneho umugabo wanjye azanyihanganira kuko namubyariye abahungu batandatu.” Ni cyo cyatumye amwita Zabuloni. 21 Nyuma yaho abyara umukobwa amwita Dina.

22 Amaherezo Imana yibuka Rasheli, iramwumva maze iramusubiza, izibura inda ye. 23 Nuko aratwita, abyara umwana w’umuhungu, aravuga ati “Imana inkuyeho igitutsi!” 24 Ni cyo cyatumye amwita Yozefu, maze aravuga ati “Yehova anyongereye undi mwana w’umuhungu.”

25 Rasheli amaze kubyara Yozefu, Yakobo abwira Labani ati “nsezerera njye iwacu mu gihugu cyanjye. 26 Mpa abagore banjye nakoreye, umpe n’abana banjye maze ngende, kuko nawe uzi neza imirimo nagukoreye.” 27 Labani aramubwira ati “ndakwinginze gumana nanjye. Nasesenguye ibimenyetso nsanga imigisha yose Yehova yampaye ari wowe nyikesha.” 28 Yongeraho ati “mbwira icyo nzaguhemba kandi nzakiguha.” 29 Yakobo aravuga ati “wowe ubwawe uzi uko nagukoreye n’ukuntu amatungo yawe yagwiriye nyaragira. 30 Uzi ko yari make rwose ntaraza, none ubu yaragwiriye aba menshi cyane, bitewe n’uko Yehova yaguhaye imigisha uhereye igihe naziye. None se nzatangira gukorera urugo rwanjye ryari?”

31 Hanyuma aramubaza ati “nzaguhembe iki?” Yakobo aramusubiza ati “nta kintu icyo ari cyo cyose uzampa! Ariko nuramuka unkoreye ibyo ngiye kukubwira, nzongera nkuragirire umukumbi kandi nzakomeza nywurinde. 32 Uyu munsi ndanyura mu mukumbi wawe wose. Uwukuremo intama zose z’ubugondo cyangwa iz’ibitobo, mu masekurume y’intama akiri mato ukuremo iz’ibihogo bitose; kandi mu nyagazi z’ihene ukuremo ihene zose z’ibitobo cyangwa iz’ubugondo maze uzishyire iruhande. Izizavuka nyuma zisa zityo ni zo zizaba ibihembo byanjye. 33 Gukiranuka kwanjye ni ko kuzamburanira umunsi uzaba uje kureba ibihembo byanjye. Ihene z’inyagazi zose zitari ubugondo cyangwa ibitobo, n’amasekurume y’intama yose akiri mato atari ibihogo bitose uzansangana, azaba ari amibano.”

34 Labani aramusubiza ati “ibyo ni byiza cyane! Bibe nk’uko ubivuze.” 35 Nuko uwo munsi Labani akura mu mukumbi we amasekurume y’ibihuga n’ay’ibitobo, akuramo n’ihene z’inyagazi z’ubugondo n’iz’ibitobo, no mu masekurume y’intama akiri mato akuramo iyo ari yo yose ifite ibara ry’umweru cyangwa iry’ibihogo bitose, maze aziha abahungu be. 36 Hanyuma azijyana kure ya Yakobo ahantu hareshya n’urugendo rw’iminsi itatu. Yakobo akomeza kuragira umukumbi wa Labani wari usigaye.

37 Yakobo afata udukoni tubisi tw’igiti cy’umulebeni n’utw’igiti cy’umuluzi n’utw’igiti cy’umwarumoni, agenda ashishura hamwe ahandi akahareka ku buryo kuri utwo dukoni hasigara amabara y’umweru. 38 Hanyuma utwo dukoni yashishuye adushyira imbere y’umukumbi, mu kibumbiro aho imikumbi yuhirirwaga, kugira ngo niza ishotse irindire imbere yatwo.

39 Nuko ayo matungo akajya arindira imbere y’utwo dukoni akabyara iz’ibihuga n’iz’ubugondo n’iz’ibitobo. 40 Yakobo yarobanuraga amasekurume y’intama akiri mato akayakuramo, izisigaye zo mu mukumbi wa Labani akazihindukiza zikareba iz’ibihuga n’iz’ibihogo bitose zose. Hanyuma agakuramo ize akazishyira kure y’umukumbi wa Labani. 41 Kandi igihe cyose izifite imbaraga zabaga zarinze, Yakobo yashyiraga twa dukoni mu kibumbiro imbere yazo, kugira ngo zirindire hafi yatwo. 42 Ariko iyo zabaga ari izifite intege nke, ntiyashyiragaho twa dukoni. Nuko izifite intege nke zigahora ari iza Labani, naho izifite imbaraga zikaba iza Yakobo.

43 Yakobo akomeza kugwiza ubutunzi, agira imikumbi myinshi n’abaja n’abagaragu n’ingamiya n’indogobe.

Intangiriro  31 : 1 - 55

31 Hashize igihe, Yakobo yumva abahungu ba Labani bavuga bati “Yakobo yatwaye ibyari ibya data byose, kandi ku byari ibya data ni ho yakuye ibyo atunze byose.” 2 Yakobo arebye mu maso ha Labani abona atakimureba neza nka mbere. 3 Nuko Yehova abwira Yakobo ati “subira mu gihugu cya ba sokuruza no muri bene wanyu, kandi nzakomeza kubana nawe.” 4 Yakobo atuma kuri Rasheli na Leya ngo bamusange mu rwuri aho umukumbi we wari uri, 5 nuko arababwira ati

“Ndeba mu maso ha so nkabona atakindeba neza nka mbere, ariko Imana ya data yakomeje kubana nanjye. 6 Kandi namwe ubwanyu muzi neza ko nakoreye so n’imbaraga zanjye zose. 7 So yagiye andiganya ahindura ibihembo byanjye incuro icumi, ariko Imana ntiyamwemereye kugira icyo antwara. 8 Iyo yavugaga ati ‘iz’ubugondo ni zo zizaba ibihembo byawe,’ umukumbi wose wabyaraga iz’ubugondo; ariko yavuga ati ‘iz’ibihuga ni zo zizaba ibihembo byawe,’ umukumbi wose ukabyara iz’ibihuga. 9 Uko ni ko Imana yakaga so amatungo ye ikayampa. 10 Igihe kimwe ubwo ihene zarindaga, nubuye amaso ndi mu nzozi maze mbona amapfizi yimyaga izo hene ari ibihuga n’ubugondo n’ibitobo. 11 Umumarayika w’Imana y’ukuri ambwirira mu nzozi ati ‘Yakobo we!’ Nditaba nti ‘karame.’ 12 Nuko arambwira ati ‘ubura amaso urebe, urabona ko amapfizi yimya umukumbi yose ari ibihuga n’ubugondo n’ibitobo, kuko nabonye ibyo Labani agukorera byose. 13 Ndi Imana y’ukuri yakubonekeye i Beteli, aho wasukiye amavuta ku nkingi, ari na ho wampigiye umuhigo. None rero haguruka uve muri iki gihugu, usubire mu gihugu cyawe kavukire.’”

14 Rasheli na Leya babyumvise baramusubiza bati “mbese hari umurage tugiteze guhabwa mu nzu ya data? 15 Ntadufata nk’abanyamahanga kubera ko yatugurishije, none akaba atunzwe n’amafaranga twatanzweho? 16 Ubutunzi bwose Imana yatse data ni ubwacu n’abana bacu. Nuko rero, icyo Imana yakubwiye gukora cyose ugikore.”

17 Hanyuma Yakobo arahaguruka yuriza abana be n’abagore be ingamiya, 18 maze atwara amatungo ye yose n’ubutunzi bwose yari yararonse, amatungo yari yararonkeye i Padani-Aramu, kugira ngo asange se Isaka mu gihugu cy’i Kanani.

19 Icyo gihe Labani yari yagiye gukemuza ubwoya bw’intama ze. Hagati aho Rasheli yibye terafimu za se. 20 Uko ni ko Yakobo yarushije ubwenge Labani w’Umunyasiriya, kuko yahunze atabimubwiye. 21 Nuko arahaguruka arahunga yambuka rwa Ruzi, we n’ibyo yari afite byose. Hanyuma agenda yerekeje mu karere k’imisozi miremire y’i Gileyadi. 22 Nyuma yaho, ku munsi wa gatatu, babwira Labani ko Yakobo yahunze. 23 Abyumvise afata bene wabo akurikira Yakobo, akora urugendo rw’iminsi irindwi maze amufatira mu karere k’imisozi miremire y’i Gileyadi. 24 Bigeze nijoro Imana ibonekera Labani w’Umunyasiriya mu nzozi, iramubwira iti “uramenye ntugire icyo ubwira Yakobo, cyaba icyiza cyangwa ikibi.”

25 Nuko Labani asanga Yakobo aho yari yashinze ihema rye ku musozi, kandi Labani na bene wabo na bo bari bakambitse mu karere k’imisozi miremire y’i Gileyadi. 26 Labani abwira Yakobo ati “ibyo wakoze ni ibiki, ko wampenze ubwenge ugatwara abakobwa banjye nk’imbohe z’ingaruzwamuheto? 27 Kuki wahunze rwihishwa kandi ukampenda ubwenge ntumbwire kugira ngo ngusezerere mu byishimo n’indirimbo n’amashako n’inanga? 28 Kandi ntiwatumye mbona uko nsoma abana banjye n’abakobwa banjye. Wakoze iby’ubupfapfa. 29 Mfite ububasha bwo kubagirira nabi, ariko mu ijoro ryakeye Imana ya so yambwiye iti ‘uramenye ntugire icyo ubwira Yakobo, cyaba icyiza cyangwa ikibi.’ 30 Mu by’ukuri se, niba wagiye bitewe n’uko wari ukumbuye cyane kwa so, ni iki cyatumye wiba imana zanjye?”

31 Yakobo asubiza Labani ati “byatewe n’uko nagize ubwoba. Naribwiye nti ‘ashobora kunyambura abakobwa be.’ 32 Uwo uri busangane imana zawe wese, ntabeho. Saka mu bintu byanjye n’aba bavandimwe bacu babireba, nuzibona uzijyane.” Ariko Yakobo ntiyari azi ko Rasheli yazibye. 33 Nuko Labani yinjira mu ihema rya Yakobo no mu ihema rya Leya no mu ihema rya ba baja bombi, ariko ntiyazibona. Amaherezo asohoka mu ihema rya Leya yinjira mu rya Rasheli. 34 Rasheli yari yafashe za terafimu azishyira mu mufuka w’intebe yo ku ngamiya maze azicaraho. Labani ashakisha hose mu ihema, ariko ntiyazibona. 35 Rasheli abwira se ati “ntundakarire databuja, sinshoboye kuguhagurukira kuko ndi mu mihango.” Nuko akomeza gushaka za terafimu yitonze ariko ntiyazibona.

36 Yakobo ararakara cyane atangira gutonganya Labani, aramubwira ati “igicumuro cyanjye ni ikihe? Icyaha nagukoreye ni ikihe kugira ngo unkurikirane utyo? 37 None ko umaze gusaka mu bintu byanjye byose, ni ibihe bintu byo mu nzu yawe wabonye? Bizane hano imbere y’abavandimwe banjye n’abavandimwe bawe, maze baducire urubanza twembi. 38 Namaranye nawe imyaka makumyabiri. Nta ntama yawe cyangwa ihene yawe yigeze ihurumura, kandi nta mfizi zo mu mukumbi wawe nariye. 39 Sinigeze nkuzanira itungo ryatanyaguwe n’inyamaswa. Ni jye ubwanjye wabaga ndihombye. Iyo hagiraga iryibwa, haba ku manywa cyangwa nijoro, wararinyishyuzaga. 40 Ku manywa nicwaga n’icyokere, nijoro nkicwa n’imbeho kandi nararaga ntagohetse. 41 Dore ubu maze imyaka makumyabiri iwawe. Nagukoreye imyaka cumi n’ine kugira ngo unshyingire abakobwa bawe babiri, ngukorera indi myaka itandatu ndagira amatungo yawe, kandi wahinduye ibihembo byanjye incuro icumi zose. 42 Iyo Imana ya data, Imana ya Aburahamu, Imana Isaka atinya itabana nanjye, uba waransezereye amara masa. Imana yabonye umubabaro wanjye n’imiruho y’amaboko yanjye, none yakwiyamye muri iri joro ryakeye.”

43 Labani asubiza Yakobo ati “abakobwa ni abanjye, n’abana ni abanjye, n’umukumbi ni uwanjye, n’ibintu byose ubona hano ni ibyanjye n’abakobwa banjye. None se ubu hari icyo nabatwara cyangwa abana babyaye? 44 None rero, reka jye nawe tugirane isezerano, kugira ngo ribe umuhamya hagati yanjye nawe.” 45 Nuko Yakobo afata ibuye ararishinga riba inkingi. 46 Yakobo abwira abavandimwe be ati “mutore amabuye!” Nuko batora amabuye barayarunda, hanyuma basangirira kuri icyo kirundo. 47 Labani acyita Yegari-Sahaduta, ariko Yakobo acyita Galedi.

48 Labani aravuga ati “uyu munsi, iki kirundo cy’amabuye kibaye umuhamya hagati yanjye nawe.” Ni yo mpamvu cyiswe Galedi, 49 n’Umunara w’Umurinzi,* kuko Labani yagize ati “Yehova akomeze kuba umurinzi hagati yanjye nawe igihe tuzaba turi aho umwe atabona undi. 50 Nugirira nabi abakobwa banjye cyangwa ukabaharika abandi bagore, nubwo nta muntu uzaba abireba, Imana yo muhamya hagati yanjye nawe, izabibona.” 51 Labani akomeza kubwira Yakobo ati “dore iki kirundo cy’amabuye n’iyi nkingi nashinze hagati yanjye nawe. 52 Iki kirundo cy’amabuye ni umuhamya, n’iyi nkingi ni gihamya y’uko ntazarenga iki kirundo cy’amabuye nje kukurwanya, kandi ko nawe utazarenga iki kirundo cy’amabuye n’iyi nkingi uje kungirira nabi. 53 Imana ya Aburahamu n’imana ya Nahori, ari yo mana ya se, itubere umucamanza.” Ariko Yakobo amurahira Imana se Isaka atinya.

54 Hanyuma Yakobo atambira igitambo kuri uwo musozi, maze atumira bene wabo kugira ngo basangire. Nuko barasangira kandi barara kuri uwo musozi. 55 Ariko Labani azinduka kare mu gitondo, asoma abana be n’abakobwa be, abaha umugisha, hanyuma aragenda asubira iwe.

^ Intang 31:49 It 31:49

Intangiriro  32 : 1 - 32

32 Yakobo na we akomeza urugendo maze ahura n’abamarayika b’Imana. 2 Yakobo ababonye ahita avuga ati “aha hantu ni inkambi y’Imana!” Ni cyo cyatumye ahita Mahanayimu.

3 Hanyuma Yakobo yohereza intumwa ngo zimubanzirize kugera kuri mukuru we Esawu mu gihugu cya Seyiri, ari cyo Edomu, 4 arazitegeka ati “uku abe ari ko mubwira databuja Esawu muti ‘umugaragu wawe Yakobo aravuze ati “nabanye na Labani ndi umwimukira, ubu hari hashize igihe kirekire mbana na we. 5 Naje kugira ibimasa n’indogobe n’intama n’abagaragu n’abaja, none databuja nishimiye kugutumaho ngo mbikumenyeshe, kugira ngo ntone mu maso yawe.”’”

6 Nyuma y’igihe runaka za ntumwa zigaruka aho Yakobo ari ziramubwira ziti “twageze kwa mukuru wawe Esawu, kandi na we ari mu nzira aje kugusanganira, ari kumwe n’abantu magana ane.” 7 Yakobo agira ubwoba bwinshi cyane kandi ahagarika umutima. Afata abantu bari kumwe na we n’ihene n’intama n’inka n’ingamiya abigabanyamo imitwe ibiri, 8 aravuga ati “Esawu aramutse agabye igitero ku mutwe umwe, undi warokoka.”

9 Hanyuma Yakobo arasenga ati “Yehova, Mana ya sogokuru Aburahamu, n’Imana ya data Isaka, wowe wambwiye uti ‘subira mu gihugu cyanyu no muri bene wanyu kandi nzabana nawe,’ 10 sinari nkwiriye ineza yuje urukundo yose n’ubudahemuka bwose wagaragarije umugaragu wawe, kuko nambutse Yorodani mfite inkoni nsa, none ubu nkaba narahindutse imitwe ibiri. 11 Ndakwinginze nkiza ukuboko kwa mukuru wanjye Esawu kuko ntinya cyane ko yaza akangabaho igitero, jye n’abana na ba nyina. 12 Kandi ni wowe wavuze uti ‘nzakugirira neza rwose kandi nzagwiza urubyaro rwawe rungane n’umusenyi wo ku nyanja utabarika.’”

13 Nuko arara aho iryo joro. Afata ku byo yari afite maze yoherereza mukuru we Esawu impano. 14 Amwoherereza ihene magana abiri n’amapfizi y’ihene makumyabiri, intama magana abiri n’amapfizi y’intama makumyabiri, 15 ingamiya zonsa mirongo itatu n’izazo, inka mirongo ine n’amapfizi icumi, indogobe z’ingore makumyabiri n’indogobe z’ingabo icumi.

16 Nuko aziha abagaragu be, agenda asiga intera hagati y’umukumbi n’undi, abwira abagaragu be ati “mwambuke mumbanzirize imbere, kandi mugende musiga intera hagati y’umukumbi n’undi.” 17 Nanone abwira umugaragu wa mbere ati “nuhura na mukuru wanjye Esawu akakubaza ati ‘shobuja ni nde, urava he ukajya he kandi aya matungo ushoreye ni aya nde?’ 18 Umusubize uti ‘ni ay’umugaragu wawe Yakobo. Ni impano yoherereje databuja Esawu, kandi na we ari inyuma araje.’” 19 Nanone ategeka uwa kabiri n’uwa gatatu n’abandi bose bari bashoreye imikumbi ati “ayo ni yo magambo namwe muri bubwire Esawu, nimuhura na we. 20 Kandi mumubwire muti ‘dore umugaragu wawe Yakobo ari inyuma araje.’” Kuko yibwiraga ati “nshobora kumucururukisha impano zindangaje imbere hanyuma nkabona kumutunguka imbere. Wenda yanyakira neza.” 21 Nuko za mpano zambuka zimurangaje imbere, ariko iryo joro we arara aho bari bakambitse.

22 Muri iryo joro Yakobo arabyuka afata abagore be babiri n’abaja be babiri n’abahungu be cumi n’umwe, yambuka icyambu cya Yaboki. 23 Nuko arabafata abambutsa akagezi ko mu kibaya, yambutsa n’ibyo yari afite byose.

24 Hanyuma Yakobo asigara aho wenyine. Nuko haza umugabo atangira gukirana na we kugeza umuseke utambitse. 25 Uwo mugabo abonye ko atamunesheje, akora ku mutsi wo ku nyonga y’itako rya Yakobo; nuko itako rirakuka igihe Yakobo yakiranaga na we. 26 Uwo mugabo aramubwira ati “ndekura ngende kuko umuseke utambitse.” Yakobo aramusubiza ati “sinkurekura ngo ugende utarampa umugisha.” 27 Uwo mugabo aramubaza ati “witwa nde?” Aramusubiza ati “nitwa Yakobo.” 28 Uwo mugabo aramubwira ati “ntuzongera kwitwa Yakobo ukundi, ahubwo uzitwa Isirayeli kuko wakiranye n’Imana n’abantu ukanesha.” 29 Yakobo na we aramubaza ati “ndakwinginze mbwira izina ryawe.” Ariko aramubwira ati “kuki umbajije izina ryanjye?” Nuko amuhera umugisha aho hantu. 30 Ni cyo cyatumye aho hantu Yakobo ahita Peniyeli, kuko yavuze ati “nabonye Imana amaso ku yandi kandi nkomeza kubaho.”

31 Izuba ryarashe akimara kurenga i Penuweli, ariko yagendaga acumbagira bitewe n’itako rye. 32 Ni yo mpamvu kugeza n’ubu Abisirayeli batarya umutsi wo ku nyonga y’itako, kubera ko wa mugabo yakoze ku mutsi wo ku nyonga y’itako rya Yakobo.

Intangiriro  33 : 1 - 20

33 Bigeze aho Yakobo yubura amaso abona Esawu aje amusanga ari kumwe n’abantu magana ane. Nuko agabanya abana be, Leya amuha abe, na Rasheli amuha abe, na ba baja bombi abaha ababo, 2 kandi ashyira abo baja n’abana babo imbere, akurikizaho Leya n’abana be, Rasheli na Yozefu abashyira inyuma yabo. 3 Yakobo abajya imbere maze yikubita imbere ya mukuru we incuro ndwi, arinda amugeraho.

4 Nuko Esawu ariruka aramusanganira, aramuhobera, begamiranya amajosi aramusoma, maze bombi baraturika bararira. 5 Yubuye amaso abona abagore n’abana maze arabaza ati “aba muri kumwe ni ba nde?” Aramusubiza ati “ni abana Imana yahereye ubuntu umugaragu wawe.” 6 Ba baja n’abana babo baramwegera, bikubita imbere ye; 7 Leya n’abana be na bo baramwegera, bikubita imbere ye, hanyuma Yozefu na Rasheli baramwegera, na bo bikubita imbere ye.

8 Esawu aramubaza ati “abantu bose nahuye na bo ni ab’iki?” Yakobo aramusubiza ati “ni ukugira ngo mbonere umugisha kuri databuja.” 9 Nuko Esawu aravuga ati “ibyo mfite ni byinshi cyane muvandimwe. Ibyawe byigumanire.” 10 Ariko Yakobo aravuga ati “Oya. Ndakwinginze! Niba ntonnye mu maso yawe, emera impano nguhaye. Nabonye mu maso hawe nk’ubonye mu maso h’Imana kuko wanyakiriye unyishimiye. 11 Ndakwinginze, emera impano nguhaye igaragaza ko nkwifuriza umugisha, kubera ko Imana yangiriye neza nkaba mfite byose.” Nuko akomeza kumuhata, amaherezo arabyemera.

12 Hanyuma Esawu aravuga ati “reka tugende kandi ndakujya imbere.” 13 Ariko Yakobo aramubwira ati “databuja azi neza ko mfite abana bato bafite intege nke, nkagira n’intama zonsa n’inka zonsa. Baramutse babyihutishije, naho waba umunsi umwe gusa, byose byapfa bigashira. 14 Databuja najye imbere y’umugaragu we, nanjye ndaza nitonze nkurikije ingendo y’amatungo nshoreye n’intambwe y’abana turi kumwe, kugeza aho nzagerera kuri databuja i Seyiri.” 15 Nuko Esawu aravuga ati “reka ngusigire bamwe mu bantu turi kumwe.” Yakobo aramusubiza ati “si ngombwa. Kuba ntonnye mu maso ya databuja birahagije.” 16 Uwo munsi Esawu asubira i Seyiri.

17 Yakobo arahaguruka ajya i Sukoti maze yiyubakirayo inzu, yubaka n’ibiraro by’amatungo ye. Ni cyo cyatumye aho hantu ahita Sukoti.

18 Nyuma y’igihe runaka, Yakobo ava i Padani-Aramu agaruka amahoro mu mugi w’i Shekemu, mu gihugu cy’i Kanani, maze ashinga ihema imbere y’uwo mugi. 19 Hanyuma agura umurima yari ashinzemo ihema, awugura na bene Hamori se wa Shekemu, atanga ibice by’ifeza ijana. 20 Ibyo birangiye ahubaka igicaniro, acyita Eli Elohe Isirayeli.*

^ Intang 33:20 It 33:20

Intangiriro  34 : 1 - 31

34 Dina  umukobwa  wa Leya, uwo yabyariye Yakobo, yari afite akamenyero ko kujya gusura abakobwa bo muri icyo gihugu. 2 Nuko Shekemu umuhungu wa Hamori w’Umuhivi, umutware w’icyo gihugu, aramubona maze amufata ku ngufu. 3 Nuko Shekemu amarira umutima we kuri Dina umukobwa wa Yakobo, akunda uwo mukobwa cyane maze akajya amubwira amagambo meza kugira ngo na we amukunde. 4 Amaherezo Shekemu abwira se Hamori ati “nsabira uyu mukobwa.”

5 Yakobo yumva ko bahumanyije umukobwa we Dina. Icyo gihe abahungu be bari mu gasozi baragiye amatungo. Yakobo ntiyagira uwo abibwira, ategereza igihe abahungu be bari kugarukira. 6 Nyuma yaho, Hamori se wa Shekemu ajya kwa Yakobo kuvugana na we. 7 Abahungu ba Yakobo ngo babyumve bari mu gasozi, bahita bataha. Barababara kandi bararakara cyane kubera ko Shekemu yari yitwaye nabi agakorera Isirayeli ibiteye isoni, ubwo yaryamanaga n’umukobwa wa Yakobo, kandi ibintu nk’ibyo bitari bikwiriye gukorwa.

8 Hamori arababwira ati “umuhungu wanjye Shekemu yakunze cyane umukobwa wanyu. None ndabinginze nimumumushyingire, 9 maze tujye dushyingirana, muduhe abakobwa banyu natwe tubahe abacu. 10 Muturane natwe, igihugu cyacu cyose kizaba imbere yanyu. Mugituremo, mugicururizemo kandi mukironkeremo ubutunzi.” 11 Shekemu na we abwira se wa Dina na basaza be ati “reka ntone mu maso yanyu, kandi icyo muzanca cyose nzakibaha. 12 Uko inkwano n’impano muzanca bizaba bingana kose, nzabitangana umutima mwiza nk’uko muzabinsaba, ariko munshyingire uwo mukobwa.”

13 Bene Yakobo basubiza Shekemu na se Hamori babaryarya, bitewe n’uko Shekemu yari yahumanyije mushiki wabo Dina. 14 Nuko barababwira bati “ntidushobora gukora ikintu nk’icyo, ngo dushyingire mushiki wacu umuntu utarakebwe, kubera ko byaba ari igitutsi kuri twe. 15 Twabyemera ari uko mutwemereye iki kintu kimwe gusa: ni uko mwamera nkatwe, umuntu wese w’igitsina gabo wo muri mwe agakebwa. 16 Ni bwo tuzajya tubaha abakobwa bacu, namwe mukaduha abanyu, kandi tuzaturana namwe rwose tube ubwoko bumwe. 17 Ariko nimutatwumvira ngo mukebwe, turabaka umukobwa wacu tumujyane.”

18 Nuko amagambo yabo ashimisha Hamori n’umuhungu we Shekemu, 19 uwo musore ntiyatindiganya gukora ibyo yasabwe, kuko yishimiraga cyane umukobwa wa Yakobo; kandi Shekemu ni we wari umunyacyubahiro kurusha abo mu nzu ya se bose.

20 Hamori n’umuhungu we Shekemu bajya mu irembo ry’umugi wabo, babwira abantu bose bo muri uwo mugi bati 21 “bariya bantu badushakira amahoro. Nuko rero, mubareke bature muri iki gihugu, bagicururizemo, kuko igihugu ari kigari imbere yabo. Bashobora kudushyingira abakobwa babo, natwe tukabashyingira abacu. 22 Abo bantu bazemera guturana natwe tube ubwoko bumwe ari uko gusa twubahirije iki kintu kimwe: ni uko abantu bose b’igitsina gabo bo muri twe bakebwa nk’uko na bo bakebwe. 23 Bigenze bityo se, ibyo bafite n’ubutunzi n’amatungo yabo yose ntibyazaba ibyacu? Nimureke gusa tubemerere baturane natwe.” 24 Nuko abantu bose bo muri uwo mugi bumvira Hamori n’umuhungu we Shekemu, maze abantu bose bo muri uwo mugi, ab’igitsina gabo bose, barakebwa.

25 Ariko ku munsi wa gatatu, igihe abagabo bo muri uwo mugi bababaraga cyane, abahungu babiri ba Yakobo, ari bo Simeyoni na Lewi, basaza ba Dina, bafata inkota zabo binjira muri uwo mugi rwihishwa, bica abo bagabo bose. 26 Bicisha inkota Hamori n’umuhungu we Shekemu. Hanyuma bavana Dina mu nzu ya Shekemu baragenda. 27 Abandi bahungu ba Yakobo bagaba igitero ku bantu bari bakomerekejwe cyane maze basahura umugi, kubera ko bahumanyije mushiki wabo. 28 Banyaga amatungo yabo n’imikumbi yabo n’indogobe zabo, ibyari mu mugi n’ibyari ku gasozi. 29 Kandi banyaga ibyari bibatunze byose, bafata abana babo bato bose n’abagore babo babajyana ho iminyago, basahura n’ibyari mu mazu byose.

30 Nuko Yakobo abwira Simeyoni na Lewi ati “mutumye mba igicibwa kuko mutumye abatuye iki gihugu, ari bo Banyakanani n’Abaperizi, bazanyanga urunuka. Kubera ko turi bake, bazateranira hamwe bangabeho igitero bandimburane n’inzu yanjye.” 31 Na bo baramusubiza bati “mbese birakwiriye ko mushiki wacu afatwa nk’indaya?”

Intangiriro  35 : 1 - 29

35 Hanyuma Imana ibwira Yakobo iti “haguruka ujye i Beteli utureyo, kandi wubakireyo igicaniro Imana y’ukuri yakubonekeye igihe wahungaga mukuru wawe Esawu.”

2 Nuko Yakobo abwira abo mu rugo rwe n’abari kumwe na we bose ati “mwikureho imana z’amahanga ziri muri mwe kandi mwiyeze, muhindure n’imyambaro yanyu, 3 hanyuma muze tuzamuke tujye i Beteli. Nitugerayo nzubakira igicaniro Imana y’ukuri yanyumvise ku munsi w’amakuba yanjye kandi igakomeza kubana nanjye aho nagiye hose.” 4 Nuko baha Yakobo imana z’amahanga zose bari bafite, bamuha n’amaherena bari bambaye ku matwi, maze Yakobo abihisha munsi y’igiti kinini kiri hafi y’i Shekemu.

5 Hanyuma baragenda, kandi Imana ituma abo mu migi yari ibakikije babatinya, ntibakurikira bene Yakobo. 6 Amaherezo, Yakobo n’abantu bari kumwe na we bose bagera i Luzi mu gihugu cy’i Kanani, ari ho hitwa Beteli. 7 Nuko yubakayo igicaniro, kandi aho hantu ahita Eli-Beteli, kuko ari ho Imana yari yaramwiyerekeye igihe yahungaga mukuru we. 8 Nyuma yaho Debora umurezi wa Rebeka arapfa, maze bamuhamba hafi y’i Beteli munsi y’igiti cy’inganzamarumbo. Ni cyo cyatumye aho hantu ahita Aloni-Bakuti.

9 Imana yongera kubonekera Yakobo igihe yavaga i Padani-Aramu imuha umugisha. 10 Kandi Imana iramubwira iti “witwa Yakobo, ariko ntuzongera kwitwa Yakobo ukundi, ahubwo uzitwa Isirayeli.” Nuko itangira kumwita Isirayeli. 11 Imana yongera kumubwira iti “ndi Imana Ishoborabyose. Wororoke ugwire. Uzakomokwaho n’amahanga n’iteraniro ry’amahanga, kandi abami bazagukomokaho.* 12 Nzaguha igihugu nahaye Aburahamu na Isaka, kandi n’urubyaro rwawe ruzagukurikira nzaruha icyo gihugu.” 13 Hanyuma Imana irazamuka imusiga aho hantu bari bavuganiye.

14 Nuko Yakobo ashinga inkingi y’ibuye aho hantu Imana yavuganiye na we, ayisukaho ituro ry’ibyokunywa, ayisukaho n’amavuta. 15 Kandi aho hantu Imana yari yavuganiye na Yakobo, Yakobo akomeza kuhita Beteli.

16 Hanyuma bava i Beteli. Igihe bari bagishigaje urugendo rurerure ngo bagere Efurata, Rasheli ajya ku nda, kandi kubyara biramugora cyane. 17 Ariko kubyara bikomeje kumurushya, umubyaza aramubwira ati “humura, uyu muhungu na we uramubyara.” 18 Kandi igihe ubugingo bwe bwamuvagamo (kuko yapfuye), yise uwo mwana Beni-Oni, ariko se amwita Benyamini. 19 Nuko Rasheli arapfa, bamuhamba ku nzira igana Efurata, ari ho Betelehemu. 20 Yakobo ashinga inkingi ku mva ye. Iyo ni yo nkingi iri ku mva ya Rasheli kugeza n’ubu.

21 Hanyuma Isirayeli aragenda ashinga ihema rye hirya y’umunara wa Ederi. 22 Nuko igihe Isirayeli yabaga mu mahema muri icyo gihugu, umunsi umwe Rubeni aragenda aryamana na Biluha inshoreke ya se, maze Isirayeli arabimenya.

Abahungu ba Yakobo bari cumi na babiri. 23 Abahungu yabyaranye na Leya, ni Rubeni imfura ya Yakobo, na Simeyoni na Lewi na Yuda na Isakari na Zabuloni. 24 Abahungu yabyaranye na Rasheli ni Yozefu na Benyamini. 25 Abahungu yabyaranye na Biluha, umuja wa Rasheli, ni Dani na Nafutali. 26 Abahungu yabyaranye na Zilupa, umuja wa Leya, ni Gadi na Asheri. Abo ni bo bahungu Yakobo yabyariye i Padani-Aramu.

27 Amaherezo Yakobo agera kwa se Isaka i Mamure, mu karere ka Kiriyati-Aruba, ari ho hitwa Heburoni, ari na ho Aburahamu na Isaka batuye ari abimukira. 28 Iminsi Isaka yaramye ni imyaka ijana na mirongo inani. 29 Hanyuma Isaka ashiramo umwuka arapfa, asanga ba sekuruza, ashaje neza kandi anyuzwe, maze abahungu be, Esawu na Yakobo baramuhamba.

^ Intang 35:11 It 35:11


 Mu giheburayo ni “bazakomoka mu rukiryi rwawe.”



Intangiriro  36 : 1 - 43

36 Iyi ni yo nkuru ivuga iby’amateka ya Esawu, ari we Edomu.

2 Esawu yashatse abagore mu bakobwa b’i Kanani, ari bo Ada umukobwa wa Eloni w’Umuheti na Oholibama umukobwa wa Ana umwuzukuru wa Sibeyoni w’Umuhivi, 3 na Basemati umukobwa wa Ishimayeli, mushiki wa Nebayoti.

4 Nuko Ada abyarira Esawu Elifazi, naho Basemati amubyarira Reweli,

5 Oholibama abyara Yewushi na Yalamu na Kora.

Abo ni bo bahungu ba Esawu, abo yabyariye mu gihugu cy’i Kanani. 6 Hanyuma Esawu afata abagore be n’abahungu be n’abakobwa be n’abantu bose bo mu rugo rwe n’amashyo ye n’andi matungo ye yose n’ubutunzi bwe bwose, ibyo yari yararonkeye mu gihugu cy’i Kanani byose, maze ajya mu kindi gihugu kure ya murumuna we Yakobo, 7 kuko ubutunzi bwabo bwari bwarabaye bwinshi cyane ku buryo batashoboraga kubana, kandi igihugu bari batuyemo ari abimukira nticyari kikibahagije bitewe n’amashyo yabo menshi. 8 Esawu atura mu karere k’imisozi miremire ya Seyiri. Esawu ni we Edomu.

9 Iyi ni yo nkuru ivuga iby’amateka ya Esawu, sekuruza w’Abedomu bo mu karere k’imisozi miremire ya Seyiri.

10 Aya ni yo mazina ya bene Esawu: hari Elifazi umuhungu wa Ada umugore wa Esawu, na Reweli umuhungu wa Basemati umugore wa Esawu.

11 Bene Elifazi ni Temani, Omari, Sefo, Gatamu na Kenazi. 12 Kandi Timuna yari inshoreke ya Elifazi umuhungu wa Esawu. Nyuma y’igihe runaka abyarira Elifazi Amaleki. Abo ni bo bahungu ba Ada umugore wa Esawu.

13 Aba ni bo bene Reweli: hari Nahati, Zera, Shama na Miza. Abo ni bo bahungu ba Basemati umugore wa Esawu.

14 Aba ni bo bahungu ba Oholibama umugore wa Esawu, umukobwa wa Ana, akaba n’umwuzukuru wa Sibeyoni, abo yabyariye Esawu, ari bo Yewushi, Yalamu na Kora.

15 Aba ni bo batware bakomoka kuri bene Esawu: bene Elifazi imfura ya Esawu ni umutware Temani, umutware Omari, umutware Sefo, umutware Kenazi, 16 umutware Kora, umutware Gatamu n’umutware Amaleki. Abo ni bo batware bakomoka kuri Elifazi, mu gihugu cya Edomu. Abo ni bo bahungu ba Ada.

17 Aba ni bo bene Reweli umuhungu wa Esawu: umutware Nahati, umutware Zera, umutware Shama n’umutware Miza. Abo ni bo batware bakomoka kuri Reweli, mu gihugu cya Edomu. Abo ni bo bahungu ba Basemati umugore wa Esawu.

18 Aba ni bo bahungu ba Oholibama umugore wa Esawu: umutware Yewushi, umutware Yalamu n’umutware Kora. Abo ni bo batware bakomoka kuri Oholibama umugore wa Esawu, umukobwa wa Ana.

19 Abo ni bo bene Esawu, ari we Edomu, kandi abo ni bo batware babakomokaho.

20 Aba ni bo bene Seyiri w’Umuhori, ari na bo batuye muri icyo gihugu: hari Lotani na Shobali na Sibeyoni na Ana 21 na Dishoni na Eseri na Dishani. Abo ni bo batware b’Abahori, bene Seyiri, mu gihugu cya Edomu.

22 Bene Lotani ni Hori na Hemamu, kandi mushiki wa Lotani yitwaga Timuna.

23 Aba ni bo bene Shobali: hari Alivani na Manahati na Ebali na Shefo na Onamu.

24 Aba ni bo bene Sibeyoni: hari Ayiya na Ana. Uwo Ana ni we wabonye amashyuza mu butayu igihe yari aragiye indogobe za se Sibeyoni.

25 Aba ni bo bana ba Ana: hari Dishoni na Oholibama umukobwa wa Ana.

26 Aba ni bo bene Dishoni: hari Hemudani na Eshibani na Yitirani na Kerani.

27 Aba ni bo bene Eseri: hari Biluhani na Zavani na Akani.

28 Aba ni bo bene Dishani: hari Usi na Arani.

29 Aba ni bo batware b’Abahori: hari umutware Lotani, umutware Shobali, umutware Sibeyoni, umutware Ana, 30 umutware Dishoni, umutware Eseri n’umutware Dishani. Abo ni bo batware b’Abahori nk’uko abatware babo bari bari mu gihugu cya Seyiri.

31 Aba ni bo bami bategetse mu gihugu cya Edomu mbere y’uko hagira umwami uwo ari we wese utegeka Abisirayeli. 32 Bela mwene Bewori yategetse muri Edomu, kandi umugi yategekaga witwaga Dinihaba. 33 Bela aratanga, Yobabu mwene Zera w’i Bosira atangira gutegeka mu cyimbo cye. 34 Yobabu aratanga, Hushamu wo mu gihugu cy’Abatemani atangira gutegeka mu cyimbo cye. 35 Hushamu aratanga, Hadadi mwene Bedadi, ari na we watsinze Abamidiyani mu gihugu cy’i Mowabu atangira gutegeka mu cyimbo cye, kandi umugi yategekaga witwaga Aviti. 36 Hadadi aratanga, Samula w’i Masireka atangira gutegeka mu cyimbo cye. 37 Samula aratanga, Shawuli w’i Rehoboti kuri rwa Ruzi atangira gutegeka mu cyimbo cye. 38 Shawuli aratanga, Bayali-Hanani mwene Akibori atangira gutegeka mu cyimbo cye. 39 Bayali-Hanani mwene Akibori aratanga, Hadari atangira gutegeka mu cyimbo cye, kandi umugi yategekaga witwaga Pawu, n’umugore we yitwaga Mehetabeli, umukobwa wa Matiredi, umukobwa wa Mezahabu.

40 Aya ni yo mazina y’abatware bakomoka kuri Esawu nk’uko imiryango yabo yari iri n’aho bari batuye, nk’uko amazina yabo ari: hari umutware Timuna, umutware Aliva, umutware Yeteti, 41 umutware Oholibama, umutware Ela, umutware Pinoni, 42 umutware Kenazi, umutware Temani, umutware Mibusari, 43 umutware Magidiyeli n’umutware Iramu. Abo ni bo batware bakomoka kuri Edomu nk’uko bari batuye mu gihugu cyabo. Uwo ni we Esawu, sekuruza w’Abedomu.

Intangiriro  37 : 1 - 36

37 Yakobo akomeza gutura mu gihugu se yari yaratuyemo ari umwimukira, mu gihugu cy’i Kanani.

2 Iyi ni yo nkuru ivuga iby’amateka ya Yakobo.

Igihe Yozefu yari afite imyaka cumi n’irindwi, yari aragiranye intama n’abavandimwe be, kandi yari akiri muto, ari kumwe n’abahungu ba Biluha n’aba Zilupa, abagore ba se. Nuko Yozefu abwira se ibintu bibi bakoraga. 3 Isirayeli yakundaga Yozefu kurusha abandi bahungu be bose, kuko yari umwana yabyaye ageze mu za bukuru. Yari yaramuboheshereje ikanzu ndende y’amabara. 4 Abavandimwe be babonye ko se amukunda cyane kubarusha bose, batangira kumwanga, kandi ntibaba bagishobora kuvugana na we mu mahoro.

5 Yozefu aza kurota inzozi maze azirotorera abavandimwe be, baba babonye indi mpamvu yo kumwanga. 6 Nuko arababwira ati “nimwumve inzozi narose. 7 Twari mu murima hagati duhambira imiba, nuko umuba wanjye ureguka uhagarara wemye, maze imiba yanyu ikikiza umuba wanjye iwikubita imbere.” 8 Abavandimwe be baramubwira bati “ubwo se urashaka kuvuga ko uzaba umwami wacu? Cyangwa urashaka kuvuga ko uzadutegeka?” Nuko babona indi mpamvu yo kumwanga bamuhoye inzozi ze n’amagambo ye.

9 Hanyuma arota izindi nzozi, azirotorera abavandimwe be, arababwira ati “nongeye kurota maze mbona izuba n’ukwezi n’inyenyeri cumi n’imwe byikubita imbere yanjye.” 10 Nyuma yaho azirotorera se n’abavandimwe be, maze se atangira kumucyaha amubwira ati “izo nzozi zawe zishatse kuvuga iki? Ubwo se, jyewe na nyoko n’abavandimwe bawe tuzaza twikubite imbere yawe?” 11 Nuko abavandimwe be bamugirira ishyari, ariko se akomeza kuzirikana iryo jambo.

12 Igihe kimwe, abavandimwe be bagiye kuragira umukumbi wa se hafi y’i Shekemu. 13 Hashize igihe, Isirayeli abwira Yozefu ati “dore abavandimwe bawe baragiye hafi y’i Shekemu, none ngwino mbagutumeho.” Na we aramubwira ati “niteguye kujyayo!” 14 Nuko aramubwira ati “genda urebe niba abavandimwe bawe bari amahoro kandi bamerewe neza, urebe niba n’umukumbi uri amahoro kandi umerewe neza, hanyuma ugaruke umbwire.” Nuko aramwohereza, ava mu kibaya cy’i Heburoni yerekeza i Shekemu. 15 Nyuma yaho umuntu aza kumubona azerera mu gasozi. Uwo muntu aramubaza ati “urashaka iki?” 16 Na we aramusubiza ati “ndashaka abavandimwe banjye. Ndakwinginze, mbwira aho baragiye umukumbi.” 17 Uwo muntu aramubwira ati “bavuye hano kuko numvise bavuga bati ‘nimuze tujye i Dotani.’” Nuko Yozefu akurikira abavandimwe be abasanga i Dotani.

18 Bamubona akiri kure, maze ataragera hafi yabo batangira gucura umugambi wo kumwica. 19 Nuko barabwirana bati “dore wa murosi araje. 20 None nimuze tumwice tumujugunye mu rwobo rw’amazi, tuzavuge ko yariwe n’inyamaswa y’inkazi. Hanyuma tuzaba tureba uko inzozi ze zizamera.” 21 Rubeni abyumvise agerageza kumubakiza. Arababwira ati “ntitumwice.” 22 Rubeni akomeza ababwira ati “ntimumene amaraso, ahubwo mumujugunye mu rwobo rw’amazi ruri mu butayu. Ntimurambure ukuboko kwanyu ngo mumugirire nabi.” Yari afite umugambi wo kumubakiza akamusubiza se.

23 Nuko Yozefu akigera aho abavandimwe be bari, bahita bamwambura umwenda we muremure, wa mwenda muremure w’amabara yari yambaye, 24 barangije baramufata bamujugunya mu rwobo rw’amazi. Icyo gihe urwo rwobo rwarimo ubusa, nta mazi yarimo.

25 Hanyuma baricara kugira ngo barye. Bubuye amaso babona ingamiya z’Abishimayeli bari baturutse i Gileyadi, zikoreye umubavu n’umuti womora n’ibishishwa by’ibiti bivamo ishangi, bamanutse bajya muri Egiputa. 26 Yuda ababonye abwira abavandimwe be ati “turamutse twishe umuvandimwe wacu tukabihisha* byatumarira iki? 27 Nimuze tumuhe Abishimayeli bamugure, aho kumuramburiraho amaboko yacu. N’ubundi kandi ni umuvandimwe wacu, akaba n’umubiri wacu.” Nuko bumvira uwo muvandimwe wabo. 28 Abacuruzi b’Abamidiyani banyura aho ngaho. Abavandimwe ba Yozefu bamukura muri rwa rwobo bamuha Abishimayeli bamugura ibiceri by’ifeza makumyabiri. Amaherezo abo Bishimayeli bageza Yozefu muri Egiputa.

29 Nyuma yaho Rubeni agaruka kuri rwa rwobo asanga Yozefu atakirimo. Nuko ahita ashishimura imyenda ye. 30 Agarutse aho abavandimwe be bari, atera hejuru ati “wa mwana nta wurimo! None nderekera he?”

31 Hanyuma bafata wa mwenda muremure wa Yozefu, maze babaga imfizi y’ihene, bawinika mu maraso yayo. 32 Barangije boherereza se uwo mwenda muremure w’amabara, bamutumaho bati “dore umwenda twatoraguye. None ugenzure urebe niba ari wa mwenda muremure w’umwana wawe, cyangwa niba atari wo.” 33 Arawugenzura maze atera hejuru ati “ni umwenda w’umwana wanjye we! Agomba kuba yarariwe n’inyamaswa y’inkazi! Nta gushidikanya, Yozefu yatanyaguwe n’inyamaswa!” 34 Nuko Yakobo ashishimura umwitero we maze akenyera ikigunira, amara iminsi myinshi aborogera umwana we. 35 Abahungu be bose n’abakobwa be bose barahaguruka ngo bamuhumurize, ariko akomeza kwanga guhumurizwa, aravuga ati “nzarinda manuka nsanga umwana wanjye mu mva* nkimuborogera!” Nuko se akomeza kumuririra.

36 Ariko Abamidiyani bamugurisha muri Egiputa, agurwa na Potifari wari umutware wo mu rugo rwa Farawo, watwaraga abamurinda.

^ Intang 37:26 It 37:26


 Mu giheburayo ni “tugatwikira amaraso ye.”

^ Intang 37:35 It 37:35


 Mu giheburayo ni “Shewoli.” Reba Umugereka wa 7.



Intangiriro  38 : 1 - 30

38 Muri icyo gihe, Yuda aramanuka ava mu bavandimwe be, ashinga ihema rye hafi y’aho Umunyadulamu witwaga Hira yari atuye. 2 Yuda abonayo umukobwa w’umugabo w’Umunyakanani witwaga Shuwa. Nuko amugira umugore we, aryamana na we. 3 Aratwita, maze abyara umwana w’umuhungu amwita Eri. 4 Yongera gutwita, igihe kigeze abyara umwana w’umuhungu amwita Onani. 5 Nanone arongera abyara umwana w’umuhungu amwita Shela. Yuda yabyaye uwo mwana igihe yari atuye muri Akizibu.

6 Igihe kigeze Yuda ashakira Eri imfura ye umugore witwaga Tamari. 7 Ariko Eri imfura ya Yuda yakoraga ibibi mu maso ya Yehova, ni cyo cyatumye Yehova amwica. 8 Yuda abibonye abwira Onani ati “cyura umugore wa mukuru wawe maze muryamane kugira ngo uheshe mukuru wawe urubyaro.” 9 Ariko Onani yari azi ko urwo rubyaro rutari kuzamwitirirwa. Bityo iyo yaryamanaga n’umugore wa mukuru we yamenaga intanga hasi kugira ngo adahesha mukuru we urubyaro. 10 Ibyo bintu yakoraga byari bibi mu maso ya Yehova, ni cyo cyatumye na we amwica. 11 Nuko Yuda abwira umukazana we Tamari ati “guma mu nzu ya so ube umupfakazi kugeza aho umuhungu wanjye Shela azakurira.” Kuko yibwiraga ati “na we ashobora gupfa nka bakuru be.” Tamari aragenda akomeza kuba mu nzu ya se.

12 Hashize iminsi, umukobwa wa Shuwa, ari we mugore wa Yuda, arapfa. Yuda amara iminsi y’icyunamo amuririra. Iyo minsi y’icyunamo irangiye arazamuka ajya i Timuna kureba abakemuraga intama ze, ajyana n’Umunyadulamu w’incuti ye witwaga Hira. 13 Babwira Tamari bati “dore sobukwe agiye i Timuna gukemuza intama ze.” 14 Nuko yiyambura imyambaro y’ubupfakazi yitera umwenda kandi yitwikira mu maso, yicara mu marembo y’umugi wa Enayimu uri ku nzira ijya i Timuna, kuko yabonye ko Shela yari yarakuze nyamara ntibamumushyingire.

15 Yuda amubonye agira ngo ni indaya kuko yari yitwikiriye mu maso. 16 Nuko anyura ku ruhande amusanga aho yari ari ku nzira aramubwira ati “ndakwinginze, nyemerera turyamane.” Ntiyari azi ko ari umukazana we. Ariko Tamari aramubaza ati “urampa iki ngo turyamane?” 17 Na we aramusubiza ati “jyewe ubwanjye nzakoherereza umwana w’ihene wo mu mukumbi wanjye.” Ariko aramubaza ati “ese urampa ingwate kugeza aho uzawoherereza?” 18 Aramubaza ati “urashaka ko nguha ngwate ki?” Na we aramusubiza ati “urampa impeta yawe iriho ikimenyetso n’umugozi wayo, n’inkoni witwaje.” Nuko arabimuha bararyamana maze amutera inda. 19 Hanyuma Tamari arahaguruka aragenda yiyambura wa mwenda maze yambara imyambaro ye y’ubupfakazi.

20 Yuda yohereza umwana w’ihene awuha wa Munyadulamu w’incuti ye kugira ngo ajye kugombora ingwate wa mugore yari yasigaranye, ariko ntiyamubona. 21 Agenda abaza abantu baho ati “ya ndaya yo mu rusengero yo muri Enayimu yajyaga yicara ku nzira iri he?” Na bo bakamusubiza bati “nta ndaya yo mu rusengero yigeze iba ino aha.” 22 Amaherezo asubira aho Yuda ari aramubwira ati “nta we nabonye, kandi abantu baho bambwiye bati ‘nta ndaya yo mu rusengero yigeze iba ino aha.’” 23 Yuda aravuga ati “mureke abyigumanire kugira ngo tutagibwaho n’umugayo. Ibyo ari byo byose nohereje uyu mwana w’ihene, kandi nawe ntiwamubonye.”

24 Icyakora hashize nk’amezi atatu, babwira Yuda bati “umukazana wawe Tamari yabaye indaya none atwite inda yo mu buraya bwe.” Yuda abyumvise aravuga ati “nimumusohore atwikwe.” 25 Nuko mu gihe bamusohoraga, atuma kuri sebukwe ati “nyir’ibyo bintu ni we wanteye inda.” Yongeraho ati “ndakwinginze, genzura iyo mpeta iriho ikimenyetso n’umugozi wayo n’inkoni umenye nyirabyo.” 26 Hanyuma Yuda arabigenzura maze aravuga ati “andushije gukiranuka kuko ntamushyingiye umuhungu wanjye Shela.” Kandi nyuma yaho ntiyongeye kuryamana na we.

27 Igihe cyo kubyara kigeze, basanga atwite impanga. 28 Nuko mu gihe yarimo abyara, umwe azana ukuboko maze umubyaza aragufata akuzirikaho agashumi gatukura, aravuga ati “uyu ni we waje mbere.” 29 Ariko ashubijeyo ukuboko, umuvandimwe we ahita asohoka, maze wa mubyaza aratangara ati “ibi ukoze ni ibiki ko wisaturiye aho unyura?” Ni cyo cyatumye yitwa Peresi. 30 Hanyuma umuvandimwe we wari ufite agashumi gatukura ku kuboko arasohoka, maze bamwita Zera.

Intangiriro  39 : 1 - 23

39 Yozefu yari yarajyanywe muri Egiputa, maze Umunyegiputa witwaga Potifari wari umutware mu rugo rwa Farawo, ari na we watwaraga abarinda Farawo, amugura n’Abishimayeli bari baramuzanyeyo. 2 Ariko Yehova akomeza kubana na Yozefu, ku buryo ibyo yakoraga byose byagendaga neza, aza no gushingwa imirimo mu rugo rw’uwo shebuja w’Umunyegiputa. 3 Shebuja abona ko Yehova yari kumwe na we, kandi ko ikintu cyose yakoraga Yehova yatumaga kigenda neza.

4 Yozefu atona imbere ya shebuja kandi agahora amukorera, ku buryo yamushinze urugo rwe n’ibyo yari atunze byose. 5 Nuko uhereye igihe yamushingiye urugo rwe rwose n’ibyo yari atunze byose, Yehova akomeza guha umugisha urugo rwa Potifari abigiriye Yozefu, kandi umugisha wa Yehova uba ku byo yari atunze mu nzu byose no ku byari mu gasozi byose. 6 Amaherezo yegurira Yozefu ibye byose; kandi nta kindi yitagaho uretse ibyo yaryaga. Yozefu arakura, aba umuntu uteye neza kandi ufite uburanga.

7 Nyuma yaho, umugore wa shebuja atangira kujya areba Yozefu akamubwira ati “reka turyamane.” 8 Ariko Yozefu akabyanga akabwira umugore wa shebuja ati “dore databuja ntangenzura mu byo yanshinze muri uru rugo, kandi yanyeguriye ibyo atunze byose. 9 Nta wunduta muri uru rugo, kandi nta kintu na kimwe atampaye uretse wowe, kuko uri umugore we. None nabasha nte gukora ikibi gikomeye bene ako kageni kandi nkaba rwose ncumuye ku Mana?”

10 Nuko akajya abibwira Yozefu uko bwije n’uko bukeye, ariko Yozefu ntamwumvire ngo aryamane na we, cyangwa ngo amarane na we igihe ari bonyine. 11 Ariko umunsi umwe, yinjira mu nzu agiye gukora imirimo ye nk’uko byari bisanzwe no mu yindi minsi, kandi nta wundi muntu wari aho mu nzu. 12 Nuko uwo mugore afata umwenda Yozefu yari yambaye aramubwira ati “turyamane!” Ariko amusigira uwo mwenda arahunga ajya hanze. 13 Uwo mugore abonye ko amusigiye umwenda we agahungira hanze, 14 atangira gutabaza ahamagara abo mu rugo, arababwira ati “dore umugabo wanjye yazanye uriya Muheburayo kugira ngo adukoze isoni. Yaje ashaka kuryamana nanjye, ariko ntangira gutaka mvuza induru cyane. 15 Nuko yumvise mvugije induru, asiga umwenda we iruhande rwanjye arahunga ajya hanze.” 16 Agumisha uwo mwenda iruhande rwe, kugeza aho shebuja wa Yozefu atahiye.

17 Nuko uwo mugore aramubwira ati “wa mugaragu w’Umuheburayo watuzaniye yaje aho ndi, ashaka kunkoza isoni. 18 Ariko ntangiye gutaka mvuza induru cyane, ahita asiga umwenda we iruhande rwanjye ahungira hanze.” 19 Shebuja yumvise amagambo umugore we amubwiye ati “umugaragu wawe yangize atya n’atya,” ahita azabiranywa n’uburakari. 20 Nuko shebuja wa Yozefu aramufata amujyana mu nzu y’imbohe, aho imbohe z’umwami zafungirwaga, akomeza kuba muri iyo nzu y’imbohe.

21 Icyakora, Yehova yakomeje kubana na Yozefu kandi akomeza kumugaragariza ineza yuje urukundo, atuma atona ku mutware w’inzu y’imbohe. 22 Nuko uwo mutware w’inzu y’imbohe ashinga Yozefu imbohe zose zari muri iyo nzu y’imbohe, kandi imirimo yose zakoraga, Yozefu ni we wayihagarariraga. 23 Uwo mutware w’inzu y’imbohe nta kintu na kimwe yari agicunga mu byo yari ashinzwe byose kuko Yehova yari kumwe na Yozefu, kandi ibyo Yozefu yakoraga byose, Yehova yatumaga bigenda neza.

Intangiriro  40 : 1 - 23

40 Nyuma yaho, umuhereza wa divayi w’umwami wa Egiputa n’umutetsi w’imigati bacumura kuri shebuja, umwami wa Egiputa. 2 Nuko Farawo arakarira abo bakozi be bombi, umutware w’abahereza ba divayi n’umutware w’abatetsi b’imigati. 3 Abashyira mu nzu y’imbohe yo mu rugo rw’umutware utwara abarinda Farawo, abafungira aho Yozefu yari afungiwe. 4 Umutware utwara abarinda Farawo abaha Yozefu ngo ajye abakorera, bamara iminsi runaka bari mu nzu y’imbohe.

5 Nuko umuhereza wa divayi n’umutetsi w’imigati bo kwa Farawo umwami wa Egiputa barota inzozi mu ijoro rimwe, bari aho bafungiwe mu nzu y’imbohe. Buri wese arota inzozi ze, kandi inzozi za buri wese zari zifite ibisobanuro byazo. 6 Mu gitondo Yozefu aza aho bari, abarebye abona basuherewe. 7 Nuko abaza abo bakozi ba Farawo bari kumwe na we mu nzu y’imbohe yo mu rugo rwa shebuja ati “kuki uyu munsi mu maso hanyu hijimye?” 8 Baramusubiza bati “twarose inzozi kandi ntidufite uzidusobanurira.” Yozefu arababwira ati “mbese gusobanura si ukw’Imana? Nimumbwire izo ari zo.”

9 Nuko umutware w’abahereza ba divayi arotorera Yozefu inzozi ze, aramubwira ati “mu nzozi narose, nabonye umuzabibu uri imbere yanjye. 10 Uwo muzabibu wari ufite amashami atatu kandi wasaga n’upfunditse, uzana uburabyo. Imizabibu yo ku maseri yawo irahisha. 11 Kandi nari mfite igikombe cya Farawo mu ntoki, maze mfata imizabibu, nyikandira mu gikombe cya Farawo, ndangije mpereza Farawo icyo gikombe.” 12 Yozefu aramubwira ati “dore uko inzozi zawe zisobanurwa: amashami atatu ni iminsi itatu. 13 Mu minsi itatu uhereye none, Farawo azakuvana mu nzu y’imbohe, kandi azagusubiza ku murimo wawe nta kabuza; kandi rwose uzahereza Farawo igikombe nk’uko wari usanzwe ubigenza igihe wari umuhereza we wa divayi. 14 Icyakora nibimara kukugendekera neza ntuzanyibagirwe. Ndakwinginze uzangaragarize ineza yuje urukundo, ubwire Farawo ibyanjye, kandi uzankuze muri iyi nzu y’imbohe. 15 Ubundi jyewe banshimuse mu gihugu cy’Abaheburayo, kandi n’ino aha nta cyo nakoze cyatumye banshyira mu nzu y’imbohe.”

16 Umutware w’abatetsi b’imigati abonye ko Yozefu asobanuye inzozi zivuga ibyiza, aramubwira ati “nanjye mu nzozi zanjye, narose nikoreye ibitebo bitatu birimo imigati y’imyeru. 17 Igitebo cyari hejuru y’ibindi cyarimo ibiribwa bya Farawo by’ubwoko bwose byotswa mu ifuru, maze ibisiga biraza bibirira muri cya gitebo cyari ku mutwe wanjye.” 18 Nuko Yozefu aramusubiza ati “dore uko inzozi zawe zisobanurwa: ibitebo bitatu ni iminsi itatu. 19 Mu minsi itatu uhereye none, Farawo azakuvana mu nzu y’imbohe, aguce umutwe maze akumanike ku giti; kandi rwose ibisiga bizarya inyama zawe.”

20 Umunsi wa gatatu ugeze, hari ku isabukuru y’ivuka rya Farawo. Nuko akoreshereza ibirori abagaragu be bose, kandi avana mu nzu y’imbohe umutware w’abahereza ba divayi n’umutware w’abatetsi b’imigati, abashyira hagati y’abagaragu be. 21 Asubiza umutware w’abahereza ba divayi ku murimo we wo kuba umuhereza wa divayi, maze akomeza guhereza Farawo igikombe. 22 Ariko amanika umutware w’abatetsi b’imigati nk’uko Yozefu yari yarabasobanuriye inzozi zabo. 23 Nyamara umutware w’abahereza ba divayi ntiyigeze yibuka Yozefu, ahubwo yaramwibagiwe.

Intangiriro  41 : 1 - 57

41 Nuko hashize imyaka ibiri yuzuye, Farawo arota ahagaze ku ruzi rwa Nili. 2 Agiye kubona abona inka ndwi nziza zibyibushye zizamuka ziva mu ruzi rwa Nili, maze zitangira kurisha mu bwatsi bwo kuri Nili. 3 Abona izindi nka ndwi mbi cyane kandi zinanutse zizamuka ziva mu ruzi rwa Nili zizikurikiye, zihagarara iruhande rwazo ku nkombe y’uruzi rwa Nili. 4 Hanyuma izo nka mbi cyane kandi zinanutse zitangira kurya za nka ndwi nziza zibyibushye. Nuko Farawo aba arakangutse.

5 Ariko yongera gusinzira maze arota ubwa kabiri. Agiye kubona abona amahundo arindwi meza abyibushye amera ku ruti rumwe. 6 Nanone abona amahundo arindwi y’iminambe kandi yumishijwe n’umuyaga uturuka iburasirazuba, amera ayakurikiye. 7 Nuko ayo mahundo y’iminambe amira ya mahundo arindwi abyibushye. Farawo aba arakangutse amenya ko zari inzozi.

8 Mu gitondo Farawo ahagarika umutima, maze atuma ku batambyi bakora iby’ubumaji bo muri Egiputa n’abanyabwenge bose, abarotorera inzozi ze. Ariko nta washoboye kuzisobanurira Farawo.

9 Hanyuma umutware w’abahereza ba divayi abwira Farawo ati “uyu munsi ndavuga ibyaha byanjye. 10 Nyagasani Farawo, warakariye abagaragu bawe maze udushyira mu nzu y’imbohe yo mu rugo rw’umutware w’abakurinda, jye n’umutware w’abatetsi b’imigati. 11 Nyuma yaho twembi turota inzozi mu ijoro rimwe. Buri wese arota inzozi ze, kandi inzozi za buri wese zari zifite ibisobanuro byazo. 12 Icyo gihe twari kumwe n’umusore w’Umuheburayo, akaba yari umugaragu w’umutware w’abakurinda. Nuko tumurotorera inzozi zacu arazidusobanurira, buri wese amusobanurira inzozi ze. 13 Kandi uko yadusobanuriye izo nzozi ni ko byatugendekeye. Jye wanshubije ku murimo wanjye, ariko umutware w’abatetsi b’imigati waramumanitse.”

14 Farawo atuma abantu ngo bavane Yozefu mu nzu y’imbohe bamuzane vuba na bwangu. Nuko Yozefu ariyogoshesha kandi ahindura imyenda maze ajya kwa Farawo. 15 Farawo abwira Yozefu ati “narose inzozi ariko nta washoboye kuzinsobanurira. None numvise bavuga ko ushobora kumva inzozi ukazisobanura.” 16 Yozefu asubiza Farawo ati “jye nta cyo ndi cyo! Imana ni yo iri bumenyeshe Farawo ibyiza.”

17 Farawo abwira Yozefu ati “narose mpagaze ku nkombe y’uruzi rwa Nili. 18 Nuko ngiye kubona, mbona inka ndwi zibyibushye kandi nziza zizamuka ziva mu ruzi rwa Nili, maze zitangira kurisha mu bwatsi bwo kuri Nili. 19 Mbona izindi nka ndwi zisukuma, mbi cyane kandi zinanutse zizamuka ziva mu ruzi rwa Nili zizikurikiye. Yemwe, nta zindi nka zihwanyije na zo kuba mbi nigeze mbona mu gihugu cya Egiputa hose. 20 Izo nka mbi zinanutse zitangira kurya za zindi ndwi zibyibushye. 21 Zirazirya zishirira mu nda zazo ariko nta washoboraga kumenya aho zizishyize, kuko zakomeje kuba mbi nk’uko zari zimeze mbere. Nuko mba ndakangutse.

22 “Nongera kurota maze mbona amahundo arindwi yuzuye kandi meza amera ku ruti rumwe. 23 Nanone mbona amahundo arindwi y’iminambe kandi yumishijwe n’umuyaga uturuka iburasirazuba, amera ayakurikiye. 24 Nuko ayo mahundo y’iminambe amira ya mahundo arindwi meza. None nabibwiye abatambyi bakora iby’ubumaji, ariko nta washoboye kubinsobanurira.”

25 Yozefu abwira Farawo ati “inzozi za Farawo zose zisobanura kimwe. Imana y’ukuri ni yo yabwiye Farawo ibyo igiye gukora. 26 Inka ndwi nziza zisobanura imyaka irindwi. Amahundo arindwi meza na yo asobanura imyaka irindwi, kandi izo nzozi zombi zisobanura kimwe. 27 Inka ndwi zinanutse kandi mbi cyane zaje zikurikiye izo nziza, zisobanura imyaka irindwi. Naho amahundo arindwi atagira impeke yumishijwe n’umuyaga uturuka iburasirazuba, asobanura inzara izamara imyaka irindwi. 28 Ibyo ni byo nabwiraga Farawo, ko Imana y’ukuri ari yo yeretse Farawo ibyo igiye gukora.

29 “Hagiye kubaho imyaka irindwi y’uburumbuke bwinshi cyane mu gihugu cya Egiputa hose. 30 Ariko izahita ikurikirwa n’indi myaka irindwi y’inzara, kandi uburumbuke bwinshi bwo mu gihugu cya Egiputa bwose buzibagirana, kandi inzara izayogoza igihugu. 31 Nta wuzamenya ko igihugu cyigeze kugira uburumbuke bitewe n’iyo nzara izakurikiraho, kuko izaba ari inzara ikaze cyane. 32 Kandi kuba Farawo yarose izo nzozi incuro ebyiri zose, bisobanura ko Imana y’ukuri yahamije ibyo bintu kandi ikaba ifite umwete wo kubisohoza vuba.

33 “None rero nyagasani Farawo, ushake umuntu w’umunyabwenge uzi gushishoza, umushinge igihugu cya Egiputa. 34 Kandi nyagasani Farawo, gira icyo ukora ushyireho abagenzuzi mu gihugu, kugira ngo muri iyo myaka irindwi y’uburumbuke bajye bafata kimwe cya gatanu cy’umusaruro wo mu gihugu cya Egiputa. 35 Bazakusanye ibiribwa byose muri iyo myaka myiza igiye kuza, kandi mu migi yose bahunike ibinyampeke bizategekwa na Farawo, maze babirinde. 36 Ibyo biribwa bizagoboka igihugu mu myaka irindwi y’inzara izatera mu gihugu cya Egiputa, kugira ngo igihugu kidatsembwaho n’inzara.”

37 Nuko Farawo n’abagaragu be bose bashima iyo nama. 38 Farawo abwira abagaragu be ati “ese hari undi muntu twabona uhwanye n’uyu, urimo umwuka w’Imana?” 39 Hanyuma Farawo abwira Yozefu ati “kubera ko Imana yatumye umenya ibyo byose, nta wundi muntu w’umunyabwenge kandi uzi gushishoza uhwanye nawe. 40 Wowe ubwawe ushinzwe ibyo mu rugo rwanjye, kandi abantu banjye bose bazajya bakumvira nta mpaka. Jye wicaye ku ntebe y’ubwami ni jye jyenyine uzakuruta.” 41 Farawo arongera abwira Yozefu ati “dore ngushinze igihugu cya Egiputa cyose.” 42 Nuko Farawo akuramo impeta ye iriho ikimenyetso ayambika Yozefu, amwambika n’imyenda myiza, amwambika n’umukufi wa zahabu mu ijosi. 43 Nanone amushyira mu igare rye rya kabiri mu cyubahiro, kugira ngo abantu bamuhe icyubahiro barangururira imbere ye bati “Avrékh!”* Nguko uko yamweguriye igihugu cya Egiputa cyose.

44 Farawo arongera abwira Yozefu ati “ndi Farawo, ariko nta muntu uzajya azamura ukuboko cyangwa ngo ashingure ikirenge mu gihugu cya Egiputa hose utabimuhereye uburenganzira.” 45 Hanyuma Farawo yita Yozefu Safunati-Paneya, kandi amushyingira Asinati umukobwa wa Potifera, umutambyi wo muri Oni. Nuko Yozefu atangira gutambagira igihugu cya Egiputa. 46 Kandi Yozefu yari afite imyaka mirongo itatu ubwo yahagararaga imbere ya Farawo umwami wa Egiputa.

Nuko Yozefu ava imbere ya Farawo maze atambagira igihugu cya Egiputa cyose. 47 Mu myaka irindwi y’uburumbuke igihugu kirera cyane. 48 Akomeza guhunika ibiribwa byose byeze mu gihugu cya Egiputa muri iyo myaka irindwi, abihunika mu migi. Ibiribwa byeraga mu mirima ikikije umugi yabihunikaga muri uwo mugi. 49 Yozefu akomeza guhunika ibinyampeke biba byinshi cyane bingana n’umusenyi wo ku nyanja, bigera n’ubwo bareka kubibara kubera ko byari byinshi bitagira ingano.

50 Mbere y’umwaka inzara yatangiriyemo, Yozefu yari yarabyaye abahungu babiri, abo yabyaranye na Asinati umukobwa wa Potifera, umutambyi wo muri Oni. 51 Yozefu yita imfura ye Manase, kuko yavugaga ati “Imana yanyibagije ibyago byanjye byose n’abo mu nzu ya data bose.” 52 Uwa kabiri amwita Efurayimu, kuko yavugaga ati “Imana yampaye kororoka mu gihugu cy’umubabaro wanjye.”

53 Nuko ya myaka irindwi y’uburumbuke yabaye mu gihugu cya Egiputa irarangira, 54 maze imyaka irindwi y’inzara ikurikiraho nk’uko Yozefu yari yarabivuze. Inzara itera mu bihugu byose, ariko mu gihugu cya Egiputa hose hakomeza kuba ibiribwa. 55 Amaherezo igihugu cya Egiputa cyose kirasonza, maze abantu batakambira Farawo ngo abahe ibyokurya. Hanyuma Farawo abwira Abanyegiputa bose ati “nimusange Yozefu, ibyo abategeka byose mubikore.” 56 Inzara ikwira ku isi hose. Yozefu akingura ibigega byose byari bihunitsemo ibinyampeke, maze atangira kubigurisha Abanyegiputa, kuko inzara yacaga ibintu mu gihugu cya Egiputa. 57 Kandi abantu bo ku isi hose bazaga muri Egiputa guhaha kwa Yozefu, kuko inzara yacaga ibintu mu isi yose.

^ Intang 41:43 It 41:43


 Ibisobanuro nyabyo by’iryo jambo ryahinduwe mu giheburayo rivanywe mu rurimi rwo muri Egiputa ntibizwi neza.



Intangiriro  42 : 1 - 38

42 Yakobo aza kumenya ko muri Egiputa hariyo ibinyampeke. Nuko abwira abahungu be ati “ni iki gituma mukomeza kurebana?” 2 Yongeraho ati “numvise ko muri Egiputa hariyo ibinyampeke. Nimujyeyo muduhahire, kugira ngo dukomeze kubaho twe gupfa.” 3 Nuko abavandimwe icumi ba Yozefu bajya muri Egiputa guhaha ibinyampeke. 4 Ariko Yakobo ntiyohereza Benyamini murumuna wa Yozefu ngo ajyane na bakuru be, kuko yibwiraga ati “atazagira impanuka ikamuhitana.”

5 Nuko bene Isirayeli bajyana n’abandi bari bagiye guhaha, kuko inzara yari yarateye mu gihugu cy’i Kanani. 6 Yozefu ni we wategekaga igihugu cya Egiputa, kandi ni we wagurishaga ibinyampeke abantu bo mu bihugu byose. Nuko abavandimwe ba Yozefu baraza maze bamwikubita imbere bubamye. 7 Yozefu abonye abavandimwe be ahita abamenya, ariko we ariyoberanya ntibamumenya. Ni ko kubabaza abakankamira ati “muraturuka he?” Baramusubiza bati “turaturuka mu gihugu cy’i Kanani, tuje guhaha.”

8 Yozefu amenya abavandimwe be, ariko bo ntibamumenya. 9 Yozefu ahita yibuka za nzozi yari yarabaroteye, nuko arababwira ati “muri abatasi! Mwazanywe no gutata ngo murebe aho igihugu kitarinzwe neza!” 10 Baramubwira bati “oya nyagasani, ahubwo abagaragu bawe twazanywe no guhaha. 11 Twese dufite data umwe. Turi inyangamugayo. Abagaragu bawe ntituri abatasi.” 12 Ariko arababwira ati “murabeshya! Ahubwo mwazanywe no gutata ngo murebe aho igihugu kitarinzwe neza!” 13 Baramusubiza bati “abagaragu bawe twavutse turi abavandimwe cumi na babiri. Dufite data umwe mu gihugu cy’i Kanani, umuhererezi yasigaranye na data, naho undi ntakiriho.”

14 Ariko Yozefu arababwira ati “ahaa! Si byo nababwiraga ko ‘muri abatasi!’ 15 Iki ni cyo kizagaragaza abo muri bo. Mbarahiye ubuzima bwa Farawo ko mutazava hano murumuna wanyu ataje. 16 Nimwohereze umwe muri mwe ajye kuzana murumuna wanyu, abandi musigare muboshywe kugira ngo bizagaragare ko muvugisha ukuri. Kandi nibitaba ibyo, mbarahiye ubuzima bwa Farawo ko muzaba muri abatasi.” 17 Nuko bose abashyira mu nzu y’imbohe bahamara iminsi itatu.

18 Hanyuma ku munsi wa gatatu Yozefu arababwira ati “ntinya Imana y’ukuri. None nimugenze mutya kugira ngo mukomeze kubaho. 19 Niba koko muri inyangamugayo, umwe mu bavandimwe banyu nasigare afungiwe mu nzu y’imbohe maze abandi mugende, mujyane ibinyampeke byo kumara inzara mu ngo zanyu. 20 Hanyuma muzanzanire murumuna wanyu kugira ngo menye niba amagambo yanyu ari ayo kwiringirwa, kandi ntimuzapfa.” Nuko babigenza batyo.

21 Nuko batangira kuvugana bati “nta gushidikanya ko turiho urubanza bitewe n’ibyo twakoreye umuvandimwe wacu, kuko twabonye ukuntu yari afite intimba ku mutima igihe yadutakiraga ariko ntitwamwumva. Ni cyo gitumye ibi byago bitugeraho.” 22 Rubeni arababwira ati “sinababwiye nti ‘ntimucumure kuri uwo mwana,’ mukanga kunyumvira? None dore turimo turaryozwa amaraso ye.” 23 Kandi ntibamenye ko Yozefu yabumvaga, kuko yavuganaga na bo binyuze ku musemuzi. 24 Nuko ava aho bari atangira kurira. Hanyuma aragaruka avugana na bo, maze abakuramo Simeyoni amubohera imbere yabo. 25 Ibyo birangiye Yozefu ategeka ko babuzuriza ibinyampeke mu mifuka yabo. Nanone ategeka ko basubiza amafaranga ya buri wese mu mufuka we, bakabaha n’ibyo bari kurira mu nzira. Nuko babagenzereza batyo.

26 Bashyira ibinyampeke ku ndogobe zabo, bafata inzira baragenda. 27 Bageze aho bagombaga kurara, umwe muri bo afungura umufuka agira ngo ahe indogobe ye ibyokurya, maze abona amafaranga ye ari mu munwa w’umufuka we. 28 Ayabonye abwira abavandimwe be ati “banshubije amafaranga yanjye, dore ngaya mu mufuka wanjye!” Nuko bakuka umutima maze barebana bahinda umushyitsi cyane, baravuga bati “ibi Imana yadukoreye ni ibiki?”

29 Amaherezo bagera kwa se Yakobo mu gihugu cy’i Kanani, bamubwira ibyababayeho byose bati 30 “umugabo utegeka icyo gihugu yavuganye natwe adukankamira, kuko yaketse ko turi abatasi baje gutata icyo gihugu. 31 Ariko twaramubwiye tuti ‘turi inyangamugayo. Ntituri abatasi. 32 Turi abavandimwe cumi na babiri kandi dufite data umwe. Umwe ntakiriho, naho umuhererezi yasigaranye na data mu gihugu cy’i Kanani.’ 33 Ariko uwo mugabo utegeka icyo gihugu aratubwira ati ‘iki ni cyo kizamenyesha ko muri inyangamugayo: umuvandimwe wanyu umwe arasigarana nanjye. Hanyuma mufate ibyo kumara inzara mu ngo zanyu maze mugende. 34 Kandi muzanzanire murumuna wanyu kugira ngo menye ko mutari abatasi, ahubwo ko muri inyangamugayo. Nzabasubiza umuvandimwe wanyu kandi muzakomeza guhahira muri iki gihugu.’”

35 Nuko basutse ibyari mu mifuka yabo, babona amafaranga ya buri wese ari mu gipfunyika mu mufuka we. Bo na se babonye ayo mafaranga bagira ubwoba. 36 Hanyuma se Yakobo arababwira ati “mumazeho abana! Yozefu ntakiriho, Simeyoni ntakiriho, none Benyamini na we murashaka kumujyana! Ibyo byago byose ni jye byagezeho!” 37 Ariko Rubeni abwira se ati “nintamukugarurira, uzice abahungu banjye bombi. Mumpe mujyane, ni jye uzamukugarurira.” 38 Ariko Yakobo aravuga ati “umwana wanjye ntazajyana namwe, kuko mukuru we yapfuye none akaba asigaye wenyine. Aramutse agiriye impanuka muri urwo rugendo rwanyu ikamuhitana, mwazatuma imvi zanjye zimanukana agahinda zijya mu mva.”

Intangiriro  43 : 1 - 34

43 Inzara ikomeza guca ibintu mu gihugu. 2 Nuko bamaze kurya ibinyampeke byose bari baravanye muri Egiputa, se arababwira ati “nimusubireyo muduhahire utwo kurya.” 3 Yuda aramusubiza ati “uwo mugabo yaratwihanangirije rwose ati ‘ntimuzongere kungera imbere mutari kumwe na murumuna wanyu.’ 4 Niwemera ko tujyana na murumuna wacu, turagenda tuguhahire ibyokurya. 5 Ariko nutemera ko tujyana na we, nta ho tuzajya kuko uwo mugabo yatubwiye ati ‘ntimuzongere kungera imbere mutari kumwe na murumuna wanyu.’” 6 Nuko Isirayeli atera hejuru ati “ni iki cyatumye mungirira nabi bene ako kageni, mukabwira uwo mugabo ko mufite undi muvandimwe?” 7 Na bo baramusubiza bati “uwo mugabo yatubajije ibyacu adaciye ku ruhande, atubaza n’ibya bene wacu ati ‘ese so aracyariho? Mufite undi muvandimwe?’ Natwe tumusubiza ibyo bibazo nk’uko biri. Twari kubwirwa n’iki ko yari kutubwira ati ‘muzazane murumuna wanyu hano’?”

8 Amaherezo Yuda abwira se Isirayeli ati “reka njyane n’uwo mwana tujyeyo kugira ngo dukomeze kubaho twe gupfa, twe nawe n’abana bacu. 9 Ni jye uzamwishingira. Kandi nagira icyo aba uzamundyoze. Nintamukugarurira ngo mugushyikirize, nzaba ngucumuyeho iteka ryose. 10 Kandi iyo tudatinda, ubu tuba twaragiye tukagaruka incuro ebyiri.”

11 Se Isirayeli arababwira ati “niba ari uko bimeze, nimufate ibintu byiza byo muri iki gihugu mubishyire mu mifuka yanyu, muzabijyane mubihe uwo mugabo ho impano: mufate umuti womora n’ubuki n’umubavu n’ibishishwa by’ibiti bivamo ishangi n’utubuto tw’igiti cyitwa botina n’uduti tw’umuluzi. 12 Nanone mwitwaze amafaranga akubye kabiri ayo mwari mwajyanye. Kandi amafaranga mwagaruye mu munwa w’imifuka yanyu muyasubizeyo, ahari wenda habayeho kwibeshya. 13 Mufate n’umuvandimwe wanyu maze mugende musubire kuri uwo mugabo. 14 Imana Ishoborabyose izatume uwo mugabo abagirira impuhwe, abasubize undi muvandimwe wanyu, na Benyamini. Ariko nibiba ngombwa ko abana banshiraho, bazanshireho nta kundi!”

15 Nuko bafata iyo mpano, bitwaza n’amafaranga akubye kabiri ayo bari barajyanye kandi bajyana na Benyamini. Hanyuma barahaguruka bajya muri Egiputa, bagera imbere ya Yozefu. 16 Yozefu abonye Benyamini ari kumwe na bo, ahita abwira umugabo wacungaga ibyo mu rugo rwe ati “jyana aba bantu mu rugo, ubage amatungo maze utegure ibyokurya, kuko bari busangire nanjye saa sita.” 17 Uwo mugabo ahita akora ibyo Yozefu amubwiye, abajyana kwa Yozefu. 18 Ariko babonye babajyanye kwa Yozefu bagira ubwoba, baravugana bati “ya mafaranga twasubiranyeyo bwa mbere mu mifuka yacu, ni yo atumye batuzana hano kugira ngo badusumire badufate, batugire abacakara, bafate n’indogobe zacu!”

19 Nuko begera wa mugabo wacungaga ibyo mu rugo rwa Yozefu, bamubwirira ku muryango w’inzu 20 bati “tugire icyo tukwibwirira nyagasani: ubwa mbere twaje ino tuje guhaha. 21 Ariko tugeze aho twagombaga kurara, dufungura imifuka yacu dusanga amafaranga ya buri wese ari mu munwa w’umufuka we, yose uko yakabaye. None twifuzaga kuyasubiza. 22 Twazanye n’andi mafaranga yo kugura ibyokurya. Ntituzi rwose uwashyize ayo mafaranga mu mifuka yacu.” 23 Nuko aravuga ati “nta kibazo. Ntimugire ubwoba. Imana yanyu, ari yo Mana ya so, ni yo yabahaye ubwo butunzi mu mifuka yanyu. Amafaranga yanyu narayabonye.” Hanyuma asohora Simeyoni aramubazanira.

24 Nuko uwo mugabo abinjiza mu nzu ya Yozefu abaha amazi ngo boge ibirenge, kandi aha indogobe zabo ibyo zirya. 25 Nuko bigiza hafi ya mpano kugira ngo baze kuyiha Yozefu atashye saa sita, kuko bari bumvise ko aho ngaho ari ho bari gufatira amafunguro. 26 Yozefu yinjiye mu nzu, bamuzanira ya mpano maze bamwikubita imbere. 27 Hanyuma ababaza uko bamerewe, kandi arababaza ati “so amerewe ate, wa musaza mwavugaga? Ese aracyariho?” 28 Baramusubiza bati “data umugaragu wawe ameze neza. Aracyariho.” Nuko bamwikubita imbere.

29 Yubuye amaso abona murumuna we Benyamini, mwene nyina, maze arababaza ati “uyu ni wa murumuna wanyu w’umuhererezi mwambwiraga?” Yongeraho ati “Imana ikugirire neza mwana wanjye.” 30 Nuko Yozefu yihutira kuva aho, ajya gushaka aho aririra kuko yari abonye murumuna we ibyishimo bikamurenga, maze ajya mu cyumba cy’imbere ararira. 31 Arangije akaraba mu maso, arasohoka akomeza kwiyumanganya, aravuga ati “mushyire ibiryo ku meza.” 32 Bamushyirira ibye ukwe, na bo babaha ibyabo, n’Abanyegiputa basangiraga na we babashyira ukwabo, kuko Abanyegiputa batashoboraga gusangira n’Abaheburayo, bitewe n’uko ibyo byari ikizira ku Banyegiputa.

33 Kandi bari bicaye imbere ye, imfura yicara mu mwanya wayo hakurikijwe uburenganzira buhabwa umwana w’imfura, n’umuhererezi yicara mu mwanya we w’uko ari umuhererezi. Bakomeza kurebana batangaye. 34 Akomeza kubongera ibyokurya bivuye imbere ye, ariko Benyamini agahabwa umugabane ukubye gatanu uw’abandi bose. Nuko bakomeza kurya no kunywa kugeza aho bahagiye.

Intangiriro  44 : 1 - 34

44 Hanyuma ategeka wa mugabo wacungaga ibyo mu rugo rwe ati “uzuza imifuka ya bariya bantu ibiribwa bashobora gutwara kandi ushyire amafaranga ya buri wese mu munwa w’umufuka we. 2 Ariko igikombe cyanjye, cya kindi cy’ifeza, ugishyire mu munwa w’umufuka w’umuhererezi, ushyiremo n’amafaranga yazanye kugura ibinyampeke.” Nuko abigenza nk’uko Yozefu yabimubwiye.

3 Bukeye mu gitondo barabasezerera baragenda, bo n’indogobe zabo 4 bava mu mugi. Bataragera kure, Yozefu abwira wa mugabo wacungaga ibyo mu rugo rwe ati “haguruka ukurikire ba bantu ubafate, maze ubabaze uti ‘ni iki cyatumye ineza mwagiriwe muyitura inabi? 5 Mbese icyo si cyo gikombe databuja anywesha akanagikoresha aragura? Ibyo mwakoze ibyo ni bibi.’”

6 Amaherezo arabashyikira maze ababwira ayo magambo. 7 Ariko baramubwira bati “nyagasani ni iki gitumye uvuga amagambo nk’ayo? Abagaragu bawe ntitwarota dukora ikintu nk’icyo. 8 N’ikimenyimenyi, amafaranga twasanze mu munwa w’imifuka yacu twarayakugaruriye tuvuye mu gihugu cy’i Kanani. None se bishoboka bite ko twakwiba ifeza cyangwa zahabu mu nzu ya shobuja? 9 Uwo ugisangana mu bagaragu bawe yicwe, kandi natwe tube imbata za databuja.” 10 Nuko arababwira ati “bibe nk’uko mubivuze. Uwo ngisangana ndamugira imbata, ariko abandi muraba muri abere.” 11 Bahera ko bashyira imifuka yabo hasi, buri wese ahambura umufuka we. 12 Ayisaka yitonze, ahera ku mufuka w’umukuru arangiriza ku w’umuhererezi. Amaherezo asanga cya gikombe kiri mu mufuka wa Benyamini.

13 Bashishimura imyenda yabo maze buri wese aterura umutwaro we awushyira ku ndogobe ye, basubira mu mugi. 14 Nuko Yuda n’abavandimwe be bajya kwa Yozefu, basanga akiri mu rugo, bamwikubita imbere. 15 Yozefu arababwira ati “ibyo mwakoze ibyo ni ibiki? Ntimuzi ko umuntu nkanjye ashobora kuragura atibeshya?” 16 Yuda aravuga ati “ni iki twabwira databuja? Twavuga iki se? Kandi se twagaragaza dute ko turi abakiranutsi? Imana y’ukuri yabonye icyaha cy’abagaragu bawe. Ubu turi imbata za databuja, twe n’uwo basanganye igikombe!” 17 Ariko Yozefu arabasubiza ati “ntibikabeho ko nkora ibintu nk’ibyo! Uwo basanganye igikombe ni we nzagira imbata yanjye. Naho abandi musigaye, nimwigendere amahoro musange so.”

18 Nuko Yuda aramwegera aravuga ati “ndakwinginze databuja, emerera umugaragu wawe agire icyo akubwira, kandi nturakarire umugaragu wawe, kuko uhwanye na Farawo rwose. 19 Databuja yabajije abagaragu be ati ‘mbese mufite so cyangwa undi muvandimwe?’ 20 Natwe dusubiza databuja tuti ‘dufite data ugeze mu za bukuru n’umwana w’umuhererezi yabyaye ageze mu za bukuru. Ariko uwo bava inda imwe yarapfuye, ku buryo ari we wenyine usigaye mu bana nyina yabyaye, kandi se aramukunda cyane.’ 21 Hanyuma ubwira abagaragu bawe uti ‘muzamunzanire murebe n’amaso yanjye.’ 22 Ariko tubwira databuja tuti ‘uwo mwana ntashobora gusiga se. Aramutse amusize, yapfa nta kabuza.’ 23 Nuko ubwira abagaragu bawe uti ‘ntimuzongere kuntunguka mu maso mutari kumwe na murumuna wanyu.’

24 “Turagenda tujya kwa data umugaragu wawe tumubwira amagambo databuja yavuze. 25 Hashize iminsi data aravuga ati ‘musubireyo muduhahire utwokurya.’ 26 Ariko turamusubiza tuti ‘ntidushobora kujyayo. Tuzajyayo ari uko tujyanye na murumuna wacu, kuko tudashobora gutunguka uwo mugabo mu maso tutari kumwe na murumuna wacu.’ 27 Nuko data umugaragu wawe aratubwira ati ‘mwe ubwanyu muzi neza ko umugore wanjye yambyariye abahungu babiri. 28 Umwe aza kuva iruhande rwanjye maze ndavuga nti “agomba rwose kuba yaratanyaguwe n’inyamaswa!” Kandi kugeza n’ubu sindongera kumubona. 29 Uyu na we mumujyanye aho ntamubona akagira impanuka ikamuhitana, mwazatuma rwose imvi zanjye zimanukana agahinda zijya mu mva.’

30 “None rero ninsubira kuri data umugaragu wawe uwo mwana atari kumwe natwe, kandi ubugingo bwe n’ubw’uyu mwana ari agati gakubiranye, 31 nabona tutari kumwe n’uyu mwana azahita apfa, kandi abagaragu bawe tuzaba dutumye imvi za data umugaragu wawe zimanukana agahinda zijya mu mva. 32 Kuko jyewe umugaragu wawe nishingiye uwo mwana igihe cyose azaba atari kumwe na se, ndavuga nti ‘data, nintamukugarurira, nzaba ngucumuyeho iteka ryose.’ 33 None ndakwinginze, reka umugaragu wawe nsigare mu cyimbo cy’uwo mwana mbe imbata ya databuja, kugira ngo asubiraneyo n’abavandimwe be. 34 Nasubira kwa data nte ntari kumwe n’uwo mwana? Sinifuza kubona amakuba yagera kuri data.”

Intangiriro  45 : 1 - 28

45 Yozefu yumvise ayo magambo, ntiyaba agishobora kwiyumanganya imbere y’abari iruhande rwe bose. Arangurura ijwi ati “nimusohore abantu bose bambise!” Kandi nta wundi muntu wari iruhande rwa Yozefu igihe yibwiraga abavandimwe be.

2 Arangurura ijwi ararira ku buryo Abanyegiputa babyumvise, ndetse n’abo kwa Farawo barabyumva. 3 Amaherezo Yozefu abwira abavandimwe be ati “ni jye Yozefu. Ese data aracyariho?” Ariko abavandimwe be ntibabasha kugira icyo bamusubiza, kuko bari bahagaritse umutima kubera we. 4 Nuko Yozefu abwira abavandimwe be ati “nimunyegere.” Na bo baramwegera.

Hanyuma arababwira ati “ni jye Yozefu umuvandimwe wanyu mwagurishije muri Egiputa. 5 Ariko none ntimubabare, kandi ntimwirakarire ko mwangurishije ino, kuko Imana yanyohereje mbere yanyu kugira ngo ubuzima bwanyu burokoke. 6 Dore uyu ni umwaka wa kabiri inzara iteye mu isi, kandi haracyari indi myaka itanu batazahingamo cyangwa ngo basarure. 7 Ni cyo cyatumye Imana inyohereza mbere yanyu kugira ngo mugire abazasigara mu isi kandi mukomeze kubaho, murokowe mu buryo butangaje. 8 Ubwo rero, si mwe mwanyohereje ino ahubwo ni Imana y’ukuri, kugira ngo ingire nka se wa Farawo kandi ingire umutware w’urugo rwe rwose, ntegeke n’igihugu cya Egiputa cyose.

9 “Nimwihute mujye kwa data mumubwire muti ‘umwana wawe Yozefu aravuze ati “Imana yangize umutware w’igihugu cya Egiputa cyose. Ngwino unsange ino kandi ntutinde. 10 Uzatura mu karere k’i Gosheni ukomeze kuba hafi yanjye wowe n’abana bawe n’abuzukuru bawe, n’imikumbi yawe n’amashyo yawe n’ibyo utunze byose. 11 Nzaguherayo ibyokurya kuko hakiriho indi myaka itanu y’inzara, kugira ngo wowe n’inzu yawe mudakena n’ibyo utunze bigashira.”’ 12 Kandi ari mwe, ari na murumuna wanjye Benyamini, mwiboneye ko ari jye ubibibwiriye n’akanwa kanjye. 13 Nuko rero, muzabwire data icyubahiro cyose mfite muri Egiputa n’ibyo mwabonye byose, kandi mwihute muzane data hano.”

14 Nuko ahobera murumuna we Benyamini, begamiranya amajosi maze ararira, Benyamini na we aririra ku ijosi rye. 15 Asoma abavandimwe be bose, aririra ku majosi yabo, hanyuma abavandimwe be batangira kumuganiriza.

16 Iyo nkuru igera kwa Farawo, baramubwira bati “abavandimwe ba Yozefu baje!” Ibyo bishimisha Farawo n’abagaragu be. 17 Nuko Farawo abwira Yozefu ati “bwira abavandimwe bawe uti ‘mubigenze mutya: mushyire imitwaro ku matungo yanyu, mujye mu gihugu cy’i Kanani 18 muzane so n’abo mu ngo zanyu munsange hano, kugira ngo mbahe ku byiza byo mu gihugu cya Egiputa. Muzarya ibyiza kurusha ibindi byo muri iki gihugu. 19 Ndagutegetse ngo ubabwire uti “mubigenze mutya: mufate amagare yo mu gihugu cya Egiputa yo gutwara abana banyu bato n’abagore banyu, kandi mushyire so mu igare rimwe muze hano. 20 Ntimubabazwe n’ibintu byanyu, kuko ibyiza byo mu gihugu cya Egiputa cyose ari ibyanyu.”’”

21 Nuko bene Isirayeli babigenza batyo, na Yozefu abaha amagare nk’uko Farawo yabitegetse, abaha n’ibyo bari kuzakenera mu nzira. 22 Aha buri wese umwenda wo guhinduranya, ariko Benyamini we amuha ibiceri by’ifeza magana atatu n’imyenda itanu yo guhinduranya. 23 Yoherereza se indogobe icumi zihetse ibintu byiza byo muri Egiputa, n’indogobe icumi z’ingore zihetse ibinyampeke n’imigati n’ibindi biribwa se yari kuzakenera mu rugendo. 24 Nuko yohereza abavandimwe be baragenda, ariko arababwira ati “muramenye ntimutonganire mu nzira!”

25 Bahera ko bava muri Egiputa, maze amaherezo bagera kwa se Yakobo mu gihugu cy’i Kanani. 26 Nuko baramubwira bati “Yozefu aracyariho, kandi ni we utegeka igihugu cya Egiputa cyose!” Ariko umutima we uragagara kubera ko atemeye ibyo bamubwiye. 27 Bakomeza kumubwira ibyo Yozefu yababwiye byose, kandi abona amagare Yozefu yohereje yo kumutwara, umutima wa Yakobo urahembuka. 28 Isirayeli aravuga ati “birahagije! Umwana wanjye Yozefu aracyariho! Reka ngire njye kumureba ntarapfa!”

Intangiriro  46 : 1 - 34

46 Nuko Isirayeli n’abo mu rugo rwe bose barahaguruka bagera i Beri-Sheba, maze atambira Imana ya se Isaka ibitambo. 2 Hanyuma nijoro, Imana ibwirira Isirayeli mu iyerekwa iti “Yakobo, Yakobo!” Aritaba ati “karame!” 3 Iramubwira iti “ndi Imana y’ukuri, Imana ya so. Ntutinye kumanuka ngo ujye muri Egiputa, kuko nzaguhindurirayo ishyanga rikomeye. 4 Jye ubwanjye nzamanukana nawe muri Egiputa kandi ni jye uzakuvanayo. Yozefu ni we uzabumba amaso yawe.”

5 Hanyuma Yakobo arahaguruka ava i Beri-Sheba, kandi bene Isirayeli batwara se Yakobo n’abana babo bato n’abagore babo mu magare Farawo yari yohereje ngo amutware. 6 Bajyana n’amashyo yabo n’ubutunzi bari bararonkeye mu gihugu cy’i Kanani. Amaherezo Yakobo agera muri Egiputa ari kumwe n’urubyaro rwe rwose. 7 Azana n’abahungu be n’abakobwa be, bari kumwe n’abana babo, mbese urubyaro rwe rwose, aruzana muri Egiputa.

8 Aya ni yo mazina y’abahungu ba Isirayeli baje muri Egiputa: Yakobo n’abahungu be; imfura ya Yakobo ni Rubeni.

9 Bene Rubeni ni Hanoki na Palu na Hesironi na Karumi.

10 Bene Simeyoni ni Yemuweli na Yamini na Ohadi na Yakini na Sohari na Shawuli uwo yabyaranye n’Umunyakananikazi.

11 Bene Lewi ni Gerushoni, Kohati na Merari.

12 Bene Yuda ni Eri na Onani na Shela na Peresi na Zera. Icyakora Eri na Onani bapfuye bakiri mu gihugu cy’i Kanani.

Bene Peresi ni Hesironi na Hamuli.

13 Bene Isakari ni Tola na Puwa na Iyobu na Shimuroni.

14 Bene Zabuloni ni Seredi na Eloni na Yahileli.

15 Abo ni bo bahungu ba Leya, abo yabyariye Yakobo bari i Padani-Aramu, hamwe n’umukobwa we Dina. Abantu bakomotse ku bahungu be no ku bakobwa be, bose hamwe bari mirongo itatu na batatu.

16 Bene Gadi ni Sifiyoni na Hagi na Shuni na Eziboni na Eri na Arodi na Areli.

17 Bene Asheri ni Imuna na Ishiva na Ishivi na Beriya, kandi bari bafite mushiki wabo witwaga Sera.

Bene Beriya ni Heberi na Malikiyeli.

18 Abo ni bo bahungu ba Zilupa, uwo Labani yahaye umukobwa we Leya. Abo ni bo yabyariye Yakobo: bose hamwe bari abantu cumi na batandatu.

19 Bene Rasheli umugore wa Yakobo ni Yozefu na Benyamini.

20 Abana Yozefu yabyariye mu gihugu cya Egiputa ni Manase na Efurayimu, abo yabyaranye na Asinati umukobwa wa Potifera umutambyi wo muri Oni.

21 Bene  Benyamini  ni Bela na Bekeri na Ashibeli na Gera na Namani na Ehi na Roshi na Mupimu na Hupimu na Arudi.

22 Abo ni bo bahungu Rasheli yabyariye Yakobo. Bose hamwe bari abantu cumi na bane.

23 Dani yabyaye Hushimu.

24 Bene Nafutali ni Yahiseli na Guni na Yeseri na Shilemu.

25 Abo ni bo bahungu ba Biluha, uwo Labani yahaye umukobwa we Rasheli. Abo ni bo yabyariye Yakobo: bose hamwe bari abantu barindwi.

26 Abantu bose bakomoka kuri Yakobo bajyanye na we muri Egiputa, utabariyemo abakazana be, bose hamwe bari abantu mirongo itandatu na batandatu. 27 Yozefu yabyariye muri Egiputa abana babiri b’abahungu. Abantu bose bo mu nzu ya Yakobo bagiye muri Egiputa bari mirongo irindwi.

28 Nuko yohereza Yuda ngo ajye kwa Yozefu amubwire ko ari mu nzira ajya i Gosheni. Hanyuma bagera mu karere k’i Gosheni. 29 Nuko Yozefu ategura igare rye ajya gusanganira se Isirayeli i Gosheni. Amugezeho ahita amuhobera cyane begamiranya amajosi, maze aririra ku ijosi rye umwanya munini. 30 Hanyuma Isirayeli abwira Yozefu ati “ubu noneho ninshaka nipfire, kuko mbonye mu maso hawe, ukaba ukiri muzima.”

31 Nuko Yozefu abwira abavandimwe be n’abo mu rugo rwa se ati “reka njye kwa Farawo mubwire nti ‘abavandimwe banjye n’abo mu rugo rwa data bari bari mu gihugu cy’i Kanani bansanze ino. 32 Abo bantu ni abashumba kuko ari aborozi, kandi bazanye n’imikumbi yabo n’amashyo yabo n’ibyo batunze byose.’ 33 Farawo nabahamagara akababaza ati ‘umwuga wanyu ni uwuhe?’ 34 Muzamusubize muti ‘twe abagaragu bawe kimwe na ba sogokuruza, turi aborozi kuva tukiri bato kugeza n’ubu,’ kugira ngo muture mu karere k’i Gosheni, kuko umwungeri w’intama wese ari ikizira ku Banyegiputa.”

Intangiriro  47 : 1 - 31

47 Nuko Yozefu aragenda abwira Farawo ati “data n’abavandimwe banjye n’imikumbi yabo n’amashyo yabo n’ibyo batunze byose, baje baturutse mu gihugu cy’i Kanani none bari i Gosheni.” 2 Hanyuma mu bavandimwe be bose atoranyamo batanu kugira ngo ajye kubereka Farawo.

3 Nuko Farawo abaza abavandimwe ba Yozefu ati “umwuga wanyu ni uwuhe?” Basubiza Farawo bati “abagaragu bawe turi aborozi b’intama, kimwe na ba sogokuruza.” 4 Hanyuma babwira Farawo bati “twaje gutura muri iki gihugu turi abimukira kuko abagaragu bawe twabuze ubwatsi bw’amatungo, kubera ko inzara ica ibintu mu gihugu cy’i Kanani. None turakwinginze, ureke abagaragu bawe duture mu karere k’i Gosheni.” 5 Nuko Farawo abwira Yozefu ati “so n’abavandimwe bawe baje ino bagusanga. 6 Dore igihugu cya Egiputa cyose kiri imbere yawe. Utuze so n’abavandimwe bawe ahantu heza cyane kuruta ahandi mu gihugu. Ubatuze i Gosheni, kandi niba uzi ko muri bo harimo abagabo b’intwari, ubagire abatware bashinzwe amatungo yanjye.”

7 Hanyuma Yozefu azana se Yakobo amwereka Farawo, maze Yakobo aha Farawo umugisha. 8 Nuko Farawo abaza Yakobo ati “ufite imyaka ingahe?” 9 Yakobo aramusubiza ati “imyaka maze ndi umwimukira, ni imyaka ijana na mirongo itatu. Iyo myaka ni mike kandi yari yuzuyemo imibabaro, ntigeze ku myaka ba sogokuru baramye igihe bari abimukira.” 10 Hanyuma Yakobo aha Farawo umugisha maze arasohoka ava imbere ya Farawo.

11 Nguko uko Yozefu yatuje se n’abavandimwe be akabaha amasambu mu gihugu cya Egiputa, akabaha ahantu heza cyane kuruta ahandi mu karere ka Ramesesi, nk’uko Farawo yari yabitegetse. 12 Yozefu akomeza kujya aha se n’abavandimwe be n’abo mu rugo rwa se bose ibyokurya, hakurikijwe umubare w’abana babo.

13 Bigeze aho, ibyokurya bishira mu gihugu hose kuko inzara yarushagaho kuba nyinshi, kandi ibintu bishira mu gihugu cya Egiputa no mu gihugu cy’i Kanani bitewe n’inzara. 14 Yozefu akusanya amafaranga yose yabonekaga mu gihugu cya Egiputa no mu gihugu cy’i Kanani, ayo yahabwaga n’ababaga baje guhaha ibinyampeke. Yozefu akomeza kuzana ayo mafaranga yose mu nzu ya Farawo. 15 Nyuma y’igihe runaka, amafaranga ashira mu gihugu cya Egiputa no mu gihugu cy’i Kanani, maze Abanyegiputa bose batangira gusanga Yozefu baramubwira bati “duhe ibyokurya! Dore amafaranga yaradushiranye, none kuki twapfira imbere yawe?” 16 Yozefu arabasubiza ati “ubwo amafaranga yabashiranye, nimutange amatungo yanyu, nanjye nzabaha ibyokurya mubigurane amatungo yanyu.” 17 Nuko batangira kuzanira Yozefu amatungo yabo, Yozefu na we akabaha ibyokurya babiguranye amafarashi yabo n’imikumbi yabo n’amashyo yabo n’indogobe zabo, kandi akomeza kubaha ibyokurya muri uwo mwaka, babigurana amatungo yabo yose.

18 Uwo mwaka urarangira, maze mu mwaka ukurikiyeho baramusanga baramubwira bati “databuja, ntitwaguhisha ko amafaranga yacu n’amatungo yacu byose twabihaye databuja. Nta kintu dusigaranye imbere ya databuja uretse imibiri yacu n’amasambu yacu. 19 Kuki twapfira mu maso yawe n’amasambu yacu akaba umwirare? Tugure, ugure n’amasambu yacu maze uduhe ibyokurya. Natwe tuzaba imbata za Farawo n’amasambu yacu abe aye, kandi uduhe imbuto kugira ngo dukomeze kubaho twe gupfa, n’amasambu ataba imyirare.” 20 Nuko Yozefu agurira Farawo amasambu yose y’Abanyegiputa, kubera ko buri Munyegiputa wese yagurishije isambu ye bitewe n’uko inzara yari ibarembeje cyane. Amaherezo amasambu yose aba aya Farawo.

21 Afata abaturage bose arabimura abatuza mu migi, uhereye ku rugabano rumwe rw’igihugu cya Egiputa ukagera ku rundi. 22 Amasambu y’abatambyi ni yo yonyine ataguze, kuko igerero ry’abatambyi ryavaga kwa Farawo, kandi baryaga ibyo Farawo yabahaga. Ni cyo cyatumye batagurisha amasambu yabo. 23 Hanyuma Yozefu abwira abantu ati “uyu munsi nabaguze n’amasambu yanyu ngo mube aba Farawo. None dore imbuto mbahaye muzabibe mu mirima. 24 Nimusarura muzajye muha Farawo kimwe cya gatanu, naho imigabane ine yindi izabe iyanyu kugira ngo mukureho imbuto yo kubiba mu mirima, mubone n’ibyo murya mwebwe n’abo mu ngo zanyu n’abana banyu bato.” 25 Na bo baramubwira bati “warokoye ubuzima bwacu. Turagatona mu maso yawe databuja, kandi tuzaba imbata za Farawo.” 26 Nuko Yozefu abigira itegeko kugeza n’uyu munsi, ko Farawo azajya ahabwa kimwe cya gatanu cy’ibiva mu masambu yose yo muri Egiputa. Amasambu y’abatambyi ni yo yonyine atarabaye aya Farawo.

27 Abisirayeli bakomeza gutura mu gihugu cya Egiputa, mu karere k’i Gosheni. Batura muri icyo gihugu barororoka baba benshi cyane. 28 Yakobo yamaze imyaka cumi n’irindwi mu gihugu cya Egiputa. Bityo imyaka yose Yakobo yaramye ni imyaka ijana na mirongo ine n’irindwi.

29 Igihe cya Isirayeli cyo gupfa kigenda cyegereza. Nuko ahamagara umuhungu we Yozefu aramubwira ati “niba ntonnye mu maso yawe, ndakwinginze shyira ukuboko kwawe munsi y’ikibero cyanjye, kandi uzangaragarize ineza yuje urukundo n’ubudahemuka. (Ndakwinginze ntuzampambe muri Egiputa.) 30 Uzampambe hamwe na ba sogokuru, kandi uzamvane muri Egiputa ujye kumpamba mu mva yabo.” Na we aramusubiza ati “jye ubwanjye nzabikora nk’uko ubivuze.” 31 Hanyuma aramubwira ati “ngaho ndahira.” Yozefu aramurahira. Nuko Isirayeli yubama ku musego w’uburiri bwe.

Intangiriro  48 : 1 - 22

48 Hanyuma y’ibyo babwira Yozefu bati “dore so akomeje kugenda agira intege nke.” Nuko ajyana n’abahungu be babiri, ari bo Manase na Efurayimu, ajya kureba se. 2 Babwira Yakobo bati “dore umuhungu wawe Yozefu aje kukureba.” Nuko Isirayeli arihangana yicara ku buriri bwe. 3 Yakobo abwira Yozefu ati

“Imana Ishoborabyose yambonekeye ndi i Luzi mu gihugu cy’i Kanani kugira ngo impe umugisha. 4 Nuko irambwira iti ‘nzatuma wororoka ugwire, kandi nzaguhindura iteraniro ry’abantu kandi iki gihugu nzagiha urubyaro rwawe ruzagukurikira, kibe gakondo yarwo ibihe bitarondoreka.’ 5 None rero, abahungu bawe bombi wabyariye mu gihugu cya Egiputa mbere y’uko ngusanga ino aha muri Egiputa, ni abanjye. Efurayimu na Manase ni abanjye kimwe na Rubeni na Simeyoni. 6 Ariko abana uzabyara nyuma yabo bazaba abawe. Bazahabwa umurage mu mugabane wa bene se. 7 Ubwo navaga i Padani, Rasheli yapfuye turi kumwe mu nzira tugeze mu gihugu cy’i Kanani, tugishigaje urugendo rurerure ngo tugere Efurata. Nuko muhamba aho ngaho ku nzira ijya Efurata, ari ho Betelehemu.”

8 Hanyuma Isirayeli abona abana ba Yozefu aramubaza ati “aba ni ba nde?” 9 Yozefu asubiza se ati “ni abana Imana yampereye muri iki gihugu.” Yakobo aramubwira ati “bigize hino mbahe umugisha.” 10 Icyo gihe amaso ya Isirayeli yari yarahumye bitewe n’iza bukuru. Ntiyari akibona. Nuko Yozefu arabamwegereza, maze Yakobo arabasoma kandi arabahobera. 11 Isirayeli abwira Yozefu ati “sinatekerezaga ko nzongera kukubona, ariko Imana itumye mbona n’urubyaro rwawe.” 12 Hanyuma Yozefu abakura ku mavi ya se, yikubita imbere ye yubamye.

13 Yozefu arabafata bombi, afata Efurayimu n’ukuboko kw’iburyo amushyira mu kuboko kw’ibumoso kwa Isirayeli, afata Manase n’ukuboko kw’ibumoso amushyira mu kuboko kw’iburyo kwa Isirayeli, arabamwegereza. 14 Icyakora Isirayeli arambura ukuboko kwe kw’iburyo ashyira ikiganza ku mutwe wa Efurayimu nubwo ari we wari muto, ikiganza cye cy’ibumoso agishyira ku mutwe wa Manase. Ibyo yabikoze abigambiriye, kuko Manase ari we wari imfura. 15 Nuko aha Yozefu umugisha aramubwira ati

“Imana y’ukuri, iyo sogokuru Aburahamu na data Isaka bagenderaga imbere,
Imana y’ukuri yakomeje kundinda mu buzima bwanjye bwose kugeza uyu munsi,
16 Umumarayika wandokoraga mu makuba yanjye yose, ihe umugisha aba bana.

Kandi bazitirirwe izina ryanjye, bitirirwe n’izina rya sogokuru Aburahamu na data Isaka,
Kandi bagwire babe benshi mu isi.”

17 Yozefu abonye ko se akomeje gushyira ikiganza cye cy’iburyo ku mutwe wa Efurayimu ntibyamushimisha, maze ashaka gufata ukuboko kwa se ngo agukure ku mutwe wa Efurayimu agushyire ku mutwe wa Manase. 18 Nuko Yozefu abwira se ati “wigira utyo data, kuko uyu ari we mfura. Shyira ikiganza cyawe cy’iburyo ku mutwe we.” 19 Ariko se akomeza kubyanga aravuga ati “ndabizi mwana wanjye, ndabizi. Na we azakomokwaho n’abantu benshi, na we azaba ubwoko bukomeye. Ariko murumuna we azakomera amurute, kandi urubyaro rwe ruzagwira rungane n’amahanga.” 20 Akomeza kubaha umugisha kuri uwo munsi ati

“Isirayeli ajye ahora atanga umugisha binyuze kuri wowe, ati
‘Imana ikugire nka Efurayimu, ikugire nka Manase.’”

Nguko uko yakomeje gushyira Efurayimu imbere ya Manase.

21 Hanyuma Isirayeli abwira Yozefu ati “dore ngiye gupfa, ariko Imana izakomeza kubana namwe kandi izabasubiza mu gihugu cya ba sokuruza. 22 Nanjye nguhaye umugabane umwe w’ubutaka uruta uw’abavandimwe bawe, uwo nanyaze Abamori nkoresheje inkota yanjye n’umuheto wanjye.”

Intangiriro  49 : 1 - 33

49 Nyuma yaho Yakobo ahamagara abahungu be arababwira ati “nimuteranire hamwe kugira ngo mbabwire ibizababaho mu bihe bizaza. 2 Nimuteranire hamwe mwumve, yemwe bene Yakobo mwe, nimwumve icyo so Isirayeli ababwira.

3 “Rubeni uri imfura yanjye ukaba n’imbaraga zanjye, kandi ni wowe ubushobozi bwanjye bwo kubyara bwatangiriyeho. Wari ufite icyubahiro n’imbaraga bihebuje. 4 Umeze nk’amazi atagira rutangira, ntukagire ubutware kuko wuriye uburiri bwa so. Icyo gihe wahumanyije uburiri bwanjye. Ubona ngo abwurire!

5 “Simeyoni na Lewi ni abavandimwe. Inkota zabo zicana ni intwaro z’urugomo. 6 Bugingo bwanjye ntukajye mu nkoramutima zabo. Mutima wanjye ntukifatanye n’iteraniro ryabo, kuko bagize uburakari bakica abantu, kandi batemye ibitsi by’ibimasa nta mpamvu. 7 Uburakari bwabo buvumwe kuko bwari bwuzuye ubugome, n’umujinya wabo uvumwe kuko wari ukabije. Nzabaha imigabane mu ba Yakobo kandi nzabatatanyiriza muri Isirayeli.

8 “Naho wowe Yuda, abavandimwe bawe bazagushimagiza. Ukuboko kwawe kuzaba ku gakanu k’abanzi bawe. Bene so bazakwikubita imbere. 9 Yuda ni icyana cy’intare. Mwana wanjye uzarya umuhigo weguke. Arabunda, akirambura nk’intare, kandi ameze nk’intare. Ni nde watinyuka kumusembura? 10 Inkoni y’ubwami ntizava kuri Yuda, kandi inkoni y’ubutware ntizava hagati y’ibirenge bye, kugeza aho Shilo* azazira. Uwo ni we abantu bazumvira. 11 Azirika indogobe ye ku muzabibu, icyana cy’indogobe ye akizirika ku muzabibu w’indobanure. Azamesa umwenda we muri divayi, kandi umwambaro we azawumesa mu maraso y’imizabibu. 12 Amaso ye atukujwe na divayi kandi amenyo ye yera yejejwe n’amata.

13 “Zabuloni azatura ku nkombe y’inyanja, kandi azaba ku nkombe aho batsika ubwato. Urugabano rwe rwa kure ruzerekera i Sidoni.

14 “Isakari ni indogobe y’inyambaraga, iryama hagati y’imitwaro ibiri. 15 Azabona ko ahantu ho kuruhukira ari heza kandi ko igihugu gishimishije. Azatega ibitugu kugira ngo aheke imizigo kandi azagirwa umucakara akoreshwe imirimo y’uburetwa.

16 “Dani ni umwe mu miryango y’Abisirayeli, ni we uzacira imanza abo mu bwoko bwe. 17 Dani azabe inzoka iri ku ruhande rw’umuhanda, impiri iri iruhande rw’inzira, iruma agatsinsino k’ifarashi, uyigenderaho akagwa agaramye. 18 Yehova, nzategereza agakiza kawe.

19 “Naho Gadi, umutwe w’abanyazi uzamutera, ariko na we azatera abasigaye inyuma.

20 “Kwa Asheri hazaturuka ibyokurya birusha ibindi kuba byiza, kandi azatanga ibyokurya biryoshye by’umwami.

21 “Nafutali ni imparakazi ishinguye. Avuga amagambo meza.

22 “Yozefu ni umushibu w’igiti cyera imbuto, ni umushibu w’igiti cyera imbuto kiri hafi y’isoko y’amazi, kigaba amashami yacyo hejuru y’urukuta. 23 Ariko abarashi bakomeza kumuburabuza no kumurasa, kandi bagakomeza kumwanga cyane. 24 Nyamara umuheto we uguma mu mwanya wawo, n’amaboko ye ahorana imbaraga kandi arashabuka. Mu kuboko kw’Intwari ya Yakobo haturutse Umwungeri, ari we Buye rya Isirayeli. 25 Yaturutse ku Mana ya so, kandi izagufasha. Ari kumwe n’Ishoborabyose, kandi Imana izaguha umugisha uva mu ijuru n’umugisha w’amazi y’ikuzimu, n’umugisha w’amabere n’inda ibyara. 26 Imigisha ya so izaruta rwose ibintu byiza byo ku misozi ihoraho iteka, kandi izaruta ubwiza bw’udusozi duhoraho iteka. Izakomeza kuba ku mutwe wa Yozefu, ni koko, izakomeza kuba mu gitwariro cy’uwatoranyijwe mu bavandimwe be.

27 “Benyamini azajya atanyagura nk’isega. Mu gitondo azajya arya inyamaswa yafashe, naho nimugoroba azajya agabanya iminyago.”

28 Iyo yose ni yo miryango cumi n’ibiri ya Isirayeli, kandi ibyo ni byo se yababwiye igihe yabahaga umugisha. Yabahaye umugisha bose, buri wese amuha uwe mugisha.

29 Hanyuma arabategeka ati “ngiye gusanga ba sogokuruza. Muzampambe iruhande rwa data na sogokuru, mu buvumo buri mu murima wa Efuroni w’Umuheti, 30 mu buvumo buri mu murima w’i Makipela imbere y’i Mamure mu gihugu cy’i Kanani, umurima Aburahamu yaguze na Efuroni w’Umuheti kugira ngo ajye awuhambamo. 31 Aho ni ho Aburahamu n’umugore we Sara bahambwe. Aho ni ho Isaka n’umugore we Rebeka bahambwe, kandi ni ho nahambye Leya. 32 Uwo murima waguzwe hamwe n’ubuvumo burimo, wari uwa bene Heti.”

33 Yakobo arangije guha abahungu be ayo mabwiriza, asubiza amaguru ku buriri bwe, ashiramo umwuka maze asanga ba sekuruza.

^ Intang 49:10 It 49:10


 Shilo ni ijambo ry’igiheburayo risobanurwa ngo “Nyirabyo.”



Intangiriro  50 : 1 - 26

50 Nuko Yozefu yunama mu maso ha se, amuririraho kandi aramusoma. 2 Hanyuma Yozefu ategeka abagaragu be b’abaganga kosa* umurambo wa se. Nuko abo baganga bosa umurambo wa Isirayeli, 3 bamara iminsi mirongo ine yose bawosa, kuko iyo ari yo minsi bamaraga bosa umurambo, kandi Abanyegiputa bamara iminsi mirongo irindwi bamuririra.

4 Amaherezo iminsi yo kumuririra irarangira, Yozefu abwira abo mu rugo rwa Farawo ati “niba ntonnye mu maso yanyu, ndabinginze, mumbwirire Farawo muti 5 ‘data yarandahije arambwira ati “dore ngiye gupfa. Uzampambe mu mva yanjye nicukuriye mu gihugu cy’i Kanani.” None ndakwinginze, nyemerera ngende njye guhamba data hanyuma nzagaruke.’” 6 Farawo aravuga ati “genda uhambe so nk’uko yakurahije.”

7 Yozefu ajyana umurambo wa se ajya kuwuhamba, ajyana n’abagaragu ba Farawo bose n’abakuru bo mu rugo rwe bose, n’abakuru bo mu gihugu cya Egiputa bose, 8 n’abo mu rugo rwa Yozefu bose, n’abavandimwe be n’abo mu rugo rwa se. Abana babo bato ni bo bonyine basigaye i Gosheni hamwe n’imikumbi yabo n’amashyo yabo. 9 Ajyana n’amagare n’abagendera ku mafarashi, bagenda ari itsinda rinini cyane. 10 Bagera ku mbuga yo guhuriraho ya Atadi mu karere ka Yorodani, bahageze bacura umuborogo mwinshi kandi ukomeye cyane, maze Yozefu amara iminsi irindwi mu mihango y’icyunamo cyo kuborogera se. 11 Abaturage bo muri icyo gihugu, ari bo Banyakanani, babonye iyo mihango y’icyunamo yabereye ku mbuga ya Atadi, baravuga bati “uyu ni umuborogo ukomeye w’Abanyegiputa!” Ni cyo cyatumye aho hantu hitwa Abeli-Misirayimu, hakaba ari mu karere ka Yorodani.

12 Nuko abahungu ba Yakobo bamukorera ibyo yari yarabategetse byose, 13 bajyana umurambo we mu gihugu cy’i Kanani, bawuhamba mu buvumo bwo mu murima w’i Makipela imbere y’i Mamure, uwo Aburahamu yaguze na Efuroni w’Umuheti kugira ngo ajye awuhambamo. 14 Yozefu amaze guhamba se, asubira muri Egiputa ari kumwe n’abavandimwe be n’abajyanye na we bose bagiye guhamba se.

15 Abavandimwe ba Yozefu babonye ko se yapfuye, batangira kuvuga bati “nta wamenya, wenda Yozefu adufitiye urwango kandi rwose azatwitura inabi yose twamugiriye.” 16 Nuko bamenyesha Yozefu ibyo se yasize ategetse, bati “mbere y’uko so apfa yarategetse ati 17 ‘muzabwire Yozefu muti “ndakwinginze, babarira abavandimwe bawe kugoma kwabo n’icyaha cyabo, kuko bakugiriye nabi.”’ None turakwinginze, babarira abagaragu b’Imana ya so kugoma kwabo.” Nuko babibwiye Yozefu araturika ararira. 18 Hanyuma abavandimwe be na bo baraza bamwikubita imbere baravuga bati “dore turi imbata zawe!” 19 Yozefu arababwira ati “ntimugire ubwoba. None se ndi mu cyimbo cy’Imana? 20 Mwe mwatekerezaga kungirira nabi. Ariko iyo nabi Imana yayibonagamo ibyiza, igamije kurokora ubuzima bwa benshi nk’uko bimeze uyu munsi. 21 None rero ntimugire ubwoba. Jye ubwanjye nzakomeza kubaha ibyokurya, mwe n’abana banyu.” Uko ni ko yabahumurije, ababwira amagambo abagarurira icyizere.

22 Yozefu akomeza gutura muri Egiputa, we n’abo mu nzu ya se, kandi yaramye imyaka ijana na cumi. 23 Nuko Yozefu abona abuzukuru ba Efurayimu, abona n’abana ba Makiri umuhungu wa Manase. Bavukiye ku mavi ya Yozefu. 24 Amaherezo Yozefu abwira abavandimwe be ati “dore ngiye gupfa, ariko Imana izabitaho rwose, kandi izabakura muri iki gihugu ibajyane mu gihugu yarahiye Aburahamu na Isaka na Yakobo ko izabaha.” 25 Yozefu arahiza bene Isirayeli arababwira ati “Imana izabitaho nta kabuza. Namwe mundahire ko muzajyana amagufwa yanjye mukayakura ino.” 26 Nuko Yozefu apfa amaze imyaka ijana na cumi. Bosa umurambo we bawushyira mu isanduku muri Egiputa.

 Ni ugusiga umurambo amavuta avanze n’imibavu kugira ngo biwurinde kubora.

Kuva  1 : 1 - 22


Kuva


1 Igihe Yakobo, ari we Isirayeli yazaga muri Egiputa, yazanye n’abahungu be, buri wese ari kumwe n’abo mu rugo rwe. Aya ni yo mazina y’abahungu ba Yakobo: 2 Rubeni, Simeyoni, Lewi na Yuda, 3 Isakari, Zabuloni na Benyamini, 4 Dani na Nafutali, Gadi na Asheri. 5 Abantu* bose bakomotse kuri Yakobo bari abantu mirongo irindwi, ariko Yozefu we yari asanzwe ari muri Egiputa. 6 Amaherezo Yozefu aza gupfa hamwe n’abavandimwe be bose n’ab’icyo gihe bose. 7 Nuko Abisirayeli barororoka batangira kuba benshi mu gihugu, kandi bakomeza kwiyongera no gukomera cyane mu buryo budasanzwe, ku buryo buzuye muri icyo gihugu.

8 Nyuma y’igihe runaka, muri Egiputa hima undi mwami utari uzi Yozefu. 9 Nuko abwira abantu be ati “dore Abisirayeli baturuta ubwinshi kandi baturusha amaboko. 10 None nimuze tubigire ubwenge kugira ngo badakomeza kwiyongera, kuko nituramuka dutewe bazifatanya n’abanzi bacu bakaturwanya, hanyuma bakava mu gihugu.”

11 Nuko babashyiriraho abatware bo kubakoresha imirimo y’agahato, kugira ngo babakandamize babahekesha imitwaro, kandi bubaka imigi ngo ibe ibigega bya Farawo, ari yo Pitomu na Ramesesi. 12 Ariko uko barushagaho gukandamiza Abisirayeli, ni na ko barushagaho kwiyongera bagakomeza gukwira hirya no hino, ku buryo byatumye Abanyegiputa babatinya bakabanga urunuka. 13 Ni cyo cyatumye Abanyegiputa bagira Abisirayeli abacakara kandi bakabatwaza igitugu. 14 Babakoresha uburetwa bukaze bwo gukura ibumba no kubumba amatafari, n’ubundi buretwa bwose bwo gukora mu mirima, batuma ubuzima bubasharirira. Ni koko, babagize abacakara babatwaza igitugu, babakoresha uburetwa bw’uburyo bwose.

15 Nyuma yaho umwami wa Egiputa ategeka Shifura na Puwa, ababyaza b’Abaheburayokazi, 16 ndetse arabihanangiriza ati “nimujya kubyaza Abaheburayokazi mukabona bari ku ntebe babyariraho, nihavuka umuhungu mujye muhita mumwica, ariko nihavuka umukobwa mujye mumureka abeho.” 17 Ariko abo babyaza batinya Imana y’ukuri, ntibakora ibyo umwami wa Egiputa yari yababwiye, ahubwo bakajya bareka abana b’abahungu bakabaho. 18 Hashize igihe umwami wa Egiputa ahamagara ba babyaza arababwira ati “ni iki cyatumye mugenza mutyo, mukareka abana b’abahungu bakabaho?” 19 Abo babyaza basubiza Farawo bati “ni uko Abaheburayokazi batamera nk’Abanyegiputakazi. Kubera ko bafite imbaraga, babyara umubyaza atarabageraho.”

20 Nuko Imana igirira neza abo babyaza, kandi abantu bakomeza kugwira baba benshi, barakomera cyane. 21 Kubera ko abo babyaza batinye Imana y’ukuri, nyuma yaho yaje gutuma bagira imiryango. 22 Amaherezo Farawo ategeka abantu be bose ati “umwana w’umuhungu wese uzajya avuka mujye mumujugunya mu ruzi rwa Nili, ariko uw’umukobwa mujye mumureka abeho.”

^ Kuva 1:5 Kv 1:5


 Mu giheburayo ni “ubugingo” (nephesh). Reba Umugereka wa 6.



Kuva  2 : 1 - 25

2 Hagati aho, umugabo umwe wo mu muryango wa Lewi ashaka umukobwa wa Lewi. 2 Nuko uwo mugore aratwita abyara umwana w’umuhungu. Abonye ukuntu ari mwiza, amara amezi atatu amuhishe. 3 Abonye ko atagishoboye kumuhisha, amubohera agatete mu mfunzo agahomesha godoro n’ubushishi, ashyiramo uwo mwana maze amushyira mu rubingo rwo ku nkombe y’uruzi rwa Nili. 4 Hanyuma mushiki w’uwo mwana ahagarara ahitaruye kugira ngo arebe uko biri bumugendekere.

5 Hashize umwanya, umukobwa wa Farawo amanuka aje kwiyuhagira mu ruzi rwa Nili, kandi abaja be bagendagendaga ku nkombe y’urwo ruzi. Nuko abona ka gatete mu rubingo, ahita yohereza umuja we ngo akazane. 6 Agapfunduye abonamo umwana w’umuhungu, kandi uwo mwana yarimo arira. Nuko amugirira impuhwe nubwo yavuze ati “uyu ni umwana w’Abaheburayo.” 7 Mushiki w’uwo mwana abwira umukobwa wa Farawo ati “mbese njye kuguhamagarira umugore wo mu Baheburayokazi, kugira ngo azakonkereze uyu mwana?” 8 Nuko umukobwa wa Farawo aramubwira ati “ngaho genda!” Uwo mukobwa ahita agenda ahamagara nyina w’uwo mwana. 9 Hanyuma umukobwa wa Farawo aramubwira ati “jyana uyu mwana umunyonkereze, jye ubwanjye nzajya nguhemba.” Nuko uwo mugore ajyana uwo mwana akajya amwonsa. 10 Umwana amaze gukura, amushyira umukobwa wa Farawo aba umwana we, uwo mukobwa amwita Mose, aravuga ati “ni ukubera ko namuvanye mu mazi.”

11 Nuko muri iyo minsi, Mose amaze gukura no kugira imbaraga, ajya aho abavandimwe be bari bari kugira ngo arebe imirimo y’agahato babakoreshaga. Agezeyo abona Umunyegiputa akubita umwe mu bavandimwe be b’Abaheburayo. 12 Areba hirya no hino abona nta muntu umureba, ahera ko akubita uwo Munyegiputa aramwica, arangije amutaba mu musenyi.

13 Bukeye bwaho, asubirayo asanga noneho ari Abaheburayo babiri barwana. Ni ko kubwira uwari mu makosa ati “ni iki gitumye ukubita mugenzi wawe?” 14 Na we aramusubiza ati “ni nde wagushyizeho ngo utubere umutware n’umucamanza? Mbese nanjye urashaka kunyica nk’uko wishe wa Munyegiputa?” Nuko Mose ashya ubwoba aravuga ati “ni ukuri rwose byamenyekanye!”

15 Nuko Farawo abyumvise, ashaka kwica Mose. Mose ahunga Farawo ajya mu gihugu cy’i Midiyani kugira ngo atureyo, agezeyo yicara ku iriba. 16 Icyo gihe i Midiyani hari umutambyi wari ufite abakobwa barindwi, maze nk’uko byari bisanzwe, baraza bavoma amazi buzuza ikibumbiro kugira ngo buhire umukumbi wa se. 17 Nuko abashumba baraza nk’uko bari basanzwe babigenza, birukana abo bakobwa. Mose abibonye arahaguruka atabara abo bakobwa, yuhira umukumbi wabo. 18 Nuko bageze iwabo, se Reweli aratangara arababaza ati “noneho byagenze bite ko mubangutse?” 19 Baramusubiza bati “hari Umunyegiputa wadukijije abashumba, kandi ni na we watuvomeye amazi yuhira umukumbi wacu.” 20 Nuko abwira abakobwa be ati “none se ari he? Kuki mwamusize? Nimumuhamagare aze tumufungurire.” 21 Hanyuma Mose yemera kubana n’uwo mugabo, maze ashyingira Mose umukobwa we witwaga Zipora. 22 Nyuma yaho Zipora abyara umwana w’umuhungu, Mose amwita Gerushomu kuko yagize ati “nabaye umwimukira mu gihugu cy’amahanga.”

23 Hashize iminsi myinshi umwami wa Egiputa arapfa, ariko Abisirayeli bakomeza kunihishwa n’uburetwa, bagatakishwa n’agahinda. Kandi ijwi ryo gutaka batabaza bitewe n’uburetwa rikomeza kugera ku Mana y’ukuri. 24 Amaherezo Imana yumva kuniha kwabo kandi yibuka isezerano yagiranye na Aburahamu na Isaka na Yakobo. 25 Nuko Imana ireba Abisirayeli, yita ku mubabaro wabo.

Kuva  3 : 1 - 22

3 Mose aba umushumba w’umukumbi wa sebukwe Yetiro wari umutambyi w’i Midiyani. Igihe yari ashoreye umukumbi yerekeza mu burengerazuba bw’ubutayu, yageze ku musozi w’Imana y’ukuri witwa Horebu. 2 Nuko umumarayika wa Yehova amubonekera ari mu birimi by’umuriro hagati mu gihuru cy’amahwa. Akomeje kwitegereza, abona icyo gihuru cy’amahwa kigurumana ariko ntigikongoke. 3 Mose abibonye aravuga ati “reka ntambike nitegereze ibi bintu bitangaje, menye impamvu iki gihuru cy’amahwa kidakongoka.” 4 Yehova abonye ko atambitse ngo abyitegereze, amuhamagara ari hagati muri cya gihuru cy’amahwa ati “Mose! Mose!” Aritaba ati “karame.” 5 Nuko aramubwira ati “ntiwegere hano. Ahubwo kuramo inkweto kuko aho hantu uhagaze ari ahera.”

6 Nuko Imana iramubwira iti “ndi Imana ya ba sokuruza, Imana ya Aburahamu, Imana ya Isaka, Imana ya Yakobo.” Hanyuma Mose ahisha mu maso he kuko yatinyaga kureba Imana y’ukuri. 7 Yehova arongera ati “nabonye rwose akababaro k’ubwoko bwanjye buri muri Egiputa, kandi numvise gutaka kwabo batakishwa n’ababakoresha uburetwa, kuko nzi neza imibabaro yabo. 8 None ngiye kumanuka mbakize ukuboko kw’Abanyegiputa, mbakure muri icyo gihugu maze mbajyane mu gihugu cyiza kandi kigari, igihugu gitemba amata n’ubuki, igihugu gituwemo n’Abanyakanani n’Abaheti n’Abamori n’Abaperizi n’Abahivi n’Abayebusi. 9 Ubu gutaka kw’Abisirayeli kwangezeho kandi nabonye ukuntu Abanyegiputa babakandamiza. 10 None reka ngutume kwa Farawo, ukure ubwoko bwanjye bwa Isirayeli muri Egiputa.”

11 Ariko Mose asubiza Imana y’ukuri ati “nkanjye ndi muntu ki wo kujya kwa Farawo ngakura Abisirayeli muri Egiputa?” 12 Imana iramubwira iti “kubera ko nzabana nawe, iki ni cyo kizakubera ikimenyetso cy’uko ari jye wagutumye: numara gukura ubwoko bwanjye muri Egiputa, muzaza mukorere Imana y’ukuri kuri uyu musozi.”

13 Ariko Mose abwira Imana y’ukuri ati “reka tuvuge ko ngeze ku Bisirayeli nkababwira nti ‘Imana ya ba sokuruza yabantumyeho,’ maze bakambaza bati ‘yitwa nde?’ Nzabasubiza iki?” 14 Nuko Imana ibwira Mose iti “NZABA ICYO NZASHAKA KUBA CYO CYOSE.” Yongeraho iti “uzabwire Abisirayeli uti ‘NZABA ICYO NZASHAKA KUBA CYO yabantumyeho.’” 15 Hanyuma Imana yongera kubwira Mose iti

“Uzabwire Abisirayeli uti ‘Yehova Imana ya ba sokuruza, Imana ya Aburahamu, Imana ya Isaka, Imana ya Yakobo yabantumyeho.’ Iryo ni ryo zina ryanjye kugeza iteka ryose, kandi ni rwo rwibutso rwanjye uko ibihe bizagenda bikurikirana. 16 Genda uteranye abakuru b’Abisirayeli ubabwire uti ‘Yehova Imana ya ba sokuruza Aburahamu, Isaka na Yakobo yarambonekeye, arambwira ati “nzabitaho kandi nzita ku byo babagirira muri Egiputa. 17 None mvuze ko ngiye kubakiza iyo mibabaro muterwa n’Abanyegiputa, mbajyane mu gihugu cy’Abanyakanani n’Abaheti n’Abamori n’Abaperizi n’Abahivi n’Abayebusi, mu gihugu gitemba amata n’ubuki.”’

18 “Kandi rwose bazakumvira, maze wowe n’abakuru b’Abisirayeli muzasange umwami wa Egiputa mumubwire muti ‘Yehova Imana y’Abaheburayo yaratugendereye, none turakwinginze ureke tujye mu butayu ahantu h’urugendo rw’iminsi itatu, kuko dushaka gutambira Yehova Imana yacu igitambo.’ 19 Nzi neza ko umwami wa Egiputa atazabemerera kugenda, keretse hakoreshejwe imbaraga. 20 Nzarambura ukuboko kwanjye nkubitishe Egiputa ibitangaza byose nzakorera muri yo. Nyuma yaho azabareka mugende. 21 Nzatuma ubwoko bwanjye bugirira umugisha ku Banyegiputa, kandi nimugenda ntimuzavayo amara masa. 22 Umugore wese azasabe umuturanyi we n’umugore w’umwimukira uri mu nzu ye ibintu by’ifeza n’ibya zahabu n’imyenda, mubyambike abahungu banyu n’abakobwa banyu, kandi muzanyage Abanyegiputa.”

4 Ariko Mose arasubiza ati “wenda ntibazemera ibyo mbabwiye kandi ntibazanyumvira, kuko bazavuga bati ‘Yehova ntiyakubonekeye.’” 2 Yehova aramubaza ati “icyo ufite mu ntoki ni iki?” Aramusubiza ati “ni inkoni.” 3 Aramubwira ati “yijugunye hasi.” Mose ayijugunya hasi ihinduka inzoka, maze arayihunga. 4 Yehova abwira Mose ati “rambura ukuboko uyifate umurizo.” Arambura ukuboko arayifata, maze ihinduka inkoni mu ntoki ze. 5 Imana iramubwira iti “ni ukugira ngo bazemere ko Yehova Imana ya ba sekuruza, Imana ya Aburahamu, Imana ya Isaka n’Imana ya Yakobo yakubonekeye.”

6 Hanyuma Yehova arongera aramubwira ati “shyira ikiganza cyawe mu mwenda wambaye.” Nuko ashyira ikiganza cye mu gituza. Akivanyemo asanga cyasheshe ibibembe, cyererana nk’urubura! 7 Arongera aramubwira ati “subiza ikiganza cyawe mu gituza.” Asubiza ikiganza cye mu gituza, akivanyemo asanga cyakize kimeze nk’ahandi hose ku mubiri we! 8 Aramubwira ati “nibabona ikimenyetso cya mbere ntibemere ibyo ubabwiye kandi ntibakumvire, bazemezwa n’ikimenyetso cya kabiri. 9 Ariko nibabona ibyo bimenyetso byombi ntibemere ibyo ubabwira kandi ntibakumvire, uzavome amazi mu ruzi rwa Nili uyasuke ku butaka. Ayo mazi uzaba uvomye mu ruzi rwa Nili, nagera ku butaka azahinduka amaraso.”

10 Mose abwira Yehova ati “Yehova mbabarira! Na mbere hose sinigeze mba intyoza, haba ejo cyangwa mbere yaho cyangwa uhereye igihe wavuganiye n’umugaragu wawe, kuko umunwa wanjye utinda n’ururimi rwanjye ntirubanguke.” 11 Nuko Yehova aramubwira ati “ni nde wahaye umuntu akanwa, kandi se ni nde utera umuntu kugobwa ururimi cyangwa kuba igipfamatwi, kureba cyangwa kuba impumyi? Si jyewe Yehova? 12 None rero genda, nanjye nzabana n’akanwa kawe nkwigishe ibyo ukwiriye kuvuga.” 13 Ariko Mose aravuga ati “Yehova, mbabarira ndakwinginze utume undi ushaka.” 14 Nuko Yehova arakarira Mose cyane aramubwira ati “mbese Aroni w’Umulewi si umuvandimwe wawe? Nzi neza ko ashobora kuvuga rwose. Kandi dore ari mu nzira aje kugusanganira. Nakubona arishima mu mutima we. 15 Uzamubwire amagambo yanjye uyashyire mu kanwa ke, kandi nanjye ubwanjye nzabana n’akanwa kawe n’akanwa ke, kandi nzabigisha ibyo mugomba gukora. 16 Ajye akuvugira imbere y’abantu, kandi azakubera akanwa, nawe uzamubera nk’Imana. 17 Kandi iyo nkoni uzajye uyitwaza kugira ngo uyikoreshe ibimenyetso.”

18 Nuko Mose asubira kwa sebukwe Yetiro aramubwira ati “ndashaka kugenda ngasubira ku bavandimwe banjye bari muri Egiputa, kugira ngo ndebe niba bakiriho.” Yetiro abwira Mose ati “ugende amahoro.” 19 Hanyuma Yehova abwirira Mose i Midiyani ati “genda usubire muri Egiputa, kuko abahigaga ubugingo bwawe bose bapfuye.”

20 Nuko Mose afata umugore we n’abahungu be abashyira ku ndogobe, basubira mu gihugu cya Egiputa. Nanone Mose yitwaza ya nkoni y’Imana y’ukuri. 21 Yehova abwira Mose ati “nugenda ugasubira muri Egiputa, uzakorere imbere ya Farawo bya bitangaza byose naguhaye gukora. Nanjye nzareka umutima we winangire, kandi ntazareka ubwoko bwanjye ngo bugende. 22 Kandi uzabwire Farawo uti ‘uku ni ko Yehova avuga ati “Isirayeli ni umwana wanjye, ni imfura yanjye. 23 None ndakubwiye ngo ureke umwana wanjye agende ajye kunkorera. Ariko niwanga kumureka ngo agende, nzica umwana wawe w’imfura.”’”

24 Nuko igihe Mose yari mu nzira ageze aho yagombaga kurara, Yehova ahura na we, ashaka kumwica. 25 Hanyuma Zipora afata ibuye akeba umuhungu we, maze icyo amukebyeho agikoza ku birenge by’uwo mumarayika, aravuga ati “ni ukubera ko umbereye umugabo w’amaraso.” 26 Nuko aramureka aragenda, maze Zipora aravuga ati “uri umugabo w’amaraso” bitewe no gukebwa.

27 Hanyuma Yehova abwira Aroni ati “genda uhurire na Mose mu butayu.” Nuko aragenda ahurira na we ku musozi w’Imana y’ukuri, aramusoma. 28 Mose abwira Aroni amagambo yose Yehova yari yamutumye, n’ibimenyetso byose yamutegetse gukora. 29 Hanyuma Mose na Aroni baragenda maze bateranya abakuru b’Abisirayeli bose. 30 Nuko Aroni ababwira amagambo yose Yehova yabwiye Mose kandi akora bya bimenyetso abantu babireba. 31 Babibonye baremera. Maze bumvise ko Yehova yongeye kwita ku Bisirayeli kandi ko yabonye imibabaro yabo, bamwikubita imbere.

5 Hanyuma Mose na Aroni bajya kwa Farawo baramubwira bati “uku ni ko Yehova Imana ya Isirayeli avuga ati ‘reka ubwoko bwanjye bugende bunkorere umunsi mukuru mu butayu.’” 2 Ariko Farawo aravuga ati “Yehova ni nde kugira ngo numvire ijwi rye ndeke Abisirayeli bagende? Sinzi Yehova rwose, kandi sinzareka Abisirayeli ngo bagende.” 3 Ariko baramubwira bati “Imana y’Abaheburayo yaratugendereye. Turashaka kujya mu butayu ahantu h’urugendo rw’iminsi itatu, tugatambirayo Yehova Imana yacu igitambo. Tutabikoze yaduteza icyorezo cyangwa akatwicisha inkota.” 4 Umwami wa Egiputa arababwira ati “wowe Mose na Aroni, ni iki gituma mutesha abantu akazi kabo? Nimugende mukomeze imirimo yanyu!” 5 Farawo yongeraho ati “dore abantu babaye benshi mu gihugu none murashaka kubabuza gukora imirimo yabo.”

6 Kuri uwo munsi Farawo ahita ategeka abakoreshaga abo bantu uburetwa n’abatware bo muri bo, ati 7 “ntimukongere gushakira abo bantu ibyatsi byo kubumbisha amatafari nk’uko mwari musanzwe mubikora. Nimubareke bajye bajya kwishakira ibyatsi. 8 Byongeye kandi, umubare w’amatafari bari basanzwe babumba, ni wo muzakomeza kubategeka. Kandi ntimuzagire icyo mubagabanyiriza kuko ari abanebwe. Ni cyo gituma basakuza bati ‘turashaka kugenda, turashaka kujya gutambira Imana yacu igitambo!’ 9 Mubahe akazi kenshi bakore, kugira ngo badakomeza kwita ku magambo y’ibinyoma.”

10 Nuko abakoreshaga abo bantu n’abatware bo muri bo baragenda barababwira bati “Farawo yavuze ati ‘sinzongera kubaha ibyatsi. 11 Muzajye mujya kwishakira ibyatsi aho mushobora kubibona hose, kandi nta kintu na gito kizagabanywa ku mirimo yanyu.’” 12 Nuko abantu bakwira hirya no hino mu gihugu cya Egiputa hose bashaka ibyatsi. 13 Ababakoreshaga bakomeza kubatota bati “nimurangize imirimo yanyu, buri wese arangize umurimo ategetswe wa buri munsi, nk’uko byari bimeze igihe mwahabwaga ibyatsi.” 14 Hanyuma abakoresha ba Farawo badukira abatware bo mu Bisirayeli bari barashyizeho barabakubita, barababwira bati “ni iki cyatumye ejo n’uyu munsi mutuzuza umubare w’amatafari mwategetswe kubumba nk’uko mbere mwabigenzaga?”

15 Nuko abo batware bo mu Bisirayeli bajya kwa Farawo baramutakambira bati “kuki ugenzereza utyo abagaragu bawe? 16 Dore abagaragu bawe ntiduhabwa ibyatsi, nyamara bakatubwira bati ‘mubumbe amatafari!’ None abagaragu bawe turakubitwa kandi byose biterwa n’abantu bawe.” 17 Ariko arabasubiza ati “muri abanebwe, muri abanebwe rwose! Ni cyo gituma muvuga muti ‘turashaka kugenda, turashaka gutambira Yehova igitambo.’ 18 None nimugende mukore! Nta byatsi muzahabwa, kandi mugomba kujya mwuzuza umubare w’amatafari mwategetswe.”

19 Nuko abatware bo mu Bisirayeli babona ko bagushije ishyano kuko bari bababwiye bati “nta kintu na gito mugomba kugabanya ku mubare w’amatafari umuntu wese ategetswe buri munsi.” 20 Hanyuma bavuye kwa Farawo bahura na Mose na Aroni bari babategereje. 21 Bahita bababwira bati “Yehova abarebe kandi abacire urubanza, kuko mwatumye Farawo n’abagaragu be batwanga urunuka, mugashyira inkota mu ntoki zabo ngo batwice.” 22 Nuko Mose atakambira Yehova ati “Yehova, kuki wateje aba bantu ibyago? Kuki wantumye? 23 Dore uhereye igihe nagiriye kwa Farawo nkavugana na we mu izina ryawe, yagiriye nabi ubu bwoko kandi nawe ntiwigeze urokora ubwoko bwawe.”

6 Yehova abwira Mose ati “ubu noneho ugiye kwirebera ibyo nzakorera Farawo, kuko azabareka bakagenda yemejwe n’ukuboko gukomeye, kandi azabirukana mu gihugu cye yemejwe n’ukuboko gukomeye.”

2 Imana ibwira Mose iti “ndi Yehova. 3 Nabonekeye Aburahamu na Isaka na Yakobo ndi Imana Ishoborabyose, ariko ku bihereranye n’izina ryanjye Yehova, sinigeze mbimenyekanishaho. 4 Kandi nagiranye na bo isezerano ryo kubaha igihugu cy’i Kanani, igihugu batuyemo ari abimukira. 5 Jye ubwanjye numvise kuniha kw’Abisirayeli bagizwe abacakara n’Abanyegiputa, maze nibuka isezerano ryanjye.

6 “None rero, ubwire Abisirayeli uti ‘ndi Yehova, kandi nzabakura mu buretwa bw’Abanyegiputa, mbakize ububata bwabo; nzabacunguza ukuboko kurambuye n’imanza zikomeye. 7 Nzabagira ubwoko bwanjye, mbe Imana yanyu; namwe muzamenya ko ndi Yehova Imana yanyu ubakuye mu buretwa bwo muri Egiputa. 8 Nzabajyana mu gihugu narahiye nzamuye ukuboko kwanjye ko nzagiha Aburahamu, Isaka na Yakobo; kandi nzakibaha kibe icyanyu. Ndi Yehova.’”

9 Hanyuma Mose abibwira Abisirayeli, ariko banga kumvira Mose bitewe no gucika intege hamwe n’uburetwa bwari bubarembeje.

10 Nuko Yehova abwira Mose ati 11 “genda ubwire Farawo umwami wa Egiputa areke Abisirayeli bagende, bave mu gihugu cye.” 12 Ariko Mose avugira imbere ya Yehova ati “dore Abisirayeli banze kunyumva; none Farawo we azanyumva ate kandi ntazi kuvuga?” 13 Ariko Yehova akomeza kubwira Mose na Aroni ngo babwire Abisirayeli na Farawo umwami wa Egiputa itegeko rye, kugira ngo bakure Abisirayeli mu gihugu cya Egiputa.

14 Aba ni bo batware b’amazu ya ba sekuruza: bene Rubeni, imfura ya Isirayeli ni Hanoki na Palu na Hesironi na Karumi. Iyo ni yo miryango ikomoka kuri Rubeni.

15 Bene Simeyoni ni Yemuweli na Yamini na Ohadi na Yakini na Sohari na Shawuli, uwo yabyaranye n’Umunyakananikazi. Iyo ni yo miryango ikomoka kuri Simeyoni.

16 Aya ni yo mazina ya bene Lewi nk’uko imiryango bakomokamo iri: hari Gerushoni na Kohati na Merari. Imyaka yose Lewi yaramye ni imyaka ijana na mirongo itatu n’irindwi.

17 Bene Gerushoni ni Libuni na Shimeyi, nk’uko imiryango yabo iri.

18 Bene Kohati ni Amuramu na Isuhari na Heburoni na Uziyeli. Imyaka yose Kohati yaramye ni imyaka ijana na mirongo itatu n’itatu.

19 Bene Merari ni Mahili na Mushi.

Iyo ni yo miryango y’Abalewi, nk’uko imiryango bakomokamo iri.

20 Amuramu yashyingiranywe na Yokebedi, mushiki wa se. Hanyuma amubyarira Aroni na Mose. Imyaka yose Amuramu yaramye ni imyaka ijana na mirongo itatu n’irindwi.

21 Bene Isuhari ni Kora na Nefegi na Zikiri.

22 Bene Uziyeli ni Mishayeli na Elizafani na Sitiri.

23 Aroni yashyingiranywe na Elisheba umukobwa wa Aminadabu, mushiki wa Nahasoni. Hanyuma amubyarira Nadabu na Abihu na Eleyazari na Itamari.

24 Bene Kora ni Asiri na Elukana na Abiyasafu. Iyo ni yo miryango ikomoka kuri Kora.

25 Eleyazari mwene Aroni yashyingiranywe n’umwe mu bakobwa ba Putiyeli. Hanyuma amubyarira Finehasi.

Abo ni bo bakuru mu batware b’Abalewi nk’uko imiryango yabo iri.

26 Icyo ni cyo gisekuru cya Aroni na Mose, ba bandi Yehova yabwiye ati “nimukure Abisirayeli mu gihugu cya Egiputa nk’uko imitwe y’ingabo zabo iri.” 27 Uwo Mose na Aroni ni bo bavuganye na Farawo umwami wa Egiputa, kugira ngo bavane Abisirayeli muri Egiputa.

28 Nuko ku munsi Yehova yavuganiyeho na Mose mu gihugu cya Egiputa, 29 Yehova abwira Mose ati “ndi Yehova. Ubwire Farawo umwami wa Egiputa ibyo nkubwira byose.” 30 Nuko Mose avugira imbere ya Yehova ati “none se Farawo azanyumva ate kandi ntazi kuvuga?”

Kuva  7 : 1 - 25

7 Nuko Yehova abwira Mose ati “dore nakugize Imana imbere ya Farawo, kandi Aroni umuvandimwe wawe azakubera umuhanuzi. 2 Naho wowe, uzavuge ibyo nzagutegeka byose. Aroni umuvandimwe wawe ni we uzajya abibwira Farawo, kandi agomba kureka Abisirayeli bakagenda, bakava mu gihugu cye. 3 Nanjye nzareka umutima wa Farawo ukomeze kwinangira, kandi nzagwiza ibimenyetso n’ibitangaza nzakorera mu gihugu cya Egiputa. 4 Farawo ntazabumvira, ariko nzaramburira ukuboko kwanjye ku gihugu cya Egiputa nkureyo ingabo zanjye, ni ukuvuga ubwoko bwanjye bwa Isirayeli, mbukure mu gihugu cya Egiputa mbukujeyo imanza zikomeye. 5 Abanyegiputa bazamenya rwose ko ndi Yehova igihe nzaramburira ukuboko kwanjye kuri Egiputa, kandi nzakura Abisirayeli hagati yabo.” 6 Nuko Mose na Aroni baragenda babigenza batyo, bakora ibyo Yehova yari yabategetse byose. 7 Igihe Mose na Aroni bajyaga kuvugana na Farawo, Mose yari afite imyaka mirongo inani, naho Aroni afite mirongo inani n’itatu.

8 Yehova abwira Mose na Aroni ati 9 “Farawo naramuka ababwiye ati ‘mukore igitangaza turebe,’ uzabwire Aroni uti ‘fata inkoni yawe uyijugunye imbere ya Farawo.’ Izahita ihinduka inzoka nini.” 10 Nuko Mose na Aroni bajya kwa Farawo, babigenza neza neza nk’uko Yehova yari yabategetse. Aroni ajugunya inkoni ye imbere ya Farawo n’abagaragu be, maze ihinduka inzoka nini. 11 Icyakora Farawo na we ahamagara abanyabwenge n’abapfumu, maze abatambyi bo muri Egiputa bakora iby’ubumaji na bo bakora nk’ibyo, babikoresheje ubumaji bwabo. 12 Buri wese ajugunya inkoni ye hasi, maze zihinduka inzoka nini, ariko inkoni ya Aroni imira inkoni zabo. 13 Nyamara nk’uko Yehova yari yarabivuze, Farawo yinangira umutima, ntiyabumvira.

14 Yehova abwira Mose ati “Farawo yinangiye umutima, kandi yanze kureka ubwoko bwanjye ngo bugende. 15 Mu gitondo usange Farawo. Ari bube agiye ku ruzi rwa Nili. Uhagarare aho ushobora guhura na we ku nkombe y’uruzi rwa Nili, maze ufate ya nkoni yahindutse inzoka. 16 Umubwire uti ‘Yehova Imana y’Abaheburayo yakuntumyeho iti “reka ubwoko bwanjye bugende, bujye kunkorera mu butayu,” ariko kugeza n’ubu wanze kumvira. 17 Uku ni ko Yehova avuga ati “iki ni cyo kiri bukumenyeshe ko ndi Yehova. Dore iyi nkoni mfite, ngiye kuyikubitisha amazi yo mu ruzi rwa Nili maze ahinduke amaraso. 18 Amafi yo mu ruzi rwa Nili arapfa, n’uruzi rwa Nili runuke, kandi Abanyegiputa ntibazifuza kunywa amazi yo mu ruzi rwa Nili.”’”

19 Yehova abwira Mose ati “bwira Aroni uti ‘fata inkoni yawe maze uramburire ukuboko kwawe ku mazi yo muri Egiputa, ku migezi yaho, ku migende ya Nili, ku bidendezi by’amazi bikikijwe n’urubingo no ku mazi yose ari mu bigega, kugira ngo yose ahinduke amaraso.’ Kandi mu gihugu cya Egiputa hose hazaba amaraso, no mu bikoresho byabo bibajwe mu biti n’ibibajwe mu mabuye.” 20 Mose na Aroni bahita babigenza batyo nk’uko Yehova yabibategetse, abangura inkoni ayikubitisha amazi y’uruzi rwa Nili Farawo n’abagaragu be bareba, maze amazi yose yo mu ruzi rwa Nili ahinduka amaraso. 21 Nuko amafi yari mu ruzi rwa Nili arapfa, uruzi rwa Nili ruranuka, Abanyegiputa ntibaba bagishobora kunywa amazi yo mu ruzi rwa Nili. Amaraso aba mu gihugu cya Egiputa hose.

22 Ariko abatambyi bo muri Egiputa bakora iby’ubumaji na bo bakora nk’ibyo babikoresheje ubumaji bwabo, bituma Farawo akomeza kwinangira umutima ntiyabumvira, nk’uko Yehova yari yarabivuze. 23 Nuko Farawo arahindukira ajya iwe; kandi ibyo na byo ntiyabishyiraho umutima ngo abyiteho. 24 Abanyegiputa bose bacukura mu mpande z’uruzi rwa Nili bashaka amazi yo kunywa, kuko batashoboraga kunywa amazi yo mu ruzi rwa Nili. 25 Yehova amaze guteza icyago uruzi rwa Nili, hashira iminsi irindwi.

Kuva  8 : 1 - 32

8 Hanyuma Yehova abwira Mose ati “jya kwa Farawo umubwire uti ‘uko ni ko Yehova avuga ati “reka ubwoko bwanjye bugende bujye kunkorera. 2 Kandi nukomeza kwanga kubureka ngo bugende, ndateza igihugu cyawe cyose icyago cy’ibikeri. 3 Uruzi rwa Nili ruzuzura ibikeri, kandi bizazamuka byinjire mu nzu yawe no mu cyumba uryamamo no ku buriri bwawe no mu mazu y’abagaragu bawe, no ku bantu bawe no mu mafuru yawe n’ibyo uponderamo imigati. 4 Ibikeri bizazamuka bikujyeho, bijye no ku bantu bawe no ku bagaragu bawe bose.”’”

5 Nyuma yaho Yehova abwira Mose ati “ubwire Aroni uti ‘fata inkoni yawe urambure ukuboko kwawe hejuru y’inzuzi, imigende ya Nili n’ibidendezi bikikijwe n’urubingo maze uzamure ibikeri bikwire mu gihugu cya Egiputa hose.’” 6 Nuko Aroni arambura ukuboko kwe hejuru y’amazi ya Egiputa, maze ibikeri bitangira kuzamuka bikwira igihugu cya Egiputa. 7 Icyakora abatambyi bakora iby’ubumaji na bo bakora nk’ibyo bakoresheje ubumaji bwabo, bazamura ibikeri mu gihugu cya Egiputa. 8 Nyuma y’igihe runaka, Farawo ahamagara Mose na Aroni arababwira ati “mwinginge Yehova ankize ibi bikeri abikize n’abantu banjye, kuko noneho niteguye kureka ubwo bwoko bukagenda, bukajya gutambira Yehova igitambo.” 9 Nuko Mose abwira Farawo ati “ngaho noneho mbwira igihe nzinginga ngusabira wowe n’abagaragu bawe n’abantu bawe kugira ngo ibikeri bikuveho, bive no mu mazu yawe. Mu ruzi rwa Nili ni ho honyine bizasigara.” 10 Aramubwira ati “ni ejo.” Mose aramusubiza ati “bizaba nk’uko ubivuze kugira ngo umenye ko nta wundi uhwanye na Yehova Imana yacu, 11 kuko ibikeri bizakuvaho, bikava no mu mazu yawe no ku bagaragu bawe n’abantu bawe. Mu ruzi rwa Nili ni ho honyine bizasigara.”

12 Nuko Mose na Aroni bava kwa Farawo, maze Mose atakambira Yehova kubera ibikeri yari yateje Farawo. 13 Hanyuma Yehova akora ibyo Mose amusabye, bya bikeri bitangira gupfira mu mazu no mu mbuga no mu mirima. 14 Nuko abantu barunda ibyo bikeri mo ibirundo byinshi, maze igihugu kiranuka. 15 Farawo abonye ko habayeho agahenge, yinangira umutima ntiyabumvira, nk’uko Yehova yari yarabivuze.

16 Yehova abwira Mose ati “bwira Aroni uti ‘bangura inkoni yawe ukubite umukungugu wo hasi, urahinduka imibu* ikwire mu gihugu cya Egiputa hose.’” 17 Nuko babigenza batyo. Aroni arambura ukuboko akubitisha inkoni ye umukungugu wo hasi, maze imibu ijya ku bantu no ku matungo. Umukungugu wo hasi wose uhinduka imibu, ikwira mu gihugu cya Egiputa hose. 18 Abatambyi bakora iby’ubumaji na bo bagerageza kuzana imibu bakoresheje ubumaji bwabo, ariko birabananira. Imibu iba ku bantu no ku matungo. 19 Nuko abo batambyi bakora iby’ubumaji babwira Farawo bati “bikozwe n’urutoki rw’Imana!” Ariko nk’uko Yehova yari yarabivuze, Farawo akomeza kwinangira umutima ntiyabumvira.

20 Hanyuma Yehova abwira Mose ati “uzinduke kare mu gitondo uhagarare imbere ya Farawo. Ari bube agiye ku ruzi rwa Nili. Umubwire uti ‘uku ni ko Yehova avuga ati “reka ubwoko bwanjye bugende bujye kunkorera. 21 Ariko nutareka ubwoko bwanjye ngo bugende, ndaguteza ibibugu wowe n’abagaragu bawe n’abantu bawe, bijye no mu mazu yawe. Ibibugu bizuzura mu mazu yose yo muri Egiputa no ku butaka. 22 Kandi kuri uwo munsi akarere k’i Gosheni ubwoko bwanjye butuyemo nzagatandukanya n’ahandi ku buryo nta kibugu kizabayo, kugira ngo umenye ko mu isi yose ari jye Yehova. 23 Nzashyira itandukaniro hagati y’ubwoko bwanjye n’abantu bawe. Icyo kimenyetso kizaba ejo.”’”

24 Nuko Yehova abigenza atyo; amarumbo y’ibibugu atangira kwigabiza amazu ya Farawo n’amazu y’abagaragu be n’igihugu cya Egiputa cyose. Igihugu cyose kiyogozwa n’ibibugu. 25 Amaherezo Farawo ahamagara Mose na Aroni, arababwira ati “mugende mutambire Imana yanyu igitambo muri iki gihugu.” 26 Ariko Mose aramubwira ati “ntibikwiriye ko tubigenza dutyo, kuko twatambira Yehova Imana yacu ikintu Abanyegiputa banga urunuka. Mbese Abanyegiputa batubonye dutamba ikintu banga urunuka, ntibadutera amabuye? 27 Tuzajya mu butayu ahantu h’urugendo rw’iminsi itatu, dutambireyo Yehova Imana yacu igitambo nk’uko yabitubwiye.”

28 Farawo arabasubiza ati “nzabareka mugende mutambire Yehova Imana yanyu igitambo mu butayu, gusa ntimuzajye kure. Mumunyingingire.” 29 Nuko Mose aravuga ati “dore mvuye imbere yawe, kandi rwose ndakwingingira Yehova; ejo ibibugu bizava kuri Farawo n’abagaragu be n’abantu be. Gusa Farawo ntiyongere kuriganya ngo yange kureka ubwo bwoko ngo bujye gutambira Yehova igitambo.” 30 Hanyuma Mose ava imbere ya Farawo, maze yinginga Yehova. 31 Yehova akora ibyo Mose amusabye, ibibugu biva kuri Farawo no ku bagaragu be no ku bantu be, ntihasigara ikibugu na kimwe. 32 Icyo gihe nabwo Farawo yongera kwinangira umutima, ntiyareka ubwo bwoko ngo bugende.

^ Kuva 8:16 Kv 8:16 Ni ubwoko bw’udukoko twabaga muri Egiputa tumeze nk’imibu.




Kuva  9 : 1 - 35

9 Hanyuma Yehova abwira Mose ati “jya kwa Farawo umubwire uti ‘uku ni ko Yehova Imana y’Abaheburayo avuga ati “reka ubwoko bwanjye bugende bujye kunkorera. 2 Ariko nukomeza kwanga kubureka ngo bugende ugakomeza kububuza, 3 Yehova araramburira ukuboko kwe ku matungo yawe ari mu gasozi. Kandi amafarashi n’indogobe n’ingamiya n’amashyo n’imikumbi bizaterwa n’icyorezo gikomeye cyane. 4 Yehova azatandukanya amatungo y’Abisirayeli n’amatungo y’Abanyegiputa, kandi mu byo Abisirayeli batunze byose nta na kimwe kizapfa.”’” 5 Byongeye kandi, Yehova yagennye igihe ibyo bizabera, aravuga ati “ejo Yehova azakora ibyo bintu muri iki gihugu.”

6 Bukeye Yehova abigenza atyo, maze amatungo y’Abanyegiputa y’ubwoko bwose atangira gupfa; ariko mu matungo y’Abisirayeli nta na rimwe ryapfuye. 7 Nuko Farawo atuma abagaragu be ngo bajye kureba, basanga mu matungo y’Abisirayeli nta na rimwe ryapfuye. Nyamara Farawo akomeza kwinangira umutima, ntiyareka ubwo bwoko ngo bugende.

8 Hanyuma Yehova abwira Mose na Aroni ati “mugende mufate ivu ryo mu itanura ryuzuye amashyi, maze Mose aritumurire mu kirere imbere ya Farawo. 9 Rirahinduka ivumbi ritumuke mu gihugu cya Egiputa cyose, rihinduke ibibyimba biturikamo ibisebe ku bantu no ku matungo mu gihugu cya Egiputa hose.”

10 Nuko bafata ivu ryo mu itanura bahagarara imbere ya Farawo, maze Mose aritumurira mu kirere, rihinduka ibibyimba biturikamo ibisebe ku bantu no ku matungo. 11 Abatambyi bakora iby’ubumaji ntibashobora guhagarara imbere ya Mose bitewe n’ibyo bibyimba, kuko abo batambyi n’Abanyegiputa bose bari bafashwe n’ibibyimba. 12 Ariko Yehova areka Farawo akomeza kwinangira umutima ntiyabumvira, nk’uko Yehova yari yarabibwiye Mose.

13 Nuko Yehova abwira Mose ati “uzinduke kare mu gitondo uhagarare imbere ya Farawo, umubwire uti ‘uku ni ko Yehova Imana y’Abaheburayo avuga ati “reka ubwoko bwanjye bugende bujye kunkorera. 14 Ariko niwanga ndaguteza ibyago byanjye byose mbiteze n’abagaragu bawe n’abantu bawe, kugira ngo umenye ko mu isi yose nta wuhwanye nanjye. 15 Ubu mba nararambuye ukuboko kwanjye nkaguteza icyorezo wowe n’abantu bawe, nkabatsemba ku isi. 16 Ariko icyatumye nkureka ugakomeza kubaho, ni ukugira ngo nkwereke imbaraga zanjye, no kugira ngo izina ryanjye ryamamare mu isi yose. 17 Mbese uracyishyira hejuru ukarwanya ubwoko bwanjye ntubureke ngo bugende? 18 Dore ejo ku isaha nk’iyi nzagusha imvura y’urubura ruremereye cyane, kandi mu mateka ya Egiputa yose ntihigeze hagwa urubura rumeze nk’urwo. 19 None wohereze abagaragu bawe bacyure amatungo yawe yose n’icyitwa icyawe cyose kiri mu gasozi babyugamishe. Kandi umuntu wese n’itungo ryose bizaba biri mu gasozi bitugamishijwe, urubura ruzabigwaho bipfe.”’”

20 Abantu bose bo mu bagaragu ba Farawo batinye ijambo rya Yehova, bacyuye abagaragu babo n’amatungo yabo barabyugamisha. 21 Ariko abantu bose batashyize ijambo rya Yehova ku mutima ngo baryiteho, barekeye abagaragu babo n’amatungo yabo mu gasozi.

22 Nuko Yehova abwira Mose ati “rambura ukuboko kwawe ugutunge mu ijuru kugira ngo urubura rugwe ku gihugu cya Egiputa cyose, no ku bantu no ku matungo no ku bimera byose byo mu gihugu cya Egiputa.” 23 Nuko Mose atunga inkoni ye mu ijuru, maze Yehova ahindisha inkuba, agusha n’urubura n’umuriro byisuka ku isi, kandi Yehova akomeza kugusha urubura ku gihugu cya Egiputa. 24 Nuko urubura ruragwa kandi umuriro umanukana n’urubura. Rwari urubura ruremereye cyane, ku buryo mu mateka yose ya Egiputa hatari harigeze hagwa urubura rumeze nk’urwo. 25 Urubura rugwa mu gihugu cya Egiputa cyose, rwica ikintu cyose cyari mu gasozi uhereye ku muntu ukageza ku matungo n’ibimera by’ubwoko bwose, ruvunagura n’ibiti by’ubwoko bwose. 26 Mu karere k’i Gosheni, aho Abisirayeli bari batuye, ni ho honyine hataguye urubura.

27 Amaherezo Farawo ahamagaza Mose na Aroni arababwira ati “ubu noneho nacumuye. Yehova ni we ukiranuka, naho jye n’abantu banjye turi abanyamakosa. 28 Inginga Yehova kugira ngo inkuba n’urubura bituruka ku Mana bihagarare. Nanjye ndabareka mugende mwe kuguma ino.” 29 Mose aramubwira ati “nkimara gusohoka mu mugi ndarambura amaboko nsenge Yehova. Inkuba zirahagarara kandi n’urubura ntirukomeza kugwa, kugira ngo umenye ko isi ari iya Yehova. 30 Ariko nzi ko naho byahagarara, wowe n’abagaragu bawe mutazatinya Yehova Imana.”

31 Ibimera bivamo ubudodo n’ingano za sayiri birangirika, kuko ingano zari zarazanye amahundo n’ibimera bivamo ubudodo byaramaze gupfundika uburabyo. 32 Ariko ingano zisanzwe na kusemeti* nta cyo byabaye kuko byeraga bitinze. 33 Nuko Mose ava mu mugi kwa Farawo arambura amaboko asenga Yehova, maze inkuba n’urubura birahagarara n’imvura ntiyongera kugwa. 34 Farawo abonye ko imvura n’urubura n’inkuba byahagaze, yongera gucumura kandi yinangira umutima, n’abagaragu be barinangira. 35 Farawo akomeza kwinangira umutima, ntiyareka Abisirayeli ngo bagende, nk’uko Yehova yari yarabivuze binyuze kuri Mose.

^ Kuva 9:32 Kv 9:32


 Kusemeti ni ubwoko bw’ingano z’agaciro gake zahingwaga muri Egiputa.



Kuva  10 : 1 - 29

10 Hanyuma Yehova abwira Mose ati “jya kwa Farawo, kuko naretse umutima we n’imitima y’abagaragu be ikinangira, kugira ngo nkorere ibi bimenyetso imbere ye, 2 no kugira ngo namwe muzabwire abana banyu n’abuzukuru banyu ukuntu nahanishije Abanyegiputa ibihano bikomeye; mubabwire n’ibimenyetso nakoreye muri bo, kandi muzamenya rwose ko ndi Yehova.”

3 Nuko Mose na Aroni bajya kwa Farawo baramubwira bati “uku ni ko Yehova Imana y’Abaheburayo avuga ati ‘uzakomeza kwanga kunyumvira ugeze ryari? Reka ubwoko bwanjye bugende bujye kunkorera. 4 Nukomeza kwanga kureka ubwoko bwanjye ngo bugende, ejo nzateza inzige mu gihugu cyawe cyose. 5 Zizazimagiza igihugu cyose ku buryo nta wuzashobora kubona ubutaka; kandi zizarya ibyarokotse byose, ibyo abantu bawe basigaranye bitangijwe n’urubura, zizarya n’ibiti byanyu byose bimera ku butaka. 6 Amazu yawe n’amazu y’abagaragu bawe bose n’amazu y’Abanyegiputa bose azuzura inzige mu rugero ba so na ba sokuruza batigeze kubona, uhereye igihe babereyeho kugeza uyu munsi.’” Nuko arahindukira ava kwa Farawo aragenda.

7 Hanyuma abagaragu ba Farawo baramubwira bati “uyu mugabo azakomeza kutubera umutego kugeza ryari? Reka aba bantu bagende bajye gukorera Yehova Imana yabo. Nturamenya ko Egiputa yarimbutse?” 8 Nuko bagarura Mose na Aroni kwa Farawo maze arababwira ati “mugende mukorere Yehova Imana yanyu. Harya ubundi hazagenda ba nde?” 9 Mose aramusubiza ati “tuzajyana n’abakiri bato n’abakuze. Tuzajyana n’abahungu bacu n’abakobwa bacu n’intama zacu n’inka zacu, kuko tugomba kwizihiriza Yehova umunsi mukuru.” 10 Arababwira ati “nimubona mbaretse mukagenda mwe n’abana banyu, muzamenye ko Yehova ari kumwe namwe! Ahubwo mwitonde, imigambi yanyu ni mibi. 11 Oya! Ahubwo mwebwe abagabo mufite imbaraga nimugende mukorere Yehova kuko ari byo mushaka.” Nuko barabirukana bava imbere ya Farawo.

12 Nuko Yehova abwira Mose ati “rambura ukuboko kwawe hejuru y’igihugu cya Egiputa kugira ngo inzige zize mu gihugu cya Egiputa zirye ibimera byose byo mu gihugu, zirye ibyo urubura rwasize byose.” 13 Mose ahita aramburira inkoni ye hejuru y’igihugu cya Egiputa, maze Yehova azana umuyaga uturutse iburasirazuba uhuha muri icyo gihugu uwo munsi wose n’ijoro ryose. Bukeye uwo muyaga uturutse iburasirazuba uzana inzige. 14 Izo nzige zigwa ku butaka bwose bwa Egiputa, zikwira igihugu cya Egiputa cyose. Zari ziteje akaga cyane. Mbere yazo ntihari harigeze habaho igitero cy’inzige nk’icyo, kandi na nyuma yazo ntihazongera kubaho igitero nk’icyo. 15 Zizimagiza igihugu cyose, maze igihugu kirijima; zirya ibimera byose n’imbuto zose z’ibiti urubura rwari rwarashigaje, ntihasigara ikintu na kimwe kibisi, haba ku biti cyangwa ku bimera byo mu gihugu cya Egiputa hose.

16 Nuko Farawo yihutira guhamagara Mose na Aroni arababwira ati “nacumuye kuri Yehova Imana yanyu, kandi namwe nabacumuyeho. 17 None ndabinginze mumbabarire icyaha cyanjye iyi ncuro imwe gusa, maze munyingingire Yehova Imana yanyu kugira ngo ankize iki cyago kimereye nabi.” 18 Nuko arasohoka ava kwa Farawo, yinginga Yehova. 19 Hanyuma Yehova ahindura umuyaga, uza ari umuyaga uhuha cyane uturutse iburengerazuba, utwara za nzige uziroha mu Nyanja Itukura. Nta ruzige na rumwe rwasigaye ku butaka bw’igihugu cya Egiputa cyose. 20 Ariko Yehova areka Farawo akomeza kwinangira umutima, ntiyareka Abisirayeli ngo bagende.

21 Hanyuma Yehova abwira Mose ati “rambura ukuboko kwawe ugutunge mu ijuru kugira ngo igihugu cya Egiputa gicure umwijima, umwijima wa rukokoma.” 22 Mose ahita arambura ukuboko kwe agutunga mu ijuru, maze igihugu cya Egiputa cyose gicura umwijima w’icuraburindi umara iminsi itatu. 23 Nta muntu wabonaga undi kandi nta n’umwe muri bo wavuye aho ari muri iyo minsi uko ari itatu. Ariko aho Abisirayeli bose bari batuye ho hari umucyo. 24 Hanyuma Farawo ahamagaza Mose aramubwira ati “nimugende mukorere Yehova. Gusa intama n’inka zanyu bizasigara. Abana banyu bato na bo mushobora kubajyana.” 25 Ariko Mose aramubwira ati “wowe ubwawe ugomba no kuduha ibyo tuzatanga ho ibitambo n’amaturo akongorwa n’umuriro, kuko tugomba kubitambira Yehova Imana yacu. 26 Tuzajyana n’amatungo yacu yose. Nta n’ikinono kigomba gusigara, kuko ayo matungo ari yo tuzakuraho ayo gutambira Yehova Imana yacu, kandi ntituzi ibyo tuzatamba dusenga Yehova, tuzabimenya tugezeyo.” 27 Nanone Yehova areka Farawo akomeza kwinangira umutima, ntiyemera kubareka ngo bagende. 28 Nuko Farawo aramubwira ati “mva imbere! Uramenye, ntuzongere kugerageza kureba mu maso hanjye ukundi, kuko umunsi warebye mu maso hanjye uzapfa.” 29 Mose aramusubiza ati “nk’uko ubivuze, sinzagerageza kureba mu maso hawe ukundi.”

Kuva  11 : 1 - 10

11 Yehova abwira Mose ati “hasigaye icyago kimwe ngiye guteza Farawo na Egiputa. Nyuma yaho azabareka mugende. Igihe azabareka mukagenda mwese, azabirukana rwose mugende. 2 None rero, bwira abantu ko umugabo wese n’umugore wese asaba mugenzi we ibintu by’ifeza n’ibya zahabu.” 3 Nuko Yehova atuma ubwoko bwe bugirira umugisha ku Banyegiputa. Uwo mugabo Mose yari umuntu ukomeye cyane mu gihugu cya Egiputa, imbere y’abagaragu ba Farawo n’imbere y’abantu bose.

4 Mose aravuga ati “uku ni ko Yehova avuga ati ‘ahagana mu gicuku ndanyura mu gihugu cya Egiputa, 5 kandi imfura yose yo mu gihugu cya Egiputa irapfa, uhereye ku mfura ya Farawo wicaye ku ntebe ye y’ubwami, ukageza ku mfura y’umuja usya ku rusyo no ku buriza bwose bw’amatungo. 6 Mu gihugu cya Egiputa hose hazaba umuborogo ukomeye cyane, kandi nta muborogo nk’uwo wigeze kubaho, kandi nta muborogo nk’uwo uzongera kubaho ukundi. 7 Ariko mu Bisirayeli ho, nta n’imbwa izamokera umuntu cyangwa itungo, kugira ngo mumenye ko Yehova ashobora gutandukanya Abanyegiputa n’Abisirayeli.’ 8 Kandi aba bagaragu bawe bose bazaza aho ndi banyikubite imbere, bambwire bati ‘genda ujyane n’abantu bawe bose.’ Nyuma yaho nzagenda.” Nuko ava imbere ya Farawo arakaye cyane.

9 Hanyuma Yehova abwira Mose ati “Farawo ntazabumvira kugira ngo ibitangaza byanjye bigwire mu gihugu cya Egiputa.” 10 Mose na Aroni bakoreye ibyo bitangaza byose imbere ya Farawo. Ariko Yehova yarekaga Farawo akinangira umutima, akanga kurekura Abisirayeli ngo bave mu gihugu cye.

Kuva  12 : 1 - 51

12 Yehova abwira Mose na Aroni bari mu gihugu cya Egiputa ati 2 “uku kwezi kuzababere ukwezi kwa mbere mu yandi mezi. Ni ko kuzababera ukwezi kwa mbere mu mezi y’umwaka. 3 Mubwire iteraniro ryose ry’Abisirayeli muti ‘ku munsi wa cumi w’uku kwezi buri muntu azafate intama, nk’uko amazu ya ba sokuruza ari, buri rugo rufate intama imwe. 4 Ariko niba urwo rugo rufite abantu bake ku buryo batamara iyo ntama, we n’umuturanyi we bazayisangirire iwe bakurikije uko umubare w’abantu uri. Muzagene umubare w’abazasangira iyo ntama mukurikije ibyo buri wese ashobora kurya. 5 Muzafate isekurume idafite inenge imaze umwaka umwe ivutse. Mushobora gutoranya mu ntama cyangwa mu ihene. 6 Muzakomeze kuyirinda kugeza ku munsi wa cumi n’ine w’uko kwezi, maze iteraniro ryose ry’Abisirayeli rizayibage ku mugoroba. 7 Muzafate ku maraso yayo muyasige ku nkomanizo zombi z’umuryango no hejuru y’umuryango w’inzu muzayiriramo.

8 “‘Muzarye izo nyama muri iryo joro. Muzazirye zokeje, muzirishe imigati idasembuwe n’imboga zisharira. 9 Ntimuzazirye ari mbisi cyangwa zitetse mu mazi, ahubwo muzazotsanye n’igihanga n’amaguru n’ibyo mu nda. 10 Kandi ntimuzagire izo muraza ngo zigeze mu gitondo, ahubwo izizasigara zikageza mu gitondo muzazitwike. 11 Muzazirye mukenyeye, mwambaye inkweto, mufashe n’inkoni mu ntoki; kandi muzazirye vuba vuba. Ni pasika ya Yehova. 12 Muri iryo joro nzanyura mu gihugu cya Egiputa, nice imfura zose zo muri Egiputa, uhereye ku muntu ukageza ku matungo, kandi nzacira imanza imana zose zo muri Egiputa. Ndi Yehova. 13 Amaraso azaba ikimenyetso ku mazu muzaba murimo. Nimbona amaraso nzabanyuraho, kandi icyo cyago ntikizabageraho ngo kibarimbure igihe nzaba nteza ibyago igihugu cya Egiputa.

14 “‘Uwo munsi uzababere urwibutso, muzajye muwizihiza ube umunsi mukuru wa Yehova mu bihe byanyu byose. Muzajye muwizihiza, bibabere itegeko kugeza ibihe bitarondoreka. 15 Muzamare iminsi irindwi murya imigati idasembuwe. Ku munsi wa mbere muzakure umusemburo mu mazu yanyu, kuko umuntu wese uzarya ikintu gisembuwe guhera ku munsi wa mbere kugeza ku munsi wa karindwi, uwo muntu azicwa agakurwa muri Isirayeli. 16 Ku munsi wa mbere muzajye mugira iteraniro ryera, no ku munsi wa karindwi mugire iteraniro ryera. Ntimukagire umurimo mukora muri iyo minsi, uretse gutegura ibyo buri muntu wese arya.

17 “‘Muzakomeze kwizihiza umunsi mukuru w’imigati idasembuwe, kuko kuri uwo munsi nyir’izina nzakura ingabo zanyu mu gihugu cya Egiputa. Muzajye mwizihiza uwo munsi mu bihe byanyu byose, bibabere itegeko kugeza ibihe bitarondoreka. 18 Mu kwezi kwa mbere, ku munsi wako wa cumi n’ine nimugoroba, muzajye murya imigati idasembuwe mugeze ku munsi wa makumyabiri n’umwe w’uko kwezi nimugoroba. 19 Muri iyo minsi irindwi, ntihazagire umusemburo uboneka mu mazu yanyu, kuko umuntu wese uzarya ikintu gisembuwe, yaba umwimukira cyangwa kavukire, uwo muntu agomba kwicwa agakurwa mu iteraniro rya Isirayeli. 20 Ntimukarye ikintu cyose gisembuwe. Mu mazu yanyu yose muzajye murya imigati idasembuwe.’”

21 Mose ahita ahamagara abakuru b’Abisirayeli bose arababwira ati “mugende mutoranye itungo rigufi nk’uko imiryango yanyu iri, maze muribage ribe igitambo cya pasika. 22 Kandi mufate uduti twa hisopu mudukoze mu maraso ari mu ibesani, muyasige hejuru y’umuryango no ku nkomanizo zombi z’umuryango; kandi ntihagire n’umwe muri mwe usohoka mu nzu ye kugeza mu gitondo. 23 Hanyuma Yehova nanyura mu gihugu aje guteza Abanyegiputa ibyago akabona amaraso hejuru y’umuryango no ku nkomanizo zombi z’umuryango, Yehova azanyura kuri uwo muryango kandi ntazemerera umurimbuzi kwinjira mu nzu zanyu ngo abateze ibyago.

24 “Ibi muzabikomeze bibabere itegeko mwe n’abana banyu kugeza ibihe bitarondoreka. 25 Kandi nimugera mu gihugu Yehova azabaha nk’uko yabivuze, muzakomeze kujya mukora uwo muhango. 26 Abana banyu nibababaza bati ‘uwo muhango mukora usobanura iki?’ 27 Muzabasubize muti ‘ni igitambo cya pasika ya Yehova, wanyuze ku mazu y’Abisirayeli muri Egiputa igihe yatezaga ibyago Abanyegiputa, ariko akarokora amazu yacu.’”

Nuko abantu bamwikubita imbere. 28 Hanyuma Abisirayeli baragenda babigenza batyo, bakora ibihuje n’ibyo Yehova yategetse Mose na Aroni byose.

29 Bigeze mu gicuku, Yehova yica imfura zo mu gihugu cya Egiputa zose, uhereye ku mfura ya Farawo wicara ku ntebe ye y’ubwami, ukageza ku mfura z’imbohe zari mu nzu y’imbohe, no ku buriza bwose bw’amatungo. 30 Nuko Farawo abyuka nijoro, we n’abagaragu be bose n’abandi Banyegiputa bose. Maze Abanyegiputa batangira gutera hejuru baboroga cyane, kuko nta nzu n’imwe itari yapfushije umuntu. 31 Ahita ahamagara Mose na Aroni muri iryo joro arababwira ati “muhaguruke muve mu bantu banjye, mujyane n’abandi Bisirayeli, mugende mukorere Yehova nk’uko mwabivuze. 32 Mufate imikumbi yanyu n’amashyo yanyu nk’uko mwabivuze, maze mugende. Kandi munsabire umugisha.”

33 Abanyegiputa bahata abo bantu ngo babavire mu gihugu vuba, bavuga bati “kuko ubu twese tumeze nk’abapfuye!” 34 Nuko abantu bajyana amarobe yabo batarayashyiramo umusemburo, kandi ibyo baponderagamo imigati babipfunyika mu myenda yabo babitwara ku ntugu. 35 Abisirayeli bakora ibyo Mose yababwiye, basaba Abanyegiputa ibintu by’ifeza n’ibya zahabu n’imyenda. 36 Yehova atuma abo bantu bagirira umugisha ku Banyegiputa, babaha ibyo babasabye byose, maze basahura Abanyegiputa.

37 Abisirayeli bahaguruka i Ramesesi berekeza i Sukoti. Abagabo b’abanyambaraga bigenza bari ibihumbi magana atandatu, utabariyemo abana babo bato. 38 Imbaga y’abantu b’amoko menshi ijyana na bo, n’amashyo n’imikumbi, bajyana amatungo menshi cyane. 39 Nuko botsa amarobe bari bavanye muri Egiputa, bayakoramo imigati yiburungushuye idasembuwe, kuko batari bashoboye kuyashyiramo umusemburo, bitewe n’uko bari birukanywe muri Egiputa huti huti kandi batarategura impamba.

40 Imyaka yose Abisirayeli bamaze ari abimukira, ari na bo batuye muri Egiputa, ni imyaka magana ane na mirongo itatu. 41 Nuko iyo myaka magana ane na mirongo itatu irangiye, kuri uwo munsi nyir’izina, ingabo za Yehova zose ziva mu gihugu cya Egiputa. 42 Ni ijoro bagomba kujya bizihiriza Yehova, kuko muri iryo joro ari bwo yabavanye mu gihugu cya Egiputa. Abisirayeli bose, ndetse n’abazabakomokaho bose, bazajye bizihiriza Yehova iryo joro.

43 Yehova abwira Mose na Aroni ati “iri ni ryo tegeko rya pasika: ntihakagire umunyamahanga uyiryaho. 44 Ariko umugaragu waguzwe amafaranga agomba kubanza gukebwa, hanyuma akabona kuyiryaho. 45 Umwimukira n’umukozi ukorera ibihembo ntibagomba kuyiryaho. 46 Mujye muyirira mu nzu imwe. Ntimukavane inyama mu nzu ngo muzijyane hanze, kandi ntimukagire igufwa ryayo muvuna. 47 Iteraniro ryose ry’Abisirayeli rizajye riyizihiza. 48 Kandi niba hari umwimukira utuye muri mwe akaba ashaka kwizihiriza Yehova pasika, ab’igitsina gabo bose bo mu rugo rwe bajye babanza gukebwa, hanyuma abone kwigira hafi kugira ngo ayizihize. Azabe nka kavukire. Ariko ntihakagire uw’igitsina gabo utarakebwe uyiryaho. 49 Kavukire n’umwimukira utuye muri mwe, bazagengwa n’itegeko rimwe.”

50 Nuko Abisirayeli bose babigenza batyo, bakora ibyo Yehova yategetse Mose na Aroni byose. 51 Kandi kuri uwo munsi nyir’izina, Yehova avana Abisirayeli n’ingabo zabo mu gihugu cya Egiputa.

Kuva  13 : 1 - 22

13 Yehova yongera kubwira Mose ati 2 “unyereze uburiza bwose bw’igitsina gabo bwo mu Bisirayeli, mu bantu no mu matungo. Ni ubwanjye.”

3 Mose abwira abantu ati “mujye mwibuka uyu munsi mwaviriye muri Egiputa, mu nzu y’uburetwa, kuko Yehova yabakujeyo imbaraga z’ukuboko kwe. Bityo rero, ntimukarye ikintu cyose gisembuwe. 4 Uyu munsi muviriyeyo, ni mu kwezi kwa Abibu. 5 Yehova namara kubageza mu gihugu cy’Abanyakanani n’Abaheti n’Abamori n’Abahivi n’Abayebusi, igihugu yarahiye ba sokuruza ko azabaha, igihugu gitemba amata n’ubuki, muzakomeze kujya mukora uyu muhango muri uku kwezi. 6 Mu minsi irindwi muzajye murya imigati idasembuwe, maze ku munsi wa karindwi mwizihirize Yehova umunsi mukuru. 7 Muzajye murya imigati idasembuwe muri iyo minsi irindwi. Ntihakagire ikintu gisembuwe kiboneka muri mwe, kandi ntihakagire umusemburo uboneka mu gihugu cyanyu cyose. 8 Kuri uwo munsi muzabwire abana banyu muti ‘byatewe n’ibyo Yehova yadukoreye igihe twavaga muri Egiputa.’ 9 Bizababere nk’ikimenyetso ku kuboko kwanyu n’urwibutso hagati y’amaso yanyu, kugira ngo amategeko ya Yehova abe mu kanwa kanyu, kuko Yehova yabakuje muri Egiputa ukuboko gukomeye. 10 Kandi uko umwaka utashye muzajye mukora uyu muhango mu gihe cyawo cyagenwe.

11 “Yehova nabageza mu gihugu cy’Abanyakanani nk’uko yabibarahiye mwe na ba sokuruza, namara kukibaha, 12 muzegurire Yehova uburiza bwose, abahungu banyu bose b’imfura n’uburiza bw’amatungo yanyu. Iby’igitsina gabo byose ni ibya Yehova. 13 Uburiza bw’indogobe bwose mujye mubucunguza intama, kandi nimutabucungura mujye mubuvuna ijosi. Buri muhungu wese w’imfura mu bahungu banyu muzajye mumucungura.

14 “Nyuma yaho, abana banyu nibababaza bati ‘ibyo bisobanura iki?’ Muzajye mubabwira muti ‘Yehova yadukuje muri Egiputa imbaraga z’ukuboko kwe, adukura mu nzu y’uburetwa. 15 Farawo yarinangiye yanga kutureka ngo tugende, maze Yehova yica imfura zose zo mu gihugu cya Egiputa, uhereye ku mfura y’umuntu ukageza ku buriza bw’amatungo. Ni cyo gituma dutambira Yehova uburiza bwose bw’igitsina gabo, n’abahungu bacu b’imfura tukabacungura.’ 16 Bizababere nk’ikimenyetso ku kuboko kwanyu kandi bizababere nk’agashumi kambarwa mu ruhanga, kuko Yehova yadukuje muri Egiputa imbaraga z’ukuboko kwe.”

17 Igihe Farawo yarekaga ubwo bwoko ngo bugende, Imana ntiyabunyujije mu nzira yo mu gihugu cy’Abafilisitiya nubwo yari iy’ubusamo, kuko Imana yavugaga iti “aba bantu batazahura n’intambara bakicuza maze bagasubira muri Egiputa.” 18 Nuko Imana irabazengurutsa, ibanyuza inzira ndende yo mu butayu bwo ku Nyanja Itukura. Ariko Abisirayeli bavuye muri Egiputa biremye inteko nk’ingabo zigiye ku rugamba. 19 Mose yajyanye amagufwa ya Yozefu, kuko yari yararahije Abisirayeli akomeje ati “Imana izabitaho rwose, kandi nimuva muri iki gihugu muzajyane amagufwa yanjye.” 20 Bava i Sukoti bakambika muri Etamu ku rubibi rw’ubutayu.

21 Ku manywa Yehova yabagendaga imbere mu nkingi y’igicu kugira ngo abayobore inzira, naho nijoro akabagenda imbere mu nkingi y’umuriro kugira ngo abamurikire, bashobore kugenda ku manywa na nijoro. 22 Iyo nkingi y’igicu ntiyavaga imbere yabo ku manywa, kandi inkingi y’umuriro ntiyavaga imbere yabo nijoro.

Kuva  14 : 1 - 31

14 Yehova abwira Mose ati 2 “bwira Abisirayeli basubire inyuma bakambike imbere y’i Pihahiroti hagati ya Migidoli n’inyanja, ahateganye n’i Bayali-Sefoni. Abe ari ho mukambika, iruhande rw’inyanja. 3 Hanyuma Farawo azavuga iby’Abisirayeli ati ‘barazerera mu gihugu bayobagurika, bazimiriye mu butayu.’ 4 Nzareka Farawo yinangire umutima kandi azabakurikira rwose, ariko nzihesha ikuzo binyuze kuri Farawo n’ingabo ze zose; kandi Abanyegiputa bazamenya ko ndi Yehova.” Nuko babigenza batyo.

5 Hanyuma babwira umwami wa Egiputa ko Abisirayeli bacitse. Farawo n’abagaragu be bahita bicuza icyatumye barekura Abisirayeli, maze baravuga bati “ibyo twakoze ni ibiki ko twaretse Abisirayeli bakagenda ntibakomeze kuba imbata zacu?” 6 Nuko ategura amagare ye y’intambara maze ajyana n’abantu be. 7 Afata amagare magana atandatu yatoranyijwe, n’andi magare yose ya Egiputa, ashyira n’abarwanyi muri buri gare. 8 Uko ni ko Yehova yaretse Farawo umwami wa Egiputa akinangira umutima, maze agakurikira Abisirayeli igihe bavaga muri Egiputa bashyize ukuboko hejuru.* 9 Nuko Abanyegiputa barabakurikira n’amagare yose ya Farawo akururwa n’amafarashi, n’abarwanira ku mafarashi be n’ingabo ze zose, babasanga aho bari bakambitse ku nyanja, hafi y’i Pihahiroti hateganye n’i Bayali-Sefoni.

10 Farawo ageze hafi yabo, bubura amaso babona Abanyegiputa babakurikiye. Nuko Abisirayeli bashya ubwoba maze batangira gutakambira Yehova. 11 Babwira Mose bati “mbese watuzanye gupfira hano mu butayu kubera ko muri Egiputa hatabayo imva? Ibyo wadukoreye ni ibiki, kubona udukura muri Egiputa? 12 Si byo twakubwiraga tukiri muri Egiputa tuti ‘tureke dukorere Abanyegiputa’? Kuko ibyiza ari uko twakorera Abanyegiputa kuruta uko twapfira mu butayu.” 13 Nuko Mose abwira Abisirayeli ati “ntimugire ubwoba. Muhagarare mushikamye mwirebere ukuntu Yehova ari bubakize uyu munsi. Kuko Abanyegiputa mureba uyu munsi mutazongera kubabona! Oya, ntimuzongera kubabona ukundi. 14 Yehova ubwe ni we uri bubarwanirire, mwe mwicecekere gusa.”

15 Yehova abwira Mose ati “ni iki gituma mukomeza kuntakambira? Bwira Abisirayeli bahaguruke bagende. 16 Naho wowe, uzamure inkoni yawe maze urambure ukuboko kwawe hejuru y’inyanja uyigabanyemo kabiri, kugira ngo Abisirayeli banyure mu nyanja ku butaka bwumutse. 17 Nanjye ndareka Abanyegiputa binangire umutima babakurikire, kugira ngo niheshe ikuzo binyuze kuri Farawo n’ingabo ze zose n’amagare ye y’intambara n’abarwanira ku mafarashi be. 18 Abanyegiputa bazamenya ko ndi Yehova igihe nzihesha ikuzo binyuze kuri Farawo n’amagare ye y’intambara n’abarwanira ku mafarashi be.”

19 Nuko umumarayika w’Imana y’ukuri wagendaga imbere y’Abisirayeli arahava ajya inyuma yabo, na ya nkingi y’igicu iva imbere yabo ibajya inyuma. 20 Yitambika hagati y’Abanyegiputa n’Abisirayeli. Ku ruhande rumwe, yari igicu kirimo umwijima. Ku rundi ruhande, yakomeje kumurika nijoro. Iryo joro ryose Abanyegiputa ntibegera Abisirayeli.

21 Mose arambura ukuboko kwe hejuru y’inyanja, maze muri iryo joro ryose Yehova ahuhisha umuyaga ukomeye uturutse iburasirazuba, atangira gusubiza inyanja inyuma kandi indiba y’inyanja ayihindura ubutaka bwumutse, nuko amazi yigabanyamo kabiri. 22 Hanyuma Abisirayeli banyura mu nyanja ku butaka bwumutse, amazi ameze nk’inkuta zibakikije iburyo n’ibumoso. 23 Abanyegiputa barabakurikira, maze amafarashi ya Farawo yose n’amagare ye y’intambara n’abarwanira ku mafarashi be biroha mu nyanja barabakurikira. 24 Bigeze mu rukerera, Yehova atangira kwitegereza Abanyegiputa ari muri ya nkingi y’umuriro n’igicu, maze atera urujijo mu ngabo z’Abanyegiputa. 25 Akura inziga ku magare yabo, ku buryo bayatwaraga bibagoye cyane. Abanyegiputa baravuga bati “nimuze duhunge twe kwegera Abisirayeli kuko Yehova abarwanirira, akarwanya Abanyegiputa.”

26 Hanyuma Yehova abwira Mose ati “rambura ukuboko kwawe hejuru y’inyanja kugira ngo amazi agaruke arengere Abanyegiputa n’amagare yabo y’intambara n’abarwanira ku mafarashi.” 27 Mose ahita arambura ukuboko kwe hejuru y’inyanja, maze ahagana mu gitondo inyanja itangira gusubira mu mwanya wayo. Hagati aho Abanyegiputa barahungaga ngo badahura na yo, ariko Yehova akunkumurira Abanyegiputa mu nyanja. 28 Amazi akomeza kugaruka mu mwanya wayo. Amaherezo arengera amagare y’intambara n’abarwanira ku mafarashi bose bo mu ngabo za Farawo, bari biroshye mu nyanja bakurikiye Abisirayeli. Nta n’umwe muri bo warokotse.

29 Abisirayeli bo bagenda mu nyanja ku butaka bwumutse, amazi ameze nk’inkuta zibakikije iburyo n’ibumoso. 30 Uko ni ko uwo munsi Yehova yakijije Abisirayeli amaboko y’Abanyegiputa, maze Abisirayeli babona imirambo y’Abanyegiputa ku nkombe y’inyanja. 31 Nanone Abisirayeli bibonera ukuboko gukomeye Yehova yakoresheje arwanya Abanyegiputa, nuko batinya Yehova kandi bizera Yehova n’umugaragu we Mose.

^ Kuva 14:8 Kv 14:8


 Bisobanura ko Abisirayeli bagiye bemye, bafite imbaraga kandi banesheje.



Kuva  15 : 1 - 27

15 Icyo gihe Mose n’Abisirayeli baririmbira Yehova iyi ndirimbo bagira bati
“Ndaririmbira Yehova kuko yashyizwe hejuru cyane.
Yaroshye mu nyanja ifarashi n’uyigenderaho.

 2 Yah ni we mbaraga zanjye n’ubushobozi bwanjye, kuko ari we gakiza kanjye.
Ni we Mana yanjye nzajya musingiza, ni we Mana ya data, kandi nzamushyira hejuru cyane.

 3 Yehova ni intwari mu ntambara. Yehova ni ryo zina rye.

 4 Yaroshye mu nyanja ingabo za Farawo n’amagare ye y’intambara,
Kandi abarwanyi be b’intwari barohamye mu Nyanja Itukura.

 5 Barengewe n’umuhengeri; bamanutse nk’ibuye bagera imuhengeri.

 6 Yehova, ukuboko kwawe kw’iburyo gufite imbaraga zihebuje,
Yehova, ukuboko kwawe kw’iburyo gushobora kujanjagura umwanzi.

 7 Urakomeye cyane, ushobora gukubita hasi abakwigomekaho;
Wohereza uburakari bwawe bugurumana, bukabatwika bagakongoka nk’ibikenyeri.

 8 Umwuka uva mu mazuru yawe watumye amazi yirundarunda,
Ahagarara nk’urugomero;
Amazi asuma avurira imuhengeri mu nyanja.

 9 Umwanzi yaravuze ati ‘nzabakurikira! Nzabafata!
Nzagabanya iminyago! Ubugingo bwanjye buzahaga!
Nzakura inkota yanjye! Ukuboko kwanjye kuzabirukana!’

10 Wahuhishije umwuka wawe, inyanja irabarengera;
Barohamye nk’intosho y’icyuma mu mazi ateye ubwoba.

11 Yehova, mu mana zose ni iyihe ihwanye nawe?
Ni iyihe ihwanye nawe, ko wera bihebuje?
Ni wowe ukwiriye gutinywa no kuririmbirwa indirimbo zo kugusingiza, wowe ukora ibitangaza.

12 Warambuye ukuboko kwawe kw’iburyo, isi irabamira.

13 Ineza yawe yuje urukundo ni yo yatumye uyobora abo wacunguye;
Imbaraga zawe ni zo uzabayoboza ubajyane mu buturo bwawe bwera.

14 Abantu bazabyumva bahinde umushyitsi;
Abatuye mu Bufilisitiya bazafatwa n’ibise.

15 Icyo gihe abatware bo muri Edomu bazahagarika umutima;

Abategetsi b’abanyagitugu b’i Mowabu bazahinda umushyitsi.
Abatuye i Kanani bose bazacika intege.

16 Bazafatwa n’ubwoba batinye.
Bazahagarara batanyeganyega nk’ibuye bitewe no gukomera k’ukuboko kwawe,
Yehova, kugeza aho ubwoko bwawe buzaba bumaze gutambuka,
Kugeza aho ubwoko wiremeye buzaba bumaze gutambuka.

17 Uzabazana ubatere mu musozi w’umurage wawe,
Yehova, uzabashyira ahantu witeguriye ngo uhature,
Yehova, uzabashyira mu rusengero rwawe, rwashyizweho n’amaboko yawe.

18 Yehova azaba umwami ibihe bitarondoreka, ndetse iteka ryose.

19 Igihe amafarashi ya Farawo n’amagare ye y’intambara n’abarwanira ku mafarashi be bajyaga mu nyanja,
Yehova yagaruye amazi y’inyanja arabarengera,
Ariko Abisirayeli bo bagendaga mu nyanja ku butaka bwumutse.”

20 Nuko umuhanuzikazi Miriyamu, mushiki wa Aroni, afata ishako maze abagore bose basohokana na we bafite amashako, babyina. 21 Abagabo barateraga Miriyamu akikiriza ati

“Muririmbire Yehova kuko yashyizwe hejuru cyane.
Yaroshye mu nyanja ifarashi n’uyigenderaho.”

22 Hanyuma Mose avana Abisirayeli ku Nyanja Itukura berekeza mu butayu bwa Shuri, bagenda iminsi itatu mu butayu ariko ntibabona amazi. 23 Amaherezo bagera i Mara, ariko ntibashobora kunywa amazi y’i Mara kuko yashariraga. Ni cyo cyatumye ahita Mara. 24 Abantu batangira kwitotombera Mose bati “turanywa iki?” 25 Nuko atakira Yehova. Yehova amwereka igiti, maze Mose akijugunya mu mazi, amazi ahita aba meza.

Aho ngaho ni ho Imana yabashyiriyeho itegeko n’ihame ryari kuzajya rishingirwaho mu kubacira urubanza, kandi irabagerageza. 26 Irababwira iti “nimwumvira ijwi rya Yehova Imana yanyu mudaciye ku ruhande maze mugakora ibyo gukiranuka mu maso ye, mukumvira amategeko ye kandi mugakomeza amabwiriza ye yose, nta ndwara n’imwe nzabateza mu zo nateje Abanyegiputa, kuko ndi Yehova ubakiza.”

27 Hanyuma bagera muri Elimu, ahari amasoko cumi n’abiri y’amazi n’ibiti by’imikindo mirongo irindwi. Nuko bakambika hafi y’amazi.

Kuva  16 : 1 - 36

16 Nyuma yaho bava muri Elimu, amaherezo iteraniro ryose ry’Abisirayeli rigera mu butayu bwa Sini buri hagati ya Elimu na Sinayi. Hari ku munsi wa cumi n’itanu w’ukwezi kwa kabiri uhereye igihe baviriye muri Egiputa.

2 Iteraniro ryose ry’Abisirayeli ritangira kwitotombera Mose na Aroni mu butayu. 3 Abisirayeli bakomeza kubabwira bati “iyaba ukuboko kwa Yehova kwaratwiciye mu gihugu cya Egiputa igihe twicaraga ku nkono z’inyama, igihe twaryaga imigati tugahaga, kuko mwadukuyeyo mukatuzana muri ubu butayu kugira ngo mwicishe inzara iri teraniro ryose.”

4 Nuko Yehova abwira Mose ati “ngiye kuboherereza ibyokurya bivuye mu ijuru bigwe nk’imvura, abantu bajye basohoka, buri wese atoragure ibyo akeneye buri munsi, kugira ngo mbagerageze menye niba bazagendera mu mategeko yanjye cyangwa niba batazayagenderamo. 5 Ku munsi wa gatandatu bajye bategura ibyo bajyana mu rugo, kandi bizabe bikubye kabiri ibyo bari basanzwe batoragura buri munsi.”

6 Nuko Mose na Aroni babwira Abisirayeli bose bati “nimugoroba muri bumenye rwose ko Yehova ari we wabakuye mu gihugu cya Egiputa. 7 Kandi ejo mu gitondo muzabona ikuzo rya Yehova, kuko yumvise kwitotomba kwanyu mwitotombera Yehova. Ubundi se twe turi iki byatuma mutwitotombera?” 8 Mose akomeza kubabwira ati “ibyo muri bubimenye Yehova nabaha inyama zo kurya nimugoroba n’ejo mu gitondo akabaha ibyokurya mugahaga, kuko Yehova yumvise kwitotomba kwanyu mumwitotombera. Twe nta cyo turi cyo. Si twe mwitotombera, ahubwo ni Yehova mwitotombera.”

9 Mose abwira Aroni ati “bwira iteraniro ryose ry’Abisirayeli uti ‘nimwigire hafi imbere ya Yehova kuko yumvise kwitotomba kwanyu.’” 10 Nuko Aroni akimara kuvugana n’iteraniro ryose ry’Abisirayeli, barahindukira bareba mu butayu, maze ikuzo rya Yehova riboneka mu gicu.

11 Yehova yongera kubwira Mose ati 12 “numvise kwitotomba kw’Abisirayeli. Babwire uti ‘ku mugoroba muri burye inyama, kandi ejo mu gitondo muzarya imigati muhage; kandi muzamenya rwose ko ndi Yehova Imana yanyu.’”

13 Nuko nimugoroba inturumbutsi ziraza zizimagiza inkambi, kandi mu gitondo ikime cyari cyatonze gikikije inkambi. 14 Amaherezo icyo kime gishiraho, maze babona mu butayu utuntu duto tworohereye tumeze nk’urubura ruri hasi. 15 Abisirayeli babibonye barabazanya bati “ibi ni ibiki?” Kuko batari bazi ibyo ari byo. Nuko Mose arababwira ati “ni ibyokurya Yehova yabahaye. 16 Uku ni ko Yehova yategetse ati ‘nimutoragureho, buri wese ahuje n’ibyo ashobora kurya. Muzajye mufata omeri* imwe kuri buri muntu mukurikije umubare w’abantu buri wese afite mu ihema rye.’” 17 Abisirayeli babigenza batyo; barabitoragura, bamwe batoragura byinshi abandi batoragura bike. 18 Iyo babipimishaga omeri, uwatoraguye byinshi ntiyagiraga ibisaga, kandi uwatoraguye bike ntiyatubirwaga. Babitoraguraga bahuje n’ibyo buri wese ashobora kurya.

19 Hanyuma Mose arababwira ati “ntihagire ubiraza ngo bigeze mu gitondo.” 20 Ariko ntibumvira Mose. Abantu bamwe barabiraza bigeza mu gitondo maze bigwa inyo biranuka, bituma Mose abarakarira. 21 Nuko bakajya babitoragura buri gitondo, buri wese ahuje n’ibyo ashobora kurya. Iyo izuba ryavaga cyane byarayengaga.

22 Ku munsi wa gatandatu batoragura ibikubye kabiri ibyo bari basanzwe batoragura, ni ukuvuga omeri ebyiri ku muntu. Nuko abatware b’iteraniro bose baraza babibwira Mose. 23 Arababwira ati “uku ni ko Yehova yavuze: ejo ni igihe cyo kwizihiza isabato, isabato yera ya Yehova. Icyo mwotsa mucyotse, icyo muteka mugiteke, ibisigara byose mubyibikire bizageze mu gitondo.” 24 Nuko barabibika bigeza mu gitondo nk’uko Mose yari yabategetse, kandi ntibyanuka cyangwa ngo bigwe inyo. 25 Hanyuma Mose aravuga ati “mubirye uyu munsi kuko uyu munsi ari isabato ya Yehova. Uyu munsi nta byo muri bubone mu gasozi. 26 Muzajye mubitoragura mu minsi itandatu, ariko umunsi wa karindwi ni isabato. Kuri uwo munsi ntibizajya biboneka.” 27 Icyakora hari bamwe bagiye kubitoragura ku munsi wa karindwi, ariko ntibabibona.

28 Nuko Yehova abwira Mose ati “muzageza he mwanga kumvira amabwiriza n’amategeko yanjye? 29 Mumenye neza ko Yehova yabahaye isabato. Ni cyo gituma ku munsi wa gatandatu abaha ibyokurya by’iminsi ibiri. Buri wese ajye aguma iwe. Ntihakagire umuntu uva iwe ku munsi wa karindwi.” 30 Maze abantu batangira kujya bizihiza isabato ku munsi wa karindwi.

31 Nuko Abisirayeli babyita “manu.” Yari umweru isa n’utubuto tw’agati kitwa gadi, kandi yaryohaga nk’utugati turimo ubuki. 32 Mose aravuga ati “uku ni ko Yehova yategetse ati ‘mufate manu yuzuye omeri imwe muyibikire abazabakomokaho mu bihe bizaza, kugira ngo bazarebe ibyokurya nabagaburiye mu butayu igihe nabakuraga mu gihugu cya Egiputa.’” 33 Nuko Mose abwira Aroni ati “fata urwabya ushyiremo manu yuzuye omeri, maze urushyire imbere ya Yehova kugira ngo ibikirwe abazabakomokaho mu bihe bizaza.” 34 Aroni abigenza nk’uko Yehova yategetse Mose, ashyira iyo manu imbere y’Igihamya kugira ngo ibikwe. 35 Nuko Abisirayeli bamara imyaka mirongo ine barya manu, kugeza igihe bagereye mu gihugu gituwe. Bakomeje kurya manu kugeza igihe bagereye ku rugabano rw’igihugu cy’i Kanani. 36 Omeri imwe ingana na kimwe cya cumi cya efa.*

^ Kuva 16:16 Kv 16:16


 Omeri ni urugero rw’itwara. Reba Umugereka wa 11.

^ Kuva 16:36 Kv 16:36


 Efa ni urugero rw’itwara. Reba Umugereka wa 11.



Kuva  17 : 1 - 16

17 Nuko iteraniro ryose ry’Abisirayeli riva mu butayu bwa Sini, bagenda bakambika nk’uko Yehova yabategekaga, amaherezo bagera i Refidimu bakambikayo. Ariko aho ngaho nta mazi yo kunywa abantu bari bafite.

2 Abantu batonganya Mose bavuga bati “duhe amazi yo kunywa.” Ariko Mose arababwira ati “murantonganyiriza iki? Kuki mukomeza kugerageza Yehova?” 3 Abantu bakomeza kugira inyota kandi bakomeza kwitotombera Mose bavuga bati “kuki wadukuye muri Egiputa? Ese kwari ukugira ngo utwicishe inyota, twe n’abana bacu n’amatungo yacu?” 4 Hanyuma Mose atakira Yehova ati “aba bantu ndabagenza nte? Harabura gato bakantera amabuye!”

5 Nuko Yehova abwira Mose ati “jya imbere y’abantu, ujyane na bamwe mu bakuru b’Abisirayeli, witwaje inkoni yawe wakubitishije uruzi rwa Nili. Uyifate mu ntoki ugende, 6 nanjye nzahagarara imbere yawe ku rutare rw’i Horebu. Uzakubite urwo rutare, na rwo ruzavamo amazi abantu bayanywe.” Nuko Mose abigenza atyo abakuru b’Abisirayeli babireba. 7 Aho hantu Mose ahita Masa na Meriba bitewe n’uko Abisirayeli bamutonganyije kandi bakagerageza Yehova, bavuga bati “ese Yehova ari kumwe natwe cyangwa ntari kumwe natwe?”

8 Abamaleki baraza bagaba igitero ku Bisirayeli i Refidimu. 9 Nuko Mose abwira Yosuwa ati “dutoranyirize abagabo ujyane na bo kurwanya Abamaleki. Ejo nzahagarara ku mpinga y’umusozi mfashe mu ntoki inkoni y’Imana y’ukuri.” 10 Yosuwa akora nk’uko Mose yamutegetse, ajya kurwanya Abamaleki. Mose na Aroni na Huri na bo barazamuka bajya mu mpinga y’umusozi.

11 Iyo Mose yazamuraga amaboko, Abisirayeli baraneshaga, ariko yayamanura Abamaleki bakanesha. 12 Amaboko ya Mose amaze kuruha, bamuzanira ibuye aryicaraho, maze Aroni na Huri bafata amaboko ye, umwe ari ku ruhande rumwe undi ku rundi, ku buryo amaboko ye yahamye hamwe kugeza izuba rirenze. 13 Nuko Yosuwa atsinda Abamaleki n’abari kumwe na bo, abicisha inkota.

14 Yehova abwira Mose ati “ibyo ubyandike mu gitabo bizabe urwibutso, kandi ubibwire Yosuwa uti ‘nzatsemba Abamaleki, kandi ntibazongera kwibukwa ukundi munsi y’ijuru.’” 15 Nuko Mose yubaka igicaniro maze acyita Yehova-Nisi, 16 aravuga ati “Yehova azarwanya Abamaleki iteka ryose, kubera ko barwanyije intebe y’ubwami ya Yah.”

Kuva  18 : 1 - 27

18 Yetiro umutambyi w’i Midiyani, sebukwe wa Mose, yumva ibyo Imana yakoreye Mose n’ubwoko bwayo bw’Abisirayeli byose, uko Yehova yakuye Abisirayeli muri Egiputa. 2 Nuko Yetiro, sebukwe wa Mose, afata Zipora umugore wa Mose, kuko Mose yari yaramwohereje iwabo, 3 afata n’abahungu ba Zipora bombi. Umwe muri bo Mose yamwise Gerushomu avuga ati “ni ukubera ko nabaye umwimukira mu gihugu cy’amahanga.” 4 Undi yamwise Eliyezeri avuga ati “ni ukubera ko Imana ya data ari yo imfasha, kuko yankijije inkota ya Farawo.”

5 Nuko Yetiro sebukwe wa Mose ajyana abahungu ba Mose n’umugore we asanga Mose mu butayu aho yari akambitse, ku musozi w’Imana y’ukuri. 6 Atuma kuri Mose ati “jyewe sobukwe Yetiro nje aho uri, kandi nzanye n’umugore wawe n’abahungu be bombi.” 7 Mose abyumvise ahita ajya gusanganira sebukwe, amwikubita imbere maze aramusoma. Nuko batangira kubazanya amakuru, barangije binjira mu ihema.

8 Mose atekerereza sebukwe ibyo Yehova yakoreye Farawo n’Abanyegiputa byose abahora Abisirayeli, n’ingorane zose bahuye na zo mu rugendo, nyamara Yehova akajya abarokora. 9 Yetiro ashimishwa cyane n’ibyiza byose Yehova yakoreye Abisirayeli, kubona yarabarokoye akabakura mu maboko y’Abanyegiputa. 10 Nuko Yetiro aravuga ati “Yehova nasingizwe, we wabarokoye akabakura mu maboko y’Abanyegiputa, akabakiza ukuboko kwa Farawo, kandi akarokora ubwoko bwe akabuvana mu maboko y’Abanyegiputa. 11 Ubu noneho menye ko Yehova akomeye kuruta izindi mana zose mpereye ku byo Abanyegiputa bakoreye Abisirayeli babitewe n’ubwibone.” 12 Hanyuma Yetiro, sebukwe wa Mose, azana igitambo gikongorwa n’umuriro n’ibindi bitambo byo gutambira Imana. Nuko Aroni n’abakuru b’Abisirayeli bose baza gusangirira na sebukwe wa Mose imbere y’Imana y’ukuri.

13 Bukeye bwaho Mose aricara nk’uko byari bisanzwe, kugira ngo acire abantu imanza, kandi abantu bahoraga bahagaze imbere ya Mose kuva mu gitondo kugeza nimugoroba. 14 Sebukwe wa Mose abonye ibyo yakoreraga abantu byose, aramubaza ati “uwo murimo ukorera abantu ni bwoko ki? Kuki ukomeza kwicara wenyine maze abantu bose bakaza bagahagarara imbere yawe kuva mu gitondo kugeza nimugoroba?” 15 Mose asubiza sebukwe ati “ni uko abantu bakomeza kuza aho ndi ngo mbabarize Imana. 16 Iyo bafite urubanza, bararunzanira nkabakiranura, kandi nkabamenyesha imyanzuro y’Imana y’ukuri n’amategeko yayo.”

17 Sebukwe wa Mose aramubwira ati “uburyo ukoresha si bwiza. 18 Uzinaniza, unanize n’aba bantu muri kumwe, kuko uyu murimo ukora urenze ubushobozi bwawe. Ntushobora kuwukora wenyine. 19 None rero, ntega amatwi nkugire inama, kandi Imana izabana nawe. Wowe ukomeze kujya uhagararira abantu imbere y’Imana y’ukuri, kandi uzajye uzana imanza zabo imbere yayo. 20 Ujye ubaburira ubamenyeshe amabwiriza n’amategeko, kandi ujye ubamenyesha inzira bagomba kugenderamo n’ibyo bagomba gukora. 21 Ariko utoranye mu bantu bose abagabo bashoboye, batinya Imana, abagabo biringirwa, badakunda inyungu zishingiye ku buhemu, ubagire abatware ba rubanda. Bamwe batware igihumbi igihumbi, abandi batware ijana ijana, abandi mirongo itanu mirongo itanu, abandi icumi icumi. 22 Bajye bacira abantu imanza igihe cyose bibaye ngombwa. Bajye bakuzanira imanza zikomeye, ariko imanza zoroheje bo ubwabo bajye bazica. Iyorohereze imirimo, maze na bo bajye bagufasha kwikorera uwo mutwaro. 23 Nubigenza utyo, kandi Imana ikaba ibigutegeka, uzashobora gusohoza uyu murimo, n’aba bantu bose bazajya basubira iwabo amahoro.”

24 Mose ahita yumvira inama ya sebukwe, akora ibyo yamubwiye byose. 25 Nuko Mose atoranya mu Bisirayeli bose abagabo bashoboye maze abagira abatware ba rubanda. Bamwe batwara igihumbi igihumbi, abandi batwara ijana ijana, abandi mirongo itanu mirongo itanu, abandi icumi icumi. 26 Baciraga abantu imanza igihe cyose byabaga ari ngombwa. Imanza zikomeye zose bazizaniraga Mose, ariko imanza zose zoroheje ni bo ubwabo bazicaga. 27 Hanyuma Mose asezerera sebukwe, maze aragenda asubira mu gihugu cye.

Kuva  19 : 1 - 25

19 Mu kwezi kwa gatatu nyuma y’aho Abisirayeli baviriye mu gihugu cya Egiputa, kuri uwo munsi, bagera mu butayu bwa Sinayi. 2 Abisirayeli bava i Refidimu bagera mu butayu bwa Sinayi maze bakambika muri ubwo butayu, imbere y’umusozi.

3 Mose arazamuka asanga Imana y’ukuri, maze Yehova ari kuri uwo musozi aramuhamagara aramubwira ati “ubwire ab’inzu ya Yakobo, ari bo Bisirayeli uti 4 ‘mwiboneye ibyo nakoreye Abanyegiputa, kugira ngo mbatware ku mababa yanjye nka kagoma mbazane aho ndi mube abanjye. 5 None rero, nimwumvira ijwi ryanjye mudaca ku ruhande kandi mugakomeza isezerano ryanjye, muzaba umutungo wanjye bwite natoranyije mu bandi bantu bose, kuko isi yose ari iyanjye. 6 Kandi muzambera ubwami bw’abatambyi n’ishyanga ryera.’ Ayo ni yo magambo uzabwira Abisirayeli.”

7 Nuko Mose araza ahamagara abakuru b’ubwo bwoko ababwira amagambo yose Yehova yamutegetse. 8 Hanyuma abantu bose basubiriza icyarimwe bati “ibyo Yehova yavuze byose tuzabikora.” Mose ahita asubirayo abwira Yehova amagambo abantu bavuze. 9 Yehova abwira Mose ati “dore ndaza aho uri ndi mu gicu cyijimye kugira ngo nimvugana nawe abantu bumve maze bazahore bakwizera.” Hanyuma Mose abwira Yehova amagambo abantu bavuze.

10 Yehova abwira Mose ati “sanga abantu, ubeze uyu munsi n’ejo, kandi bamese imyenda yabo. 11 Ku munsi wa gatatu bazabe biteguye kuko kuri uwo munsi Yehova azamanuka akaza imbere y’abantu bose ku musozi wa Sinayi. 12 Uzabashyirireho urugabano, ubabwire uti ‘mwirinde ntihagire uzamuka uyu musozi kandi ntihagire ukoza ikirenge ku rugabano rwawo. Umuntu wese uzakoza ikirenge kuri uyu musozi azicwe. 13 Ntihazagire umukoraho kuko azicishwa amabuye cyangwa akaraswa. Itungo rizawukandagiraho ntirizabeho, n’umuntu uzawukozaho ikirenge ntazabeho.’ Ihembe ry’intama nirivuzwa bazazamuke bigire hafi y’uyu musozi.”

14 Nuko Mose amanuka kuri uwo musozi asanga abantu atangira kubeza, na bo bamesa imyenda yabo. 15 Nuko abwira abantu ati “ku munsi wa gatatu muzabe mwiteguye kandi abagabo ntibazegere abagore babo.”

16 Nuko ku munsi wa gatatu mu gitondo, inkuba zirakubita n’imirabyo irarabya, kandi igicu gifatanye kibudika kuri uwo musozi, humvikana n’ijwi rirenga ry’ihembe, ku buryo abantu bose bari mu nkambi batangiye guhinda umushyitsi. 17 Mose avana abantu mu nkambi ngo bajye guhura n’Imana y’ukuri, baraza bahagarara munsi y’uwo musozi. 18 Nuko umusozi wose wa Sinayi ucumba umwotsi bitewe n’uko Yehova yawumanukiyeho ari mu muriro. Umwotsi wawo ukomeza kuzamuka umeze nk’umwotsi w’itanura, kandi uwo musozi wose waratigitaga cyane. 19 Ijwi ry’ihembe rikomeza kwiyongera, rirushaho kurangurura cyane, maze Mose atangira kuvuga, Imana y’ukuri na yo imusubiza mu ijwi ryumvikana.

20 Nuko Yehova amanukira ku musozi wa Sinayi mu mpinga yawo. Yehova ahamagara Mose ngo aze mu mpinga y’uwo musozi, maze Mose arazamuka. 21 Yehova abwira Mose ati “manuka uburire abantu ko batagomba kuzamuka ngo baze aho Yehova ari bashaka kumureba, bigatuma abenshi muri bo bapfa. 22 Kandi n’abatambyi begera Yehova buri gihe biyeze kugira ngo Yehova atabasukaho uburakari bwe.” 23 Nuko Mose abwira Yehova ati “abantu ntibashobora kuzamuka ngo bajye ku musozi wa Sinayi kuko wowe ubwawe watuburiye ukatubwira uti ‘mushyire urugabano ku musozi kandi muweze.’” 24 Ariko Yehova aramubwira ati “manuka ugende maze uzamukane na Aroni, ariko ntihagire abatambyi n’abandi bantu bazamuka ngo baze aho Yehova ari kugira ngo atabasukaho uburakari bwe.” 25 Nuko Mose aramanuka asanga abantu arabibabwira.

Kuva  20 : 1 - 26

20 Nuko Imana ivuga aya magambo yose iti

2 “Ndi Yehova Imana yawe yagukuye mu gihugu cya Egiputa, mu nzu y’uburetwa. 3 Ntukagire izindi mana mu maso yanjye.

4 “Ntukiremere igishushanyo kibajwe cyangwa ishusho isa n’ikintu cyose kiri hejuru mu ijuru cyangwa ikiri hasi ku isi cyangwa ikiri mu mazi yo ku isi. 5 Ntukabyikubite imbere, ntukabikorere, kuko jyewe Yehova Imana yawe ndi Imana ishaka ko umuntu ayiyegurira nta kindi ayibangikanyije na cyo. Mpanira abana icyaha cya ba se, kugeza ku buzukuru n’abuzukuruza b’abanyanga. 6 Ariko abankunda bagakomeza amategeko yanjye, mbagaragariza ineza yuje urukundo kugeza ku buzukuruza babo b’ibihe igihumbi.

7 “Ntugakoreshe izina rya Yehova Imana yawe mu buryo budakwiriye, kuko Yehova atazabura guhana umuntu wese ukoresha izina rye mu buryo budakwiriye.

8 “Ujye wibuka umunsi w’isabato, uweze. 9 Ujye ukora imirimo yawe yose mu minsi itandatu. 10 Ariko umunsi wa karindwi ni uwo kwizihiriza Yehova Imana yawe isabato. Ntukagire umurimo uwo ari wo wose uwukoraho, yaba wowe cyangwa umuhungu wawe cyangwa umukobwa wawe cyangwa umugaragu wawe cyangwa umuja wawe cyangwa itungo ryawe cyangwa umwimukira uri iwanyu. 11 Kuko mu minsi itandatu Yehova yaremye ijuru n’isi n’inyanja n’ibibirimo byose, agatangira kuruhuka ku munsi wa karindwi. Ni cyo cyatumye Yehova aha umugisha umunsi w’isabato akaweza.

12 “Wubahe so na nyoko kugira ngo urame iminsi myinshi mu gihugu Yehova Imana yawe igiye kuguha.

13 “Ntukice.

14 “Ntugasambane.

15 “Ntukibe.

16 “Ntugashinje ibinyoma mugenzi wawe.

17 “Ntukifuze inzu ya mugenzi wawe. Ntukifuze umugore wa mugenzi wawe, cyangwa umugaragu we cyangwa umuja we cyangwa ikimasa cye cyangwa indogobe ye cyangwa ikindi kintu cyose cya mugenzi wawe.”

18 Icyo gihe abantu bose bumvaga inkuba n’ijwi ry’ihembe, kandi bakabona imirabyo n’umusozi ucumba umwotsi. Abantu babibonye bahinda umushyitsi bahagarara kure. 19 Babwira Mose bati “uzajye uvugana natwe, natwe tuzajya tugutega amatwi; ariko Imana ntizavugane natwe tutazapfa.” 20 Nuko Mose abwira abantu ati “ntimugire ubwoba kuko Imana y’ukuri yazanywe no kubagerageza kugira ngo mujye mukomeza kuyitinya, bitume mudakora icyaha.” 21 Abantu bakomeza guhagarara kure, naho Mose yegera cya gicu cyijimye, aho Imana y’ukuri yari iri.

22 Hanyuma Yehova abwira Mose ati “ubwire Abisirayeli uti ‘mwe ubwanyu mwiboneye ko navuganye namwe ndi mu ijuru. 23 Ntimugakore imana z’ifeza ngo mumbangikanye na zo, kandi ntimukiremere imana za zahabu. 24 Uzanyubakire igicaniro cy’ibitaka, kandi uzajye ugitambiraho amaturo akongorwa n’umuriro n’ibitambo bisangirwa byo mu mukumbi wawe no mu mashyo yawe. Ahantu hose nzatoranya ngo izina ryanjye rijye rihibukirwa, nzajya mpagusanga nguhe umugisha. 25 Kandi nunyubakira igicaniro cy’amabuye, ntuzacyubakishe amabuye abajwe, kuko uramutse ugishyizeho icyuma kibaza waba ugihumanyije. 26 Ntuzazamuke ku madarajya* ujya ku gicaniro cyanjye kugira ngo ubwambure* bwawe butagaragarira ku gicaniro.’

^ Kuva 20:26 Kv 20:26


 Cyangwa nanone “ingazi.”

 Cyangwa “imyanya ndangagitsina.”



Kuva  21 : 1 - 36

21 “Aya ni yo mategeko uzabaha:

2 “Nugura umugaragu w’Umuheburayo, azagukorere imyaka itandatu, ariko mu mwaka wa karindwi azagende nta cyo umwatse, abe uw’umudendezo. 3 Niba yaraje ari wenyine, azagende wenyine. Niba yari afite umugore, azajyane n’umugore we. 4 Ariko shebuja namushakira umugore bakabyarana abana b’abahungu cyangwa ab’abakobwa, uwo mugore n’abana be bazaba aba shebuja, maze uwo mugaragu agende wenyine. 5 Ariko uwo mugaragu namutitiriza akavuga ati ‘rwose nkunze databuja n’umugore wanjye n’abana banjye, kandi sinshaka kugenda ngo mbe uw’umudendezo,’ 6 icyo gihe shebuja azamuzane imbere y’Imana y’ukuri amwegereze urugi cyangwa inkomanizo z’umuryango, maze amutoboze ugutwi uruhindu, bityo abe imbata ye iteka ryose.

7 “Umuntu nagurisha umukobwa we ngo abe umuja, ntazasezererwa nk’uko abagaragu basezererwa. 8 Shebuja niyumva atamwishimiye ntamugire inshoreke ye ahubwo akareka agacungurwa, ntazaba yemerewe kumugurisha umunyamahanga kuko azaba yaramuriganyije. 9 Kandi namushyingira umuhungu we, azamukorere ibihuje n’uburenganzira bw’abakobwa. 10 Uwo muhungu nashaka undi mugore, ntakagire icyo agabanya ku bimutunga n’imyambaro ye, kandi ntakagire icyo agabanya ku byo amugomba birebana n’abashakanye. 11 Natamuha ibyo bintu uko ari bitatu, uwo mugore azigendere nta cyo bamwatse, nta cyo yishyujwe.

12 “Umuntu nakubita undi agapfa, na we ntakabure kwicwa. 13 Ariko niba atamwubikiriye kandi Imana y’ukuri ikareka akamwica bimugwiririye, icyo gihe nzagushyiriraho ahantu ashobora guhungira. 14 Umuntu narakarira mugenzi we kugeza ubwo ahimba amayeri akamwica, muzamufate mumwice, kabone niyo yaba yahungiye ku gicaniro cyanjye. 15 Umuntu ukubita se cyangwa nyina ntakabure kwicwa.

16 “Umuntu nashimuta undi akamugurisha cyangwa agafatanwa uwashimuswe, ntakabure kwicwa.

17 “Umuntu navuma se cyangwa nyina ntakabure kwicwa.

18 “Abantu nibatongana maze umwe agakubita mugenzi we ibuye cyangwa isuka ntapfe ariko agahera mu buriri, 19 nahaguruka agatangira kugendagenda hanze afite icyo yicumbye, icyo gihe uwamukubise ntazahanwe, ahubwo azamwishyure igihe yamaze adakora kugeza aho akiriye neza.

20 “Umuntu nakubita inkoni umugaragu we cyangwa umuja we akamwica, ntazabure guhorerwa. 21 Ariko namara umunsi umwe cyangwa ibiri, ntazahorerwe kuko shebuja yamuguze amafaranga ye.

22 “Umuntu narwana n’undi bagahutaza umugore utwite maze umwana atwite akavamo ariko ntihagire upfa, ntazabure gutanga indishyi azacibwa n’umugabo w’uwo mugore; kandi azazitange byemejwe n’abacamanza. 23 Ariko nihagira upfa, ubugingo buzahorerwe ubundi, 24 ijisho rihorerwe irindi, iryinyo rihorerwe irindi, ikiganza gihorerwe ikindi, ikirenge gihorerwe ikindi, 25 ubushye buhorerwe ubundi, uruguma ruhorerwe urundi, gukubita guhorerwe ukundi.

26 “Umuntu nakubita umugaragu we cyangwa umuja we mu jisho akarimena, azamusezerere abe uw’umudendezo bitewe n’ijisho rye yamennye. 27 Kandi nakura iryinyo umugaragu we cyangwa umuja we, azamusezerere abe uw’umudendezo bitewe n’iryinyo rye yakuye.

28 “Ikimasa nicyica umugabo cyangwa umugore agapfa, icyo kimasa ntikizabure kwicishwa amabuye, ariko ntihazagire urya inyama zacyo; kandi nyir’icyo kimasa ntazahanwe. 29 Ariko niba icyo kimasa cyari gisanzwe cyica kandi nyiracyo akaba yari yaraburiwe maze ntakirinde, kikica umugabo cyangwa umugore, icyo kimasa kizicishwe amabuye kandi na nyiracyo yicwe. 30 Niyakwa incungu, azishyure ikiguzi cy’incungu y’ubugingo bwe hakurikijwe ibyo azaba yaciwe byose. 31 Nicyica umuhungu cyangwa umukobwa, nyiracyo azakorerwe ibihuje n’iryo tegeko. 32 Ariko nicyica umugaragu cyangwa umuja, azahe shebuja shekeli* mirongo itatu, kandi icyo kimasa kizicishwe amabuye.

33 “Umuntu napfundura umwobo cyangwa agacukura umwobo ntawupfundikire, maze hakagwamo itungo, ryaba ikimasa cyangwa indogobe, 34 nyir’uwo mwobo azaririhe. Azahe ikiguzi nyir’iryo tungo ryapfuye, asigarane intumbi. 35 Ikimasa cy’umuntu nikirwana n’ikimasa cy’undi kikacyica, bazagurishe ikimasa kizima bagabane ikiguzi cyacyo, kandi n’icyapfuye bazakigabane. 36 Ariko niba byari bizwi ko icyo kimasa cyari gisanzwe cyica ariko nyiracyo ntakirinde, ntazabure kuriha: ikimasa kizarihwe ikindi, kandi icyapfuye kizabe icye.

^ Kuva 21:32 Kv 21:32


 Shekeli ni urugero rw’uburemere. Reba Umugereka wa 11.



Kuva  22 : 1 - 31

22 “Umuntu niyiba itungo, ryaba ikimasa cyangwa intama, akaribaga cyangwa akarigurisha, ikimasa azakirihe ibimasa bitanu, intama ayirihe intama enye.

2 (“Umujura nafatirwa mu cyuho apfumura inzu bakamukubita agapfa, nta wuzagibwaho n’urubanza rw’amaraso ye. 3 Ariko niba yaje izuba ryarashe, uwamwishe azagibwaho n’urubanza rw’amaraso.)

“Uwo mujura ntazabure kuriha. Niba nta cyo afite ariha, azagurishwe kugira ngo arihe ibyo yibye. 4 Ariko nafatanwa icyo yibye kikiri kizima, cyaba ikimasa cyangwa indogobe cyangwa intama, azakirihe incuro ebyiri.

5 “Umuntu niyonesha umurima cyangwa uruzabibu akahuramo amatungo ye aheka imizigo akayogoza umurima w’undi, azarihe imyaka myiza kurusha iyindi yo mu murima we cyangwa imizabibu myiza kurusha iyindi yo mu ruzabibu rwe.

6 “Umuriro nukwira hose ugafata ibihuru ugatwika imiba cyangwa imyaka itarasarurwa cyangwa umurima wose ugashya ugakongoka, uwakongeje uwo muriro ntazabure kuriha ibyahiye.

7 “Umuntu nabitsa mugenzi we amafaranga cyangwa ibindi bintu bikibirwa mu nzu y’uwo yabibikije, uwabyibye nafatwa azabirihe incuro ebyiri. 8 Uwabyibye nadafatwa, bazazane nyir’ukubibika imbere y’Imana y’ukuri kugira ngo barebe niba atari we watwaye ibintu bya mugenzi we. 9 Naho ibyaha byose birebana n’ikimasa n’indogobe n’intama n’imyambaro, mbese ikintu cyose cyabuze, umuntu akaba yavuga ati ‘iki ni icyanjye,’ urubanza rwabo bombi ruzazanwe imbere y’Imana y’ukuri. Uwo Imana izagaragaza ko ari we mubi, azarihe mugenzi we incuro ebyiri.

10 “Umuntu naragiza mugenzi we indogobe cyangwa ikimasa cyangwa intama cyangwa irindi tungo ryose, rigapfa cyangwa rikamugara cyangwa rigashimutwa nta wubireba, 11 azarahire mu izina rya Yehova imbere ya nyiraryo ko atatwaye ibintu bye, kandi nyiraryo azabyemere, n’uwaragijwe ntazabirihe. 12 Ariko nibyibirwa iwe, azabirihe nyirabyo. 13 Icyakora itungo niritanyagurwa n’inyamaswa, azazane ibisigazwa bibe gihamya, kuko atagomba kuriha itungo ryatanyaguwe n’inyamaswa.

14 “Ariko umuntu natira mugenzi we itungo rikamugara cyangwa rigapfa nyiraryo atari kumwe na ryo, ntazabure kuririha. 15 Nirigira icyo riba riri kumwe na nyiraryo, uwaritiye ntazaririhe. Niba yari yarikodesheje, azishyure ubukode bwaryo gusa.

16 “Umugabo nashukashuka umukobwa w’isugi utarasabwa akaryamana na we, ntazabure kumujyana ngo abe umugore we, amutanze ho inkwano. 17 Ariko se w’umukobwa niyanga rwose kumumuha, azarihe amafaranga asanzwe atangwa ho inkwano ku mukobwa w’isugi.

18 “Ntugatume umupfumu abaho.

19 “Umuntu wese uryamana n’itungo ntazabure kwicwa.

20 “Uzatambira ibitambo izindi mana zitari Yehova azarimburwe.

21 “Ntuzagirire nabi umwimukira cyangwa ngo umukandamize, kuko namwe mwabaye abimukira mu gihugu cya Egiputa.

22 “Ntimukababaze umupfakazi cyangwa imfubyi.* 23 Numubabaza akantakira sinzabura kumva ijwi ryo gutaka kwe, 24 kandi uburakari bwanjye buzagurumana maze mbicishe inkota, abagore banyu na bo babe abapfakazi n’abana banyu babe imfubyi.

25 “Nuguriza amafaranga umuntu wo mu bwoko bwanjye ubabaye uri kumwe nawe, ntuzamubere nk’abandi. Ntuzamwake inyungu.

26 “Nufatira umwenda wa mugenzi wawe ho ingwate, uzawumusubize izuba rirenze 27 kuko ari wo wonyine yiyorosa. Ni wo akinga ku mubiri we. None se yaryama mu ki? Nantakira nzamwumva, kuko ngira imbabazi.

28 “Ntukavume Imana cyangwa umutware wo mu bwoko bwawe.

29 “Imyaka yawe yarumbutse n’urwengero rwawe rusendereye, ntuzabitange ho ituro ugononwa. Imfura z’abahungu bawe uzazimpe. 30 Uku ni ko uzagenza ikimasa cyawe n’intama yawe: bizagumane na nyina iminsi irindwi, ku munsi wa munani ubinture.

31 “Muzambere abantu bera, kandi ntimuzarye inyama z’itungo ryatanyaguwe n’inyamaswa. Muzarijugunyire imbwa.

^ Kuva 22:22 Kv 22:22


 Mu giheburayo ni “agahungu katagira se.”



Kuva  23 : 1 - 33

23 “Ntugakwirakwize impuha. Ntugafatanye n’umuntu mubi ngo ube umuhamya ucura imigambi mibisha. 2 Ntugakurikire benshi bagamije gukora nabi, kandi nutangwa ho umugabo mu mpaka ntukajye iyo benshi bagiye ngo uhamye ibinyoma, ugamije kugoreka urubanza. 3 Kandi ntukabere umukene mu mpaka ze.

4 “Nuhura n’ikimasa cy’umwanzi wawe cyangwa indogobe ye yayobye, ntukabure kuyimugarurira. 5 Nubona indogobe y’umuntu ukwanga yagwanye n’umutwaro ihetse, uzirinde kuyisiga aho. Ntuzabure kumufasha ngo muyikize uwo mutwaro.

6 “Ntukagoreke urubanza rw’umukene wo muri mwe.

7 “Uzibukire ijambo ry’ikinyoma ryose. Kandi ntukice utariho urubanza n’umukiranutsi, kuko umuntu mubi ntazamubaraho gukiranuka.

8 “Ntukemere guhongerwa, kuko impongano zihuma amaso abacamanza beza; kandi impongano ishobora kugoreka amagambo y’abakiranutsi.

9 “Ntugakandamize umwimukira kuko namwe muzi ubuzima bw’umwimukira, kubera ko mwabaye abimukira mu gihugu cya Egiputa.

10 “Mu myaka itandatu ujye ubiba imbuto mu butaka bwawe, kandi usarure umwero wabwo. 11 Ariko mu mwaka wa karindwi ujye ureka kubuhinga, ahubwo ujye uburaza kugira ngo abakene bo mu bwoko bwawe barye ibyabumezemo. Ibyo bazasigaza bizaribwe n’inyamaswa. Uko ni ko ugomba kugenza uruzabibu rwawe n’umurima wawe w’imyelayo.

12 “Ujye ukora imirimo yawe mu minsi itandatu. Ariko ku munsi wa karindwi ujye uruhuka, kugira ngo ikimasa cyawe n’indogobe yawe na byo biruhuke, n’umwana w’umuja wawe n’umwimukira na bo baruhuke.

13 “Mujye mwitondera ibyo nababwiye byose. Ntimuzigere muvuga izina ry’izindi mana; ntirizumvikane mu kanwa kawe.

14 “Incuro eshatu mu mwaka, ujye unyizihiriza umunsi mukuru. 15 Uzakomeze kwizihiza umunsi mukuru w’imigati idasembuwe. Mu minsi irindwi, mu gihe cyagenwe mu kwezi kwa Abibu, uzajye urya imigati idasembuwe nk’uko nagutegetse, kuko muri uko kwezi ari bwo wavuye muri Egiputa. Kandi ntihakagire uza imbere yanjye imbokoboko. 16 Nanone, ujye wizihiza umunsi mukuru w’isarura ry’imbuto z’umuganura w’ibyo wahinze mu murima, n’umunsi mukuru w’isarura ryo mu mpera z’umwaka, igihe usarura ibyo wahinze mu murima. 17 Buri muntu wese w’igitsina gabo azajye aza imbere y’Umwami Yehova incuro eshatu mu mwaka.

18 “Amaraso y’igitambo untambira ntukayatambane n’ikintu gisembuwe, kandi urugimbu untambira ku munsi mukuru ntirukarare ngo rugeze mu gitondo.

19 “Indobanure mu mbuto z’umuganura w’ibyeze mu butaka bwawe, ujye uzizana mu nzu ya Yehova Imana yawe.

“Ntugatekeshe umwana w’ihene amahenehene ya nyina.

20 “Dore nohereje umumarayika wanjye imbere yawe ngo akuyobore mu nzira maze akugeze aho naguteguriye. 21 Ujye wirinda uko umwitwaraho kandi wumvire ijwi rye. Ntukamwigomekeho kuko atazabababarira igicumuro cyanyu, kubera ko aje mu izina ryanjye. 22 Ariko niwumvira ijwi rye udaca ku ruhande, ugakora ibyo nzakubwira byose, nanjye nzarwanya abanzi bawe, mbuze amahwemo abakubuza amahwemo. 23 Umumarayika wanjye azakugenda imbere akugeze mu gihugu cy’Abamori n’Abaheti n’Abaperizi n’Abanyakanani n’Abahivi n’Abayebusi, kandi nzabatsembaho. 24 Ntukikubite imbere y’imana zabo cyangwa ngo uzikorere, kandi ntugakore ikintu cyose gisa n’ibishushanyo by’imana zabo, ahubwo ntuzabure kubirimbura no kumenagura inkingi zabo zera. 25 Mukorere Yehova Imana yanyu, kandi rwose azabaha umugisha mugire umugati wo kurya n’amazi yo kunywa, kandi nzabarinda indwara. 26 Mu gihugu cyawe ntihazabamo umugore ukuramo inda cyangwa ingumba. Nzabaha kurama iminsi myinshi.

27 “Nzohereza igitinyiro cyanjye imbere yawe, kandi amahanga yose uzageramo nzayateza urujijo, kandi nzatuma abanzi bawe bose bagutera umugongo baguhunge. 28 Nzatuma amahanga acikamo igikuba na mbere y’uko uyageramo, kandi Abahivi n’Abanyakanani n’Abaheti bazaguhunga. 29 Sinzabirukana imbere yawe mu mwaka umwe, kugira ngo igihugu kitaba umwirare inyamaswa z’inkazi zikororoka zikagutera. 30 Nzagenda mbirukana imbere yawe buhoro buhoro, kugeza igihe uzaba umaze kororoka ukagwira ukigarurira igihugu.

31 “Nzagushyiriraho urugabano ruhera ku Nyanja Itukura rukagera ku nyanja y’Abafilisitiya, kandi rugahera ku butayu rukagera kuri rwa Ruzi, kuko nzakugabiza abaturage b’iki gihugu ukabirukana imbere yawe. 32 Ntuzagirane isezerano na bo cyangwa imana zabo. 33 Ntibazature mu gihugu cyawe kugira ngo batazatuma uncumuraho. Kandi nukorera imana zabo bizakubera umutego.”

Kuva  24 : 1 - 18

24 Nuko Imana ibwira Mose iti “zamuka usange Yehova, wowe na Aroni na Nadabu na Abihu n’abakuru mirongo irindwi b’Abisirayeli, kandi mwikubite hasi mwubamye mukiri kure. 2 Mose wenyine ni we ugomba kwegera Yehova, ariko bo ntibamwegere, kandi ntihagire abandi bantu bazamukana na we.”

3 Hanyuma Mose araza abwira abantu amagambo yose ya Yehova n’amategeko ye yose, maze bose basubiriza icyarimwe bati “ibyo Yehova yavuze byose tuzabikora.” 4 Nuko Mose yandika amagambo yose Yehova yamubwiye. Abyuka kare mu gitondo yubaka igicaniro munsi y’uwo musozi, yubaka n’inkingi cumi n’ebyiri nk’uko imiryango cumi n’ibiri y’Abisirayeli iri. 5 Hanyuma yohereza abasore bo mu Bisirayeli maze batambira Yehova ibitambo byoswa n’ibitambo by’ibimasa, ngo bibe ibitambo bisangirwa. 6 Mose afata igice kimwe cy’amaraso ayashyira mu mabakure, ikindi gice akiminjagira ku gicaniro. 7 Hanyuma afata igitabo cy’isezerano agisomera abantu. Nuko baravuga bati “ibyo Yehova yavuze byose tuzabikora, kandi tuzamwumvira.” 8 Mose afata ya maraso ayaminjagira ku bantu, aravuga ati “aya ni amaraso y’isezerano Yehova agiranye namwe nk’uko ayo magambo yose ari.”

9 Mose na Aroni na Nadabu na Abihu na ba bakuru mirongo irindwi b’Abisirayeli barazamuka, 10 babona Imana ya Isirayeli. Munsi y’ibirenge byayo hari igisa n’amabuye ya safiro ashashe, kandi cyasaga n’ijuru rikeye. 11 Ntiyigeze irambura ukuboko kwayo ngo igire icyo itwara abo banyacyubahiro bo mu Bisirayeli, ahubwo babonye Imana y’ukuri mu iyerekwa, bararya kandi baranywa.

12 Yehova abwira Mose ati “zamuka unsange ku musozi kandi uhagume, kuko nshaka kuguha ibisate by’amabuye n’amabwiriza n’amategeko ngomba kwandika kugira ngo nigishe abantu.” 13 Nuko Mose ahagurukana n’umugaragu we Yosuwa, maze Mose arazamuka ajya ku musozi w’Imana y’ukuri. 14 Ariko yari yabwiye ba bakuru ati “mudutegerereze aha kugeza aho turi bugarukire. Dore Aroni na Huri bari kumwe namwe; umuntu wese ufite ikirego ajye abasanga.” 15 Mose aherako azamuka uwo musozi wari utwikiriwe n’igicu.

16 Ikuzo rya Yehova rikomeza kuba ku musozi wa Sinayi kandi igicu kimara iminsi itandatu kiwutwikiriye. Bigeze ku munsi wa karindwi, Imana ihamagara Mose iri muri cya gicu. 17 Abisirayeli babonaga ikuzo rya Yehova rimeze nk’umuriro ukongora mu mpinga y’umusozi. 18 Nuko Mose yinjira muri cya gicu azamuka uwo musozi. Mose amara kuri uwo musozi iminsi mirongo ine n’amajoro mirongo ine.

Kuva  25 : 1 - 40

25 Yehova abwira Mose ati 2 “bwira Abisirayeli bangenere ituro kandi mujye mwakira ituro umuntu wese wemejwe n’umutima we antura. 3 Iri ni ryo turo bazabaha: zahabu, ifeza n’umuringa. 4 Bazabahe ubudodo bw’ubururu, ubwoya buteye ibara ry’isine, ubudodo bw’umutuku, ubudodo bwiza n’ubwoya bw’ihene; 5 impu z’amapfizi y’intama ziteye ibara ritukura, impu z’inyamaswa zitwa tahashi n’imbaho z’igiti cyo mu bwoko bw’umunyinya. 6 Bazabahe n’amavuta y’itara, amavuta ahumura yo kuvangwa n’amavuta yera* akanavangwa n’umubavu uhumura neza, 7 amabuye ya shohamu n’amabuye yo gushyira kuri efodi no ku gitambaro cyo kwambara mu gituza. 8 Kandi muzanyubakire ubuturo kuko nzabamba ihema muri bo. 9 Muzabwubake mukurikije ibyo ngiye kukwereka byose, icyitegererezo cy’ihema n’icyitegererezo cy’ibikoresho byaryo byose.

10 “Muzabaze Isanduku mu giti cyo mu bwoko bw’umunyinya; uburebure bwayo buzabe imikono* ibiri n’igice, ubugari bwayo buzabe umukono umwe n’igice, n’ubuhagarike bwayo bube umukono umwe n’igice. 11 Uzayiyagirizeho zahabu itunganyijwe. Uzayiyagirizeho zahabu imbere n’inyuma kandi uzayizengurutseho umuguno wa zahabu. 12 Uzayicurire impeta enye za zahabu uzishyire hejuru y’amaguru yayo uko ari ane, ushyire impeta ebyiri ku ruhande rumwe n’izindi ebyiri ku rundi ruhande. 13 Kandi uzabaze imijishi mu giti cyo mu bwoko bw’umunyinya uyiyagirizeho zahabu. 14 Iyo mijishi uzayiseseke muri za mpeta ziri mu mpande z’Isanduku, kugira ngo ijye ikoreshwa mu guheka Isanduku. 15 Iyo mijishi izagume mu mpeta z’Isanduku; ntizakurwemo. 16 Muri iyo Sanduku uzashyiremo igihamya nzaguha.

17 “Uzayikorere umupfundikizo muri zahabu itunganyijwe. Uburebure bwawo buzabe imikono ibiri n’igice, n’ubugari bwawo bube umukono umwe n’igice. 18 Kandi uzareme abakerubi babiri muri zahabu. Uzabacure muri zahabu ubashyire ku mitwe yombi y’umupfundikizo. 19 Uzashyire umukerubi umwe ku mutwe umwe, undi umushyire ku wundi. Abo bakerubi bombi muzabashyire ku mitwe yombi y’umupfundikizo. 20 Abo bakerubi bazabe barambuye amababa yabo yombi bayerekeje hejuru, bayatwikirije umupfundikizo. Bazabe berekeranye, bareba ku mupfundikizo. 21 Uzashyire uwo mupfundikizo ku Isanduku, kandi muri iyo Sanduku uzashyiremo igihamya nzaguha. 22 Aho ni ho nzajya nkwiyerekera kandi mvugane nawe ndi hejuru y’umupfundikizo, hagati y’abakerubi babiri bari hejuru y’isanduku y’igihamya, kandi ni ho nzajya nkubwirira ibyo nzagutegeka byose ngo ubibwire Abisirayeli.

23 “Uzabaze ameza mu giti cyo mu bwoko bw’umunyinya, afite uburebure bw’imikono ibiri, ubugari bw’umukono umwe, n’ubuhagarike bw’umukono umwe n’igice. 24 Uzayayagirizeho zahabu itunganyijwe, kandi uzayazengurutseho umuguno wa zahabu. 25 Uzayakorere umukaba uyazengurutse ufite ubugari bureshya n’ubugari bw’ikiganza, kandi uwo mukaba uzawuzengurutseho umuguno wa zahabu. 26 Uzayakorere impeta enye muri zahabu maze uzishyire mu mfuruka enye zo ku maguru yayo ane. 27 Izo mpeta zizabe zegereye umukaba kandi zizajye zishyirwamo imijishi yo guheka ameza. 28 Uzabaze imijishi mu giti cyo mu bwoko bw’umunyinya uyiyagirizeho zahabu, maze bazajye bayikoresha mu guheka ameza.

29 “Uzayakorere amasahani n’ibikombe, n’imperezo n’amabakure bazajya basukisha ituro ry’ibyokunywa. Uzabicure muri zahabu itunganyijwe. 30 Kandi uzajye ushyira kuri ayo meza imigati yo kumurikwa, ibe imbere yanjye igihe cyose.

31 “Uzareme igitereko cy’amatara muri zahabu itunganyijwe. Icyo gitereko kizacurwe muri zahabu. Indiba yacyo, amashami, udukombe, amapfundo n’uburabyo bwacyo, byose bizabe bicuranywe n’icyo gitereko. 32 Icyo gitereko kizabe gifite amashami atandatu mu mpande zacyo, amashami atatu mu ruhande rumwe n’andi atatu mu rundi ruhande. 33 Kuri buri shami ryo ku ruhande rumwe hazabeho udukombe dutatu dufite ishusho y’indabyo z’agati k’umuluzi, tugiye dukurikirana n’amapfundo n’uburabyo. Kuri buri shami ryo ku rundi ruhande hazabeho udukombe dutatu dufite ishusho y’indabyo z’agati k’umuluzi, tugiye dukurikirana n’amapfundo n’uburabyo. Uko abe ari ko muzarema amashami atandatu acuranywe n’icyo gitereko cy’amatara. 34 Kuri icyo gitereko hazabeho udukombe tune dufite ishusho y’indabyo z’agati k’umuluzi, tugiye dukurikirana n’amapfundo n’uburabyo. 35 Ipfundo riri munsi y’amashami abiri rizabe ricuranywe na cyo, n’ipfundo riri munsi y’andi mashami abiri rizabe ricuranywe na cyo, n’ipfundo riri munsi y’andi mashami abiri akurikiyeho na ryo rizabe ricuranywe na cyo; bizabe bimeze bityo ku mashami atandatu azaba acuranywe n’icyo gitereko. 36 Amapfundo n’amashami bizabe bicuranywe n’icyo gitereko. Cyose kizabe ari ikintu kimwe gicuzwe muri zahabu itunganyijwe. 37 Uzakiremere amatara arindwi, kandi ayo matara azajye acanwa amurike imbere y’aho giteretse. 38 Udufashi two kuvana ibishirira ku rutambi n’agakoresho ko kubishyiraho, bizabe bicuzwe muri zahabu itunganyijwe. 39 Icyo gitereko n’ibikoresho byacyo byose bizacurwe muri zahabu itunganyijwe ipima italanto* imwe. 40 Uzitonde ubikore ukurikije icyitegererezo werekewe ku musozi.

^ Kuva 25:6 Kv 25:6


 Ayo ni amavuta yasukwaga ku bantu iyo babaga bagiye guhabwa inshingano yihariye, akanasukwa ku bintu byerejwe umurimo wera.

^ Kuva 25:10 Kv 25:10


 Umukono ni urugero rw’uburebure. Reba Umugereka wa 11.

^ Kuva 25:39 Kv 25:39


 Italanto ni urugero rw’uburemere. Reba Umugereka wa 11.



Kuva  26 : 1 - 37

26 “Ihema uzarikore mu myenda icumi y’ubudodo bwiza bukaraze, n’ubudodo bw’ubururu n’ubwoya buteye ibara ry’isine n’ubudodo bw’umutuku. Kuri iyo myenda uzafumeho amashusho y’abakerubi; bizakorwe n’umuhanga wo gufuma. 2 Buri mwenda uzabe ufite uburebure bw’imikono makumyabiri n’umunani n’ubugari bw’imikono ine. Iyo myenda yose izagire ibipimo bimwe. 3 Imyenda itanu uzayiteranye buri mwenda ufatane n’undi bibe umwenda umwe, n’indi itanu uyiteranye buri mwenda ufatane n’undi bibe umwenda umwe. 4 Aho iyo myenda yombi ihurira, ku ruhande rw’umwenda umwe uzashyireho udukondo dukozwe mu budodo bw’ubururu, kandi uzabigenze utyo no ku ruhande rw’undi mwenda. 5 Ku ruhande rw’umwenda umwe uzashyireho udukondo mirongo itanu, no ku ruhande rw’undi mwenda, aho iyo myenda yombi ihurira, uzashyireho udukondo mirongo itanu, kandi udukondo two kuri iyo myenda yombi tuzabe duteganye. 6 Uzacure ibikwasi mirongo itanu muri zahabu maze ubifatanyishe iyo myenda ibe ihema rimwe.

7 “Uzabohe imyenda cumi n’umwe yo gutwikira ihema, uyibohe mu bwoya bw’ihene. 8 Buri mwenda uzabe ufite uburebure bw’imikono mirongo itatu n’ubugari bw’imikono ine. Iyo myenda yose uko ari cumi n’umwe izagire ibipimo bimwe. 9 Uzafatanye imyenda itanu ukwayo n’indi itandatu ukwayo, kandi umwenda wa gatandatu uzawukubiranye, uwukubiranyirize hejuru y’umuryango w’ihema. 10 Aho iyo myenda yombi ihurira, ku ruhande rw’umwenda umwe uzashyireho udukondo mirongo itanu, no ku ruhande rw’undi mwenda ushyireho udukondo mirongo itanu. 11 Kandi uzacure ibikwasi mirongo itanu mu muringa ubishyire muri utwo dukondo, ufatanye iyo myenda ibe umwenda umwe. 12 Igice cy’uwo mwenda kirengaho kizatendere. Kimwe cya kabiri cy’uwo mwenda kirengaho kizatendere inyuma y’ihema. 13 Mu burebure bw’uwo mwenda, ku ruhande rumwe hazarengeho umukono umwe no ku rundi harengeho umukono umwe, kugira ngo utendere ku mpande zombi z’ihema, utwikire impande zaryo zombi.

14 “Uzatunganye impu z’amapfizi y’intama ziteye ibara ry’umutuku zo gutwikira iryo hema, utunganye n’impu z’inyamaswa zitwa tahashi uzigereke hejuru yazo.

15 “Iryo hema uzaribarize ibizingiti* mu giti cyo mu bwoko bw’umunyinya ubishinge. 16 Buri kizingiti kizabe gifite uburebure bw’imikono icumi n’ubugari bw’umukono umwe n’igice. 17 Buri kizingiti kizabe gifite ibihato bibiri biteganye. Uko ni ko uzakora ibizingiti byose by’iryo hema. 18 Iryo hema uzaribarize ibizingiti, ushyire ibizingiti makumyabiri mu ruhande rwerekeye i Negebu mu majyepfo.

19 “Uzacure ibisate mirongo ine mu ifeza ubicemo imyobo, ubishyire munsi y’ibyo bizingiti makumyabiri, ibisate bibiri munsi y’ikizingiti gifite ibihato bibiri, n’ibindi bisate bibiri munsi y’ikindi kizingiti gifite ibihato bibiri. 20 Ku rundi ruhande rw’ihema rwerekeye mu majyaruguru uzahashyire ibizingiti makumyabiri, 21 n’ibisate mirongo ine bicuzwe mu ifeza biciyemo imyobo, ibisate bibiri munsi y’ikizingiti n’ibindi bibiri munsi y’ikindi kizingiti. 22 Ku ruhande rw’inyuma rw’iryo hema rwerekeye iburengerazuba, uzahashyire ibizingiti bitandatu. 23 Uzabaze ibizingiti bibiri byo gushinga mu mfuruka zombi zo ku ruhande rwaryo rw’inyuma. 24 Ibyo bizingiti bizabe bifite imbaho ebyiri ziva hasi zigahurizwa hejuru ku mpeta ya mbere. Ibyo bizingiti byombi bizabe bimeze kimwe. Bizashyirwe mu mfuruka zombi. 25 Kandi uzabaze ibizingiti umunani n’ibisate byabyo bicuzwe mu ifeza, ni ukuvuga ibisate cumi na bitandatu, ibisate bibiri munsi y’ikizingiti kimwe n’ibindi bibiri munsi y’ikindi kizingiti.

26 “Uzabaze imitambiko mu giti cyo mu bwoko bw’umunyinya, imitambiko itanu yo gushyira ku bizingiti by’uruhande rumwe rw’ihema, 27 n’imitambiko itanu yo gushyira ku bizingiti byo ku rundi ruhande rw’ihema, n’indi mitambiko itanu yo gushyira ku bizingiti byo ku ruhande rw’inyuma rwerekeye iburengerazuba. 28 Umutambiko wo hagati unyura ku bizingiti, uzambukiranye uve ku mutwe umwe ugere ku wundi.

29 “Ibyo bizingiti uzabiyagirizeho zahabu, kandi uzabicurire impeta muri zahabu zo gusesekamo iyo mitambiko. Iyo mitambiko na yo uzayiyagirizeho zahabu. 30 Uzubake iryo hema ukurikije igishushanyo mbonera nakwerekeye ku musozi.

31 “Uzabohe umwenda ukingiriza, uwubohe mu budodo bw’ubururu n’ubwoya buteye ibara ry’isine n’ubudodo bw’umutuku n’ubudodo bwiza bukaraze. Uzawufumeho abakerubi; bizakorwe n’umuhanga wo gufuma. 32 Uzawushyire ku nkingi enye zibajwe mu giti cyo mu bwoko bw’umunyinya ziyagirijweho zahabu. Uzazicurire udukonzo muri zahabu, kandi zizabe zishinze ku bisate bine bicuzwe mu ifeza biciyemo imyobo. 33 Uwo mwenda ukingiriza uzawumanike munsi y’ibikwasi, maze uzane isanduku y’igihamya uyishyire imbere y’uwo mwenda. Uwo mwenda ni wo uzababera urugabano rw’Ahera n’Ahera Cyane. 34 Uzashyire umupfundikizo kuri iyo sanduku y’igihamya iri Ahera Cyane.

35 “Uzashyire ameza inyuma y’uwo mwenda ukingiriza. Uzashyire n’igitereko cy’amatara mu ruhande rw’ihema rwerekeye mu majyepfo, gitegane n’ayo meza, naho ameza uyashyire mu ruhande rwerekeye mu majyaruguru. 36 Uzabohe umwenda wo gukinga mu muryango w’ihema, uwubohe mu budodo bw’ubururu n’ubwoya buteye ibara ry’isine n’ubudodo bw’umutuku n’ubudodo bwiza bukaraze, bizakorwe n’umuhanga wo kuboha. 37 Uwo mwenda uzawubarize inkingi eshanu mu giti cyo mu bwoko bw’umunyinya, uziyagirizeho zahabu. Uzazicurire udukonzo muri zahabu, uzicurire n’ibisate bitanu mu muringa biciyemo imyobo.

^ Kuva 26:15 Kv 26:15


 Ni imbaho zikoze ishusho y’urukiramende.



Kuva  27 : 1 - 21

27 “Uzabaze igicaniro mu giti cyo mu bwoko bw’umunyinya, gifite uburebure bw’imikono itanu n’ubugari bw’imikono itanu. Icyo gicaniro kizagire impande enye zingana, n’ubuhagarike bw’imikono itatu. 2 Uzagikore gifite amahembe mu mfuruka zacyo enye. Ayo mahembe azabazanywe na cyo kandi uzakiyagirizeho umuringa. 3 Uzagikorere ibikoresho byo gukuraho ivu ririmo urugimbu, ugikorere ibitiyo, amabakure, amakanya n’ibyo kurahuza amakara; ibyo bikoresho byacyo byose uzabicure mu muringa. 4 Uzagikorere imiringa isobekeranye imeze nk’akayungiro, kandi uzashyireho impeta enye zicuzwe mu muringa mu nguni enye zacyo. 5 Ako kayungiro uzagashyire munsi y’umuguno w’igicaniro, kandi kazabe ahagana hagati mu gicaniro. 6 Uzabaze imijishi y’igicaniro mu giti cyo mu bwoko bw’umunyinya, uyiyagirizeho umuringa. 7 Iyo mijishi izashyirwe mu mpeta, kandi izabe iri mu mpande zombi z’igicaniro igihe bagihetse. 8 Uzagikore mu mbaho kimeze nk’isanduku nini irangaye. Uzagikore nk’uko wabyerekewe ku musozi.

9 “Nanone uzubake urugo rw’ihema. Mu ruhande rwerekeye i Negebu mu majyepfo, uzubake urugo rw’imyenda iboshywe mu budodo bwiza bukaraze, kandi uruhande rumwe ruzagire uburebure bw’imikono ijana. 10 Urwo rugo uzarucurire inkingi makumyabiri z’umuringa, uzicurire ibisate makumyabiri by’umuringa biciyemo imyobo. Udukonzo two kuri izo nkingi n’ibifunga byazo bizacurwe mu ifeza. 11 Uruhande rwerekeye mu majyaruguru na rwo ruzagire uburebure nk’ubwo, imyenda yarwo izagire uburebure bw’imikono ijana. Inkingi zarwo makumyabiri uzazicure mu muringa, uzicurire n’ibisate by’umuringa makumyabiri biciyemo imyobo, kandi udukonzo two kuri izo nkingi n’ibifunga byazo bizacurwe mu ifeza. 12 Naho mu bugari bw’urwo rugo, mu ruhande rwerekeye iburengerazuba, imyenda yaho izagire uburebure bw’imikono mirongo itanu, inkingi zayo zizabe icumi kandi uzazicurire ibisate icumi biciyemo imyobo. 13 Kandi ubugari bw’urwo rugo, mu ruhande rwerekeye aho izuba rirasira, buzabe imikono mirongo itanu. 14 Ku ruhande rumwe hazabe imyenda ifite uburebure bw’imikono cumi n’itanu, inkingi zayo zizabe eshatu, kandi uzazicurire ibisate bitatu biciyemo imyobo. 15 No ku rundi ruhande hazabe imyenda ifite uburebure bw’imikono cumi n’itanu, inkingi zayo zizabe eshatu, kandi uzazicurire ibisate bitatu biciyemo imyobo.

16 “Naho mu irembo ry’urwo rugo uzahakingirize umwenda ufite uburebure bw’imikono makumyabiri, uboshywe mu budodo bw’ubururu n’ubwoya buteye ibara ry’isine n’ubudodo bw’umutuku n’ubudodo bwiza bukaraze; bizakorwe n’umuhanga wo kuboha. Inkingi zaho zizabe enye, kandi uzazicurire ibisate bine biciyemo imyobo. 17 Inkingi zose zizengurutse urwo rugo zizagire ibifunga bicuzwe mu ifeza n’udukonzo twazo ducuzwe mu ifeza, kandi uzazicurire ibisate by’umuringa biciyemo imyobo. 18 Uburebure bw’urugo buzabe imikono ijana, ubugari bwarwo bube imikono mirongo itanu, ubuhagarike bw’umwenda warwo uboshye mu budodo bwiza bukaraze bube imikono itanu. Izo nkingi uzazicurire ibisate by’umuringa biciyemo imyobo. 19 Ibikoresho by’ihema byose bizakoreshwa mu mirimo yose n’imambo zose z’ihema n’imambo zose z’urugo, bizacurwe mu muringa.

20 “Nawe uzategeke Abisirayeli bagushakire amavuta meza y’imyelayo isekuye yo gushyira mu matara, kugira ngo ajye ahora yaka. 21 Aroni n’abahungu be bazajye bayatunganyiriza mu ihema ry’ibonaniro, inyuma y’umwenda ukingiriza aho isanduku y’Igihamya iri, kugira ngo yakire imbere ya Yehova kuva nimugoroba kugeza mu gitondo. Iryo ni ryo tegeko Abisirayeli n’abazabakomokaho bazakurikiza kugeza ibihe bitarondoreka.

Kuva  28 : 1 - 43

28 “Naho wowe, wigize hafi umuvandimwe wawe Aroni n’abahungu be, ari bo Nadabu, Abihu, Eleyazari na Itamari, ubakure mu Bisirayeli kugira ngo bambere abatambyi. 2 Uzabohere umuvandimwe wawe Aroni imyenda yera kugira ngo imuheshe icyubahiro n’ubwiza. 3 Uzabwire abanyabwenge bose, abo nahaye umwuka w’ubwenge, babohere Aroni imyenda yo kumweza kugira ngo ambere umutambyi.

4 “Iyi ni yo myenda bazaboha: igitambaro cyo kwambara mu gituza, efodi, ikanzu itagira amaboko, ikanzu iboshye mu buryo bw’ibika, igitambaro cyihariye cyo kuzingirwa ku mutwe n’umushumi. Bazabohere umuvandimwe wawe Aroni n’abahungu be imyambaro yera kugira ngo bambere abatambyi. 5 Bazayibohe mu dukwege twa zahabu, ubudodo bw’ubururu, ubwoya buteye ibara ry’isine, ubudodo bw’umutuku n’ubudodo bwiza.

6 “Uzabohe efodi mu dukwege twa zahabu, ubudodo bw’ubururu, ubwoya buteye ibara ry’isine, ubudodo bw’umutuku n’ubudodo bwiza bukaraze; bizakorwe n’umuhanga mu gufuma. 7 Izabe iteranyirije ku ntugu, kandi aho ibice byayo byombi biteranyirije, uzatereho udutambaro tubiri, kamwe kuri buri rutugu. 8 Umushumi wo gukenyeza efodi na wo uzawubohe utyo, uwuboheshe udukwege twa zahabu, ubudodo bw’ubururu, ubwoya buteye ibara ry’isine, ubudodo bw’umutuku n’ubudodo bwiza bukaraze.

9 “Uzafate amabuye abiri ya shohamu uyakebeho amazina y’abana ba Isirayeli, 10 ku ibuye rimwe uzashyireho amazina atandatu, atandatu yandi azabe ari ku rindi buye, ukurikije uko bavutse. 11 Umuhanga wo gukeba ku mabuye azakebe kuri ayo mabuye yombi amazina y’abana ba Isirayeli nk’uko bakora ikashe. Uzayakwikire mu dufunga twa zahabu. 12 Uzashyire ayo mabuye yombi ku dutambaro two ku ntugu za efodi, kugira ngo abe amabuye y’urwibutso rw’abana ba Isirayeli. Kandi Aroni ajye yinjira imbere ya Yehova afite ayo mazina ku ntugu ze zombi kugira ngo abe urwibutso. 13 Uzacure udufunga muri zahabu, 14 ucure n’imikufi ibiri muri zahabu itunganyijwe. Iyo mikufi uzayicure imeze nk’umugozi uhotaguye, kandi iyo mikufi imeze nk’umugozi uhotaguye uzayifatishe kuri twa dufunga.

15 “Uzabohe n’igitambaro cyo guca imanza cyo kwambara mu gituza, bikorwe n’umuhanga wo gufuma. Uzakibohe nk’uko waboshye efodi, ukoresheje udukwege twa zahabu, ubudodo bw’ubururu, ubwoya buteye ibara ry’isine, ubudodo butukura n’ubudodo bwiza bukaraze. 16 Icyo gitambaro nugikubamo kabiri kizagire impande enye zingana: uburebure bwacyo buzareshye n’intambwe imwe y’ikiganza, n’ubugari bwacyo bureshye n’intambwe imwe y’ikiganza. 17 Uzagitakeho amabuye y’agaciro atondetse ku mirongo ine. Umurongo wa mbere uzawushyireho amabuye ya odemu, topazi na emerode. 18 Umurongo wa kabiri uzawushyireho aya nofeki, safiro na yasipi. 19 Umurongo wa gatatu uzawushyireho aya leshemu, shevo na ametusito. 20 Umurongo wa kane uzawushyireho aya kirusolito, shohamu na yashefi. Bazayakwikire mu dufunga twa zahabu. 21 Umubare w’ayo mabuye uzangane n’umubare w’amazina y’abana ba Isirayeli; azabe cumi n’abiri nk’uko amazina yabo ari. Kuri ayo mabuye bazakebeho amazina y’imiryango cumi n’ibiri nk’uko bakora ikashe, buri buye rishyirweho izina rimwe.

22 “Igitambaro cyo kwambara mu gituza uzagikorere umukufi umeze nk’umugozi uhotaguye, ukozwe muri zahabu itunganyijwe. 23 Kandi uzacure impeta ebyiri muri zahabu zo gushyira kuri cya gitambaro. Izo mpeta zombi uzazitere ku mitwe yombi y’icyo gitambaro ahagana hejuru. 24 Uzanyuze ya mikufi ibiri ya zahabu muri izo mpeta zombi ziri ku mitwe y’icyo gitambaro ahagana hejuru. 25 Imitwe y’iyo mikufi yombi uzayinyuze muri twa dufunga tubiri turi ku dutambaro two ku ntugu za efodi, ahagana imbere. 26 Uzacure impeta ebyiri muri zahabu uzishyire ku mitwe yombi y’igitambaro cyo kwambara mu gituza, ku ruhande rw’imbere rukora kuri efodi, ahagana hasi. 27 Kandi uzacure impeta ebyiri muri zahabu uzishyire ahagana hasi kuri twa dutambaro duteye ku ntugu zombi za efodi, uzishyire ku ruhande rwatwo rw’inyuma, hafi y’aho dufataniye na efodi, hejuru y’umushumi wo gukenyeza efodi. 28 Bazafatishe cya gitambaro cyo kwambara mu gituza kuri efodi. Bazafate umushumi w’ubururu bawunyuze mu mpeta z’icyo gitambaro, bawupfundike ku mpeta ziri kuri efodi, kugira ngo icyo gitambaro cyo kwambara mu gituza gikomeze kuba haruguru y’umushumi wo gukenyeza efodi, bityo cye kujya gitandukana na efodi.

29 “Aroni ajye yinjira Ahera yambaye amazina y’abana ba Isirayeli ku mutima, ari ku gitambaro cyo guca imanza cyo kwambara mu gituza, kugira ngo ayo mazina abe urwibutso ruhoraho imbere ya Yehova. 30 Uzashyire Urimu na Tumimu* muri icyo gitambaro cyo guca imanza cyo kwambara mu gituza, kugira ngo bibe biri ku mutima wa Aroni igihe aje imbere ya Yehova. Aroni ajye ahora atwaye ku mutima we ibyo bikoresho byo guca imanza z’Abisirayeli igihe cyose aje imbere ya Yehova.

31 “Uzabohe ikanzu itagira amaboko yo kwambariraho efodi, yose uyibohe mu budodo bw’ubururu. 32 Iyo kanzu izabe ifite ijosi. Iryo josi uzarizengurutseho umusozo uboshywe, bikorwe n’umuhanga wo gufuma. Uwo musozo uzabe umeze nk’uw’ikoti riboheshejwe iminyururu kugira ngo udacika. 33 Ku musozo wo hasi w’iyo kanzu, uzazengurutseho amakomamanga aboshye mu budodo bw’ubururu, ubwoya buteye ibara ry’isine n’ubudodo butukura, kandi hagati y’ayo makomamanga uzatereho inzogera za zahabu. 34 Uzagende ukurikiranya ikomamanga n’inzogera, ikomamanga n’inzogera, ku musozo w’iyo kanzu itagira amaboko. 35 Aroni azajye ayambara kugira ngo ashobore gukora umurimo we, kandi ijwi ry’inzogera rijye ryumvikana igihe yinjiye Ahera imbere ya Yehova n’igihe asohotse, kugira ngo adapfa.

36 “Uzacure igisate kirabagirana cya zahabu itunganyijwe, ugikebeho amagambo agira ati ‘Kwera ni ukwa Yehova.’ Uzayakebeho nk’uko bakora ikashe. 37 Uzagifatishe ku gitambaro cyo kuzingirwa ku mutwe ukoresheje umushumi w’ubururu. Kizabe ahagana imbere kuri icyo gitambaro. 38 Kizabe mu ruhanga rwa Aroni kandi Aroni azagibweho n’ibicumuro byakorewe ibintu byera, ibyo Abisirayeli bazeza, ni ukuvuga amaturo yabo yera yose. Kizahore mu ruhanga rwe kugira ngo atume bemerwa na Yehova.

39 “Uzabohe mu budodo bwiza ikanzu iboshywe mu buryo bw’ibika n’igitambaro cyo kuzingirwa ku mutwe, ubohe n’umushumi; bizakorwe n’umuhanga wo kuboha.

40 “Naho abahungu ba Aroni uzababohere amakanzu, imishumi n’ibitambaro byo kuzingirwa ku mutwe* kugira ngo bibaheshe icyubahiro n’ubwiza. 41 Iyo ni yo myambaro uzambika umuvandimwe wawe Aroni n’abahungu be. Uzabasukeho amavuta wuzuze ububasha mu biganza byabo, kandi ubeze bambere abatambyi. 42 Uzababohere amakabutura mu budodo kugira ngo ahishe ubwambure bwabo. Azabe ahereye mu rukenyerero agere ku bibero. 43 Aroni n’abahungu be bazajye bayambara igihe binjiye mu ihema ry’ibonaniro cyangwa igihe begereye igicaniro bagiye gukorera umurimo wabo ahantu hera, kugira ngo batagibwaho n’igicumuro maze bagapfa. Iryo rizamubere itegeko ry’ibihe bitarondoreka, we n’abazamukomokaho.

^ Kuva 28:30 Kv 28:30


 Urimu na Tumimu byakoreshwaga bashaka kumenya imyanzuro ituruka ku Mana. Birashoboka ko twari utubuye bakoreshaga mu bufindo.

 Igitambaro cy’umutambyi usanzwe cyazingwaga mu buryo butandukanye n’icy’umutambyi mukuru.



Kuva  29 : 1 - 46

29 “Ibi ni byo uzabakorera kugira ngo ubeze bambere abatambyi: uzafate ikimasa kikiri gito n’amapfizi abiri y’intama, byose bitagira inenge, 2 ufate n’imigati idasembuwe n’imigati idasembuwe irimo amavuta ifite ishusho y’urugori n’utugati tudasembuwe dusize amavuta. Uzabikore mu ifu y’ingano inoze. 3 Uzabishyire ku nkoko maze ubizane kuri iyo nkoko, ubizanane na cya kimasa na za mfizi z’intama zombi.

4 “Uzazane Aroni n’abahungu be ku muryango w’ihema ry’ibonaniro maze ubuhagire. 5 Hanyuma uzafate ya myambaro uyambike Aroni: uzamwambike ya kanzu, umwambike na ya kanzu itagira amaboko yo kwambariraho efodi, umwambike efodi n’igitambaro cyo kwambara mu gituza, umukenyeze n’umushumi wo gukenyeza efodi, uwukomeze. 6 Uzamwambike igitambaro cyo kuzingirwa ku mutwe, kandi kuri icyo gitambaro ushyireho ikimenyetso cyera kigaragaza ko yeguriwe Imana. 7 Kandi uzafate amavuta yera uyamusuke ku mutwe, umuntoranyirize.

8 “Hanyuma uzigize abahungu be hafi ubambike amakanzu. 9 Uzakenyeze Aroni n’abahungu be imishumi, ubambike ibitambaro byo kuzingirwa ku mutwe, kandi bazabe abatambyi, bibabere itegeko kugeza ibihe bitarondoreka. Uko ni ko uzuzuza ububasha mu biganza bya Aroni n’abahungu be.

10 “Uzazane ikimasa imbere y’ihema ry’ibonaniro maze Aroni n’abahungu be barambike ibiganza mu ruhanga rwacyo. 11 Uzabagire icyo kimasa imbere ya Yehova ku muryango w’ihema ry’ibonaniro. 12 Uzafate ku maraso y’icyo kimasa uyashyirishe urutoki ku mahembe y’igicaniro, andi yose asigaye uyasuke hasi aho igicaniro giteretse. 13 Uzafate urugimbu rwose rwo ku mara n’urugimbu rwo ku mwijima, n’impyiko zombi n’urugimbu rwazo, ubyosereze ku gicaniro. 14 Ariko inyama z’icyo kimasa n’uruhu n’amayezi uzabitwikire inyuma y’inkambi. Icyo ni igitambo gitambirwa ibyaha.

15 “Noneho uzafate imfizi y’intama imwe maze Aroni n’abahungu be barambike ibiganza mu ruhanga rwayo. 16 Uzayibage maze amaraso yayo uyaminjagire impande zose ku gicaniro. 17 Iyo mfizi y’intama uzayicemo ibice kandi woze amara yayo n’amaguru yayo, maze ibice byayo bimeze kimwe ugende ubishyira hamwe kugeza ku mutwe. 18 Iyo mfizi y’intama yose uzayosereze ku gicaniro. Izabe igitambo gikongorwa n’umuriro cy’impumuro nziza icururutsa Yehova. Ni igitambo gikongorwa n’umuriro gitambirwa Yehova.

19 “Hanyuma uzafate indi mfizi y’intama maze Aroni n’abahungu be barambike ibiganza mu ruhanga rwayo. 20 Uzabage iyo mfizi y’intama, ufate ku maraso yayo uyashyire hejuru ku gutwi kw’iburyo kwa Aroni, no hejuru ku gutwi kw’iburyo kw’abahungu be, no ku gikumwe cy’ikiganza cyabo cy’iburyo, no ku ino rinini ryo ku kirenge cyabo cy’iburyo. Kandi uzaminjagire amaraso impande zose ku gicaniro. 21 Uzafate ku maraso ari ku gicaniro no ku mavuta yera, ubiminjagire kuri Aroni no ku myambaro ye no ku bahungu be no ku myambaro yabo, kugira ngo Aroni n’imyambaro ye n’abahungu be n’imyambaro yabo bezwe.

22 “Uzafate urugimbu rw’iyo ntama n’igisembe cyayo cyuzuye urugimbu, urugimbu rwo ku mara yayo n’urugimbu rwo ku mwijima, impyiko zombi n’urugimbu ruziriho n’itako ry’iburyo, kuko iyo ari imfizi y’intama yatambwe abatambyi bashyirwa ku mirimo yabo. 23 Kandi kuri ya nkoko iriho imigati idasembuwe iri imbere ya Yehova, uzafateho umugati wiburungushuye, n’umugati urimo amavuta ufite ishusho y’urugori n’akagati gasize amavuta. 24 Byose uzabishyire mu biganza bya Aroni no mu biganza by’abahungu be, maze ubizunguze bibe ituro rizunguzwa imbere ya Yehova. 25 Uzabikure mu biganza byabo, ubyosereze ku gicaniro hejuru y’igitambo gikongorwa n’umuriro, bibe impumuro nziza icururutsa Yehova. Ni igitambo gikongorwa n’umuriro gitambirwa Yehova.

26 “Uzafate inkoro y’imfizi y’intama yatambwe Aroni ashyirwa ku murimo w’ubutambyi, uyizunguze ibe ituro rizunguzwa imbere ya Yehova; ni yo izaba umugabane wawe. 27 Uzeze iyo nkoro y’ituro rizunguzwa hamwe n’itako ry’umugabane wera, ni ukuvuga ituro rizunguzwa n’ituro ryakuwe kuri ya mfizi y’intama yatambwe Aroni n’abahungu be bashyirwa ku murimo w’ubutambyi. 28 Abisirayeli bajye babiha Aroni n’abahungu be kuko uwo ari umugabane wera, kandi rizabe itegeko Abisirayeli bazubahiriza kugeza ibihe bitarondoreka. Bizabe umugabane wera uzajya utangwa n’Abisirayeli. Ku bitambo byabo bisangirwa, bajye bavanaho uwo mugabane wera wa Yehova.

29 “Imyambaro yera ya Aroni izabe iy’abahungu be bazamusimbura, kugira ngo bazasukweho amavuta bayambaye kandi buzuzwe ububasha mu biganza bayambaye. 30 Umutambyi wo mu bahungu be uzamusimbura, akinjira mu ihema ry’ibonaniro kugira ngo akorere umurimo w’ubutambyi ahera, azamare iminsi irindwi yambara iyo myenda.

31 “Uzafate inyama z’imfizi y’intama yatambwe abatambyi bashyirwa ku mirimo yabo, uzitekere ahantu hera. 32 Aroni n’abahungu be bazarire ku muryango w’ihema ry’ibonaniro inyama z’iyo mfizi y’intama n’imigati iri ku nkoko. 33 Bazarye ibintu byatanzwe ho igitambo cy’impongano cyatambwe kugira ngo buzuzwe ububasha mu biganza kandi bezwe. Ariko umuntu utari umutambyi ntazabiryeho kuko ari ibintu byera. 34 Nihagira imigati cyangwa inyama z’igitambo cyatambwe abatambyi bashyirwa ku mirimo yabo bisigara bikageza mu gitondo, bizatwikwe. Ntibizaribwe kuko ari ibyera.

35 “Ibyo ni byo uzakorera Aroni n’abahungu be, ukurikije ibyo nagutegetse byose. Uzamare iminsi irindwi ukora uwo muhango wo kuzuza ububasha mu biganza byabo. 36 Buri munsi, ujye utamba ikimasa ho igitambo gitambirwa ibyaha kibe impongano. Igicaniro uzacyezeho ibyaha ugitambiraho igitambo cy’impongano, kandi uzagisukeho amavuta kugira ngo ucyeze. 37 Uzamare iminsi irindwi utambira ibitambo by’impongano ku gicaniro, kandi uzacyeze kugira ngo kibe igicaniro cyera cyane. Umuntu wese ukora kuri icyo gicaniro azabe ari uwera.

38 “Ibi ni byo uzatambira ku gicaniro: buri munsi ujye utamba isekurume ebyiri z’intama zikiri nto, zimaze umwaka. 39 Ujye utamba isekurume imwe y’intama ikiri nto mu gitondo, indi uyitambe ku mugoroba. 40 Isekurume ya mbere y’intama ikiri nto uzayitambane na kimwe cya cumi cya efa y’ifu inoze ivanze na kimwe cya kane cya hini* y’amavuta y’imyelayo isekuye, kandi uyitambane na divayi ingana na kimwe cya kane cya hini y’ituro ry’ibyokunywa. 41 Isekurume ya kabiri y’intama ikiri nto uzayitambe ku mugoroba, uyitambane n’ituro ry’ibinyampeke nk’irya mu gitondo, n’ituro ry’ibyokunywa nk’irya mu gitondo. Uzayitambe ibe impumuro nziza icururutsa, igitambo gikongorwa n’umuriro gitambirwa Yehova. 42 Icyo ni igitambo gikongorwa n’umuriro muzahora mutura mu bihe byanyu byose, mukagiturira ku muryango w’ihema ry’ibonaniro imbere ya Yehova, aho nzajya mbiyerekera nkahavuganira nawe.

43 “Aho ni ho nzajya niyerekera Abisirayeli kandi hazezwa n’ikuzo ryanjye. 44 Nzeza ihema ry’ibonaniro n’igicaniro kandi nzeza Aroni n’abahungu be kugira ngo bambere abatambyi. 45 Nzatura hagati mu Bisirayeli kandi nzaba Imana yabo. 46 Bazamenya ko ndi Yehova Imana yabo yabakuye mu gihugu cya Egiputa kugira ngo nture hagati muri bo. Ndi Yehova Imana yabo.

 Hini ni urugero rw’ibisukika. Reba Umugereka wa 11.



Kuva  30 : 1 - 38

30 “Uzabaze igicaniro cyo koserezaho umubavu, ukibaze mu giti cyo mu bwoko bw’umunyinya. 2 Kizagire uburebure bw’umukono umwe n’ubugari bw’umukono umwe, kigire impande enye zingana, kandi kizagire ubuhagarike bw’imikono ibiri. Amahembe yacyo azabe akoranywe na cyo. 3 Uzakiyagirizeho zahabu itunganyijwe ku ruhande rwo hejuru, ku mpande zacyo zose no ku mahembe yacyo, kandi uzagikorere umuguno wa zahabu ukizengurutse. 4 Nanone uzagikorere impeta ebyiri muri zahabu, uzitere munsi y’umuguno wacyo ku mpande zacyo ebyiri, impande ebyiri ziteganye, kugira ngo zizajye zishyirwamo imijishi yo kugiheka. 5 Uzabaze imijishi mu giti cyo mu bwoko bw’umunyinya uyiyagirizeho zahabu. 6 Uzagishyire imbere y’umwenda ukingiriza, hafi y’isanduku y’Igihamya n’umupfundikizo wayo, aho nzajya nkwiyerekera.

7 “Aroni azajye acyoserezaho umubavu uhumura neza. Buri gitondo igihe ategura amatara, ajye acyoserezaho umubavu. 8 Aroni najya gucana amatara nimugoroba, ajye acyoserezaho umubavu. Uwo ni umubavu uzahora imbere ya Yehova mu bihe byanyu byose. 9 Ntimuzacyoserezeho umubavu utemewe cyangwa igitambo gikongorwa n’umuriro cyangwa ituro ry’ibinyampeke, kandi ntimuzagisukeho ituro ry’ibyokunywa. 10 Rimwe mu mwaka, Aroni ajye afata ku maraso y’igitambo gitambirwa ibyaha, ayashyire ku mahembe y’icyo gicaniro kugira ngo agihongerere. Ibyo ajye abikora rimwe mu mwaka mu bihe byanyu byose. Icyo gicaniro ni icyera cyane kuri Yehova.”

11 Nuko Yehova abwira Mose ati 12 “nubarura Abisirayeli ushaka kumenya umubare wabo, buri wese muri bo ajye aha Yehova incungu y’ubugingo bwe igihe ubabarura, kugira ngo badaterwa n’icyorezo muri iryo barura. 13 Buri wese mu bazabarurwa azatange kimwe cya kabiri cya shekeli igezwe kuri Shekeli y’ahera. Shekeli imwe ingana na gera* makumyabiri. Kimwe cya kabiri cya shekeli ni ryo turo bazaha Yehova. 14 Umuntu wese uzabarurwa, kuva ku bafite imyaka makumyabiri kujyana hejuru, azatange iryo turo rigenewe Yehova. 15 Umukire ntazatange ibirenze kimwe cya kabiri cya shekeli, n’umukene ntazatange ibitageze kuri kimwe cya kabiri cyayo, kugira ngo mutange ituro rigenewe Yehova, ribe impongano y’ubugingo bwanyu. 16 Uzakire ibyo biceri by’ifeza Abisirayeli batanze ho impongano, ubitange bikoreshwe mu mirimo ikorerwa mu ihema ry’ibonaniro, bibere Abisirayeli urwibutso imbere ya Yehova, kugira ngo bibe impongano y’ubugingo bwanyu.”

17 Yehova yongera kubwira Mose ati 18 “uzacure igikarabiro n’igitereko cyacyo mu muringa, bajye bagikarabiraho. Uzagishyire hagati y’ihema ry’ibonaniro n’igicaniro kandi ukivomeremo amazi. 19 Aroni n’abahungu be bajye bagikarabiraho intoki boge n’ibirenge. 20 Igihe bagiye kwinjira mu ihema ry’ibonaniro cyangwa bagiye ku gicaniro gutambira Yehova igitambo gikongorwa n’umuriro, bajye bakaraba kugira ngo badapfa. 21 Bajye bakaraba intoki kandi boge ibirenge kugira ngo badapfa. Iryo rizamubere itegeko ry’ibihe bitarondoreka we n’abazamukomokaho, mu bihe byabo byose.”

22 Yehova akomeza kubwira Mose ati 23 “naho wowe, uzashake imibavu myiza kurusha iyindi. Uzafate shekeli magana atanu z’ishangi, n’icya kabiri cy’ubwo buremere cya sinamomu ihumura neza, ari zo shekeli magana abiri na mirongo itanu, na shekeli magana abiri na mirongo itanu z’ubwoko bw’urubingo ruhumura, 24 na shekeli magana atanu za kesiya zagezwe kuri shekeli y’ahera, na hini y’amavuta ya elayo. 25 Uzabikoremo amavuta yera, uruvange rw’amavuta akoranywe ubuhanga. Ayo azabe ari amavuta yera.

26 “Uzayasuke ku ihema ry’ibonaniro no ku isanduku y’igihamya, 27 no ku meza n’ibikoresho byayo byose, no ku gitereko cy’amatara n’ibikoresho byacyo, no ku gicaniro cyo koserezaho umubavu, 28 no ku gicaniro cyo gutambiraho igitambo gikongorwa n’umuriro n’ibikoresho byacyo byose, no ku gikarabiro n’igitereko cyacyo. 29 Uzabyeze kugira ngo bibe ibyera cyane, kandi umuntu wese ubikoraho azabe ari uwera. 30 Kandi uzasuke amavuta kuri Aroni n’abahungu be ubeze kugira ngo bambere abatambyi.

31 “Uzabwire Abisirayeli uti ‘ayo azabe amavuta yanjye yera mu bihe byanyu byose. 32 Ntihazagire umuntu uyisiga, kandi ntihazagire ukora andi ngo ayavange kimwe n’ayo. Ni ayera. Azakomeze kubabera amavuta yera. 33 Umuntu wese ukora amavuta nk’ayo akayasiga umuntu utari umutambyi, azicwe akurwe mu bwoko bwe.’”

34 Hanyuma Yehova abwira Mose ati “uzashake iyi mibavu ikurikira: natafu, sheheleti na helubana ihumura neza n’ububani butunganyijwe. Byose bizabe binganya igipimo. 35 Uzabikoremo umubavu, bibe uruvange rw’umubavu ukoranywe ubuhanga uhumura neza, urimo umunyu; ube umubavu utunganyijwe kandi wera. 36 Uzafateho muke uwusye uvemo ifu nziza, maze ufateho ifu nke uyishyire imbere y’Igihamya mu ihema ry’ibonaniro, aho nzajya nkwiyerekera. Uwo mubavu uzababere uwera cyane. 37 Umubavu uzakorwa muri ibyo byose, ntimuzawukore ngo muwugire uwanyu. Ahubwo muzakomeze kubona ko ari uwera, ko ari uwa Yehova. 38 Umuntu wese uzakora umubavu nk’uwo agira ngo anezezwe n’impumuro yawo, azicwe akurwe mu bwoko bwe.”

 Gera ni urugero rw’uburemere. Reba Umugereka wa 11.



Kuva  31 : 1 - 18

31 Yehova abwira Mose ati 2 “dore natoranyije Besaleli mwene Uri, mwene Huri, wo mu muryango wa Yuda. 3 Nzamwuzuza umwuka w’Imana agire ubwenge, gusobanukirwa n’ubumenyi, kandi agire ubuhanga mu bukorikori bw’uburyo bwose: 4 ubwo gukora ibishushanyo mbonera, gucura ibintu muri zahabu, mu ifeza no mu muringa, 5 guconga amabuye y’agaciro no kuyakwikira no kubaza mu biti ibintu by’ubwoko bwose. 6 Nanjye dore muhaye Oholiyabu mwene Ahisamaki wo mu muryango wa Dani kugira ngo amufashe, kandi nzashyira ubwenge mu mitima y’abahanga bose ngo bakore ibyo nagutegetse byose: 7 ihema ry’ibonaniro, Isanduku y’igihamya n’umupfundikizo wayo, ibikoresho byose byo mu ihema, 8 ameza n’ibikoresho byayo, igitereko cy’amatara gicuzwe muri zahabu itunganyijwe n’ibikoresho byacyo byose, igicaniro cyo koserezaho umubavu, 9 igicaniro cyo gutambiraho igitambo gikongorwa n’umuriro n’ibikoresho byacyo byose, igikarabiro n’igitereko cyacyo, 10 imyambaro iboshye neza n’imyambaro yera ya Aroni umutambyi, imyambaro abahungu be bambara bakora umurimo w’ubutambyi, 11 amavuta yera n’umubavu uhumura neza w’ahera. Bazakore ibintu byose nk’uko nagutegetse.”

12 Yehova yongera kubwira Mose ati 13 “nawe uzabwire Abisirayeli uti ‘ntimukabure kuziririza amasabato yanjye, kuko ari ikimenyetso hagati yanjye namwe mu bihe byanyu byose, kugira ngo mumenye ko ari jye Yehova ubeza. 14 Mujye muziririza isabato, kuko ari iyera kuri mwe. Umuntu uzica itegeko ryo kuziririza isabato azicwe. Nihagira ukora umurimo ku isabato, uwo muntu azicwe akurwe mu bwoko bwe. 15 Mujye mukora imirimo mu minsi itandatu, ariko umunsi wa karindwi ni isabato, umunsi wihariye w’ikiruhuko. Uwo munsi ni uwera kuri Yehova. Umuntu wese uzakora umurimo ku munsi w’isabato azicwe. 16 Abisirayeli bajye baziririza isabato, bayizihize mu bihe byabo byose, ibe isezerano ry’ibihe bitarondoreka. 17 Izabe ikimenyetso hagati yanjye n’Abisirayeli kugeza ibihe bitarondoreka, kuko Yehova yaremye ijuru n’isi mu minsi itandatu, ariko ku munsi wa karindwi agahagarika imirimo ye, akaruhuka.’”

18 Nuko Imana imaze kuvugana na Mose ku musozi wa Sinayi, imuha ibisate bibiri by’amabuye by’Igihamya, byandikishijweho urutoki rw’Imana.

Kuva  32 : 1 - 35

32 Hagati aho abantu babona ko Mose atinze kuva ku musozi. Nuko baraterana basanga Aroni, baramubwira bati “turemere imana izatujya imbere, kuko tutazi uko byagendekeye Mose wadukuye mu gihugu cya Egiputa.” 2 Aroni abyumvise arababwira ati “mukure amaherena ya zahabu ku matwi y’abagore banyu, n’ay’abahungu banyu n’ay’abakobwa banyu, muyanzanire.” 3 Nuko abantu bose biyambura amaherena ya zahabu yari ku matwi yabo, bayazanira Aroni. 4 Afata iyo zahabu bamuzaniye arayishongesha, ayikoramo igishushanyo cy’ikimasa akoresheje ipatasi. Nuko baravuga bati “Isirayeli we, iyi ni yo Mana yawe yagukuye mu gihugu cya Egiputa.”

5 Aroni abibonye yubaka igicaniro imbere y’icyo gishushanyo, avuga mu ijwi riranguruye ati “ejo hari umunsi mukuru wa Yehova.” 6 Bukeye bwaho bazinduka kare kare, batamba ibitambo bikongorwa n’umuriro n’ibitambo bisangirwa. Hanyuma abantu baricara, bararya baranywa. Barangije barahaguruka barishimisha.

7 Yehova abwira Mose ati “manuka ugende, kuko abantu bawe wakuye mu gihugu cya Egiputa bakoze ibibarimbuza. 8 Bateshutse vuba bava mu nzira nabategetse kugenderamo. Biremeye igishushanyo kiyagijwe cy’ikimasa bacyikubita imbere kandi bagitambira ibitambo bagira bati ‘Isirayeli we, iyi ni yo Mana yawe yagukuye mu gihugu cya Egiputa.’” 9 Yehova arongera abwira Mose ati “nitegereje aba bantu nsanga ari ubwoko butagonda ijosi. 10 None reka mbasukeho uburakari bwanjye bugurumana mbatsembeho, maze nkugire ishyanga rikomeye.”

11 Nuko Mose yurura Yehova Imana ye aramubwira ati “Yehova, kuki wasuka uburakari bwawe bugurumana ku bwoko bwawe wakuje mu gihugu cya Egiputa imbaraga nyinshi n’ukuboko gukomeye? 12 Kuki wakwemera ko Abanyegiputa bavuga bati ‘yabakuye muri Egiputa agamije kubagirira nabi, agira ngo abatsinde mu misozi abatsembe ku isi’? Cubya uburakari bwawe bugurumana, wisubireho ureke ibibi wari ugiye kugirira ubwoko bwawe.* 13 Ibuka abagaragu bawe Aburahamu, Isaka na Isirayeli, abo warahiye mu izina ryawe uti ‘nzagwiza urubyaro rwanyu rungane n’inyenyeri zo mu ijuru, kandi iki gihugu cyose natoranyije nzagiha urubyaro rwanyu kibe gakondo yarwo kugeza ibihe bitarondoreka.’”

14 Nuko Yehova yisubiraho areka ibibi yari yavuze ko agiye kugirira ubwoko bwe.

15 Hanyuma Mose aramanuka ava ku musozi afite mu ntoki ibisate bibiri by’Igihamya, ibisate byanditseho ku mpande zombi. Ibyo bisate byari byanditseho imbere n’inyuma. 16 Ibyo bisate byari byakozwe n’Imana kandi inyandiko yari ibiriho yari iy’Imana. 17 Yosuwa yumva urusaku rw’abantu kuko bateraga hejuru, abwira Mose ati “ndumva urusaku rw’intambara mu nkambi.” 18 Ariko Mose aravuga ati

“Iryo si ijwi ry’indirimbo y’abivuga ibigwi,

Si n’ijwi ry’umuborogo w’abatsinzwe;

Ndumva ari ijwi ry’indi ndirimbo.”

19 Mose ageze hafi y’inkambi abona cya kimasa n’ababyina, ararakara cyane. Ahita ajugunya hasi bya bisate bibiri yari afite mu ntoki, bijanjagurikira aho munsi y’umusozi. 20 Nuko afata cya kimasa bari baremye aragitwika maze aragisya gihinduka ifu, ayiminjagira hejuru y’amazi, ayanywesha Abisirayeli. 21 Hanyuma Mose abwira Aroni ati “aba bantu bagushukishije iki kugira ngo utume bakora icyaha gikomeye?” 22 Aroni aramusubiza ati “ntundakarire databuja. Nawe ubwawe uzi ukuntu ubu bwoko ari ubwoko buhora bushaka gukora ibibi. 23 Bambwiye bati ‘turemere imana izatujya imbere, kuko tutazi uko byagendekeye Mose wadukuye mu gihugu cya Egiputa.’ 24 Ni ko kubabwira nti ‘ufite zahabu wese nayiyambure ayinzanire.’ Nuko ndayifata nyijugunya mu muriro, havamo iki kimasa.”

25 Mose abona ko abo bantu birekuye, kubera ko Aroni yabaretse bagakora ibyo bishakiye bigatuma bitesha agaciro imbere y’abanzi babo. 26 Nuko Mose ahagarara mu irembo ry’inkambi, aravuga ati “uri ku ruhande rwa Yehova wese nansange.” Nuko bene Lewi bose bateranira aho ari. 27 Arababwira ati “uku ni ko Yehova Imana ya Isirayeli ivuze iti ‘buri wese yambare inkota ye. Muzenguruke inkambi yose muve ku irembo rimwe mugere ku rindi, buri wese yice umuvandimwe we na mugenzi we n’incuti ye magara.’” 28 Bene Lewi babigenza nk’uko Mose yabategetse, ku buryo kuri uwo munsi hapfuye abagabo bagera ku bihumbi bitatu. 29 Mose aravuga ati “uyu munsi nimwikomeze mukore umurimo wa Yehova, kuko buri wese muri mwe yarwanyije umwana we n’umuvandimwe we, kugira ngo uyu munsi Yehova abahe umugisha.”

30 Bukeye bwaho Mose abwira abantu ati “dore mwakoze icyaha gikomeye cyane. Ubu ngiye kuzamuka nsange Yehova mwinginge, ahari yabababarira icyaha cyanyu.” 31 Mose asubira kuri Yehova aramubwira ati “ni koko aba bantu bakoze icyaha gikomeye, kuko biremeye imana ya zahabu! 32 None rero ubababarire icyaha cyabo. Niba utabababariye, ndakwinginze umpanagure mu gitabo cyawe wanditse.” 33 Ariko Yehova abwira Mose ati “uwancumuyeho ni we nzahanagura mu gitabo cyanjye. 34 None genda ujyane abantu aho nakubwiye. Dore umumarayika wanjye azakujya imbere. Kandi igihe cyo kubahana nikigera nzabahanira icyaha cyabo.” 35 Nuko Yehova ateza abantu icyorezo bitewe n’ikimasa bari baremye, cya kindi Aroni yaremye.

^ Kuva 32:12 Kv 32:12


 Mu giheburayo ni “wicuze ibibi wari ugiye kugirira ubwoko bwawe.”



Kuva  33 : 1 - 23

33 Yehova yongera kubwira Mose ati “haguruka uve hano, wowe n’abantu wakuye mu gihugu cya Egiputa, mujye mu gihugu narahiye Aburahamu, Isaka na Yakobo nti ‘nzagiha urubyaro rwawe.’ 2 Nzohereza umumarayika imbere yawe nirukane Abanyakanani, Abamori, Abaheti, Abaperizi, Abahivi n’Abayebusi. 3 Mugende mujye mu gihugu gitemba amata n’ubuki. Sinzagenda hagati muri mwe kuko muri ubwoko butagonda ijosi, kugira ngo ntabarimburira mu nzira.”

4 Abantu bumvise iryo jambo riteye agahinda batangira kuboroga, ntihagira n’umwe muri bo wambara ibintu bye by’umurimbo. 5 Yehova yongera kubwira Mose ati “bwira Abisirayeli uti ‘muri ubwoko butagonda ijosi. Ngendeye hagati muri mwe akanya na gato nabarimbura. None rero, nimwiyambure ibintu by’umurimbo byose mwambaye, nanjye ndareba uko nkwiriye kubagenza.’” 6 Abisirayeli biyamburira aho ku musozi wa Horebu ibintu by’umurimbo bari bambaye, ntibongera kubyambara ukundi.

7 Naho Mose afata ihema rye ajya kurishinga inyuma y’inkambi, ahitaruye cyane inkambi, aryita ihema ry’ibonaniro. Umuntu wese washakaga kugira icyo abaza Yehova, yarasohokaga akajya kuri iryo hema ry’ibonaniro ryabaga inyuma y’inkambi. 8 Kandi iyo Mose yasohokaga agiye kuri iryo hema, abantu bose barahagurukaga, buri wese agahagarara ku muryango w’ihema rye, bagakurikiza Mose amaso kugeza igihe yinjiriye muri iryo hema. 9 Nanone iyo Mose yamaraga kwinjira muri iryo hema, ya nkingi y’igicu yaramanukaga igahagarara ku muryango waryo, maze Imana ikavugana na we. 10 Nuko abantu bose babona iyo nkingi y’igicu ihagaze ku muryango w’ihema ry’ibonaniro, bose bagahaguruka, buri wese akikubita hasi yubamye ku muryango w’ihema rye. 11 Yehova yavuganaga na Mose imbonankubone, nk’uko umuntu avugana na mugenzi we. Iyo Mose yasubiraga mu nkambi, Yosuwa mwene Nuni, umugaragu wamukoreraga, ntiyavaga kuri iryo hema.

12 Hanyuma Mose abwira Yehova ati “dore urambwira uti ‘jyana ubu bwoko,’ ariko ntumbwire uwo uzohereza ngo tujyane. Nanone waravuze uti ‘ndakuzi neza kandi watonnye mu maso yanjye.’ 13 None niba ntonnye mu maso yawe koko, ndakwinginze menyesha inzira zawe kugira ngo nkumenye, ntone mu maso yawe. Kandi wibuke ko iri shyanga ari ubwoko bwawe.” 14 Nuko Imana iravuga iti “jye ubwanjye nzajyana nawe kandi nzatuma ugira amahoro.” 15 Mose aravuga ati “nitutajyana ntuzatume tuva hano. 16 None se ni iki cyazagaragaza ko jye n’ubu bwoko dutonnye mu maso yawe? Si uko wajyana natwe bigatuma tuba ubwoko butandukanye n’ubundi bwose ku isi?”

17 Yehova asubiza Mose ati “icyo uvuze na cyo nzagikora, kuko watonnye mu maso yanjye kandi nkaba nkuzi neza.” 18 Mose abyumvise aravuga ati “ndakwinginze, nyereka ikuzo ryawe.” 19 Ariko aramusubiza ati “jyewe ubwanjye nzakwereka kugira neza kwanjye kose, kandi nzavugira izina rya Yehova imbere yawe. Nzatonesha uwo nzatonesha kandi nzagirira imbabazi uwo nzagirira imbabazi.” 20 Yongeraho ati “ntushobora kureba mu maso hanjye, kuko nta muntu wandeba ngo abeho.”

21 Yehova arongera aravuga ati “dore hano iruhande rwanjye hari umwanya, uhagarare ku rutare. 22 Ikuzo ryanjye nirikunyura imbere, ndaguhisha mu mwobo uri mu rutare kandi ndagukingiriza ikiganza kugeza aho mariye guhita. 23 Hanyuma ndi bukureho ikiganza cyanjye maze ubone mu mugongo hanjye. Ariko mu maso hanjye ho nta wushobora kuhabona.”

Kuva  34 : 1 - 35

34 Nuko Yehova abwira Mose ati “wibarize ibisate bibiri by’amabuye bimeze nka bya bindi bya mbere, nanjye ndandika kuri ibyo bisate amagambo yari kuri bya bisate bya mbere wamennye. 2 Kandi mu gitondo ube witeguye, kuko mu gitondo ugomba kuzamuka ukajya ku musozi wa Sinayi, ugahagarara hafi yanjye mu mpinga y’uwo musozi. 3 Ariko nta muntu ugomba kuzamukana nawe kandi kuri uwo musozi wose ntihazagire undi muntu uhaboneka. Ikindi kandi, ntihazagire imikumbi cyangwa amashyo birisha imbere y’uwo musozi.”

4 Nuko Mose abaza ibisate bibiri by’amabuye bimeze nk’ibya mbere, maze azinduka kare mu gitondo azamuka umusozi wa Sinayi nk’uko Yehova yari yamutegetse, azamuka afite ibyo bisate bibiri by’amabuye mu ntoki. 5 Yehova amanukira mu gicu ahagarara iruhande rwe, atangaza izina rya Yehova. 6 Yehova anyura imbere ye aravuga ati “Yehova, Yehova, Imana y’imbabazi n’impuhwe, itinda kurakara, ifite ineza nyinshi yuje urukundo n’ukuri, 7 igaragariza abantu ineza yuje urukundo kugeza ku bo mu bisekuru ibihumbi. Ni Imana ibabarira abantu amakosa, ibicumuro n’ibyaha, ariko ntibure guhana uwakoze icyaha, igahanira abana amakosa ya ba se ikageza ku buzukuru n’abuzukuruza.”

8 Mose amwikubita imbere, 9 aravuga ati “Yehova, niba koko ntonnye mu maso yawe, ndakwinginze, reka Yehova agendere hagati muri twe kuko aba bantu ari ubwoko butagonda ijosi, kandi utubabarire igicumuro cyacu n’icyaha cyacu, utugire abawe.” 10 Aramusubiza ati “dore ngiranye namwe isezerano: nzakorera ibitangaza imbere y’ubwoko bwawe bwose, ibitangaza bitigeze bibaho mu isi yose cyangwa mu mahanga yose. Kandi amahanga yose agukikije azabona umurimo wa Yehova, kuko ngiye kubakorera ikintu giteye ubwoba.

11 “Naho wowe ukomeze gukurikiza ibyo ngutegeka uyu munsi. Dore ngiye kwirukana imbere yawe Abamori, Abanyakanani, Abaheti, Abaperizi, Abahivi n’Abayebusi. 12 Uzirinde ntuzagirane isezerano n’abaturage bo mu gihugu ugiyemo kugira ngo bitazakubera umutego. 13 Ibicaniro byabo muzabisenye, inkingi zabo zera z’amabuye muzazimenagure, n’inkingi zabo zera z’ibiti muzaziteme. 14 Ntukunamire indi mana, kuko Yehova ari Imana ishaka ko umuntu ayiyegurira nta kindi ayibangikanyije na cyo,* 15 kugira ngo utagirana isezerano n’abaturage bo muri icyo gihugu, kuko bazasambana n’imana zabo bakanazitambira ibitambo, kandi ntihazabura ugutumira maze ukarya ku gitambo cye. 16 Icyo gihe abahungu bawe uzabasabira abakobwa babo, kandi kuko abakobwa babo batazabura gusambana n’imana zabo, bazatuma abahungu bawe na bo basambana n’imana zabo.

17 “Ntuzacure ibigirwamana.

18 “Ujye wizihiza umunsi mukuru w’imigati idasembuwe. Mu gihe cyagenwe cy’ukwezi kwa Abibu, ujye umara iminsi irindwi urya imigati idasembuwe nk’uko nabigutegetse, kuko muri uko kwezi kwa Abibu ari bwo wavuye muri Egiputa.

19 “Uburiza bwose ni ubwanjye. Kandi mu matungo yawe yose, ikimasa cy’uburiza n’isekurume y’intama y’uburiza, ni ibyanjye. 20 Uburiza bwose bw’indogobe uzabucunguze intama. Ariko nutabucungura, uzabuvune ijosi. Uzajye ucungura imfura yose yo mu bahungu bawe. Kandi ntibakaze imbere yanjye imbokoboko.

21 “Ujye ukora imirimo yawe mu minsi itandatu, ariko ku munsi wa karindwi uziririze isabato. Ujye uziririza isabato, haba mu gihe cy’ihinga cyangwa icy’isarura.

22 “Ujye wizihiza umunsi mukuru w’ibyumweru, uwizihize utanga ituro ry’umuganura w’ingano, kandi ujye wizihiza umunsi mukuru w’isarura ryo mu mpera z’umwaka.

23 “Incuro eshatu mu mwaka, umugabo wese wo muri mwe ajye aza imbere y’Umwami w’ukuri Yehova, Imana ya Isirayeli. 24 Nzirukana amahanga imbere yawe nagure igihugu cyawe, kandi igihe cyose uzaba wagiye imbere ya Yehova Imana yawe incuro eshatu mu mwaka, nta muntu uzagerageza kwigarurira igihugu cyawe.

25 “Amaraso y’igitambo untambira, ntukayatambane n’ikintu gisembuwe, kandi igitambo untambira ku munsi mukuru wa pasika ntikikarare ngo kigere mu gitondo.

26 “Umuganura w’imbuto nziza kurusha izindi zera mu butaka bwawe, ujye uwuzana mu nzu ya Yehova Imana yawe.

“Ntugatekeshe umwana w’ihene amahenehene ya nyina.”

27 Yehova yongera kubwira Mose ati “wandike aya magambo, kuko ari yo isezerano ngiranye nawe n’Abisirayeli rishingiyeho.” 28 Mose agumana na Yehova iminsi mirongo ine n’amajoro mirongo ine, atarya atanywa. Nuko yandika* kuri bya bisate amagambo y’isezerano, Amategeko Icumi.*

29 Mose amanuka umusozi wa Sinayi afite bya bisate bibiri by’Igihamya mu ntoki. Kandi kubera ko yari yavuganye n’Imana, mu maso he hararabagiranaga ariko we ntiyari abizi. 30 Aroni n’Abisirayeli bose babonye Mose baratangara kuko mu maso he harabagiranaga, bityo batinya kumwegera.

31 Mose arabahamagara, maze Aroni n’abatware b’iteraniro bose baramusanga, atangira kubavugisha. 32 Hanyuma abandi Bisirayeli bose baramwegera, abamenyesha amategeko yose Yehova yari yamubwiriye ku musozi wa Sinayi. 33 Iyo Mose yamaraga kuvugana na bo, yitwikiraga mu maso. 34 Ariko iyo yajyaga imbere ya Yehova kuvugana na we, yikuragaho igitwikirizo kugeza asohotse, maze yasohoka akabwira Abisirayeli ibyo yategetswe. 35 Iyo Abisirayeli barebaga mu maso ha Mose babonaga harabagirana. Nuko Mose akongera akitwikira mu maso, kugeza igihe yongeye kujya kuvugana n’Imana.

^ Kuva 34:14 Kv 34:14


 Mu giheburayo ni “Yehova, Ufuha ni ryo zina rye, ni Imana ifuha.”

^ Kuva 34:28 Kv 34:28


 Aha ngaha, uvugwa ni Yehova. Reba umurongo wa 1.

^ Kuva 34:28 Kv 34:28


 Mu giheburayo ni “Amagambo Icumi.”



Kuva  35 : 1 - 35

35 Nyuma yaho Mose ahamagara iteraniro ryose ry’Abisirayeli, arababwira ati “ibi ni byo Yehova yategetse ko mukora: 2 mujye mukora imirimo mu minsi itandatu, ariko umunsi wa karindwi uzababere uwera; ni isabato ya Yehova, umunsi wihariye w’ikiruhuko. Umuntu wese uzakora umurimo kuri uwo munsi azicwe. 3 Ntimugacane umuriro mu mazu yanyu ku munsi w’isabato.”

4 Mose yongera kubwira iteraniro ryose ry’Abisirayeli ati “ibi ni byo Yehova yategetse: 5 ‘muhe Yehova ituro mukuye ku byo mutunze. Umuntu wese wemejwe n’umutima we azanire Yehova ituro rya zahabu, ifeza n’umuringa, 6 ubudodo bw’ubururu, ubwoya buteye ibara ry’isine, ubudodo bw’umutuku, ubudodo bwiza n’ubwoya bw’ihene, 7 impu z’amapfizi y’intama ziteye ibara ritukura n’impu z’inyamaswa zitwa tahashi, imbaho z’igiti cyo mu bwoko bw’umunyinya, 8 amavuta y’itara n’amavuta ahumura yo kuvangwa n’amavuta yera akanavangwa n’umubavu uhumura neza, 9 amabuye ya shohamu n’amabuye yo gushyira kuri efodi no ku gitambaro cyo kwambara mu gituza.

10 “‘Abahanga bose bo muri mwe baze bareme ibyo Yehova yategetse byose: 11 ihema n’ibyo kuritwikira, ibikwasi byaryo, ibizingiti byaryo, imitambiko yaryo, inkingi zaryo n’ibisate by’umuringa biciyemo imyobo yo kuzishingamo; 12 Isanduku, imijishi yayo, umupfundikizo wayo n’umwenda ukingiriza; 13 ameza, imijishi yayo, ibikoresho byayo byose n’imigati yo kumurikwa; 14 igitereko cy’amatara n’ibikoresho byacyo, amatara yacyo n’amavuta yo gushyira mu matara; 15 igicaniro cyo koserezaho umubavu n’imijishi yacyo, amavuta yera, umubavu uhumura neza n’umwenda wo gukinga mu muryango w’ihema; 16 igicaniro cyo gutambiraho igitambo gikongorwa n’umuriro, imiringa yacyo isobekeranye imeze nk’akayungiro, imijishi yacyo n’ibikoresho byacyo byose; igikarabiro n’igitereko cyacyo; 17 imyenda y’urugo, inkingi zarwo n’ibisate by’umuringa biciyemo imyobo yo kuzishingamo n’umwenda wo gukinga mu irembo ry’urugo; 18 imambo z’ihema, imambo z’urugo n’imigozi yazo; 19 imyambaro iboshye neza yo gukorana ahera, imyambaro yera ya Aroni umutambyi n’imyambaro abahungu be bambara bakora umurimo w’ubutambyi.’”

20 Nuko iteraniro ryose ry’Abisirayeli riva imbere ya Mose. 21 Hanyuma abemejwe n’umutima wabo bose, ukabatera umwete wo gutanga, bazana ituro rya Yehova ryo kubaka ihema ry’ibonaniro n’imirimo yaryo yose no kuboha imyambaro yera. 22 Abemejwe n’imitima yabo bose, abagabo n’abagore, bakomeza kuza. Bazana udukwasi twa zahabu,* amaherena n’impeta n’ibintu by’umurimbo abagore bambara; bazana ibintu byose bya zahabu. Buri wese azanira Yehova ituro rizunguzwa rya zahabu. 23 Abantu bose bari bafite ubudodo bw’ubururu, ubwoya buteye ibara ry’isine, ubudodo bw’umutuku, ubudodo bwiza n’ubwoya bw’ihene, impu z’amapfizi y’intama ziteye ibara ry’umutuku n’impu z’inyamaswa zitwa tahashi, barabizana. 24 Nanone abantu bose bari bafite amaturo y’umuringa n’ay’ifeza bayazanira Yehova, kandi abantu bose bari bafite imbaho z’igiti cyo mu bwoko bw’umunyinya zo gukoresha mu mirimo yose y’ihema, barazizana.

25 Abagore bose b’abahanga bakaraga ubudodo, bazana ubudodo bakaraze: ubudodo bw’ubururu, ubwoya buteye ibara ry’isine, ubudodo bw’umutuku n’ubudodo bwiza. 26 Kandi abagore bose b’abahanga bemejwe n’umutima wabo bakaraga ubwoya bw’ihene.

27 Abatware na bo bazana amabuye ya shohamu n’amabuye yo gushyira kuri efodi no ku gitambaro cyo kwambara mu gituza, 28 amavuta ahumura, amavuta y’itara n’amavuta yo kuvangwa n’amavuta yera akanavangwa n’umubavu uhumura neza. 29 Umugabo wese n’umugore wese wemejwe n’umutima we kugira icyo agenera imirimo yose Yehova yari yarategetse binyuze kuri Mose, arakizana. Abisirayeli bazanira Yehova amaturo batanze ku bushake.

30 Hanyuma Mose abwira Abisirayeli ati “dore Yehova yatoranyije Besaleli mwene Uri, mwene Huri wo mu muryango wa Yuda, 31 amwuzuza umwuka w’Imana agira ubwenge, gusobanukirwa n’ubumenyi, kandi agira ubuhanga mu bukorikori bw’uburyo bwose: 32 ubwo gukora ibishushanyo mbonera, gucura ibintu muri zahabu, mu ifeza no mu muringa, 33 guconga amabuye y’agaciro no kuyakwikira, ndetse no kubaza mu biti ibintu by’ubwoko bwose bikoranywe ubuhanga. 34 Kandi we na Oholiyabu mwene Ahisamaki wo mu muryango wa Dani, yabahaye ubushobozi bwo kwigisha. 35 Yabahaye n’ubuhanga bwo gukora imirimo yose y’ubukorikori, ubwo gufuma, ubwo kuboha imyenda mu budodo bw’ubururu, mu bwoya buteye ibara ry’isine no mu budodo bw’umutuku, n’ubwo gukora ibintu by’ubundi bwoko bibohwa mu budodo. Nanone yabahaye ubuhanga bwo gukora imirimo y’ubwoko bwose n’ubwo gukora ibishushanyo mbonera.

^ Kuva 35:22 Kv 35:22


 Uko bigaragara, utwo twari udukwasi tw’umurimbo umuntu yafungishaga imyenda.



Kuva  36 : 1 - 38

36 “Besaleli na Oholiyabu bazakore iyo mirimo, bakorane n’abahanga bose Yehova yahaye ubwenge no gusobanukirwa ibyo bintu, kugira ngo bamenye uko bazakora imirimo yose ifitanye isano n’ahantu hera bakurikije ibyo Yehova yategetse byose.”

2 Nuko Mose ahamagara Besaleli na Oholiyabu n’abahanga bose Yehova yahaye ubwenge, mbese ahamagara umuntu wese wemejwe n’umutima we kuza gukora uwo murimo. 3 Hanyuma baza aho Mose ari bafata amaturo yose Abisirayeli bari bazanye agenewe umurimo ufitanye isano n’ahantu hera, kugira ngo ubashe gukorwa. Kandi buri gitondo Abisirayeli bakomezaga kumuzanira amaturo atanzwe ku bushake.

4 Abahanga bose bakoraga umurimo wera batangira kuza umwe umwe bavuye ku mirimo bakoraga, 5 bakabwira Mose bati “abantu bakomeje kuzana ibintu byinshi birenze ibikenewe mu murimo Yehova yategetse ko ukorwa.” 6 Mose ategeka ko batangaza mu nkambi yose bati “ntihagire umugabo cyangwa umugore wongera kuzana ituro ryera.” Abantu babyumvise ntibongera kugira icyo bazana. 7 Ibintu batuye byari bihagije kugira ngo uwo murimo wose ukorwe, ndetse byari birenze ibikenewe.

8 Abahanga bose bakoraga uwo murimo barema ihema, baboha imyenda icumi mu budodo bwiza bukaraze n’ubudodo bw’ubururu n’ubwoya buteye ibara ry’isine n’ubudodo bw’umutuku. Umuhanga wo gufuma afuma kuri iyo myenda amashusho y’abakerubi. 9 Buri mwenda wari ufite uburebure bw’imikono makumyabiri n’umunani n’ubugari bw’imikono ine. Iyo myenda yose yari ifite ibipimo bimwe. 10 Nuko Besaleli ateranya imyenda itanu, buri mwenda ufatana n’undi biba umwenda umwe, n’indi itanu arayiteranya buri mwenda ufatana n’undi biba umwenda umwe. 11 Hanyuma ku ruhande rw’umwenda umwe, aho iyo myenda yombi ihurira, ashyiraho udukondo dukozwe mu budodo bw’ubururu; abigenza atyo no ku ruhande rw’undi mwenda, aho iyo myenda yombi ihurira. 12 Aho iyo myenda yombi ihurira, ku ruhande rw’umwenda umwe ashyiraho udukondo mirongo itanu, no ku ruhande rw’undi mwenda ashyiraho udukondo mirongo itanu; udukondo two kuri iyo myenda yombi twari duteganye. 13 Hanyuma acura ibikwasi mirongo itanu muri zahabu maze abifatanyisha iyo myenda iba ihema rimwe.

14 Aboha imyenda cumi n’umwe yo gutwikira ihema, ayiboha mu bwoya bw’ihene. 15 Buri mwenda wari ufite uburebure bw’imikono mirongo itatu n’ubugari bw’imikono ine. Iyo myenda yose uko ari cumi n’umwe yari ifite ibipimo bimwe. 16 Afatanya imyenda itanu ukwayo n’indi itandatu ukwayo. 17 Hanyuma ku ruhande rw’umwenda umwe, aho iyo myenda yombi ihurira, ashyiraho udukondo mirongo itanu, no ku ruhande rw’undi mwenda, aho iyo myenda yombi ihurira, ashyiraho udukondo mirongo itanu. 18 Arangije acura ibikwasi mirongo itanu mu muringa, abifatanyisha iyo myenda iba umwenda umwe.

19 Nuko atunganya impu z’amapfizi y’intama ziteye ibara ry’umutuku zo gutwikira iryo hema, atunganya n’impu z’inyamaswa zitwa tahashi azigereka hejuru yazo.

20 Hanyuma abariza ihema ibizingiti mu giti cyo mu bwoko bw’umunyinya, arabishinga. 21 Buri kizingiti cyari gifite uburebure bw’imikono icumi n’ubugari bw’umukono umwe n’igice. 22 Buri kizingiti cyari gifite ibihato bibiri biteganye. Uko ni ko yakoze ibizingiti byose by’iryo hema. 23 Abariza ihema ibizingiti, ashyira ibizingiti makumyabiri mu ruhande rwerekeye i Negebu mu majyepfo. 24 Acura ibisate mirongo ine by’ifeza biciyemo imyobo, abishyira munsi y’ibyo bizingiti makumyabiri, ibisate bibiri munsi y’ikizingiti gifite ibihato bibiri, n’ibindi bisate bibiri munsi y’ikindi kizingiti gifite ibihato bibiri. 25 Ku rundi ruhande rw’ihema rwerekeye mu majyaruguru ahashyira ibizingiti makumyabiri, 26 n’ibisate mirongo ine bicuzwe mu ifeza biciyemo imyobo, ibisate bibiri munsi y’ikizingiti kimwe n’ibindi bibiri munsi y’ikindi kizingiti.

27 Ku ruhande rw’inyuma rw’iryo hema rwerekeye iburengerazuba, ahashyira ibizingiti bitandatu. 28 Abaza ibizingiti bibiri byo gushinga mu mfuruka zombi zo ku ruhande rwaryo rw’inyuma. 29 Ibyo bizingiti byari bifite imbaho ebyiri ziva hasi zigahurizwa hejuru ku mpeta ya mbere. Uko ni ko yakoze ibyo bizingiti bibiri byari mu mfuruka zombi. 30 Byose hamwe byari ibizingiti umunani n’ibisate byabyo cumi na bitandatu bicuzwe mu ifeza, ibisate bibiri munsi y’ikizingiti kimwe n’ibindi bibiri munsi y’ikindi kizingiti, bityo bityo.

31 Abaza imitambiko mu giti cyo mu bwoko bw’umunyinya: imitambiko itanu yo gushyira ku bizingiti by’uruhande rumwe rw’ihema 32 n’imitambiko itanu yo gushyira ku bizingiti byo ku rundi ruhande rw’ihema, n’indi mitambiko itanu yo gushyira ku bizingiti byo ku ruhande rw’inyuma rwerekeye iburengerazuba. 33 Abaza n’umutambiko wo hagati unyura ku bizingiti, wambukiranya ukava ku mutwe umwe ukagera ku wundi. 34 Ibizingiti abiyagirizaho zahabu, kandi abicurira impeta muri zahabu zo gusesekamo iyo mitambiko. Iyo mitambiko na yo ayiyagirizaho zahabu.

35 Aboha umwenda ukingiriza, awuboha mu budodo bw’ubururu n’ubwoya buteye ibara ry’isine n’ubudodo bw’umutuku n’ubudodo bwiza bukaraze. Umuhanga wo gufuma awufumaho abakerubi. 36 Besaleli awubariza inkingi enye mu giti cyo mu bwoko bw’umunyinya, aziyagirizaho zahabu. Azicurira udukonzo muri zahabu, kandi azicurira ibisate bine by’ifeza biciyemo imyobo. 37 Aboha umwenda wo gukinga mu muryango w’ihema, awuboha mu budodo bw’ubururu n’ubwoya buteye ibara ry’isine n’ubudodo bw’umutuku n’ubudodo bwiza bukaraze, bikorwa n’umuhanga wo kuboha. 38 Uwo mwenda awubariza inkingi eshanu n’udukonzo twazo. Ayagiriza zahabu ku mitwe y’izo nkingi no ku bifunga byazo. Ibisate bitanu biciyemo imyobo yo kuzishingamo byo byari bicuzwe mu muringa.

Kuva  37 : 1 - 29

37 Besaleli abaza Isanduku mu giti cyo mu bwoko bw’umunyinya. Uburebure bwayo bwari imikono ibiri n’igice, ubugari bwayo ari umukono umwe n’igice, n’ubuhagarike bwayo ari umukono umwe n’igice. 2 Ayiyagirizaho zahabu itunganyijwe imbere n’inyuma kandi ayizengurutsaho umuguno wa zahabu. 3 Hanyuma ayicurira impeta enye za zahabu azishyira hejuru y’amaguru yayo uko ari ane, ashyira impeta ebyiri ku ruhande rumwe n’izindi ebyiri ku rundi ruhande. 4 Abaza n’imijishi mu giti cyo mu bwoko bw’umunyinya, ayiyagirizaho zahabu. 5 Iyo mijishi ayiseseka muri za mpeta ziri mu mpande z’Isanduku, kugira ngo ijye ikoreshwa mu guheka Isanduku.

6 Ayikorera umupfundikizo muri zahabu itunganyijwe. Uburebure bwawo bwari imikono ibiri n’igice, n’ubugari bwawo ari umukono umwe n’igice. 7 Hanyuma arema abakerubi babiri muri zahabu. Abacura muri zahabu abashyira ku mitwe yombi y’umupfundikizo. 8 Umukerubi umwe yari ku mutwe umwe, undi ari ku wundi. Abo bakerubi bombi yabashyize ku mitwe yombi y’umupfundikizo. 9 Abo bakerubi bari barambuye amababa yabo yombi bayazamuye hejuru, bayatwikirije umupfundikizo. Bari berekeranye bareba ku mupfundikizo.

10 Abaza ameza mu giti cyo mu bwoko bw’umunyinya. Uburebure bwayo bwari imikono ibiri, ubugari bwayo ari umukono umwe n’ubuhagarike bwayo ari umukono umwe n’igice. 11 Ayayagirizaho zahabu itunganyijwe kandi ayazengurutsaho umuguno wa zahabu. 12 Ayakorera umukaba uyazengurutse ufite ubugari bureshya n’ubugari bw’ikiganza, kandi uwo mukaba awuzengurutsaho umuguno wa zahabu. 13 Ayacurira impeta enye muri zahabu maze azishyira mu mfuruka enye zo ku maguru yayo uko ari ane. 14 Izo mpeta zari zegereye umukaba kandi zari izo gushyirwamo imijishi yo guheka ameza. 15 Hanyuma abaza imijishi yo guheka ameza, ayibaza mu giti cyo mu bwoko bw’umunyinya kandi ayiyagirizaho zahabu. 16 Arangije akora ibikoresho by’ameza: amasahani yayo n’ibikombe byayo, n’amabakure n’imperezo zo gusukisha ituro ry’ibyokunywa; abikora muri zahabu itunganyijwe.

17 Arema igitereko cy’amatara, agicura muri zahabu itunganyijwe. Uruti rwacyo n’indiba yacyo, amashami yacyo, udukombe twacyo, amapfundo yacyo n’uburabyo bwacyo, byose byari bicuranywe na cyo. 18 Icyo gitereko cyari gifite amashami atandatu mu mpande zacyo, amashami atatu mu ruhande rumwe n’andi atatu mu rundi ruhande. 19 Kuri buri shami ryo ku ruhande rumwe hari udukombe dutatu dufite ishusho y’indabyo z’agati k’umuluzi, tugiye dukurikirana n’amapfundo n’uburabyo. No kuri buri shami ryo ku rundi ruhande hari udukombe dutatu dufite ishusho y’indabyo z’agati k’umuluzi, tugiye dukurikirana n’amapfundo n’uburabyo. Uko ni ko amashami atandatu acuranywe n’icyo gitereko cy’amatara yari ameze. 20 Kuri icyo gitereko hariho udukombe tune dufite ishusho y’indabyo z’agati k’umuluzi, tugiye dukurikirana n’amapfundo n’uburabyo. 21 Ipfundo ryo munsi y’amashami abiri ryari ricuranywe na cyo, n’ipfundo ryo munsi y’andi mashami abiri ryari ricuranywe na cyo, n’ipfundo ryo munsi y’andi mashami abiri akurikiyeho na ryo ricuranywe na cyo; bikaba ari uko byari bimeze ku mashami atandatu yari acuranywe n’icyo gitereko. 22 Amapfundo n’amashami byari bicuranywe n’icyo gitereko. Cyose cyari ikintu kimwe gicuzwe muri zahabu itunganyijwe. 23 Yakiremeye amatara arindwi, udufashi two kuvana ibishirira ku rutambi n’agakoresho ko kubishyiraho, abicura muri zahabu itunganyijwe. 24 Icyo gitereko n’ibikoresho byacyo byose yabicuze muri zahabu itunganyijwe, ipima italanto imwe.

25 Abaza igicaniro cyo koserezaho umubavu, akibaza mu giti cyo mu bwoko bw’umunyinya. Cyari gifite uburebure bw’umukono umwe n’ubugari bw’umukono umwe, gifite impande enye zingana, n’ubuhagarike bw’imikono ibiri. Amahembe yacyo yari akoranywe na cyo. 26 Akiyagirizaho zahabu itunganyijwe ku ruhande rwo hejuru, ku mpande zacyo zose no ku mahembe yacyo, kandi agikorera umuguno wa zahabu ukizengurutse. 27 Agikorera impeta ebyiri muri zahabu, azitera munsi y’umuguno wacyo ku mpande zacyo ebyiri, ku mpande ebyiri ziteganye, kugira ngo zizajye zishyirwamo imijishi yo kugiheka. 28 Hanyuma abaza imijishi mu giti cyo mu bwoko bw’umunyinya, ayiyagirizaho zahabu. 29 Akora n’amavuta yera n’umubavu utunganyijwe uhumura neza kandi ukoranywe ubuhanga.

Kuva  38 : 1 - 31

38 Nuko abaza igicaniro cyo gutambiraho igitambo gikongorwa n’umuriro, akibaza mu giti cyo mu bwoko bw’umunyinya. Icyo gicaniro cyari gifite uburebure bw’imikono itanu n’ubugari bw’imikono itanu, gifite impande enye zingana, n’ubuhagarike bw’imikono itatu. 2 Akora amahembe yacyo mu mfuruka enye zacyo, kandi ayo mahembe yari abazanywe na cyo. Hanyuma akiyagirizaho umuringa. 3 Akora ibikoresho byose by’igicaniro: ibikoresho byo gukuraho ivu, ibitiyo, amabakure, amakanya n’ibyo kurahuza amakara. Ibyo bikoresho byacyo byose abicura mu muringa. 4 Akorera icyo gicaniro imiringa isobekeranye imeze nk’akayungiro, ayishyira munsi y’umuguno wacyo ahagana hagati mu gicaniro. 5 Acura impeta enye mu muringa zo gushyiramo imijishi, azishyira mu nguni enye zacyo hafi ya ya miringa isobekeranye. 6 Abaza imijishi mu giti cyo mu bwoko bw’umunyinya, ayiyagirizaho umuringa. 7 Iyo mijishi ayiseseka muri za mpeta zari mu mpande z’igicaniro, kugira ngo ijye ikoreshwa mu kugiheka. Agikora mu mbaho kimeze nk’isanduku nini irangaye.

8 Acura igikarabiro cy’umuringa n’igitereko cyacyo cy’umuringa, abicura mu ndorerwamo* z’abagore bakoreraga umurimo ku muryango w’ihema ry’ibonaniro.

9 Nuko yubaka urugo rw’ihema. Mu ruhande rwerekeye i Negebu mu majyepfo, imyenda yarwo yari iboshywe mu budodo bwiza bukaraze, ifite uburebure bw’imikono ijana. 10 Inkingi zayo makumyabiri yazicuze mu muringa, azicurira ibisate makumyabiri by’umuringa biciyemo imyobo. Udukonzo two kuri izo nkingi n’ibifunga byazo yabicuze mu ifeza. 11 Imyenda yo mu ruhande rwerekeye mu majyaruguru na yo yari ifite uburebure bw’imikono ijana. Inkingi zayo makumyabiri yazicuze mu muringa, azicurira ibisate makumyabiri by’umuringa biciyemo imyobo. Udukonzo two kuri izo nkingi n’ibifunga byazo yabicuze mu ifeza. 12 Ariko mu ruhande rwerekeye iburengerazuba, imyenda yaho yari ifite uburebure bw’imikono mirongo itanu, inkingi zayo ari icumi, azicurira ibisate icumi biciyemo imyobo. Udukonzo two kuri izo nkingi n’ibifunga byazo yabicuze mu ifeza. 13 Mu ruhande rwerekeye iburasirazuba hari imyenda ifite uburebure bw’imikono mirongo itanu. 14 Ku ruhande rumwe rw’irembo ry’urugo, hari imyenda ifite uburebure bw’imikono cumi n’itanu. Inkingi zayo zari eshatu, zifite ibisate bitatu biciyemo imyobo. 15 No ku rundi ruhande rw’irembo ry’urugo, hari imyenda ifite uburebure bw’imikono cumi n’itanu. Inkingi zayo zari eshatu, zifite ibisate bitatu biciyemo imyobo. 16 Imyenda yose y’urugo yari iboshywe mu budodo bwiza bukaraze. 17 Ibisate biciyemo imyobo byo gushingamo inkingi zayo byari bicuzwe mu muringa. Udukonzo twazo n’ibifunga byazo byari bicuzwe mu ifeza, imitwe yazo yari iyagirijweho ifeza kandi inkingi z’urugo zose zari zifite ibifunga bicuzwe mu ifeza.

18 Umwenda wo gukinga mu irembo ry’urwo rugo wakozwe n’umuhanga wo kuboha, awuboha mu budodo bw’ubururu n’ubwoya buteye ibara ry’isine n’ubudodo bw’umutuku n’ubudodo bwiza bukaraze. Wari ufite uburebure bw’imikono makumyabiri n’ubuhagarike bw’imikono itanu, kandi wareshyaga n’imyenda y’urugo. 19 Inkingi zawo enye n’ibisate bine byo kuzishingamo byari bicuzwe mu muringa. Udukonzo twazo twari ducuzwe mu ifeza n’imitwe yazo yari iyagirijweho ifeza, kandi ibifunga byazo byari bicuzwe mu ifeza. 20 Imambo zose z’ihema n’imambo zose z’urugo zari zicuzwe mu muringa.

21 Ibi ni byo bikoresho by’ihema byabaruwe, ari ryo hema ry’Igihamya. Byabaruwe bitegetswe na Mose, uwo ukaba wari umurimo w’Abalewi bari bayobowe na Itamari mwene Aroni umutambyi. 22 Besaleli mwene Uri, mwene Huri wo mu muryango wa Yuda, akora ibyo Yehova yategetse Mose byose. 23 Kandi yari kumwe na Oholiyabu mwene Ahisamaki wo mu muryango wa Dani, wari umunyabukorikori n’umuhanga mu gufuma no kuboha imyenda mu budodo bw’ubururu n’ubwoya buteye ibara ry’isine n’ubudodo bw’umutuku n’ubudodo bwiza.

24 Zahabu yose yakoreshejwe mu mirimo yose y’ahera, yari zahabu yatanzwe ho ituro rizunguzwa. Yapimaga italanto makumyabiri n’icyenda na shekeli magana arindwi na mirongo itatu zagezwe kuri shekeli y’ahera. 25 Ifeza yatanzwe n’abo mu iteraniro babaruwe yari italanto ijana, na shekeli igihumbi na magana arindwi na mirongo irindwi n’eshanu, zagezwe kuri shekeli y’ahera. 26 Umuntu wese wabaruwe, kuva ku bafite imyaka makumyabiri kujyana hejuru, yatanze kimwe cya kabiri cya shekeli igezwe kuri shekeli y’ahera. Kandi abagabo bose babaruwe bari ibihumbi magana atandatu na bitatu na magana atanu na mirongo itanu.

27 Ibisate biciyemo imyobo byakoreshejwe ku ihema no ku mwenda ukingiriza, byacuzwe mu ifeza ipima italanto ijana. Italanto ijana z’ifeza zacuzwemo ibisate ijana biciyemo imyobo; italanto imwe y’ifeza yacurwagamo igisate kimwe giciyemo umwobo. 28 Naho ya feza ipima shekeli igihumbi na magana arindwi na mirongo irindwi n’eshanu, yayicuzemo udukonzo tw’inkingi, ayiyagiriza ku mitwe y’izo nkingi kandi ayicuramo ibifunga byazo.

29 Umuringa watanzwe ho ituro rizunguzwa wapimaga italanto mirongo irindwi na shekeli ibihumbi bibiri na magana ane. 30 Uwo muringa yawucuzemo ibisate biciyemo imyobo byo ku muryango w’ihema ry’ibonaniro n’igicaniro cy’umuringa, na ya miringa isobekeranye imeze nk’akayungiro ishyirwa muri icyo gicaniro hamwe n’ibikoresho byacyo byose, 31 awucuramo n’ibisate biciyemo imyobo bizengurutse urugo, ibisate biciyemo imyobo byo ku irembo ry’urugo, imambo zose z’ihema n’imambo zose z’urugo rukikije iryo hema.

^ Kuva 38:8 Kv 38:8


 Izo ndorerwamo zari zikozwe mu cyuma basenaga cyane ku buryo umuntu acyireberamo.



Kuva  39 : 1 - 43

39 Muri bwa budodo bw’ubururu n’ubwoya buteye ibara ry’isine n’ubudodo bw’umutuku, baremamo imyambaro iboshye neza yo gukorana ahera. Nuko baboha imyambaro yera ya Aroni nk’uko Yehova yari yarabitegetse Mose.

2 Aboha efodi mu dukwege twa zahabu, ubudodo bw’ubururu, ubwoya buteye ibara ry’isine, ubudodo bw’umutuku n’ubudodo bwiza bukaraze. 3 Nuko bafata ibisate bya zahabu barabihonda babiha umubyimba nk’uw’ibati, babikatamo udukwege duto cyane twa zahabu two kuboheranya n’ubudodo bw’ubururu n’ubwoya buteye ibara ry’isine n’ubudodo bw’umutuku n’ubwoya bwiza; bikorwa n’umuhanga wo gufuma. 4 Bayikorera udutambaro two ku ntugu baduteraho. Yari iteranyirije ku ntugu zayo zombi. 5 Umushumi wo gukenyeza efodi na wo bawuboha batyo: bawubohesha udukwege twa zahabu, ubudodo bw’ubururu, ubwoya buteye ibara ry’isine, ubudodo bw’umutuku n’ubudodo bwiza bukaraze, nk’uko Yehova yari yarabitegetse Mose.

6 Babaza amabuye ya shohamu bayakwikira mu dufunga twa zahabu, bayakebaho amazina y’abahungu ba Isirayeli nk’uko bakora ikashe. 7 Nuko ayashyira ku dutambaro two ku ntugu za efodi, kugira ngo abe amabuye y’urwibutso rw’Abisirayeli, nk’uko Yehova yari yarabitegetse Mose. 8 Aboha igitambaro cyo kwambara mu gituza, akiboha nk’uko yaboshye efodi, akoresheje udukwege twa zahabu, ubudodo bw’ubururu, ubwoya buteye ibara ry’isine, ubudodo butukura n’ubudodo bwiza bukaraze; bikorwa n’umuhanga wo gufuma. 9 Iyo icyo gitambaro bagikubagamo kabiri cyagiraga impande enye zingana. Bagikoze ku buryo iyo bagikubagamo kabiri cyagiraga uburebure bw’intambwe imwe y’ikiganza, n’ubugari bw’intambwe imwe y’ikiganza. 10 Hanyuma bagitakaho amabuye y’agaciro atondetse ku mirongo ine. Umurongo wa mbere bawushyiraho amabuye ya odemu, topazi na emerode. 11 Umurongo wa kabiri bawushyiraho amabuye ya nofeki, safiro na yasipi. 12 Umurongo wa gatatu bawushyiraho amabuye ya leshemu, shevo na ametusito. 13 Uwa kane bawushyiraho aya kirusolito, shohamu na yashefi. Bayakwikira mu dufunga twa zahabu. 14 Umubare w’ayo mabuye wanganaga n’umubare w’amazina y’abahungu ba Isirayeli; yari cumi n’abiri nk’uko amazina yabo ari. Kuri ayo mabuye bakebyeho amazina y’imiryango cumi n’ibiri nk’uko bakora ikashe, buri buye rishyirwaho izina rimwe.

15 Igitambaro cyo kwambara mu gituza bagikorera umukufi umeze nk’umugozi uhotaguye, ukozwe muri zahabu itunganyijwe. 16 Bacura udufunga tubiri twa zahabu n’impeta ebyiri za zahabu, izo mpeta zombi bazitera ku mitwe yombi y’icyo gitambaro ahagana hejuru. 17 Barangije banyuza ya mikufi ibiri ya zahabu muri izo mpeta zombi ziri ku mitwe y’icyo gitambaro ahagana hejuru. 18 Banyuza imitwe y’iyo mikufi yombi muri twa dufunga tubiri turi ku dutambaro two ku ntugu za efodi, ahagana imbere. 19 Bacura impeta ebyiri muri zahabu, bazishyira ku mitwe yombi y’icyo gitambaro cyo kwambara mu gituza, ku ruhande rw’imbere rukora kuri efodi, ahagana hasi. 20 Bacura impeta ebyiri muri zahabu, bazishyira ahagana hasi kuri twa dutambaro duteye ku ntugu zombi za efodi, bazishyira ku ruhande rwatwo rw’inyuma, hafi y’aho dufataniye na efodi, hejuru y’umushumi wo gukenyeza efodi. 21 Bafatisha cya gitambaro cyo kwambara mu gituza kuri efodi. Bafata umushumi w’ubururu bawunyuza mu mpeta z’icyo gitambaro, bawupfundika ku mpeta ziri kuri efodi, kugira ngo icyo gitambaro cyo kwambara mu gituza gikomeze kuba haruguru y’umushumi wo gukenyeza efodi, bityo cye kujya gitandukana na efodi, nk’uko Yehova yari yarabitegetse Mose.

22 Aboha ikanzu itagira amaboko yo kwambariraho efodi, yose ayiboha mu budodo bw’ubururu; bikorwa n’umuhanga wo gufuma. 23 Iyo kanzu yari ifite ijosi rimeze nk’iry’ikoti riboheshejwe iminyururu. Iryo josi ryari rifite umusozo urizengurutse kugira ngo ridacika. 24 Ku musozo wo hasi w’iyo kanzu bazengurutsaho amakomamanga aboshye mu budodo bw’ubururu, ubwoya buteye ibara ry’isine n’ubudodo butukura, bwose buboheranyije. 25 Bacura inzogera muri zahabu itunganyijwe, bazitera hagati muri ya makomamanga azengurutse umusozo wo hasi wa ya kanzu itagira amaboko, inzogera imwe ikajya hagati y’amakomamanga abiri. 26 Bagenda bakurikiranya ikomamanga n’inzogera, ikomamanga n’inzogera, ku musozo w’iyo kanzu itagira amaboko yo gukorana umurimo w’ubutambyi, nk’uko Yehova yari yarabitegetse Mose.

27 Hanyuma babohera Aroni n’abahungu be amakanzu mu budodo bwiza, bikorwa n’umuhanga wo kuboha. 28 Bababohera n’igitambaro cyo kuzingirwa ku mutwe hamwe n’ibitambaro byo kuzingirwa ku mutwe by’umurimbo mu budodo bwiza, n’amakabutura mu budodo bwiza bukaraze, 29 n’imishumi mu budodo bwiza bukaraze, ubudodo bw’ubururu, ubwoya buteye ibara ry’isine n’ubudodo butukura; bikorwa n’umuhanga wo kuboha, nk’uko Yehova yari yarabitegetse Mose.

30 Bacura igisate kirabagirana muri zahabu itunganyijwe, ikimenyetso cyera kigaragaza uweguriwe Imana, bagikebaho amagambo agira ati “Kwera ni ukwa Yehova.” Bayakebaho nk’uko bakora ikashe. 31 Bagiteraho umushumi uboshye mu budodo bw’ubururu kugira ngo kijye gishyirwa hejuru kuri cya gitambaro cyo kuzingirwa ku mutwe, nk’uko Yehova yari yarabitegetse Mose.

32 Nuko imirimo yo mu ihema ryera ry’ibonaniro yose irarangira, kuko Abisirayeli bakoze ibyo Yehova yari yarategetse Mose byose. Uko yabimutegetse ni ko babikoze.

33 Hanyuma bazanira Mose ibikoresho byose by’ihema, ni ukuvuga imyenda yaryo, ibikwasi byaryo, ibizingiti byaryo, imitambiko yaryo, inkingi zaryo n’ibisate byaryo biciyemo imyobo, 34 impu z’amapfizi y’intama ziteye ibara ritukura n’iz’inyamaswa zitwa tahashi zo gutwikira ihema, umwenda ukingiriza, 35 isanduku y’igihamya, imijishi yayo n’umupfundikizo wayo, 36 ameza, ibikoresho byayo byose n’imigati yo kumurikwa, 37 igitereko cy’amatara gicuzwe muri zahabu itunganyijwe, amatara yacyo atondetse ku murongo, ibikoresho byacyo byose n’amavuta yo gushyira mu matara, 38 igicaniro cya zahabu, amavuta yera, umubavu uhumura neza n’umwenda wo gukinga mu muryango w’ihema, 39 igicaniro cy’umuringa n’imiringa yacyo isobekeranye imeze nk’akayungiro, imijishi yacyo n’ibikoresho byacyo byose, igikarabiro n’igitereko cyacyo, 40 imyenda y’urugo, inkingi zarwo n’ibisate byarwo biciyemo imyobo, umwenda wo gukinga mu irembo ry’urugo, imigozi yarwo, imambo zarwo n’ibikoresho byose bigenewe umurimo ukorerwa mu ihema ry’ibonaniro, 41 imyambaro iboshye neza yo gukorana ahera, imyambaro yera ya Aroni umutambyi n’imyambaro abahungu be bambara bakora umurimo w’ubutambyi.

42 Abisirayeli bakora iyo mirimo yose bakurikije ibyo Yehova yari yarategetse Mose byose. 43 Mose yitegereza ibyo bakoze byose asanga babikoze nk’uko Yehova yari yarategetse. Uko yabibategetse ni ko babikoze. Nuko Mose abaha umugisha.

Kuva  40 : 1 - 38

40 Hanyuma Yehova abwira Mose ati 2 “mu kwezi kwa mbere, ku munsi wa mbere w’ukwezi, uzashinge ihema ry’ibonaniro. 3 Uzashyire isanduku y’igihamya muri iryo hema, hanyuma ushyireho umwenda ukingiriza wo gukinga aho iyo Sanduku iri. 4 Uzinjizemo ameza uyategure, winjizemo n’igitereko cy’amatara uyacane. 5 Uzashyire igicaniro cya zahabu cyo koserezaho umubavu imbere y’isanduku y’igihamya, kandi mu muryango w’ihema uhashyire umwenda wo kuhakinga.

6 “Uzashyire igicaniro cyo gutambiraho igitambo gikongorwa n’umuriro imbere y’ihema ry’ibonaniro, 7 kandi uzashyire igikarabiro hagati y’ihema ry’ibonaniro n’igicaniro, maze ugishyiremo amazi. 8 Uzubake urugo ruzengurutse ihema, mu irembo ryarwo uhashyire umwenda wo kuhakinga. 9 Uzafate amavuta yera uyasuke ku ihema no ku bintu biririmo byose, uryeze kandi weze n’ibikoresho byaryo byose, kugira ngo ribe iryera. 10 Uzasuke ayo mavuta ku gicaniro cyo gutambiraho igitambo gikongorwa n’umuriro, uyasuke no ku bikoresho byacyo byose, maze weze icyo gicaniro kugira ngo kibe igicaniro cyera cyane. 11 Uzayasuke no ku gikarabiro n’igitereko cyacyo kugira ngo ucyeze.

12 “Hanyuma uzazane Aroni n’abahungu be hafi y’umuryango w’ihema ry’ibonaniro maze ubuhagire. 13 Uzambike Aroni imyenda yera umusukeho amavuta umweze, bityo ambere umutambyi. 14 Nurangiza uzigize hafi abana be ubambike amakanzu. 15 Uzabasukeho ya mavuta nk’uko wayasutse kuri se, kugira ngo bambere abatambyi. Ayo mavuta ubasutseho azatuma bo n’abazabakomokaho bakomeza kunkorera umurimo w’ubutambyi, kugeza ibihe bitarondoreka.”

16 Mose abigenza atyo, akora ibyo Yehova yari yaramutegetse byose.

17 Nuko mu kwezi kwa mbere k’umwaka wa kabiri, ku munsi wa mbere w’ukwezi, ihema rirashingwa. 18 Igihe Mose yashingaga ihema, yashashe hasi ibisate biciyemo imyobo, abishingamo ibizingiti by’ihema, ashyiramo imitambiko yaryo ashinga n’inkingi zaryo. 19 Ihema ry’ibonaniro aritwikiriza ihema, hejuru agerekaho ibindi byo kurisakara nk’uko Yehova yari yarabitegetse Mose.

20 Hanyuma afata bya bisate by’Igihamya abishyira muri ya Sanduku, ayishyiraho imijishi yayo n’umupfundikizo wayo. 21 Yinjiza iyo Sanduku mu ihema, ashyiraho wa mwenda ukingiriza wo gukinga aho iyo sanduku y’igihamya iri, nk’uko Yehova yari yarabitegetse Mose.

22 Ashyira ameza mu ihema ry’ibonaniro mu ruhande rwerekeye mu majyaruguru, inyuma ya wa mwenda ukingiriza, 23 ategura n’imigati kuri ayo meza imbere ya Yehova, ayishyiraho igerekeranye, nk’uko Yehova yari yarabitegetse Mose.

24 Ashyira igitereko cy’amatara mu ihema ry’ibonaniro imbere y’ameza, mu ruhande rwerekeye mu majyepfo. 25 Nuko acana amatara imbere ya Yehova, nk’uko Yehova yari yarabitegetse Mose.

26 Ashyira igicaniro cya zahabu mu ihema ry’ibonaniro inyuma y’umwenda ukingiriza, 27 kugira ngo ajye acyoserezaho umubavu uhumura neza, nk’uko Yehova yari yarabitegetse Mose.

28 Ashyira mu muryango w’ihema umwenda wo kuhakinga.

29 Ashyira igicaniro cyo gutambiraho igitambo gikongorwa n’umuriro ku muryango w’ihema ry’ibonaniro, kugira ngo ajye agitambiraho igitambo gikongorwa n’umuriro n’ituro ry’ibinyampeke, nk’uko Yehova yari yarabitegetse Mose.

30 Ashyira igikarabiro hagati y’ihema ry’ibonaniro n’igicaniro, agishyiramo amazi yo gukaraba. 31 Mose na Aroni n’abahungu be bakajya bakarabiramo intoki n’ibirenge. 32 Igihe babaga bagiye kwinjira mu ihema ry’ibonaniro n’igihe begeraga igicaniro barakarabaga, nk’uko Yehova yari yarabitegetse Mose.

33 Arangije yubaka urugo ruzengurutse ihema n’igicaniro, ashyiraho wa mwenda wo gukinga mu irembo ryarwo.

Nguko uko Mose yarangije uwo murimo. 34 Nuko igicu gitwikira ihema ry’ibonaniro, ikuzo rya Yehova ryuzura iryo hema. 35 Mose ntiyashobora kwinjira mu ihema ry’ibonaniro, kuko ryari ritwikiriwe n’igicu kandi ikuzo rya Yehova ryuzuyemo.

36 Mu rugendo rw’Abisirayeli rwose, iyo icyo gicu cyavaga kuri iryo hema barahagurukaga bakagenda. 37 Ariko iyo icyo gicu cyagumaga kuri iryo hema, ntibahavaga; barahagumaga kugeza igihe kiriviriyeho. 38 Mu rugendo rw’Abisirayeli rwose, ku manywa babonaga inkingi y’igicu cya Yehova hejuru y’ihema ry’ibonaniro, nijoro ab’inzu ya Isirayeli bose bakahabona inkingi y’umuriro.

Abalewi


1 Nuko Yehova ahamagara Mose ari mu ihema ry’ibonaniro, aramubwira ati 2 “vugana n’Abisirayeli ubabwire uti ‘nihagira uwo muri mwe uzanira Yehova igitambo akuye mu matungo, mujye muzana igitambo mukuye mu mashyo no mu mikumbi.

3 “‘Niba agiye gutamba igitambo gikongorwa n’umuriro akuye mu mashyo, azazane ikimasa kitagira inenge abwirijwe n’umutima ukunze. Azakizanire Yehova ku muryango w’ihema ry’ibonaniro. 4 Azarambike ikiganza mu ruhanga rw’icyo gitambo gikongorwa n’umuriro, bityo cyemerwe kimubere impongano y’ibyaha.

5 “‘Hanyuma icyo kimasa kizabagirwe imbere ya Yehova, maze abatambyi bene Aroni bazane amaraso yacyo bayaminjagire impande zose ku gicaniro kiri ku muryango w’ihema ry’ibonaniro. 6 Icyo gitambo gikongorwa n’umuriro kizakurweho uruhu kandi gicibwemo ibice. 7 Abatambyi bene Aroni bazashyire umuriro ku gicaniro maze bashyireho inkwi. 8 Igihanga n’urugimbu n’ibyo bice bindi bazabishyire ku nkwi ziri kuri wa muriro uri ku gicaniro. 9 Amara yacyo n’amaguru yacyo bizogeshwe amazi. Umutambyi azabyosereze byose ku gicaniro bibe igitambo gikongorwa n’umuriro, igitambo gikongorwa n’umuriro cy’impumuro nziza icururutsa Yehova.

10 “‘Niba agiye gutamba igitambo gikongorwa n’umuriro akuye mu mukumbi, ni ukuvuga mu masekurume y’intama akiri mato cyangwa mu ihene, azazane isekurume itagira inenge. 11 Izabagirwe imbere ya Yehova, mu ruhande rw’igicaniro rwerekeye mu majyaruguru, kandi abatambyi bene Aroni, bazaminjagire amaraso yayo impande zose ku gicaniro. 12 Icyo gitambo kizacibwemo ibice, maze umutambyi ashyire ibyo bice n’umutwe n’urugimbu ku nkwi ziri kuri wa muriro uri ku gi­caniro. 13 Amara yacyo n’amaguru yacyo bizogeshwe amazi. Umutambyi azakizane cyose acyosereze ku gicaniro. Ni igitambo gikongorwa n’umuriro, igitambo gikongorwa n’umuriro cy’impumuro nziza icururutsa Yehova.

14 “‘Ariko niba agiye gutambira Yehova igitambo gikongorwa n’umuriro akuye mu biguruka, kizabe kivuye mu ntungura cyangwa mu byana by’inuma. 15 Umutambyi azakijyane ku gicaniro akinosheshe urwara agikomeretse ku ijosi maze acyosereze ku gicaniro; ariko amaraso yacyo azavushirizwe ku rubavu rw’igicaniro. 16 Kizakurweho agatorero n’amababa bijugunywe mu ruhande rw’igicaniro rwerekeye iburasirazuba, aho bamena ivu ririmo urugimbu. 17 Kizatanyurirwe hagati y’amababa yacyo, ariko cye gutandukanywa. Umutambyi azacyosereze ku nkwi ziri kuri wa muriro uri ku gicaniro. Ni igitambo gikongorwa n’umuriro, igitambo gikongorwa n’umuriro cy’impumuro nziza icururutsa Yehova.

Abalewi  2 : 1 - 16

2 “‘Nihagira umuntu* utura Yehova ituro ry’ibinyampeke, azature ifu inoze kandi ayisukeho amavuta, ayiturane n’ububani. 2 Azarizanire abatambyi bene Aroni, maze umutambyi afateho urushyi rw’ifu inoze ivanze n’amavuta, afate n’ububani bwose. Azabyosereze ku gicaniro maze bibe urwibutso n’ituro rikongorwa n’umuriro ry’impumuro nziza icururutsa Yehova. 3 Ibisigaye kuri iryo turo ry’ibinyampeke ni ibya Aroni n’abahungu be, ni ibintu byera cyane mu maturo akongorwa n’umuriro aturwa Yehova.

4 “‘Nujya gutanga ituro ry’ibinyampeke ry’imigati yokeje mu ifuru, izabe ari imigati idasembuwe irimo amavuta ifite ishusho y’urugori cyangwa utugati tudasembuwe dusize amavuta. Uzabikore mu ifu inoze.

5 “‘Niba ituro ryawe ry’ibinyampeke ari imigati itetse ku ipanu, izabe ikozwe mu ifu inoze ivanze n’amavuta kandi idasembuwe. 6 Izagabanywemo ibice maze ubisukeho amavuta. Ni ituro ry’ibinyampeke.

7 “‘Kandi niba ituro ryawe ry’ibinyampeke ari ituro ritetswe mu mavuta, rizabe ari ifu inoze ivanze n’amavuta. 8 Uzazanire Yehova ituro ry’ibinyampeke rikozwe muri ibyo bintu. Bizashyikirizwe umutambyi abizane ku gicaniro. 9 Kuri iryo turo ry’ibinyampeke, umutambyi azakureho igice kibe urwibutso kandi azacyosereze ku gicaniro, kibe ituro rikongorwa n’umuriro ry’impumuro nziza icururutsa Yehova. 10 Ibisigaye kuri iryo turo ry’ibinyampeke ni ibya Aroni n’abahungu be; ni ibintu byera cyane mu maturo akongorwa n’umuriro aturwa Yehova.

11 “‘Ntihazagire ituro ry’ibinyampeke mutura Yehova ririmo umusemburo, kuko mutagomba rwose kosereza Yehova umusemburo n’ubuki,* ngo bibe ituro rikongorwa n’umuriro.

12 “‘Muzabiture Yehova nk’uko mutura ituro ry’umuganura, kandi ntimukabyosereze ku gicaniro ngo bibe impumuro icururutsa.

13 “‘Ituro ryose ry’ibinyampeke utura, rizabe ririmo umunyu. Ituro ryawe ry’ibinyampeke ntirikabureho umunyu ukwibutsa isezerano wagiranye n’Imana yawe. Ituro ryose utuye, ujye uriturana n’umunyu.

14 “‘Nutura Yehova ituro ry’umuganura w’ibinyampeke, uzature imbuto zo ku mahundo mabisi wokeje ukazisyamo ibiheri, kugira ngo bibe ituro ry’umuganura w’ibinyampeke. 15 Iryo turo uzarisukeho amavuta urishyireho n’ububani. Ni ituro ry’ibinyampeke. 16 Umutambyi azose igice cya bya biheri n’amavuta hamwe n’ububani bwose, kugira ngo bibe urwibutso. Iryo ni ituro rikongorwa n’umuriro riturwa Yehova.

^ Lewi 2:1 Lw 2:1


 Mu giheburayo ni “ubugingo” (nephesh). Reba Umugereka wa 6.

^ Lewi 2:11 Lw 2:11


 Uko bigaragara ubu si ubuki bw’inzuki, ahubwo ni umutobe w’imbuto udafunguye.



Abalewi  3 : 1 - 17

3 “‘Niba umuntu agiye gutamba igitambo gisangirwa akuye mu mashyo, cyaba ikimasa cyangwa inyana, azazanire Yehova itungo ritagira inenge. 2 Azarambike ikiganza mu ruhanga rw’iryo tungo atanze, maze ribagirwe ku muryango w’ihema ry’ibonaniro. Abatambyi bene Aroni bazaminjagire amaraso yaryo impande zose ku gicaniro. 3 Kuri icyo gitambo gisangirwa, azafateho ibyo gutura Yehova ho igitambo gikongorwa n’umuriro: urugimbu rwo ku nyama zo mu nda, urugimbu rwose rwo ku mara, 4 impyiko zombi n’urugimbu ruziriho, ari na rwo ruri ku rukiryi. Naho urugimbu rwo ku mwijima azarukurane n’impyiko. 5 Aroni n’abahungu be bazabyosereze ku gicaniro, hejuru y’igitambo gikongorwa n’umuriro kiri ku nkwi ziri ku muriro, bibe igitambo gikongorwa n’umuriro cy’impumuro nziza icururutsa Yehova.

6 “‘Niba agiye gutambira Yehova igitambo gisangirwa akuye mu mukumbi, yaba isekurume cyangwa inyagazi, azazane itungo ritagira inenge. 7 Niba agiye gutamba isekurume y’intama ikiri nto, azayizane imbere ya Yehova. 8 Azarambike ikiganza mu ruhanga rwayo, maze ibagirwe ku muryango w’ihema ry’ibonaniro. Bene Aroni bazaminjagire amaraso yayo impande zose ku gicaniro. 9 Azakure urugimbu rw’icyo gitambo gisangirwa arutambire Yehova ho igitambo gikongorwa n’umuriro. Igisembe cyayo cyuzuye urugimbu azagicire mu nguge, akure n’urugimbu rwo ku nyama zo mu nda n’urugimbu rwose rwo ku mara, 10 n’impyiko zombi n’urugimbu ruziriho, ari na rwo ruri ku rukiryi. Naho urugimbu rwo ku mwijima azarukurane n’impyiko. 11 Umutambyi azabyosereze ku gicaniro bibe ibyokurya; ni igitambo gikongorwa n’umuriro giturwa Yehova.

12 “‘Niba agiye gutamba ihene, azayizane imbere ya Yehova. 13 Azarambike ikiganza mu ruhanga rwayo, maze ibagirwe ku muryango w’ihema ry’ibonaniro. Bene Aroni bazaminjagire amaraso yayo impande zose ku gicaniro. 14 Kuri iyo hene, azakureho ibyo gutura Yehova ho igitambo gikongorwa n’umuriro, ari byo urugimbu rwo ku nyama zo mu nda, urugimbu rwose rwo ku mara, 15 impyiko zombi n’urugimbu ruziriho, ari na rwo ruri ku rukiryi. Naho urugimbu rwo ku mwijima azarukurane n’impyiko. 16 Umutambyi azabyosereze ku gicaniro bibe ibyokurya; ni igitambo gikongorwa n’umuriro cy’impumuro nziza icururutsa Imana. Urugimbu rwose ni urwa Yehova.

17 “‘Ntimuzarye urugimbu cyangwa amaraso. Iryo rizababere itegeko ry’ibihe bitarondoreka, mwe n’abazabakomokaho, aho muzatura hose.’”

Abalewi  4 : 1 - 35

4 Yehova avugana na Mose aramubwira ati 2 “bwira Abisirayeli uti ‘nihagira umuntu ukora icyaha atabigambiriye, agakora kimwe mu byo Yehova yabuzanyije, bizagende bitya:

3 “‘Niba umutambyi, uwasutsweho amavuta, akoze icyaha agatuma ubwoko bwose bugibwaho n’urubanza, icyo cyaha yakoze azagitangire ikimasa kikiri gito kitagira inenge, agiture Yehova kibe igitambo gitambirwa ibyaha. 4 Azazane icyo kimasa ku muryango w’ihema ry’ibonaniro imbere ya Yehova, arambike ikiganza mu ruhanga rwacyo, maze akibagire imbere ya Yehova. 5 Umutambyi, uwasutsweho amavuta, azafate ku maraso y’icyo kimasa ayajyane mu ihema ry’ibonaniro; 6 hanyuma akoze urutoki muri ayo maraso ayaminjagire incuro ndwi imbere ya Yehova, imbere ya wa mwenda ukingiriza ahera. 7 Umutambyi azafateho amaraso make ayashyire ku mahembe y’igicaniro cyo koserezaho umubavu uhumura neza imbere ya Yehova, igicaniro kiri mu ihema ry’ibonaniro. Amaraso yose asigaye y’icyo kimasa azayasuke hasi, ahateretse igicaniro gitambirwaho igitambo gikongorwa n’umuriro, kiri ku muryango w’ihema ry’ibonaniro.

8 “‘Naho urugimbu rwose rw’icyo kimasa gitambirwa ibyaha, azarukure. Azakure urugimbu rwo ku nyama zo mu nda, urugimbu rwose rwo ku mara, 9 impyiko zombi n’urugimbu ruziriho, ari na rwo ruri ku rukiryi. Naho urugimbu rwo ku mwijima azarukurane n’impyiko. 10 Bizabe ari nka bya bindi yakuye ku kimasa cyatambwe ho igitambo gisangirwa. Umutambyi azabyosereze ku gicaniro bibe igitambo gikongorwa n’umuriro.

11 “‘Ariko uruhu n’inyama zose n’umutwe n’amaguru n’amara n’amayezi by’icyo kimasa, 12 ni ukuvuga icyo kimasa cyose, azabijyane inyuma y’inkambi ahantu hadahumanye, aho bamena ivu ririmo urugimbu, maze abitwike. Azabitwikire aho bamena ivu ririmo urugimbu.

13 “‘Niba iteraniro ryose ry’Abisirayeli rikoze icyaha ritabigambiriye, ariko abagize iteraniro ntibamenye ko bakoze kimwe mu bintu byose Yehova yababujije gukora bityo bakagibwaho n’urubanza, 14 icyaha bakoze bica iryo tegeko nikimenyekana, iteraniro ryose rizatange ikimasa kikiri gito, kibe igitambo gitambirwa ibyaha. Bazakizane imbere y’ihema ry’ibonaniro. 15 Abakuru b’iteraniro bazarambike ibiganza byabo mu ruhanga rw’icyo kimasa imbere ya Yehova, kandi icyo kimasa kizabagirwe imbere ya Yehova.

16 “‘Umutambyi, uwasutsweho amavuta, azafate ku maraso y’icyo kimasa ayajyane mu ihema ry’ibonaniro. 17 Azakoze urutoki muri ayo maraso ayaminjagire incuro ndwi imbere ya Yehova, imbere ya wa mwenda ukingiriza. 18 Azafateho amaraso make ayashyire ku mahembe y’igicaniro kiri imbere ya Yehova, igicaniro kiri mu ihema ry’ibonaniro. Amaraso yose asigaye azayasuke hasi, ahateretse igicaniro gitambirwaho igitambo gikongorwa n’umuriro, kiri ku muryango w’ihema ry’ibonaniro. 19 Azakure urugimbu rwose rw’icyo kimasa, arwosereze ku gicaniro. 20 Icyo kimasa azakigenze nk’uko yagenje cya kimasa cya mbere cyatanzwe ho igitambo gitambirwa ibyaha; uko ni ko azakigenza. Umutambyi azabatangire impongano, bityo bababarirwe. 21 Icyo kimasa azakijyane inyuma y’inkambi agitwike nk’uko yatwitse cya kimasa cya mbere. Ni igitambo gitambirwa ibyaha by’iteraniro.

22 “‘Umutware nakora icyaha, agakora atabigambiriye kimwe mu byo Yehova Imana ye yabuzanyije byose, maze akagibwaho n’urubanza, 23 cyangwa se hakagira umumenyesha ko yakoze icyaha akica itegeko, azazane isekurume y’ihene ikiri nto kandi itagira inenge, ayitange ho igitambo. 24 Azarambike ikiganza cye mu ruhanga rw’iyo sekurume ikiri nto, ayibagire imbere ya Yehova, ahajya habagirwa igitambo gikongorwa n’umuriro. Ni igitambo gitambirwa ibyaha. 25 Umutambyi azakoze urutoki mu maraso y’icyo gitambo gitambirwa ibyaha, ayashyire ku mahembe y’igicaniro gitambirwaho igitambo gikongorwa n’umuriro. Azasigara azayasuke hasi, ahateretse igicaniro gitambirwaho igitambo gikongorwa n’umuriro. 26 Urugimbu rwacyo rwose azarwosereze ku gicaniro nk’uko yosheje urugimbu yakuye ku gitambo gisangirwa. Umutambyi azamutangire impongano y’icyaha cye, bityo akibabarirwe.

27 “‘Umuntu wo muri rubanda nakora icyaha atabigambiriye, agakora kimwe mu byo Yehova yabuzanyije, maze akagibwaho n’urubanza, 28 cyangwa se hakagira umumenyesha ko yakoze icyaha, azazane ihene y’inyagazi itagira inenge, ayitange ho igitambo cy’icyaha cye. 29 Azarambike ikiganza cye mu ruhanga rw’iyo hene yatanze ho igitambo gitambirwa ibyaha, ayibagire aho babagira igitambo gikongorwa n’umuriro. 30 Umutambyi azakoze urutoki mu maraso y’icyo gitambo gitambirwa ibyaha, ayashyire ku mahembe y’igicaniro gitambirwaho igitambo gikongorwa n’umuriro. Amaraso yose azasigara azayasuke hasi, ahateretse igicaniro. 31 Azakure urugimbu rwacyo rwose nk’uko urwo ku gitambo gisangirwa rwakuwe, kandi umutambyi azarwosereze ku gicaniro rube impumuro icururutsa Yehova. Umutambyi azamutangire impongano, bityo ababarirwe.

32 “‘Ariko nazana umwana w’intama ho igitambo gitambirwa ibyaha, azazane inyagazi itagira inenge. 33 Azarambike ikiganza cye mu ruhanga rw’iyo ntama yatanze ho igitambo gitambirwa ibyaha, ayibagire aho babagira igitambo gikongorwa n’umuriro. 34 Umutambyi azakoze urutoki mu maraso y’icyo gitambo gitambirwa ibyaha, ayashyire ku mahembe y’igicaniro gitambirwaho igitambo gikongorwa n’umuriro. Amaraso yose azasigara azayasuke hasi, ahateretse igicaniro. 35 Urugimbu rwacyo rwose azarukure nk’uko bakura urugimbu rw’umwana w’intama watanzwe ho igitambo gisangirwa, kandi umutambyi azarwosereze ku gicaniro hejuru y’ibitambo bikongorwa n’umuriro bitambirwa Yehova. Umutambyi azamutangire impongano y’icyaha yakoze, bityo akibabarirwe.

Abalewi  5 : 1 - 19

5 “‘Nihagira umuntu ukora icyaha cyo kuba yumvise hari imivumo ivugwa mu ruhame, akaba yaba umugabo wo guhamya ibivugwa muri iyo mivumo cyangwa akaba yarabibonye, cyangwa se akaba abizi maze ntabivuge, azabiryozwe.

2 “‘Cyangwa nihagira umuntu ukora ku kintu gihumanye, cyaba intumbi y’inyamaswa ihumanye cyangwa iy’itungo rihumanye cyangwa iy’agasimba gahumanye, nubwo yaba atabizi, nabwo azaba ahumanye kandi azabarwaho icyaha. 3 Cyangwa nihagira ukora ku guhumana k’umuntu, uko kwaba kuri kose, kandi uko guhumana kukaba gushobora gutuma na we ahumana, nubwo yaba yabikoze atabizi, nabimenya azabarwaho icyaha.

4 “‘Cyangwa nihagira umuntu urahira akagera ubwo avuga ibintu ahubutse agambiriye gukora ikibi cyangwa icyiza mu bintu ibyo ari byo byose umuntu yarahirira ahubutse, azaba acumuye. Nabimenya azaba acumuye ku birebana n’icyo yaba yarahiriye cyose, nubwo yaba yabikoze atabizi.

5 “‘Umuntu nabarwaho icyaha bitewe na kimwe muri ibyo, azemere icyaha cye. 6 Azazanire Yehova igitambo cyo gukuraho urubanza rw’icyaha yakoze. Icyo gitambo kizabe ari inyagazi akuye mu mukumbi, yaba inyagazi y’intama cyangwa iy’ihene, ayitange ho igitambo gitambirwa ibyaha. Umutambyi azamutangire impongano y’icyaha yakoze.

7 “‘Ariko niba adafite ubushobozi bwo kugura intama, azazanire Yehova intungura ebyiri cyangwa ibyana by’inuma bibiri kugira ngo bibe igitambo cyo gukuraho urubanza rw’icyaha yakoze. Imwe izabe igitambo gitambirwa ibyaha, indi ibe igitambo gikongorwa n’umuriro. 8 Azazizanire umutambyi, maze umutambyi abanze gutamba imwe ho igitambo gitambirwa ibyaha, ayinosheshe urwara ayikomeretse ku ijosi, ariko ntazarice. 9 Azafate ku maraso y’icyo gitambo gitambirwa ibyaha ayaminjagire ku rubavu rw’igicaniro, ariko asigaye azayavushirize hasi aho igicaniro giteretse. Ni igitambo gitambirwa ibyaha. 10 Indi azayitambe ibe igitambo gikongorwa n’umuriro, ayitambe akurikije amabwiriza yatanzwe. Umutambyi azamutangire impongano y’icyaha yakoze, bityo akibabarirwe.

11 “‘Niba kandi adafite ubushobozi bwo kubona intungura ebyiri cyangwa ibyana by’inuma bibiri, azazane kimwe cya cumi cya efa* y’ifu inoze kugira ngo kibe igitambo gitambirwa ibyaha cyo gutambira icyaha yakoze. Ntazagisukeho amavuta kandi ntazagishyireho ububani, kuko ari igitambo gitambirwa ibyaha. 12 Azazanire umutambyi iyo fu inoze, maze umutambyi afateho iyuzuye urushyi ibe urwibutso. Azayosereze ku gicaniro hejuru y’ibitambo bikongorwa n’umuriro bitambirwa Yehova. Ni igitambo gitambirwa ibyaha. 13 Umutambyi azamutangire impongano y’icyaha yakoze, icyo ari cyo cyose muri ibyo, bityo akibabarirwe. Ifu isigaye kuri iryo turo izaba iy’umutambyi, nk’uko bigenda ku ituro ry’ibinyampeke.’”

14 Yehova akomeza kubwira Mose ati 15 “umuntu naba umuhemu agacumura ku bintu byera bya Yehova atabigambiriye, azatange igitambo cyo gukuraho urubanza rw’icyaha. Azazanire Yehova imfizi y’intama itagira inenge akuye mu mukumbi, hakurikijwe agaciro kayo kabazwe muri shekeli* zigezwe kuri shekeli y’ahera, ibe igitambo cyo gukuraho urubanza rw’icyaha. 16 Azatange indishyi y’icyaha yakoze acumura ku hantu hera, kandi azongereho kimwe cya gatanu cy’agaciro kayo agihe umutambyi, kugira ngo umutambyi atambe ya ntama y’igitambo cyo gukuraho urubanza rw’icyaha, bimubere impongano y’icyaha, bityo akibabarirwe.

17 “Nihagira umuntu ukora icyaha, agakora kimwe mu bintu byose Yehova yabuzanyije, nubwo yaba atazi ko yagikoze, azagibwaho n’urubanza kandi azaryozwa icyaha cye. 18 Azatange igitambo cyo gukuraho urubanza rw’icyaha. Azazanire umutambyi imfizi y’intama itagira inenge akuye mu mukumbi hakurikijwe agaciro kayo. Umutambyi azamutangire impongano y’icyaha yakoze atabigambiriye, nubwo yaba atari azi ko yagikoze, bityo akibabarirwe. 19 Ni igitambo cyo gukuraho urubanza rw’icyaha. Aba yagiweho n’urubanza rw’icyaha yakoreye Yehova.”

^ Lewi 5:11 Lw 5:11


 Efa ni urugero rw’itwara. Reba Umugereka wa 11.

^ Lewi 5:15 Lw 5:15


 Shekeli ni urugero rw’uburemere. Reba Umugereka wa 11.



Abalewi  6 : 1 - 30

6 Nuko Yehova abwira Mose ati 2 “umuntu nakora icyaha cyo guhemukira Yehova abeshya mugenzi we ku birebana n’ibyo yamubikije cyangwa yamuragije cyangwa ibyo yamwibye, cyangwa akamunyaga utwe amuriganyije, 3 cyangwa akabona ikintu mugenzi we yari yabuze ariko ntavugishe ukuri, ndetse akarahira abeshya avuga ko muri ibyo byose ari umwere, 4 nahamwa n’icyaha akagibwaho n’urubanza, azagarure ibyo yibye cyangwa ibyo yanyaze mugenzi we amuriganyije, cyangwa ibyo yabikijwe cyangwa yaragijwe cyangwa ibyo yabonye byari byarabuze, 5 cyangwa ikindi kintu cyose ashobora kuba yararahiriye abeshya. Azarihe ibingana n’ibyo bintu byose nta kibuzeho, kandi azongereho kimwe cya gatanu cy’agaciro kabyo. Umunsi yahamwe n’icyaha, azahite abiriha nyirabyo. 6 Azatange igitambo cyo gukuraho urubanza rw’icyaha, azanire Yehova imfizi y’intama itagira inenge akuye mu mukumbi maze ayihe umutambyi. Izabe ifite agaciro k’igitambo cyo gukuraho urubanza rw’icyaha. 7 Umutambyi azamutangire impongano imbere ya Yehova, bityo ababarirwe ikintu cyose yaba yarakoze kigatuma abarwaho icyaha.”

8 Yehova akomeza kubwira Mose ati 9 “tegeka Aroni n’abahungu be uti ‘aya ni yo mategeko azakurikizwa mu gutamba igitambo gikongorwa n’umuriro: igitambo gikongorwa n’umuriro kizajye kirara ku muriro wo ku gicaniro ijoro ryose kigeze mu gitondo, kandi umuriro wo ku gicaniro uzajye uhora waka. 10 Umutambyi azambare imyambaro ye akorana umurimo, yambare n’ikabutura. Hanyuma ayore ivu ririmo urugimbu ry’ibitambo bikongorwa n’umuriro byoserezwa ku gicaniro buri gihe, arishyire iruhande rw’igicaniro. 11 Azakuremo ya myambaro yambare indi, maze afate ivu ririmo urugimbu arijyane inyuma y’inkambi ahantu hadahumanye. 12 Umuriro wo ku gicaniro ujye uhora waka; ntukigere uzima. Buri gitondo umutambyi ajye awushyiramo inkwi hanyuma azishyireho igitambo gikongorwa n’umuriro, kandi yoserezeho urugimbu rw’igitambo gisangirwa. 13 Umuriro ujye uhora waka ku gicaniro. Ntukigere uzima.

14 “‘Aya ni yo mategeko azakurikizwa mu birebana n’ituro ry’ibinyampeke: mwebwe bene Aroni mujye muzanira Yehova iryo turo, imbere y’igicaniro. 15 Kuri iryo turo ry’ibinyampeke, umwe muri bo azafateho ifu inoze yuzuye urushyi, afate no ku mavuta yaturanywe na yo, afate n’ububani bwose bwaturanywe n’iryo turo, abyosereze ku gicaniro bibe urwibutso, impumuro nziza icururutsa Yehova. 16 Ibizasigara kuri iryo turo bizaribwe na Aroni n’abahungu be. Bazabikoremo utugati tudasembuwe, baturire ahera. Utwo tugati bazaturire mu rugo rw’ihema ry’ibonaniro. 17 Ntibazadukore turimo umusemburo. Uwo ni wo mugabane nabahaye mu maturo akongorwa n’umuriro. Ni ibintu byera cyane, kimwe n’igitambo gitambirwa ibyaha n’igitambo cyo gukuraho urubanza rw’icyaha. 18 Umugabo wese ukomoka kuri Aroni azaturyeho. Uwo ni umugabane wanyu n’abazabakomokaho kugeza ibihe bitarondoreka, uvanwa ku maturo akongorwa n’umuriro aturwa Yehova. Ikintu cyose kizabikoraho kizahinduka icyera.’”

19 Yehova akomeza kubwira Mose ati 20 “iri ni ryo turo Aroni n’abahungu be bazajya batura Yehova buri gihe ku munsi wo gusukwaho amavuta: bazajye batura kimwe cya cumi cya efa y’ifu inoze kibe ituro ry’ibinyampeke. Bazajye batura kimwe cya kabiri cyayo mu gitondo, ikindi bagiture ku mugoroba. 21 Iyo fu bazayivange n’amavuta bayiteke ku ipanu. Iryo turo uzarizane rivanze neza n’amavuta. Utwo tugati tw’ituro ry’ibinyampeke uzatumanyagure utuzane tube impumuro icururutsa Yehova. 22 Umutambyi, ni ukuvuga uwo mu bahungu be uzasukwaho amavuta akamusimbura, azadukore. Iryo ni itegeko ry’ibihe bitarondoreka. Azatwosereze Yehova tube ituro riturwa ryose uko ryakabaye. 23 Kandi ituro ry’ibinyampeke ryose umutambyi yateguye rijye riba ituro riturwa ryose uko ryakabaye. Ntirigomba kuribwa.”

24 Yehova yongera kubwira Mose ati 25 “bwira Aroni n’abahungu be uti ‘aya ni yo mategeko azakurikizwa mu gutamba igitambo gitambirwa ibyaha: igitambo gitambirwa ibyaha kijye kibagirwa imbere ya Yehova, aho babagira igitambo gikongorwa n’umuriro. Ni icyera cyane. 26 Umutambyi watambye icyo gitambo cy’ibyaha, ni we uzakiryaho. Azajye akirira ahera mu rugo rw’ihema ry’ibonaniro.

27 “‘Ikintu cyose kizakora ku nyama zacyo kizahinduka icyera, kandi nihagira umuntu utarukiriza amaraso yacyo ku myenda, iyo myenda yatarukiyeho amaraso uzayimesere ahera. 28 Nibagiteka mu nkono y’ibumba, bazayimene. Ariko nibagiteka mu nkono y’umuringa, bazayikube bayunyuguze n’amazi.

29 “‘Umugabo wese wo mu batambyi azakiryeho. Ni icyera cyane. 30 Ariko niba hari amaraso y’igitambo gitambirwa ibyaha yajyanywe ahera mu ihema ry’ibonaniro gutangwa ho impongano, icyo gitambo ntikizaribwe; kizatwikwe.

Abalewi  7 : 1 - 38

7 “‘Iri ni ryo tegeko rizakurikizwa mu gutamba igitambo cyo gukuraho urubanza rw’icyaha: ni icyera cyane. 2 Igitambo cyo gukuraho urubanza rw’icyaha kijye kibagirwa aho babagira igitambo gikongorwa n’umuriro, kandi umutambyi azaminjagire amaraso yacyo impande zose ku gicaniro. 3 Naho ku bihereranye n’urugimbu rwacyo rwose, azazane igisembe cyuzuye urugimbu, urugimbu rwo ku mara, 4 impyiko zombi n’urugimbu ruziriho, ari na rwo ruri ku rukiryi. Naho urugimbu rwo ku mwijima azarukurane n’impyiko. 5 Umutambyi azabyosereze ku gicaniro bibe igitambo gikongorwa n’umuriro gitambiwe Yehova. Ni igitambo cyo gukuraho urubanza rw’icyaha. 6 Umugabo wese wo mu batambyi azakiryeho; bazakirire ahera. Ni icyera cyane. 7 Igitambo cyo gukuraho urubanza rw’icyaha kizatambwe nk’igitambo gitambirwa ibyaha. Amategeko abigenga ni amwe. Icyo gitambo kijye kiba icy’umutambyi wagitambye ho igitambo cy’impongano.

8 “‘Niba umuntu azanye igitambo gikongorwa n’umuriro, uruhu rw’iryo tungo ryatanzwe ho igitambo rujye ruba urw’umutambyi wagitambye.

9 “‘Kandi ituro ryose ry’ibinyampeke ry’imigati yokeje mu ifuru n’itetswe mu mavuta n’itetswe ku ipanu, rizahabwe umutambyi waritambye, ribe irye. 10 Ariko ituro ryose ry’ibinyampeke ry’utugati dusize amavuta cyangwa utugati twumye, rizabe iry’abahungu bose ba Aroni, bose bazarigabane banganye.

11 “‘Iri ni ryo tegeko rizakurikizwa mu gutamba igitambo gisangirwa, umuntu wese azatura Yehova: 12 nagitanga ari igitambo cy’ishimwe, icyo gitambo azagiturane n’imigati idasembuwe irimo amavuta ifite ishusho y’urugori, n’utugati tudasembuwe dusize amavuta, n’imigati irimo amavuta ifite ishusho y’urugori, ikozwe mu ifu inoze kandi iponze neza. 13 Ituro ry’iyo migati idasembuwe azariturane n’imigati irimo umusemburo ifite ishusho y’urugori, hamwe n’ibitambo bisangirwa yatanze ho igitambo cy’ishimwe. 14 Kuri iryo turo azagende akura akagati kamwe kuri buri bwoko bw’utugati, kabe umugabane wera wa Yehova. Uwo mugabane uzabe uw’umutambyi waminjagiye ku gicaniro amaraso y’ibitambo bisangirwa. 15 Inyama z’ibitambo bisangirwa yatanze ho igitambo cy’ishimwe, zizaribwe ku munsi byatambweho. Ntazagire izo asigaza ngo zigeze mu gitondo.

16 “‘Kandi niba igitambo yatanze ari icyo guhigura umuhigo cyangwa ari ituro atanze ku bushake, kizaribwe ku munsi yagitanzeho; ibisigaye bishobora kuribwa no ku munsi ukurikiyeho. 17 Ariko nihagira inyama zisigara zikageza ku munsi wa gatatu, zizatwikwe. 18 Icyakora ku munsi wa gatatu nihagira urya ku nyama z’icyo gitambo gisangirwa, uwagitanze ntazemerwa n’Imana. Ntikizatuma imwishimira. Kizaba cyangiritse, kandi umuntu uzakiryaho azaryozwa icyaha cye. 19 Inyama zizakora ku kintu cyose gihumanye, ntizizaribwe; zizatwikwe. Naho izindi nyama z’icyo gitambo zo, umuntu wese udahumanye ashobora kuzirya.

20 “‘Kandi umuntu uzarya ku nyama z’igitambo gisangirwa giturwa Yehova, akazirya ahumanye, uwo muntu azicwe akurwe mu bwoko bwe. 21 Nihagira umuntu ukora ku kintu cyose gihumanye, kwaba guhumana k’umuntu cyangwa inyamaswa ihumanye cyangwa ikintu giteye ishozi gihumanye, maze akarenga akarya ku nyama z’igitambo gisangirwa cyatuwe Yehova, uwo muntu azicwe akurwe mu bwoko bwe.’”

22 Yehova akomeza kubwira Mose ati 23 “bwira Abisirayeli uti ‘ntimuzarye urugimbu rw’ikimasa cyangwa urw’isekurume y’intama ikiri nto cyangwa urw’ihene. 24 Urugimbu rw’itungo ryipfushije cyangwa urw’itungo ryatanyaguwe n’inyamaswa rushobora gukoreshwa ikintu cyose umuntu yatekereza; ariko ntimuzarurye. 25 Umuntu wese uzarya urugimbu rw’itungo yatanze ho igitambo gikongorwa n’umuriro gitambirwa Yehova, uwo muntu azicwe akurwe mu bwoko bwe.

26 “‘Ntimuzarye amaraso y’uburyo bwose aho muzatura hose, yaba ay’ibiguruka cyangwa ay’amatungo. 27 Umuntu wese urya amaraso y’uburyo bwose, uwo muntu azicwe akurwe mu bwoko bwe.’”

28 Yehova yongera kubwira Mose ati 29 “bwira Abisirayeli uti ‘umuntu uzajya atura Yehova igitambo gisangirwa, azajye azanira Yehova ituro akuye kuri icyo gitambo gisangirwa. 30 Azazane mu biganza bye urugimbu ruri ku nkoro rube igitambo gikongorwa n’umuriro giturwa Yehova. Azaruzanane n’inkoro, abizunguze bibe ituro rizunguzwa imbere ya Yehova. 31 Umutambyi azosereze urugimbu ku gicaniro, ariko inkoro izaba iya Aroni n’abahungu be.

32 “‘Muzahe umutambyi itako ry’iburyo ribe umugabane wera mukuye ku bitambo bisangirwa. 33 Itako ry’iburyo rizaba umugabane w’umwe mu bahungu ba Aroni uzatamba amaraso y’igitambo gisangirwa, n’urugimbu. 34 Inkoro y’ituro rizunguzwa hamwe n’itako ry’umugabane wera mbyatse Abisirayeli, bijye bikurwa ku bitambo byabo bisangirwa. Nzabyaka Abisirayeli mbihe Aroni umutambyi n’abahungu be, bibe itegeko ry’ibihe bitarondoreka.

35 “‘Uwo ni wo mugabane w’umutambyi wahawe Aroni n’umugabane w’umutambyi wahawe abahungu be, ukuwe ku bitambo bikongorwa n’umuriro byatuwe Yehova, ku munsi yabazanye ngo bakorere Yehova umurimo w’ubutambyi, 36 nk’uko Yehova yategetse ko bari kuzabihabwa umunsi yari kubatoranya mu Bisirayeli akabasukaho amavuta. Iryo ni itegeko ry’ibihe bitarondoreka ku bazabakomokaho bose.’”

37 Iryo ni ryo tegeko rirebana n’igitambo gikongorwa n’umuriro,   ituro   ry’ibinyampeke, igitambo gitambirwa ibyaha, igitambo cyo gukuraho urubanza rw’icyaha, igitambo cyo gushyira abatambyi ku mirimo yabo n’igitambo gisangirwa, 38 nk’uko Yehova yategetse Mose ku musozi wa Sinayi igihe yategekaga Abisirayeli gutura Yehova ibitambo mu butayu bwa Sinayi.

Abalewi  8 : 1 - 36

8 Yehova abwira Mose ati 2 “zana Aroni n’abahungu be n’imyambaro yabo n’amavuta yera* n’ikimasa cyo gutamba ho igitambo gitambirwa ibyaha n’amapfizi y’intama abiri n’inkoko iriho imigati idasembuwe, 3 kandi uteranyirize iteraniro ryose ku muryango w’ihema ry’ibonaniro.”

4 Nuko Mose abigenza uko Yehova yari yamutegetse, iteraniro ryose riteranira ku muryango w’ihema ry’ibonaniro. 5 Mose abwira iteraniro ati “ibi ni byo Yehova yategetse ko bikorwa.” 6 Nuko Mose yigiza hafi Aroni n’abahungu be maze arabuhagira. 7 Amwambika ikanzu, amukenyeza umushumi wayo, amwambika n’ikanzu itagira amaboko, agerekaho efodi, amukenyeza n’umushumi wo gukenyeza efodi arakomeza. 8 Agerekaho igitambaro cyo kwambara mu gituza, agishyiramo Urimu na Tumimu. 9 Amwambika igitambaro cyo kuzingirwa ku mutwe kandi ahagana imbere kuri icyo gitambaro ashyiraho igisate kirabagirana cya zahabu, ikimenyetso cyera kigaragaza ko yeguriwe Imana, nk’uko Yehova yari yarabitegetse Mose.

10 Mose afata amavuta yera ayasuka ku ihema no ku byari biririmo byose arabyeza. 11 Afataho make ayaminjagira ku gicaniro incuro ndwi, no ku bikoresho byacyo byose no ku gikarabiro n’igitereko cyacyo kugira ngo abyeze. 12 Arangije afata ku mavuta yera ayasuka ku mutwe wa Aroni aramweza.

13 Mose yigiza hafi abahungu ba Aroni abambika amakanzu, abakenyeza imishumi, abambika n’ibitambaro byo kuzingirwa ku mutwe, nk’uko Yehova  yari  yarabitegetse Mose.

14 Azana ikimasa cyo gutamba ho igitambo gitambirwa ibyaha, maze Aroni n’abahungu be barambika ibiganza mu ruhanga rw’icyo kimasa cyo gutamba ho igitambo gitambirwa ibyaha. 15 Mose abaga icyo kimasa, afata ku maraso yacyo ayashyirisha urutoki ku mahembe yose y’igicaniro kugira ngo acyeze. Amaraso asigaye ayasuka hasi aho igicaniro giteretse, kugira ngo acyeze agitangireho impongano. 16 Afata urugimbu rwose rwari ku mara n’urugimbu rwo ku mwijima, n’impyiko zombi n’urugimbu rwazo, abyosereza ku gicaniro. 17 Naho ikimasa, uruhu rwacyo, inyama zacyo n’amayezi yacyo abitwikira inyuma y’inkambi, nk’uko Yehova yari yarabitegetse Mose.

18 Mose azana imfizi y’intama yo gutamba ho igitambo gikongorwa n’umuriro, maze Aroni n’abahungu be barambika ibiganza mu ruhanga rwayo. 19 Hanyuma arayibaga maze amaraso yayo ayaminjagira impande zose ku gicaniro. 20 Iyo mfizi y’intama ayicamo ibice, umutwe wayo n’ibyo bice hamwe n’urugimbu abishyira ku muriro uri ku gicaniro. 21 Mose yoza amara yayo n’amaguru yayo, maze iyo mfizi y’intama yose ayosereza ku gicaniro iba igitambo gikongorwa n’umuriro, igitambo gikongorwa n’umuriro cy’impumuro nziza icururutsa Yehova, nk’uko Yehova yari yarabitegetse Mose.

22 Hanyuma azana imfizi y’intama ya kabiri, ari yo mfizi y’intama yo gutamba igihe abatambyi bashyirwa ku mirimo, Aroni n’abahungu be barambika ibiganza mu ruhanga rwayo. 23 Mose arayibaga, afata ku maraso yayo ayashyira hejuru ku gutwi kw’iburyo kwa Aroni, no ku gikumwe cy’ikiganza cye cy’iburyo, no ku ino rinini ry’ikirenge cye cy’iburyo. 24 Mose yigiza hafi abahungu ba Aroni, afata ku maraso ayashyira hejuru ku gutwi kwabo kw’iburyo, no ku gikumwe cy’ikiganza cyabo cy’iburyo, no ku ino rinini ry’ikirenge cyabo cy’iburyo. Amaraso asigaye ayaminjagira impande zose ku gicaniro.

25 Afata urugimbu, igisembe cyuzuye urugimbu, urugimbu rwose rwo ku mara, urugimbu rwo ku mwijima, impyiko zombi n’urugimbu ruziriho n’itako ry’iburyo. 26 Kuri ya nkoko iriho imigati idasembuwe iri imbere ya Yehova, afataho umugati udasembuwe ufite ishusho y’urugori, n’umugati urimo amavuta ufite ishusho y’urugori, n’akagati gasize amavuta. Nuko abigereka hejuru y’urugimbu n’itako ry’iburyo. 27 Byose abishyira mu biganza bya Aroni no mu biganza by’abahungu be, arabizunguza biba ituro rizunguzwa imbere ya Yehova. 28 Mose abikura mu biganza byabo, abyosereza ku gicaniro hejuru y’igitambo gikongorwa n’umuriro. Ibyo byari igitambo cyatambwe abatambyi bashyirwa ku mirimo, igitambo gikongorwa n’umuriro cy’impumuro nziza icururutsa Yehova.

29 Mose afata inkoro y’imfizi y’intama yatambwe abatambyi bashyirwa ku mirimo, arayizunguza iba ituro rizunguzwa imbere ya Yehova, iba umugabane we nk’uko Yehova yari yarabitegetse Mose.

30 Arangije afata ku mavuta yera no ku maraso ari ku gicaniro, abiminjagira kuri Aroni no ku myambaro ye no ku bahungu be bari kumwe na we, no ku myambaro yabo, yeza Aroni n’imyambaro ye n’abahungu be bari kumwe na we n’imyambaro yabo.

31 Mose abwira Aroni n’abahungu be ati “mutekere izo nyama ku muryango w’ihema ry’ibonaniro, abe ari ho muzirira, kandi muzirishe imigati iri ku nkoko yakoreshejwe igihe abatambyi bashyirwaga ku mirimo, nk’uko nabitegetswe ngo ‘Aroni n’abahungu be bazabirye.’ 32 Inyama n’imigati bisigara mubitwike. 33 Muzamare iminsi irindwi mudasohotse mu ihema ry’ibonaniro, kugeza igihe iminsi yose yo kubashyira ku mirimo izarangirira, kuko muzamara iminsi irindwi mukorerwa uwo muhango wo kuzuza ububasha mu biganza byanyu. 34 Ibyakozwe uyu munsi Yehova yategetse ko bikomeza gukorwa mu minsi isigaye kugira ngo mutangirwe impongano. 35 Muzagume ku muryango w’ihema ry’ibonaniro amanywa n’ijoro mu gihe cy’iminsi irindwi, mukora umurimo w’izamu wategetswe na Yehova kugira ngo mudapfa, kuko uko ari ko nabitegetswe.”

36 Aroni n’abahungu be bakora ibyo Yehova yategetse byose binyuze kuri Mose.

^ Lewi 8:2 Lw 8:2


 Ayo ni amavuta yasukwaga ku bantu iyo babaga bagiye guhabwa inshingano yihariye, akanasukwa ku bintu byerejwe umurimo wera.



Abalewi  9 : 1 - 24

9 Nuko ku munsi wa munani Mose ahamagara Aroni n’abahungu be n’abakuru b’Abisirayeli. 2 Abwira Aroni ati “fata ikimasa kikiri gito cyo gutamba ho igitambo gitambirwa ibyaha n’imfizi y’intama yo gutamba ho igitambo gikongorwa n’umuriro, byombi bitagira inenge, ubizane imbere ya Yehova. 3 Kandi ubwire Abisirayeli uti ‘muzane isekurume y’ihene itagira inenge yo gutamba ho igitambo gitambirwa ibyaha, muzane n’ikimasa kikiri gito n’isekurume y’intama ikiri nto byo gutamba ho igitambo gikongorwa n’umuriro, byombi bifite umwaka umwe kandi bitagira inenge, 4 n’ikimasa n’imfizi y’intama byo gutambira imbere ya Yehova ngo bibe ibitambo bisangirwa. Uzane n’ituro ry’ibinyampeke rivanze n’amavuta, kuko uyu munsi Yehova ari bubiyereke.’”

5 Nuko bazana imbere y’ihema ry’ibonaniro ibyo Mose yari yabategetse. Iteraniro ryose ryigira hafi rihagarara imbere ya Yehova. 6 Mose aravuga ati “ibi ni byo Yehova yategetse ko mukora kugira ngo Yehova abereke ikuzo rye.” 7 Mose abwira Aroni ati “jya ku gicaniro witambire igitambo gitambirwa ibyaha n’igitambo gikongorwa n’umuriro bikubere impongano wowe n’ab’inzu yawe; utangire n’abantu igitambo kibabere impongano nk’uko Yehova yabitegetse.”

8 Aroni ahita ajya ku gicaniro abaga cya kimasa kikiri gito cyo gutamba ho igitambo gitambirwa ibyaha bye. 9 Hanyuma abahungu ba Aroni bamuzanira amaraso yacyo, ayakozamo urutoki ayashyira ku mahembe y’igicaniro, asigaye ayasuka hasi aho igicaniro giteretse. 10 Afata urugimbu n’impyiko n’urugimbu rwo ku mwijima by’icyo gitambo gitambirwa ibyaha, abyosereza ku gicaniro nk’uko Yehova yari yarabitegetse Mose. 11 Inyama zacyo n’uruhu rwacyo abitwikira inyuma y’inkambi.

12 Nanone  Aroni  abaga igitambo gikongorwa n’umuriro, abahungu be bamuzanira amaraso yacyo ayaminjagira impande zose ku gicaniro. 13 Bamuhereza icyo gitambo gikongorwa n’umuriro baciyemo ibice, bamuhereza n’umutwe wacyo abyosereza ku gicaniro. 14 Hanyuma yoza amara yacyo n’amaguru yacyo, abyosereza ku gicaniro hejuru y’igitambo gikongorwa n’umuriro.

15 Azana igitambo cyo gutambira abantu: afata isekurume y’ihene yo gutamba ho igitambo gitambirwa ibyaha by’abantu, arayibaga ayitamba ho igitambo gitambirwa ibyaha nk’uko yatambye igitambo cya mbere. 16 Nuko azana igitambo gikongorwa n’umuriro, agitamba akurikije amabwiriza yatanzwe.

17 Hanyuma azana ituro ry’ibinyampeke, afataho ibyuzuye urushyi abyosereza ku gicaniro, byiyongera ku gitambo gikongorwa n’umuriro cya mu gitondo.

18 Aroni abaga ikimasa n’imfizi y’intama byo gutambira abantu ho igitambo gisangirwa. Abahungu be bamuzanira amaraso yabyo ayaminjagira impande zose ku gicaniro. 19 Naho urugimbu rw’icyo kimasa n’igisembe cyuzuye urugimbu cy’iyo mfizi y’intama n’urugimbu rwo ku mara n’impyiko n’urugimbu rwo ku mwijima, 20 abahungu ba Aroni babigereka ku nkoro zabyo, Aroni yosereza urwo rugimbu ku gicaniro. 21 Ariko inkoro n’itako ry’iburyo by’ayo matungo, Aroni abizunguriza imbere ya Yehova biba ituro rizunguzwa nk’uko Mose yari yabitegetse.

22 Aroni arambura amaboko aha abantu umugisha, maze aramanuka ava aho yatambiye igitambo gitambirwa ibyaha n’igitambo gikongorwa n’umuriro n’ibitambo bisangirwa. 23 Ibyo birangiye, Mose na Aroni binjira mu ihema ry’ibonaniro, hanyuma barasohoka baha abantu umugisha.

Nuko Yehova yereka abantu bose ikuzo rye, 24 maze umuriro uturuka imbere ya Yehova utwika igitambo gikongorwa n’umuriro n’urugimbu rwari ku gicaniro. Abantu bose babibonye batera hejuru, bikubita hasi bubamye.

Abalewi  10 : 1 - 20

10 Nyuma yaho, Nadabu na Abihu abahungu ba Aroni, bafata ibyotero byabo babishyiraho umuriro n’umubavu, maze bazana imbere ya Yehova umuriro utemewe, uwo batategetswe. 2 Ako kanya umuriro uturuka imbere ya Yehova urabatwika bapfira imbere ya Yehova. 3 Nuko Mose abwira Aroni ati “uku ni ko Yehova yavuze ati ‘ngomba kwezwa mu banyegera bose no guhabwa ikuzo imbere y’abantu bose.’” Aroni aricecekera.

4 Mose ahamagara Mishayeli na Elizafani, bene Uziyeli se wabo wa Aroni, arababwira ati “nimuze mutware abavandimwe banyu mubakure ahera mubajyane inyuma y’inkambi.” 5 Nuko baraza, babaterurira mu makanzu yabo babajyana hanze y’inkambi nk’uko Mose yari yabivuze.

6 Hanyuma Mose abwira Aroni na Eleyazari na Itamari, abandi bahungu ba Aroni, ati “ntimuhirimbize imisatsi yanyu kandi ntimushishimure imyambaro yanyu, kugira ngo mudapfa kandi uburakari bukagurumanira iteraniro ryose. Abavandimwe banyu bo mu nzu yose ya Isirayeli ni bo bari buririre abatwitswe n’umuriro, abo Yehova yatwitse. 7 Kandi ntimusohoke ngo murenge umuryango w’ihema ry’ibonaniro kugira ngo mudapfa, kuko mwasutsweho amavuta yera ya Yehova.” Nuko bakora nk’uko Mose abategetse.

8 Yehova abwira Aroni ati 9 “ntukanywe divayi cyangwa ikindi kinyobwa gisindisha, wowe n’abahungu bawe, igihe muje mu ihema ry’ibonaniro kugira ngo mudapfa. Iryo rizababere itegeko ry’ibihe bitarondoreka mwe n’abazabakomokaho, 10 kugira ngo mushobore gutandukanya ibyera n’ibihumanye, ibyanduye n’ibitanduye, 11 no kugira ngo mwigishe Abisirayeli amategeko yose Yehova yabahaye binyuze kuri Mose.”

12 Mose abwira Aroni na Eleyazari na Itamari, abahungu ba Aroni bari basigaye, ati “mufate ituro ry’ibinyampeke ryasigaye ku maturo akongorwa n’umuriro yatuwe Yehova, muririre hafi y’igicaniro ridasembuwe, kuko ari ikintu cyera cyane. 13 Muririre ahera, kuko ari wo mugabane wawe n’umugabane w’abahungu bawe ukurwa ku maturo akongorwa n’umuriro aturwa Yehova; uko ni ko nabitegetswe. 14 Kandi muzarye inkoro y’ituro rizunguzwa n’itako ry’umugabane wera, mubirire ahantu hadahumanye, wowe n’abahungu bawe n’abakobwa bawe, kuko uwo ari wo mugabane wawe, ukaba n’umugabane w’abahungu bawe, ukurwa ku bitambo bisangirwa biturwa n’Abisirayeli. 15 Bazazane itako ry’umugabane wera n’inkoro y’ituro rizunguzwa, babizanane n’urugimbu rw’ibitambo bikongorwa n’umuriro kugira ngo bazunguze ituro rizunguzwa imbere ya Yehova. Ibyo bizabe umugabane wawe n’uw’abahungu bawe kugeza ibihe bitarondoreka, nk’uko Yehova yabitegetse.”

16 Mose ashaka ya sekurume y’ihene yatambwe ho igitambo gitambirwa ibyaha, asanga bayosheje. Nuko arakarira Eleyazari na Itamari, ba bahungu ba Aroni basigaye, arababwira ati 17 “kuki mutariye igitambo gitambirwa ibyaha, ngo mukirire ahera, ko ari ikintu cyera cyane mwahawe kugira ngo mugibweho n’igicumuro cy’iteraniro, maze muritangire impongano imbere ya Yehova? 18 Amaraso yacyo ntiyigeze ajyanwa ahera. Mwagombye kuba mwakiririye ahera, nk’uko nabitegetswe.” 19 Aroni asubiza Mose ati “uyu munsi bazanye imbere ya Yehova igitambo cyabo gitambirwa ibyaha n’igitambo gikongorwa n’umuriro, kandi uyu munsi ni na bwo ibyo bintu byangwiririye. Ese iyo nza kurya ku gitambo gitambirwa ibyaha kandi ndi mu kababaro, byari gushimisha Yehova?” 20 Mose abyumvise yumva aranyuzwe.

Abalewi  11 : 1 - 47

11 Yehova abwira Mose na Aroni ati 2 “mubwire Abisirayeli muti ‘mu nyamaswa zose zo ku isi, izi ni zo mushobora kurya: 3 inyamaswa zose zatuye inzara kandi zuza, ni zo mushobora kurya.

4 “‘Mu nyamaswa zuza n’izatuye inzara, izo mutagomba kurya ni izi: ingamiya, kuko yuza ariko ikaba itatuye inzara. Izababere ikintu gihumanye. 5 Impereryi, kuko yuza ariko ikaba itatuye inzara. Izababere ikintu gihumanye. 6 Urukwavu, kuko rwuza ariko rukaba rutatuye inzara. Ruzababere ikintu gihumanye. 7 N’ingurube, kuko yatuye inzara ariko ikaba ituza. Izababere ikintu gihumanye. 8 Ntimuzarye inyama zabyo cyangwa ngo mukore ku ntumbi zabyo. Bizababere ibintu bihumanye.

9 “‘Mu bintu byose biba mu mazi, ibi ni byo mushobora kurya: ibintu byose bigira amababa n’amagaragamba biba mu mazi, mu nyanja no mu migezi, mushobora kubirya. 10 Mu dusimba twose two mu mazi cyangwa ibinyabuzima byo mu mazi, ibyo mu nyanja no mu migezi bitagira amababa n’amagaragamba, bizababere ibintu biteye ishozi. 11 Ni koko, bizababere ibintu biteye ishozi. Ntimuzarye inyama zabyo kandi intumbi zabyo zizababere ibizira. 12 Ikintu cyose cyo mu mazi kitagira amababa n’amagaragamba, kizababere ikintu giteye ishozi.

13 “‘Mu biguruka, ibizira mutagomba kurya kandi bizababera ibintu biteye ishozi ni ibi: kagoma, itanangabo, inkongoro yirabura, 14 icyaruzi gitukura n’icyaruzi cyirabura nk’uko amoko yabyo ari, 15 n’ibikona byose nk’uko amoko yabyo ari, 16 imbuni, igihunyira, nyiramurobyi n’agaca nk’uko amoko yatwo ari, 17 igihunyira gito, sarumfuna n’igihunyira cy’amatwi maremare, 18 isapfu, inzoya n’inkongoro, 19 igishondabagabo n’uruyongoyongo nk’uko amoko yabyo ari, samusure n’agacurama. 20 Udusimba twose dufite amababa tugenza amaguru ane, tuzababere ikintu giteye ishozi.

21 “‘Utu ni two dusimba mushobora kurya mu dusimba twose dufite amababa tugenza amaguru ane, dufite n’amaguru asumba ayandi dutarukisha ku butaka. 22 Dore utwo mushobora kurya muri two: inzige nk’uko amoko yazo ari, isanane nk’uko amoko yazo ari, amajeri nk’uko amoko yayo ari, n’ibihore nk’uko amoko yabyo ari. 23 Utundi dusimba twose dufite amababa tw’amaguru ane, tuzababere ikintu giteye ishozi. 24 Utwo dusimba dushobora kubahumanya. Umuntu wese uzakora ku ntumbi yatwo azaba ahumanye kugeza nimugoroba. 25 Umuntu wese uzaterura intumbi yatwo, azamese imyenda ye kandi azabe ahumanye ageze nimugoroba.

26 “‘Inyamaswa yose itatuye inzara kandi ikaba ituza, izababere ikintu gihumanye. Umuntu wese uzayikoraho azahita ahumana. 27 Mu nyamaswa zose zigenza amaguru ane, izigenza amajanja zose zirahumanye. Uzakora ku ntumbi zazo wese, azaba ahumanye kugeza nimugoroba. 28 Umuntu wese uterura intumbi zazo azamese imyenda ye, kandi azabe ahumanye ageze nimugoroba. Zizababere ikintu gihumanye.

29 “‘Utu ni two dusimba duhumanye mu dusimba twose twigenza ku isi: ifuku, imbeba, umuserebanya nk’uko amoko yayo ari, 30 icyugu, umuserebanya munini, igihangara, umuserebanya wo mu musenyi n’uruvu. 31 Mu dusimba twose, utwo ni two duhumanye. Umuntu wese uzadukoraho twapfuye, azaba ahumanye ageze nimugoroba.

32 “‘Ikintu cyose utwo dusimba tuzagwaho twapfuye kizaba gihumanye, cyaba igikoresho kibajwe mu giti cyangwa umwenda cyangwa uruhu cyangwa igunira. Niba icyo gikoresho gisanzwe gikoreshwa, kizinikwe mu mazi. Kizaba gihumanye kugeza nimugoroba, hanyuma kibone guhumanuka. 33 Nihagira kimwe muri ibyo kigwa mu gikoresho cy’ibumba, ikintu cyose kizaba kirimo kizaba gihumanye; icyo gikoresho muzakimene. 34 Ibiribwa byose bizatarukirwa n’amazi avuye muri icyo gikoresho bizaba bihumanye, n’ikinyobwa cyose kizaba kiri muri icyo gikoresho kizaba gihumanye. 35 Ikintu cyose intumbi zatwo zizagwaho kizaba gihumanye. Yaba ifuru cyangwa amashyiga, bizamenwe. Bizaba bihumanye kandi bizababere ikintu gihumanye. 36 Isoko y’amazi cyangwa igitega cy’amazi iyo ntumbi iguyemo, ni byo byonyine bizakomeza kuba bidahumanye. Ariko umuntu wese ukora ku ntumbi zatwo azaba ahumanye. 37 Intumbi yatwo nigwa ku mbuto zo gutera, izo mbuto ntizizaba zihumanye. 38 Ariko niba izo mbuto zashyizweho amazi maze hakagira igice cy’intumbi yatwo kizigwaho, zizaba zihumanye.

39 “‘Nihagira inyamaswa mu zo mwemererwa kurya yipfusha, umuntu uzakora ku ntumbi yayo azaba ahumanye ageze nimugoroba. 40 Umuntu wese uzarya ku ntumbi yayo, azamese imyambaro ye kandi azabe ahumanye ageze nimugoroba. Umuntu wese uzaterura iyo ntumbi azamese imyambaro ye, kandi azabe ahumanye ageze nimugoroba. 41 Udusimba twose tugenda ku butaka tuzababere ikintu giteye ishozi; ntitukaribwe. 42 Mu dusimba twose tugenda ku butaka, udukurura inda n’utugendesha amaguru ane cyangwa udufite amaguru menshi ntimuzaturye kuko ari ikintu giteye ishozi. 43 Ntimugahindure ubugingo bwanyu ibiteye ishozi bitewe n’udusimba twose tugenda ku butaka. Ntimukatwiyandurishe ngo muhumanywe na two. 44 Ndi Yehova Imana yanyu. Mujye muba abantu bera kuko nanjye ndi uwera. Ntimukihumanishe udusimba twose tugenda ku butaka. 45 Ni jye Yehova ubavanye mu gihugu cya Egiputa kugira ngo mbabere Imana. Mujye muba abantu bera kuko nanjye ndi uwera.

46 “‘Iryo ni ryo tegeko rirebana n’inyamaswa n’ibiguruka n’ibifite ubugingo biba mu mazi n’udusimba twose tugenda ku butaka, 47 kugira ngo mubashe gutandukanya ibihumanye n’ibidahumanye, inyamaswa ziribwa n’izitaribwa.’”

Abalewi  12 : 1 - 8

12 Yehova abwira Mose ati 2 “bwira Abisirayeli uti ‘umugore nasama inda akabyara umuhungu, azamare iminsi irindwi ahumanye. Azaba ahumanye nk’uko aba ahumanye igihe ari mu mihango. 3 Ku munsi wa munani, uwo muhungu azakebwe. 4 Azamare indi minsi mirongo itatu n’itatu mu rugo yiyezaho amaraso. Ntazakore ku kintu cyera kandi ntazagere ahera, kugeza igihe iminsi ye yo kwiyeza izarangirira.

5 “‘Nabyara umukobwa, azamare iminsi cumi n’ine ahumanye nk’uko aba ahumanye igihe ari mu mihango. Azamare indi minsi mirongo itandatu n’itandatu mu rugo yiyezaho amaraso. 6 Narangiza iminsi ye yo kwiyeza, yaba yabyaye umuhungu cyangwa umukobwa, azazane isekurume y’intama itarengeje umwaka umwe yo gutamba ho igitambo gikongorwa n’umuriro, azane n’icyana cy’inuma cyangwa intungura byo gutamba ho igitambo gitambirwa ibyaha, abizanire umutambyi ku muryango w’ihema ry’ibonaniro. 7 Umutambyi azabizane imbere ya Yehova maze amutangire impongano, bityo isoko y’amaraso ye ibe ihumanutse. Iryo ni ryo tegeko rirebana n’umugore wabyaye, yaba yabyaye umuhungu cyangwa umukobwa. 8 Ariko niba adafite ubushobozi bwo kugura intama, azazane intungura ebyiri cyangwa ibyana by’inuma bibiri, kimwe agitambe ho igitambo gikongorwa n’umuriro, ikindi agitambe ho igitambo gitambirwa ibyaha, maze umutambyi amutangire impongano, bityo abe ahumanutse.’”

Abalewi  13 : 1 - 59

13 Yehova abwira Mose na Aroni ati 2 “umuntu nasesa ibintu ku mubiri cyangwa hakazaho igikoko cyangwa akagira amabara ku ruhu ameze nk’ibibembe, bazamushyire Aroni umutambyi cyangwa umwe mu bahungu be b’abatambyi. 3 Umutambyi azasuzume iyo ndwara y’uruhu. Niba ubwoya bwaho bwarahindutse umweru kandi iyo ndwara ikaba igaragara ko yageze imbere mu ruhu, iyo izaba ari indwara y’ibibembe. Umutambyi namara kubisuzuma, azatangaze ko uwo muntu ahumanye. 4 Ariko niba ibara ryo ku ruhu ari umweru kandi bikaba bigaragara ko ubwo burwayi butageze imbere mu ruhu, n’ubwoya bwaho bukaba butarahindutse umweru, umutambyi azamuhe akato amare iminsi irindwi. 5 Umutambyi azongere amusuzume ku munsi wa karindwi. Niba bigaragara ko iyo ndwara yagumye uko iri ntifate ahandi ku ruhu, umutambyi azongere amuhe akato indi minsi irindwi.

6 “Ku munsi wa karindwi, umutambyi azongere amusuzume ku ncuro ya kabiri. Nasanga indwara ye yaroroshye kandi ikaba itarafashe ahandi ku ruhu, azatangaze ko uwo muntu adahumanye. Kizaba ari igikoko. Azamese imyambaro ye; azaba adahumanye. 7 Ariko niba icyo gikoko cyarafashe n’ahandi ku ruhu nyuma yo kwiyereka umutambyi ngo arebe ko adahumanye, azongere yiyereke umutambyi. 8 Umutambyi azamusuzume. Nasanga icyo gikoko cyarafashe n’ahandi ku ruhu, azatangaze ko ahumanye. Bizaba ari ibibembe.

9 “Nihagira umuntu urwara ibibembe bazamushyire umutambyi. 10 Uwo mutambyi azamusuzume. Nasanga uwo muntu yasheshe ibintu by’umweru ku mubiri kandi ubwoya bwaho bukaba bwarahindutse umweru, kandi ibyo bintu yasheshe bikaba byacitsemo ibisebe, 11 ibyo bizaba ari ibibembe bidakira biri ku mubiri we. Umutambyi azatangaze ko uwo muntu ahumanye. Ntazamuhe akato kuko ahumanye. 12 Niba ibibembe bisheshe ku ruhu, umutambyi akabona byarasheshe ku mubiri hose uhereye ku mutwe ukageza ku birenge, 13 kandi umutambyi yasuzuma akabona ibibembe byarasheshe umubiri wose, azatangaze ko uwo muntu adahumanye. Umubiri we wose wabaye umweru; ntahumanye. 14 Ariko umunsi hajeho igisebe, azaba ahumanye. 15 Umutambyi azasuzume icyo gisebe maze atangaze ko uwo muntu ahumanye. Igisebe kiba gihumanye. Ni ibibembe. 16 Icyakora icyo gisebe nigikira kigahinduka umweru, azaze yiyereke umutambyi. 17 Umutambyi azamusuzume kandi nasanga ahari igisebe hahindutse umweru, azatangaze ko hadahumanye. Uwo muntu azaba adahumanye.

18 “Ikibyimba nikiza ku mubiri hanyuma kigakira, 19 maze mu nkovu y’icyo kibyimba hagasesamo ibintu by’umweru cyangwa hakazamo akabara k’umutuku werurutse, azajye kwiyereka umutambyi. 20 Umutambyi azamusuzume. Uwo mutambyi nasanga ako kabara gasa naho kageze imbere mu ruhu kandi ubwoya bwaho bukaba bwarahindutse umweru, azatangaze ko uwo muntu ahumanye. Izaba ari indwara y’ibibembe yatungukiye mu kibyimba. 21 Ariko umutambyi nagasuzuma agasanga nta bwoya bw’umweru bukariho kandi katari imbere mu ruhu, ahubwo kakaba kagenda gasibangana, azamuhe akato iminsi irindwi. 22 Ariko niba ako kabara kagenda gakwira ahandi ku mubiri, umutambyi azatangaze ko uwo muntu ahumanye. Bizaba ari ibibembe. 23 Ariko niba ako kabara katariyongereye ngo gakwire ahandi, kizaba ari ikibyimba cyongeye kuhatungukira. Umutambyi azatangaze ko uwo muntu adahumanye.

24 “Umuntu nashya akagira inkovu maze muri iyo nkovu hakazamo ibara ry’umutuku werurutse cyangwa iry’umweru, 25 umutambyi azasuzume iryo bara. Niba ubwoya bwo muri iryo bara bwarahindutse umweru kandi iryo bara rikaba ryarageze imbere mu ruhu, bizaba ari ibibembe byatungukiye mu nkovu. Umutambyi azatangaze ko uwo muntu ahumanye. Iyo izaba ari indwara y’ibibembe. 26 Ariko umutambyi nasuzuma iryo bara agasanga nta bwoya bw’umweru buririmo kandi rikaba ritaragera imbere mu ruhu, ahubwo rikaba rigenda risibangana, azahe uwo muntu akato iminsi irindwi. 27 Umutambyi azamusuzume ku munsi wa karindwi. Niba rigenda rikwira ahandi ku mubiri, umutambyi azatangaze ko uwo muntu ahumanye. Izaba ari indwara y’ibibembe. 28 Ariko niba iryo bara ritariyongereye ngo rikwire n’ahandi ku ruhu, ahubwo rikaba rigenda risibangana, izaba ari inkovu yabyimbye. Umutambyi azatangaze ko uwo muntu adahumanye, kuko kizaba ari ikibyimba cyatungukiye mu nkovu.

29 “Umugabo cyangwa umugore nafatwa n’ibibembe, bikamufata mu mutwe cyangwa ku kananwa, 30 umutambyi azasuzume ubwo burwayi. Nabona iyo ndwara igaragara ko yageze imbere mu ruhu, kandi ubwoya bwaho bukaba bwarahindutse umuhondo kandi bwarapfutse, umutambyi azatangaze ko uwo muntu ahumanye. Iyo izaba ari indwara yo gupfuka ubwoya. Ni ibibembe bifata mu mutwe cyangwa ku kananwa. 31 Ariko umutambyi nasuzuma iyo ndwara yo gupfuka ubwoya akabona itarageze imbere mu ruhu kandi aho yafashe hakaba hatari ubwoya bw’umukara, azahe akato uwo muntu urwaye iyo ndwara amare iminsi irindwi. 32 Ku munsi wa karindwi, umutambyi azongere asuzume iyo ndwara. Niba iyo ndwara yo gupfuka ubwoya itarafashe n’ahandi ku ruhu, aho yafashe hakaba hatarameze ubwoya bw’umuhondo kandi uko bigaragara ikaba itarageze imbere mu ruhu, 33 uwo muntu aziyogosheshe; ariko ntaziyogosheshe aho iyo ndwara yo gupfuka ubwoya yafashe. Hanyuma umutambyi azongere ahe akato uwo muntu urwaye indwara yo gupfuka ubwoya, amare indi minsi irindwi.

34 “Ku munsi wa karindwi, umutambyi azongere asuzume iyo ndwara yo gupfuka ubwoya. Niba iyo ndwara itarafashe n’ahandi ku ruhu kandi uko bigaragara ikaba itarageze imbere mu ruhu, umutambyi azatangaze ko uwo muntu adahumanye. Uwo muntu azamese imyenda ye; azaba adahumanye. 35 Ariko niba iyo ndwara yo gupfuka ubwoya yarafashe n’ahandi ku ruhu nyuma yo kwiyereka umutambyi ngo arebe ko adahumanye, 36 umutambyi azamusuzume. Niba iyo ndwara yo gupfuka ubwoya yarafashe n’ahandi ku ruhu, umutambyi ntazirirwe asuzuma niba aho yafashe harameze ubwoya bw’umuhondo; uwo muntu azaba ahumanye. 37 Ariko niba asuzumye agasanga iyo ndwara yo gupfuka ubwoya itariyongereye kandi hakaba harameze ubwoya bw’umukara, iyo ndwara izaba yarakize. Uwo muntu azaba adahumanye, kandi umutambyi azatangaze ko adahumanye.

38 “Niba ku ruhu rw’umugabo cyangwa urw’umugore hajeho ibibara by’umweru, 39 umutambyi azamusuzume. Niba ibyo bibara byo ku ruhu rwe ari umweru w’ikigina, bizaba ari ibintu bitagize icyo bitwaye yasheshe ku ruhu. Azaba adahumanye.

40 “Umusatsi nutangira kugenda ushira ku mutwe w’umugabo, bizaba ari uruhara. Azaba adahumanye. 41 Umusatsi nushira ku mutwe ahagana imbere, ruzaba ari uruhara rw’imbere; azaba adahumanye. 42 Ariko narwara ibintu by’umutuku werurutse mu ruhara rwo mu gitwariro cyangwa urw’imbere, ibyo bizaba ari ibibembe bitungukiye mu ruhara rwo mu gitwariro cyangwa urw’imbere. 43 Umutambyi azamusuzume; nasanga yasheshe ibintu by’umutuku werurutse mu ruhara rwo mu gitwariro cyangwa urw’imbere, ibyo bintu bikaba bisa n’ibibembe byo ku ruhu, 44 azaba ari umubembe kandi azaba ahumanye. Umutambyi azatangaze ko uwo muntu ahumanye. Uburwayi bwe buzaba bwaramufashe ku mutwe. 45 Umubembe urwaye iyo ndwara ajye yambara imyenda ishishimuye, ahirimbize umusatsi kandi atwikire ubwanwa bwo hejuru y’umunwa, arangurure ati ‘ndahumanye, ndahumanye.’ 46 Iminsi yose akirwaye iyo ndwara azaba ahumanye. Arahumanye. Azabe ukwe inyuma y’inkambi.

47 “Indwara y’ibibembe niza mu mwenda, ikaza mu mwenda w’ubwoya cyangwa umwenda w’ubudodo, 48 cyangwa mu budodo buhagaritse, cyangwa mu budodo butambitse bw’umwenda w’ubudodo cyangwa uw’ubwoya, cyangwa ikaza mu ruhu cyangwa mu kintu cyose gikozwe mu ruhu, 49 maze ibintu bisa n’umuhondo uvanze n’icyatsi kibisi cyangwa bisa n’umutuku bikaza muri uwo mwenda cyangwa mu ruhu cyangwa mu budodo buhagaritse cyangwa mu budodo butambitse cyangwa mu kintu cyose gikozwe mu ruhu, iyo izaba ari indwara y’ibibembe. Icyo kintu kizerekwe umutambyi. 50 Umutambyi azasuzume iyo ndwara, maze icyo kintu agishyire ukwacyo kimare iminsi irindwi. 51 Ku munsi wa karindwi nasuzuma icyo kintu agasanga iyo ndwara yarakwiriye muri uwo mwenda cyangwa mu budodo buhagaritse cyangwa mu budodo butambitse cyangwa mu ruhu, icyo urwo ruhu rwaba rwaragenewe gukoreshwa cyose, iyo izaba ari indwara y’ibibembe byandura. Icyo kintu kizaba gihumanye. 52 Azatwike umwenda w’ubwoya cyangwa umwenda w’ubudodo, cyangwa ikintu cyose gikozwe mu ruhu cyafashwe n’iyo ndwara, kuko ibyo ari ibibembe byandura. Icyo kintu kizatwikwe.

53 “Ariko umutambyi nasuzuma agasanga iyo ndwara itarafashe n’ahandi kuri uwo mwenda cyangwa mu budodo buhagaritse cyangwa mu budodo butambitse, cyangwa ku kintu cyose gikozwe mu ruhu, 54 icyo gihe nabwo umutambyi azategeke ko bamesa icyo kintu cyafashwe n’iyo ndwara, bongere bagishyire ukwacyo ubwa kabiri, kimare iminsi irindwi. 55 Icyo kintu nikimara kumeswa, umutambyi azasuzume iyo ndwara. Nasanga nta cyo yahindutseho ariko itarakwiriye ngo ifate n’ahandi, icyo kintu kizaba gihumanye. Uzagitwike. Kizaba cyarariwe ku ruhande rw’imbere n’urw’inyuma.

56 “Ariko nyuma y’uko icyo kintu kimeswa, umutambyi nasuzuma agasanga iyo ndwara yaragiye ikira, agace kafashwe n’iyo ndwara ko kuri uwo mwenda cyangwa ku ruhu cyangwa ku budodo buhagaritse cyangwa ubutambitse, azagace agakureho. 57 Iyo ndwara niyongera kugaragara mu mwenda cyangwa mu budodo buhagaritse cyangwa mu budodo butambitse cyangwa mu kintu cyose gikozwe mu ruhu, izaba yongeye kugaruka. Uzatwike ikintu cyose cyafashwe n’iyo ndwara. 58 Umwenda cyangwa ubudodo buhagaritse cyangwa ubutambitse cyangwa ikintu cyose gikozwe mu ruhu uzamesa, iyo ndwara nigishiramo uzongere ukimese ubwa kabiri; kizaba kidahumanye.

59 “Iryo ni ryo tegeko uzajya ukurikiza wemeza niba umwenda w’ubwoya cyangwa uw’ubudodo, cyangwa ubudodo buhagaritse cyangwa ubudodo butambitse, cyangwa ikintu cyose gikozwe mu ruhu gihumanye cyangwa kidahumanye.”

Abalewi  14 : 1 - 57

14 Yehova akomeza kubwira Mose ati 2 “iri ni ryo tegeko rizakurikizwa ku munsi wo kwemeza ko umubembe ahumanutse. Azashyikirizwe umutambyi. 3 Umutambyi azasohoke ajye inyuma y’inkambi amusuzume. Niba uwo mubembe yarakize indwara ye y’ibibembe, 4 umutambyi azategeke ko ashaka inyoni ebyiri nzima zidahumanye, ishami ry’igiti cy’isederi, ubudodo bw’umutuku na hisopu kugira ngo yiyeze. 5 Umutambyi azategeke ko inyoni imwe yicirwa hejuru y’ikibindi kirimo amazi meza. 6 Naho ya nyoni nzima yasigaye azayifate, afate na rya shami ry’igiti cy’isederi, ubudodo bw’umutuku na hisopu, maze abivike mu maraso ya ya nyoni yiciwe hejuru y’amazi meza. 7 Amaraso yayo azayaminjagire incuro ndwi ku muntu waje kwihumanuza ibibembe maze atangaze ko ahumanutse. Ya nyoni nzima azayirekure ijye mu gasozi.

8 “Wa muntu waje kwihumanuza azamese imyenda ye, yiyogoshe umubiri wose kandi yiyuhagire maze abe ahumanutse, hanyuma abone kwinjira mu nkambi. Azamare iminsi irindwi aba hanze y’ihema rye. 9 Ku munsi wa karindwi azogoshe umusatsi we wose n’ubwanwa n’ingohe. Azogoshe umubiri wose, amese imyenda ye kandi yiyuhagire; azaba ahumanutse.

10 “Ku munsi wa munani azafate amasekurume abiri y’intama akiri mato kandi atagira inenge, afate n’intama y’inyagazi itagira inenge, itarengeje umwaka, na bitatu bya cumi bya efa y’ifu inoze yo gutanga ho ituro ry’ibinyampeke rivanze n’amavuta, hamwe na logi* y’amavuta. 11 Umutambyi utangaza ko uwo muntu ahumanutse azamujyane imbere ya Yehova ku muryango w’ihema ry’ibonaniro, ajyane n’ibyo bintu. 12 Umutambyi azafate isekurume y’intama imwe ikiri nto, ayitambe ho igitambo cyo gukuraho urubanza rw’icyaha, ayitambane na logi y’amavuta. Azabizunguze bibe ituro rizunguzwa imbere ya Yehova. 13 Azabagire ahantu hera iyo sekurume y’intama ikiri nto, aho babagira igitambo gitambirwa ibyaha n’igitambo gikongorwa n’umuriro, kuko igitambo cyo gukuraho urubanza rw’icyaha ari icy’umutambyi kimwe n’igitambo gitambirwa ibyaha. Ni icyera cyane.

14 “Umutambyi azafate ku maraso y’igitambo cyo gukuraho urubanza rw’icyaha, ayashyire ku gutwi kw’iburyo kwa wa muntu waje kwihumanuza, no ku gikumwe cy’ikiganza cye cy’iburyo no ku ino rinini ry’ikirenge cye cy’iburyo. 15 Umutambyi azafate kuri logi y’amavuta ayasuke ku kiganza cye cy’ibumoso. 16 Umutambyi azakoze urutoki rwe rw’iburyo muri ya mavuta ari ku kiganza cye cy’ibumoso, maze ayaminjagire incuro ndwi imbere ya Yehova. 17 Umutambyi azafate ku mavuta azaba asigaye ku kiganza cye ayashyire ku gutwi kw’iburyo kwa wa muntu waje kwihumanuza, no ku gikumwe cy’ikiganza cye cy’iburyo no ku ino rinini ry’ikirenge cye cy’iburyo aho yashyize amaraso y’igitambo cyo gukuraho urubanza rw’icyaha. 18 Amavuta azaba asigaye ku kiganza cy’umutambyi azayashyire ku mutwe wa wa muntu waje kwihumanuza, maze umutambyi amutangire impongano imbere ya Yehova.

19 “Umutambyi  azatambe igitambo gitambirwa ibyaha maze atangire impongano umuntu waje kwiyezaho guhumana kwe, hanyuma abage igitambo gikongorwa n’umuriro. 20 Umutambyi azatambe igitambo gikongorwa n’umuriro n’ituro ry’ibinyampeke, abyosereze ku gicaniro; umutambyi azamutangire impongano maze abe ahumanutse.

21 “Niba uwo muntu ari umukene akaba adafite ubushobozi bwo kubibona, azafate isekurume y’intama imwe ikiri nto yo gutamba ho igitambo cyo gukuraho urubanza rw’icyaha kugira ngo ibe ituro rizunguzwa maze imubere impongano, afate na kimwe cya cumi cya efa y’ifu inoze ivanze n’amavuta byo gutanga ho ituro ry’ibinyampeke na logi y’amavuta, 22 n’intungura ebyiri cyangwa ibyana by’inuma bibiri, akurikije uko ubushobozi bwe bungana, imwe ibe iy’igitambo gitambirwa ibyaha indi ibe iy’igitambo gikongorwa n’umuriro. 23 Nuko ku munsi wa munani azazizanire umutambyi imbere ya Yehova ku muryango w’ihema ry’ibonaniro, kugira ngo umutambyi yemeze ko ahumanutse.

24 “Umutambyi azafate isekurume y’intama ikiri nto y’igitambo cyo gukuraho urubanza rw’icyaha, afate na logi y’amavuta, abizunguze bibe ituro rizunguzwa imbere ya Yehova. 25 Umutambyi azabage ya sekurume y’intama ikiri nto y’igitambo cyo gukuraho urubanza rw’icyaha, afate ku maraso yayo ayashyire ku gutwi kw’iburyo kwa wa muntu waje kwihumanuza, no ku gikumwe cy’ikiganza cye cy’iburyo no ku ino rinini ry’ikirenge cye cy’iburyo. 26 Umutambyi azafate kuri ya mavuta ayasuke ku kiganza cye cy’ibumoso. 27 Azakoze urutoki rwe rw’iburyo muri ya mavuta ari ku kiganza cye cy’ibumoso, maze ayaminjagire incuro ndwi imbere ya Yehova. 28 Umutambyi azafate kuri ya mavuta ari ku kiganza cye ayashyire ku gutwi kw’iburyo kwa wa muntu waje kwihumanuza, no ku gikumwe cy’ikiganza cye cy’iburyo no ku ino rinini ry’ikirenge cye cy’iburyo, aho yashyize amaraso y’igitambo cyo gukuraho urubanza rw’icyaha. 29 Amavuta azaba asigaye ku kiganza cy’umutambyi azayashyire ku mutwe wa wa muntu waje kwihumanuza, kugira ngo amutangire impongano imbere ya Yehova.

30 “Azatambe imwe muri za ntungura cyangwa kimwe mu byana by’inuma, icyo azaba yashoboye kubona; 31 kimwe mu byo yashoboye kubona kizabe igitambo gitambirwa ibyaha ikindi kibe igitambo gikongorwa n’umuriro, abitangane n’ituro ry’ibinyampeke. Umutambyi azatangire impongano uwo muntu waje kwihumanuza imbere ya Yehova.

32 “Iryo ni ryo tegeko rirebana n’umuntu warwaye indwara y’ibibembe, ariko akaba adashobora kubona igitambo gisabwa kugira ngo umutambyi atangaze ko ahumanutse.”

33 Yehova abwira Mose na Aroni ati 34 “nimugera mu gihugu cy’i Kanani, icyo nzabaha ho gakondo, maze ngateza ibibembe inzu yo muri icyo gihugu mbaha ho gakondo, 35 nyir’iyo nzu azasange umutambyi amubwire ati ‘nabonye ibintu bimeze nk’ibibembe mu nzu yanjye.’ 36 Umutambyi azategeke ko bakura ibintu byose muri iyo nzu mbere y’uko ayinjiramo ngo asuzume ibyo bibembe, kugira ngo atavuga ko ibintu byose biyirimo bihumanye. Nibamara kubikuramo azayinjiremo ayisuzume. 37 Nareba ibyo bibembe agasanga byarafashe mu nkuta z’inzu, bifite ibara ry’umutuku cyangwa umuhondo uvanze n’icyatsi kibisi, kandi bikaba bisa n’ibiri imbere mu rukuta, 38 umutambyi azasohoke ajye ku muryango w’iyo nzu ayifunge, imare iminsi irindwi.

39 “Ku munsi wa karindwi umutambyi azagaruke ayisuzume. Nasanga ibibembe byarakwiriye ahandi mu nkuta z’iyo nzu, 40 azategeke ko basenya amabuye yafashwe n’ibibembe, maze bayajugunye inyuma y’umugi ahantu hahumanye. 41 Azategeke ko bahomora ibumba rihomye ku nkuta hose imbere mu nzu, iryo bumba bahomoye barimene inyuma y’umugi ahantu hahumanye. 42 Bazafate andi mabuye bayubakishe aho bashenye ya yandi bataye. Umutambyi azategeke ko bafata irindi bumba, barihomeshe iyo nzu.

43 “Ariko ibibembe nibyongera gutunguka muri iyo nzu nyuma yo gusenya amabuye ayubatse no guhomora ibumba riyihomye, 44 umutambyi azinjire muri iyo nzu ayisuzume. Nasanga ibibembe byarafashe n’ahandi, bizaba ari ibibembe byandura biri muri iyo nzu. Iyo nzu izaba ihumanye. 45 Azategeke ko iyo nzu isenywa, amabuye yayo n’ibiti byayo n’ibumba ryayo ryose bijyanwe inyuma y’umugi ahantu hahumanye. 46 Ariko umuntu wese uzinjira muri iyo nzu igihe izaba igifunze, azaba ahumanye ageze nimugoroba; 47 kandi umuntu wese uzaryama muri iyo nzu azamese imyenda ye, n’umuntu wese uzayiriramo azamese imyenda ye.

48 “Ariko nibamara guhoma iyo nzu umutambyi akaza kuyisuzuma agasanga ibibembe bitaragize ahandi bifata, azatangaze ko iyo nzu idahumanye, kuko ibibembe bizaba byarakize. 49 Umutambyi najya gukora umuhango wo kweza iyo nzu, azafate inyoni ebyiri, ishami ry’isederi, ubudodo bw’umutuku na hisopu. 50 Azafate inyoni imwe ayicire hejuru y’ikibindi kirimo amazi meza. 51 Azafate ishami ry’igiti cy’isederi, hisopu, ubudodo bw’umutuku na ya nyoni nzima, maze abivike mu maraso ya ya nyoni yiciwe hejuru y’amazi meza, ayaminjagire ku nzu incuro ndwi. 52 Azakore umuhango wo kweza iyo nzu akoresheje amaraso y’iyo nyoni, ya mazi meza, ya nyoni nzima, ishami ry’isederi, hisopu n’ubudodo bw’umutuku. 53 Ya nyoni nzima azayirekure ijye inyuma y’umugi mu gasozi kandi ahongerere iyo nzu. Izaba ihumanutse.

54 “Iryo ni ryo tegeko rihereranye n’indwara y’ibibembe, indwara yo gupfuka ubwoya, 55 ibibembe bifata imyenda, ibibembe bifata inzu, 56 ibintu bisesa ku mubiri, ibikoko n’ibibara. 57 Muzajye murikurikiza mwemeza ko ikintu gihumanye cyangwa kidahumanye. Iryo ni ryo tegeko rihereranye n’ibibembe.”

^ Lewi 14:10 Lw 14:10


 Logi ni urugero rw’ibisukika. Reba Umugereka wa 11.



Abalewi  15 : 1 - 33

15 Yehova akomeza kubwira Mose na Aroni ati 2 “muvugane n’Abisirayeli mubabwire muti ‘nihagira umuntu ufatwa n’indwara yo kuninda mu myanya ndangagitsina ye, ibyo bintu bimuvamo bizaba bihumanye. 3 Ibyo bintu bimuvamo bizatuma ahumana: yaba ari imyanya ndangagitsina ye ininda cyangwa se ikaba yazibye bitewe n’ibyo bintu bimuvamo, azaba ahumanye.

4 “‘Uburiri bwose umuntu urwaye indwara yo kuninda azaryamaho buzaba buhumanye, kandi ikintu cyose azicaraho kizaba gihumanye. 5 Umuntu uzakora ku buriri bwe azamese imyenda ye kandi yiyuhagire; azaba ahumanye kugeza nimugoroba. 6 Umuntu uzicara ku kintu urwaye indwara yo kuninda yicayeho, azamese imyenda ye kandi yiyuhagire; azaba ahumanye kugeza nimugoroba. 7 Umuntu wese uzakora ku muntu urwaye indwara yo kuninda azamese imyenda ye kandi yiyuhagire; azaba ahumanye kugeza nimugoroba. 8 Umuntu urwaye indwara yo kuninda nacira ku muntu udahumanye, uwo muntu azamese imyenda ye kandi yiyuhagire; azaba ahumanye kugeza nimugoroba. 9 Intebe yose ishyirwa ku itungo uwo muntu urwaye indwara yo kuninda yicayeho, izaba ihumanye. 10 Umuntu wese uzakora ku bintu uwo muntu yicayeho azaba ahumanye kugeza nimugoroba. Umuntu wese uzabiterura azamese imyenda ye kandi yiyuhagire; azaba ahumanye kugeza nimugoroba. 11 Umuntu urwaye indwara yo kuninda naba atarakaraba intoki maze agakora ku muntu, uwo muntu azamese imyenda ye kandi yiyuhagire; azaba ahumanye kugeza nimugoroba. 12 Umuntu urwaye indwara yo kuninda nakora ku gikoresho cyose cy’ibumba bazakimene. Nakora ku gikoresho kibajwe mu giti bazacyogeshe amazi.

13 “‘Umuntu urwaye indwara yo kuninda nakira, azabare iminsi irindwi uhereye igihe yakiriyeho, amese imyenda ye kandi yiyuhagire amazi meza, maze abe ahumanutse. 14 Ku munsi wa munani azafate intungura ebyiri cyangwa ibyana by’inuma bibiri, aze imbere ya Yehova ku muryango w’ihema ry’ibonaniro abihe umutambyi. 15 Umutambyi azabitambe, kimwe kibe igitambo gitambirwa ibyaha, ikindi kibe igitambo gikongorwa n’umuriro. Umutambyi azamutangire impongano imbere ya Yehova ku bw’iyo ndwara ye yo kuninda.

16 “‘Umugabo nasohora intanga aziyuhagire umubiri wose; azaba ahumanye kugeza nimugoroba. 17 Umwenda wose cyangwa ikintu cyose gikozwe mu ruhu intanga zizajyaho, kizameswe; kizaba gihumanye kugeza nimugoroba.

18 “‘Umugore  naryamana n’umugabo maze uwo mugabo agasohora intanga, baziyuhagire; bazaba bahumanye kugeza nimugoroba.

19 “‘Umugore nagira ibintu bimuvamo, kandi ibyo bintu bimuvamo bikaba ari amaraso, azamare iminsi irindwi ahumanyijwe n’imihango; umuntu wese uzamukoraho azaba ahumanye kugeza nimugoroba. 20 Ikintu cyose azaryamaho agihumanyijwe n’imihango kizaba gihumanye, kandi ikintu cyose azicaraho kizaba gihumanye. 21 Umuntu wese uzakora ku buriri yaryamyeho, azamese imyenda ye kandi yiyuhagire; azaba ahumanye kugeza nimugoroba. 22 Umuntu uzakora ku kintu cyose yicayeho azamese imyenda ye kandi yiyuhagire; azaba ahumanye kugeza nimugoroba. 23 Niba yicaye ku buriri cyangwa ku kindi kintu, umuntu uzagikoraho azaba ahumanye kugeza nimugoroba. 24 Umugabo naryamana na we maze akanduzwa n’amaraso y’imihango ye, azamare iminsi irindwi ahumanye, kandi uburiri azaryamaho buzaba buhumanye.

25 “‘Umugore namara iminsi myinshi ava amaraso kandi atari igihe cye cyo guhumanywa n’imihango, cyangwa yajya mu mihango akamara iminsi myinshi kurusha igihe yari asanzwe amara ahumanyijwe n’imihango, iminsi yose azamara ava amaraso izaba ari nk’iminsi amara ahumanyijwe n’imihango. Azaba ahumanye. 26 Uburiri bwose azaryamaho mu minsi yose azaba ava amaraso, buzaba nk’uburiri aryamyeho igihe ahumanyijwe n’imihango. Kandi ikintu cyose azicaraho kizaba gihumanye nk’uko kiba gihumanye iyo acyicayeho ari mu mihango. 27 Umuntu wese uzabikoraho azaba ahumanye. Azamese imyenda ye kandi yiyuhagire; azaba ahumanye kugeza nimugoroba.

28 “‘Icyakora amaraso nahagarara kuva, azabare iminsi irindwi ahereye igihe yahagarariye, maze nishira abe ahumanutse. 29 Ku munsi wa munani azafate intungura ebyiri cyangwa ibyana by’inuma bibiri, abishyire umutambyi ku muryango w’ihema ry’ibonaniro. 30 Umutambyi azatambe kimwe kibe igitambo gitambirwa ibyaha, ikindi kibe igitambo gikongorwa n’umuriro. Umutambyi azamutangire impongano imbere ya Yehova, ku bw’uko guhumana yatewe no kuva amaraso.

31 “‘Mujye mufasha Abisirayeli mubarinde guhumana, kugira ngo guhumana kwabo kutabicisha bazize ko bahumanyije ihema ryanjye riri hagati muri bo.

32 “‘Iryo ni ryo tegeko rihereranye n’umugabo urwaye indwara yo kuninda, umugabo wasohoye intanga bigatuma ahumana, 33 umugore uri mu mihango akaba ahumanye, umuntu wese ufite ibintu bimuvamo, yaba umugabo cyangwa umugore, n’umugabo waryamanye n’umugore uhumanye.’”

Abalewi  16 : 1 - 34

16 Abahungu ba Aroni bombi bamaze gupfa bazira ko baje imbere ya Yehova mu buryo budakwiriye, Yehova avugana na Mose. 2 Nuko Yehova abwira Mose ati “bwira umuvandimwe wawe Aroni ko atagomba kwinjira uko yishakiye Ahera Cyane, imbere y’umwenda ukingiriza, imbere y’umupfundikizo uri ku Isanduku, kugira ngo adapfa; kuko nzabonekera mu gicu hejuru y’uwo mupfundikizo.

3 “Aroni ajye yinjira Ahera cyane yitwaje ibi bikurikira: ikimasa kikiri gito cyo gutamba ho igitambo gitambirwa ibyaha, n’imfizi y’intama yo gutamba ho igitambo gikongorwa n’umuriro. 4 Azambare ya kanzu yera n’ikabutura, akenyere umushumi, yitege n’igitambaro cyo kuzingirwa ku mutwe. Iyo ni imyambaro yera. Aziyuhagire maze ayambare.

5 “Azake iteraniro ry’Abisirayeli amasekurume abiri y’ihene akiri mato yo gutamba ho igitambo gitambirwa ibyaha, n’imfizi y’intama imwe yo gutamba ho igitambo gikongorwa n’umuriro.

6 “Aroni azigize hafi ikimasa cyo gutamba ho igitambo cy’ibyaha bye, kandi yitangire impongano ayitangire n’inzu ye.

7 “Azafate za hene zombi azihagarike imbere ya Yehova ku muryango w’ihema ry’ibonaniro. 8 Aroni azafindire izo hene zombi, imwe ibe iya Yehova indi ibe iya Azazeli.* 9 Aroni azazane ihene ubufindo buzaba bwagaragaje ko ari iya Yehova, ayitambe ho igitambo gitambirwa ibyaha. 10 Ariko ihene ubufindo buzaba bwagaragaje ko ari iya Azazeli bazayizane imbere ya Yehova ari nzima kugira ngo bayihongerere, maze bayohere mu butayu ibe iya Azazeli.

11 “Aroni azazane ikimasa cyo gutamba ho igitambo cy’ibyaha bye, yitangire impongano ayitangire n’inzu ye. Azabage icyo kimasa cyo gutamba ho igitambo cy’ibyaha bye.

12 “Azafate ibikoresho byo kurahuza amakara byuzuye amakara yaka akuye ku muriro wo ku gicaniro kiri imbere ya Yehova, afate n’umubavu usekuye neza wuzuye amashyi, abizane Ahera Cyane, imbere y’umwenda ukingiriza. 13 Hanyuma azosereze umubavu ku muriro imbere ya Yehova, umwotsi w’uwo mubavu ukwire hejuru y’umupfundikizo w’Isanduku y’Igihamya kugira ngo adapfa.

14 “Azafate ku maraso y’ikimasa akozemo urutoki ayaminjagire imbere y’umupfundikizo mu ruhande rw’iburasirazuba, ayaminjagire incuro ndwi imbere y’umupfundikizo.

15 “Azabage ihene yo gutamba ho igitambo cy’ibyaha bya rubanda, maze azane amaraso yayo Ahera Cyane, imbere y’umwenda ukingiriza, ayagenze nk’uko yagenje amaraso y’ikimasa. Azayaminjagire imbere y’umupfundikizo.

16 “Azahongerere ahera bitewe no guhumana kw’Abisirayeli no kwigomeka kwabo n’ibyaha byabo byose. Azabe ari na ko abigenza ku ihema ry’ibonaniro riri hagati mu Bisirayeli bahumanye.

17 “Igihe umutambyi azaba yinjiye Ahera Cyane kugira ngo atange impongano, ntihazagire undi muntu ugera mu ihema ry’ibonaniro kugeza igihe asohokeye. Azitangire impongano ayitangire n’inzu ye, ayitangire n’abagize iteraniro ryose ry’Abisirayeli.

18 “Azasohoke ajye ku gicaniro kiri imbere ya Yehova agihongerere. Azafate ku maraso y’ikimasa no ku maraso y’ihene ayashyire ku mahembe yose y’igicaniro. 19 Nanone azafate kuri ayo maraso ayakozemo urutoki ayaminjagire ku gicaniro incuro ndwi, acyezeho guhumana kw’Abisirayeli.

20 “Narangiza guhongerera Ahera Cyane, ihema ry’ibonaniro n’igicaniro, azazane ya hene nzima. 21 Aroni azarambike ibiganza bye byombi mu ruhanga rwa ya hene nzima, maze ayaturireho amakosa yose y’Abisirayeli no kwigomeka kwabo n’ibyaha byabo byose, abishyire ku mutwe w’iyo hene, ijyanwe mu butayu n’umuntu ubyiteguye. 22 Iyo hene izikorere ibicumuro byabo byose ibijyane mu butayu; azohere iyo hene igende ijye mu butayu.

23 “Aroni azinjire mu ihema ry’ibonaniro yiyambure imyenda yambaye agiye Ahera Cyane, ayishyire hasi aho. 24 Aziyuhagirire ahera maze yambare imyenda ye, ajye ku gicaniro yitambire igitambo gikongorwa n’umuriro, agitambire na rubanda, yitangire impongano kandi ayitangire na rubanda. 25 Urugimbu rw’icyo gitambo gitambirwa ibyaha azarwosereze ku gicaniro.

26 “Uwohereye ihene ya Azazeli azamese imyenda ye kandi yiyuhagire, hanyuma abone kwinjira mu nkambi.

27 “Ariko cya kimasa cyatanzwe ho igitambo gitambirwa ibyaha, na ya hene yatanzwe ho igitambo gitambirwa ibyaha, amaraso yabyo akajyanwa Ahera Cyane gutangwa ho impongano, bazabijyane inyuma y’inkambi. Impu zabyo, inyama zabyo n’amayezi yabyo bazabitwike. 28 Uwagiye kubitwika azamese imyenda ye kandi yiyuhagire, hanyuma abone kwinjira mu nkambi.

29 “Iri rizababere itegeko ry’ibihe bitarondoreka: mu kwezi kwa karindwi, ku munsi wako wa cumi, muzibabaze,* ntimuzagire umurimo mukora, yaba kavukire cyangwa umwimukira utuye muri mwe. 30 Kuko kuri uwo munsi muzatangirwa impongano kugira ngo mwezwe. Muzezwaho ibyaha byanyu byose imbere ya Yehova. 31 Ni isabato, umunsi wihariye w’ikiruhuko kuri mwe, kandi muzibabaze. Ni itegeko ry’ibihe bitarondoreka.

32 “Umutambyi uzasukwaho amavuta kandi akuzuzwa ububasha mu biganza kugira ngo abe umutambyi asimbure se, azabatangire impongano kandi yambare ya myambaro y’abatambyi. Iyo ni imyambaro yera. 33 Azahongerere Ahera Cyane n’ihema ry’ibonaniro, ahongerere n’igicaniro. Nanone azatangire impongano abatambyi ndetse n’abagize iteraniro bose. 34 Iryo rizababere itegeko ry’ibihe bitarondoreka, kugira ngo rimwe mu mwaka mujye mutangira impongano Abisirayeli ku bw’ibyaha byabo byose.”

Nuko abikora nk’uko Yehova yari yarabitegetse Mose.

^ Lewi 16:8 Lw 16:8


 Ibisobanuro nyabyo by’imvugo ngo “ya Azazeli” ntibizwi neza. Ni imvugo yakoreshejwe yerekeza ku ihene yoherwaga mu butayu. Gereranya n’Abalewi 16:10, 26.

^ Lewi 16:29 Lw 16:29


 Ibi bishobora kuba byerekeza ku kwiyiriza ubusa no kwiyima ibindi bintu.



Abalewi  17 : 1 - 16

17 Yehova abwira Mose ati 2 “bwira Aroni n’abahungu be n’Abisirayeli bose uti ‘ibi ni byo Yehova yategetse ati

3 “‘“Umuntu wese wo mu Bisirayeli ubagira ikimasa cyangwa isekurume y’intama ikiri nto cyangwa ihene mu nkambi, cyangwa akayibagira inyuma y’inkambi 4 ntayizane ku muryango w’ihema ry’ibonaniro ngo ayitambire Yehova ho igitambo imbere y’ihema rya Yehova, azagibwaho n’urubanza rw’amaraso. Uwo muntu aba amennye amaraso; azicwe akurwe mu bwoko bwe, 5 kugira ngo Abisirayeli batongera kujya babagira amatungo yabo mu gasozi, ahubwo bajye bayazanira Yehova ku muryango w’ihema ry’ibonaniro bayahe umutambyi. Bazayatambire Yehova ho ibitambo bisangirwa. 6 Umutambyi azaminjagire amaraso ku gicaniro cya Yehova ku muryango w’ihema ry’ibonaniro, kandi azose urugimbu rube impumuro nziza icururutsa Yehova. 7 Ntibazongere gutambira ibitambo byabo abadayimoni,* abo basambana na bo. Iryo rizababere itegeko ry’ibihe bitarondoreka, mu bihe byanyu byose.”’

8 “Kandi ubabwire uti ‘umuntu wese wo mu nzu ya Isirayeli cyangwa umwimukira utuye muri mwe utamba igitambo gikongorwa n’umuriro cyangwa ikindi gitambo, 9 maze ntakizane ku muryango w’ihema ry’ibonaniro ngo agitambire Yehova, uwo muntu azicwe akurwe mu bwoko bwe.

10 “‘Kandi umuntu wese wo mu nzu ya Isirayeli cyangwa umwimukira utuye muri mwe urya amaraso y’ubwoko bwose, nzahagurukira uwo muntu urya amaraso, kandi nzamwica mukure mu bwoko bwe. 11 Kuko ubugingo bw’ikiremwa cyose gifite ubuzima buba mu maraso, kandi nayabashyiriye ku gicaniro ngo ababere impongano. Amaraso ni yo ababera impongano, kuko ubugingo buba muri yo. 12 Ni yo mpamvu nabwiye Abisirayeli nti “ntihakagire umuntu wo muri mwe urya amaraso. Kandi ntihakagire umwimukira utuye muri mwe urya amaraso.”

13 “‘Umuntu wese wo mu Bisirayeli cyangwa umwimukira utuye muri mwe uzajya guhiga agafata inyamaswa cyangwa ikiguruka kiribwa, azavushe amaraso yacyo ayatwikirize umukungugu. 14 Ubugingo bw’ikiremwa cyose gifite ubuzima ni amaraso yacyo; ubugingo buba mu maraso. Ni yo mpamvu nabwiye Abisirayeli nti “ntimukarye amaraso y’ikiremwa cyose gifite ubuzima, kuko ubugingo bw’ikiremwa cyose gifite ubuzima ari amaraso yacyo. Umuntu wese uzayarya azicwe.” 15 Umuntu wese uzarya itungo ryipfushije cyangwa iryatanyaguwe n’inyamaswa, yaba kavukire cyangwa umwimukira, azamese imyenda ye kandi yiyuhagire; azaba ahumanye kugeza nimugoroba, maze abone guhumanuka. 16 Ariko natayimesa kandi ntiyiyuhagire, azaryozwa icyaha cye.’”

^ Lewi 17:7 Lw 17:7


 Cyangwa “abadayimoni bameze nk’ihene.” Bishobora kuba byerekeza ku badayimoni cyangwa ku nyamaswa abantu babonaga bakibwira ko ari abadayimoni.



Abalewi  18 : 1 - 30

18 Yehova akomeza kubwira Mose ati 2 “vugana n’Abisirayeli ubabwire uti ‘ndi Yehova Imana yanyu. 3 Ntimuzakore nk’ibyo abo mu gihugu cya Egiputa mwahozemo bakora, kandi ntimugakore ibyo abo mu gihugu cy’i Kanani mbajyanamo bakora; ntimuzakurikize amategeko yabo. 4 Muzakurikize amategeko yanjye kandi mukomeze amateka yanjye, abe ari yo mugenderamo. Ndi Yehova Imana yanyu. 5 Muzakomeze amategeko n’amateka yanjye, kuko umuntu uzayakomeza azabeshwaho na yo. Ndi Yehova.

6 “‘Ntihazagire umuntu wo muri mwe wegera mwene wabo wa bugufi ngo amwambike ubusa.* Ndi Yehova. 7 Ntukambike ubusa so cyangwa nyoko. Uwo ni nyoko, ntukamwambike ubusa.

8 “‘Ntukambike ubusa muka so. Ubwambure bwe ni ubwa so.

9 “‘Ntukambike ubusa mushiki wawe, yaba ari umukobwa uvuka kuri so cyangwa kuri nyoko, mwaba mwaravukiye mu rugo rumwe cyangwa yaravukiye ahandi.

10 “‘Ntukambike ubusa umukobwa w’umuhungu wawe cyangwa uw’umukobwa wawe, kuko ubwambure bwabo ari ubwambure bwawe.

11 “‘Ntukambike ubusa umukobwa wa muka so, kuko ari urubyaro rwa so akaba na mushiki wawe.

12 “‘Ntukambike ubusa mushiki wa so. Ni amaraso ya so.

13 “‘Ntukambike  ubusa nyoko wanyu, kuko ari amaraso ya nyoko.

14 “‘Ntugakoze isoni umuvandimwe wa so ngo uryamane n’umugore we umwambike ubusa. Ni muka so wanyu.

15 “‘Ntukambike ubusa umukazana wawe. Ni umugore w’umuhungu wawe. Ntukamwambike ubusa.

16 “‘Ntukambike ubusa umugore w’umuvandimwe wawe. Ubwambure bwe ni ubw’umuvandimwe wawe.

17 “‘Nurongora umugore, ntuzambike ubusa umukobwa we. Ntuzambike ubusa umukobwa w’umuhungu we cyangwa uw’umukobwa we. Ni amaraso amwe. Ibyo ni ukwiyandarika.

18 “‘Igihe umugore wawe akiriho, ntugafate uwo bava inda imwe ngo umwambike ubusa, umugire mukeba we.

19 “‘Ntukegere     umugore uhumanyijwe no kujya mu mihango ngo umwambike ubusa.

20 “‘Ntukagirane  imibonano mpuzabitsina n’umugore wa mugenzi wawe kugira ngo bitaguhumanya.

21 “‘Ntukagire uwo mu rubyaro rwawe utura Moleki. Ntukanduze izina ry’Imana yawe bene ako kageni. Ndi Yehova.

22 “‘Ntukaryamane n’umugabo nk’uko uryamana n’umugore. Ibyo ni ikizira.

23 “‘Ntukaryamane n’inyamaswa kugira ngo bitaguhumanya, kandi ntihazagire umugore uhagarara imbere y’inyamaswa ngo bagirane imibonano mpuzabitsina. Ibyo bitandukanye n’ibyo imibiri y’abantu yaremewe.

24 “‘Ntimukagire ikintu na kimwe muri ibyo mwiyandurisha, kuko amahanga yose ngiye kwirukana imbere yanyu yabyiyandurishije. 25 Ni cyo gituma icyo gihugu cyanduye. Nzakiryoza icyaha cyacyo kandi abaturage bacyo bazacyirukanwamo. 26 Muzakomeze amategeko n’amateka yanjye, kandi ntihazagire ikintu na kimwe muri ibyo bizira byose mukora, yaba kavukire cyangwa umwimukira utuye muri mwe. 27 Kuko abantu bababanjirije muri icyo gihugu bakoze ibyo bizira byose, none icyo gihugu kikaba cyanduye. 28 Ibyo bizatuma mutacyirukanwamo muzira ko mwacyanduje nk’uko amahanga yakibayemo mbere yanyu azacyirukanwamo. 29 Nihagira ukora kimwe muri ibyo bizira byose, uwo muntu uzagikora azicwe akurwe mu bwoko bwe. 30 Muzubahirize ibyo mbasaba, mwirinde gukora ibyo bizira byakozwe mbere yanyu, kugira ngo bitabahumanya. Ndi Yehova Imana yanyu.’”

^ Lewi 18:6 Lw 18:6


 Imvugo ngo “kwambika umuntu ubusa” isobanura “kugirana na we imibonano mpuzabitsina.”



Abalewi  19 : 1 - 37

19 Yehova yongera kubwira Mose ati 2 “vugana n’iteraniro ryose ry’Abisirayeli, ubabwire uti ‘mujye muba abantu bera kuko jyewe Yehova Imana yanyu ndi uwera.

3 “‘Buri wese muri mwe ajye yubaha se na nyina, kandi mujye mukomeza amasabato yanjye. Ndi Yehova Imana yanyu. 4 Ntimugahindukirire imana zitagira umumaro, kandi ntimuzicurire ibigirwamana. Ndi Yehova Imana yanyu.

5 “‘Nimutambira Yehova igitambo gisangirwa, muzagitambire kugira ngo mwemerwe. 6 Ku munsi mwatambyeho igitambo mujye muhita mukirya, mukirye no ku munsi ukurikiyeho. Ariko ibizasigara bikageza ku munsi wa gatatu bizajye bitwikwa. 7 Nikiramuka kiriwe ku munsi wa gatatu, kizaba cyangiritse. Ntikizemerwa. 8 Umuntu uzakiryaho azaryozwa icyaha cye kuko azaba ahumanyije ikintu cyera cya Yehova. Uwo muntu azicwe akurwe mu bwoko bwe.

9 “‘Nimusarura imyaka yeze mu gihugu cyanyu, ntimugasarure imyaka yo ku mbibi z’imirima yanyu ngo muyimareho, kandi ntimuzahumbe ibizaba byarasigaye. 10 Ntuzasarure inzabibu zizaba zarasigaye mu ruzabibu rwawe, kandi ntuzatoragure inzabibu zahungutse zikagwa hasi. Uzazisigire imbabare n’umwimukira. Ndi Yehova Imana yanyu.

11 “‘Ntimukibe kandi ntimukabeshye, kandi ntihakagire uriganya mugenzi we. 12 Ntimukarahire izina ryanjye mubeshya, kugira ngo udashyira ikizinga ku izina ry’Imana yawe. Ndi Yehova. 13 Ntukambure mugenzi wawe utwe umuriganyije, kandi ntukibe. Ntukararane ibihembo by’umukozi wagukoreye ngo ugeze mu gitondo.

14 “‘Ntukavume igipfamatwi kandi ntugashyire igisitaza imbere y’impumyi; ujye utinya Imana yawe. Ndi Yehova.

15 “‘Ntimukagire uwo murenganya mu rubanza. Ntukabere umukene cyangwa ngo utoneshe umuntu ukomeye. Ujye ucira mugenzi wawe urubanza rutabera.

16 “‘Ntukazererezwe mu bwoko bwawe no gusebanya. Ntugahagurukire kumena amaraso ya mugenzi wawe. Ndi Yehova.

17 “‘Ntukangire umuvandimwe wawe mu mutima. Ujye ucyaha mugenzi wawe, kugira ngo mwembi mutabarwaho icyaha.

18 “‘Ntukihorere cyangwa ngo urware inzika abo mu bwoko bwawe; ujye ukunda mugenzi wawe nk’uko wikunda. Ndi Yehova.

19 “‘Mujye mukomeza amategeko yanjye: ntukabangurire itungo ryawe ku ryo bidahuje ubwoko. Ntukabibe mu murima wawe imbuto z’ubwoko bubiri, kandi ntukambare umwenda uboshywe mu budodo bw’ubwoko bubiri buvanze.

20 “‘Umugabo naryamana n’umukobwa kandi uwo mukobwa akaba ari umuja warambagijwe n’undi mugabo, ariko akaba ataracunguwe cyangwa ngo ahabwe umudendezo, hazatangwe igihano. Ntibazicwe kuko uwo muja azaba atarahawe umudendezo. 21 Uwo mugabo azazanire Yehova igitambo cyo gukuraho urubanza rw’icyaha ku muryango w’ihema ry’ibonaniro. Azazane imfizi y’intama yo gutamba ho igitambo cyo gukuraho urubanza rw’icyaha. 22 Umutambyi azafate iyo mfizi y’intama yo gutamba ho igitambo cyo gukuraho urubanza rw’icyaha, ayimutangireho impongano imbere ya Yehova ku bw’icyaha yakoze; azababarirwa icyaha cye.

23 “‘Nimugera mu gihugu mugatera ibiti byera imbuto ziribwa, imbuto zabyo zizabe zihumanye nk’umuntu utarakebwe. Hazashire imyaka itatu zihumanye nk’umuntu utarakebwe. Ntizizaribwe. 24 Ariko mu mwaka wa kane, imbuto zabyo zose zizabe ikintu cyera cyo gutura Yehova ku munsi mukuru w’ibyishimo. 25 Mu mwaka wa gatanu muzarye imbuto zabyo, kugira ngo birusheho kuberera imbuto nyinshi. Ndi Yehova Imana yanyu.

26 “‘Ntimukagire icyo muryana n’amaraso.

“‘Ntimukaraguze, kandi ntimugakore ibikorwa by’ubumaji.

27 “‘Ntimukajye mwiyogoshesha umusatsi wo ku mpande, kandi ntuziyogoshe impera z’ubwanwa.*

28 “‘Ntimukikebagure mwiraburira umuntu wapfuye, kandi ntimukicishe imanzi. Ndi Yehova.

29 “‘Ntugateshe agaciro umukobwa wawe umuhindura indaya, kugira ngo igihugu kitazasambana maze kikuzura ubwiyandarike.

30 “‘Mujye muziririza amasabato yanjye, kandi mujye mwubaha ihema ryanjye ryera. Ndi Yehova.

31 “‘Ntimukajye mu bashitsi, kandi ntukajye gushaka abapfumu kugira ngo bataguhumanya. Ndi Yehova Imana yanyu.

32 “‘Ujye uhagurukira umuntu ufite imvi, wubahe umusaza kandi utinye Imana yawe. Ndi Yehova.

33 “‘Umwimukira natura muri mwe akaba umwimukira mu gihugu cyanyu, ntimuzamugirire nabi. 34 Umwimukira utuye muri mwe azababere nka kavukire wo muri mwe. Kandi ujye umukunda nk’uko wikunda, kuko namwe mwabaye abimukira mu gihugu cya Egiputa. Ndi Yehova Imana yanyu.

35 “‘Ntimugakoreshe uburiganya igihe muca imanza, igihe mupima uburebure n’uburemere cyangwa mupima ibisukika. 36 Mujye mugira iminzani itabeshya, mugire amabuye y’iminzani yujuje ibipimo, na efa na hini* byuzuye. Ndi Yehova Imana yanyu, yabakuye mu gihugu cya Egiputa. 37 Muzakomeze amategeko yanjye yose n’amateka yanjye yose, kandi muzakore ibihuje na yo. Ndi Yehova.’”

^ Lewi 19:27 Lw 19:27


 Uko bigaragara, ibi byerekeza ku buryo bumwe na bumwe abapagani bogoshaga ubwanwa; ntibisobanura ko batashoboraga guconga ubwanwa bwabo.

^ Lewi 19:36 Lw 19:36


 Hini ni urugero rw’ibisukika. Reba Umugereka wa 11.



Abalewi  20 : 1 - 27

20 Nuko Yehova abwira Mose ati 2 “ubwire Abisirayeli uti ‘umuntu wese wo mu Bisirayeli n’umwimukira wese utuye muri Isirayeli uzatura Moleki umwana we, azicwe. Abatuye mu gihugu bazamutere amabuye bamwice. 3 Nanjye nzahagurukira uwo muntu mwice mukure mu bwoko bwe, kuko azaba yatuye Moleki umwana we, agahumanya ahantu hanjye hera kandi akanduza izina ryanjye ryera. 4 Abantu bo mu gihugu nibirengagiza ibikorwa by’uwo muntu utambira Moleki umwana we maze ntibamwice, 5 jye ubwanjye nzamuhagurukira we n’umuryango we, kandi nzamwicana n’abantu bose bazaba bafatanya na we ubusambanyi bagasambana na Moleki, mbakure mu bwoko bwabo.

6 “‘Kandi umuntu uhemuka* agasanga abashitsi n’abapfumu, nzahagurukira uwo muntu mwice mukure mu bwoko bwe.

7 “‘Mujye mwiyeza mube abantu bera, kuko ndi Yehova Imana yanyu. 8 Mujye mukomeza amategeko yanjye muyakurikize. Ni jye Yehova ubeza.

9 “‘Nihagira umuntu uvuma se cyangwa nyina azicwe. Azaba avumye se cyangwa nyina. Amaraso ye azamubarweho.

10 “‘Umugabo usambana n’umugore w’undi mugabo, azaba asambanye n’umugore wa mugenzi we. Uwo musambanyi azicwe, n’uwo musambanyikazi yicwe. 11 Umugabo uryamana na muka se aba yambitse se ubusa. Bombi bazicwe. Amaraso yabo azababarweho. 12 Umugabo naryamana n’umukazana we bombi bazicwe. Bazaba bakoze amahano. Amaraso yabo azababarweho.

13 “‘Umugabo naryamana n’undi mugabo nk’uko umugabo aryamana n’umugore, bazaba bakoze ikintu cyangwa urunuka. Bombi bazicwe. Amaraso yabo azababarweho.

14 “‘Umugabo narongora umukobwa na nyina, ibyo bizaba ari ukwiyandarika. Bazamwice bamutwike, na bo babatwike kugira ngo ubwiyandarike bucike muri mwe.

15 “‘Umugabo naryamana n’itungo azicwe, kandi muzice n’iryo tungo. 16 Umugore niyegera itungo ngo agirane na ryo imibonano mpuzabitsina, azicwe kandi n’iryo tungo rizicwe. Azicanwe na ryo. Amaraso yabyo azabibarweho.

17 “‘Umugabo naryamana na mushiki we, yaba umukobwa wa se cyangwa umukobwa wa nyina, maze bakarebana ubwambure, bizaba bikojeje isoni. Bazicirwe imbere y’ubwoko bwabo. Uwo mugabo azaba yambitse ubusa mushiki we. Azaryozwe icyaha cye.

18 “‘Umugabo naryamana n’umugore uri mu mihango akamwambika ubusa, azaba yambitse ubusa isoko y’amaraso y’uwo mugore, kandi uwo mugore na we azaba yambitse ubusa isoko y’amaraso ye. Bombi bazicwe bakurwe mu bwoko bwabo.

19 “‘Ntuzambike ubusa nyoko wanyu cyangwa nyogosenge, kuko uzakora ibyo azaba yambitse ubusa uwo basangiye amaraso. Bazaryozwe icyaha cyabo. 20  Umuntu uzaryamana n’umugore wa se wabo azaba yambitse ubusa se wabo. Bombi bazaryozwe icyaha cyabo. Bazicwe, bapfe batabyaye. 21 Umuntu nasambana n’umugore w’uwo bava inda imwe, icyo kizaba ari ikintu giteye ishozi. Azaba yambitse ubusa uwo bava inda imwe. Bazicwe, bapfe batabyaye.

22 “‘Mujye mukomeza amategeko yanjye yose n’amateka yanjye yose kandi muyakurikize, kugira ngo mutazirukanwa mu gihugu mbajyana guturamo. 23 Ntimuzakurikize amategeko y’amahanga nirukana imbere yanyu, kuko bakoze ibyo byose nkabanga urunuka. 24 Ni yo mpamvu nababwiye nti “mwebweho muzahabwa igihugu cyabo; nanjye nzabaha icyo gihugu gitemba amata n’ubuki, kibe gakondo yanyu. Ndi Yehova Imana yanyu, wabatandukanyije n’andi moko.” 25 Mujye mumenya gutandukanya inyamaswa zidahumanye n’izihumanye, ibiguruka bihumanye n’ibidahumanye. Ntimuzihumanishe inyamaswa cyangwa ibiguruka cyangwa ikindi kintu cyose kigenda ku butaka nababujije, nkavuga ko gihumanye. 26 Muzambere abantu bera kuko nanjye Yehova ndi uwera; mbatandukanyije n’ubundi bwoko ngo mube abanjye.

27 “‘Umushitsi cyangwa umupfumu, yaba umugabo cyangwa umugore, azicwe. Bazabatere amabuye babice. Amaraso yabo azababarweho.’”

^ Lewi 20:6 Lw 20:6


 Ijambo ry’igiheburayo ryahinduwemo “guhemuka” rifashwe uko ryakabaye risobanura “gusambana.” Ibyo byerekeza ku busambanyi bwo mu buryo bw’umwuka.



Abalewi  21 : 1 - 24

21 Yehova yongera kubwira Mose ati “vugana n’abatambyi bene Aroni ubabwire uti ‘ntihakagire uwiyandurisha* intumbi y’umuntu wo mu bwoko bwe. 2 Ariko mwene wabo wa bugufi, yaba nyina cyangwa se, yaba umuhungu we cyangwa umukobwa we cyangwa umuvandimwe we, 3 cyangwa mushiki we ukiri isugi babana, akaba atarashyingirwa, ashobora kubiyandurisha. 4 Ntaziyandurishe umugore washakanye n’undi mugabo wo mu bwoko bwe ngo bitume ahumana. 5 Ntibaziyogosheshe ibiharanjongo cyangwa ngo biyogosheshe impera z’ubwanwa, kandi ntibakikebagure ku mubiri. 6 Bakwiriye kuba abera imbere y’Imana yabo, kandi ntibakanduze izina ry’Imana yabo kuko ari bo batambira Yehova ibitambo bikongorwa n’umuriro, ibyokurya by’Imana yabo; bajye baba abera. 7 Ntibagashakane n’indaya cyangwa umukobwa utakiri isugi, cyangwa umugore watanye n’umugabo we, kuko umutambyi ari uwera imbere y’Imana. 8 Nuko rero uzeze umutambyi, kuko ari we utambira Imana yawe ibyokurya. Ajye aba uwera imbere yawe, kuko jyewe Yehova ubeza ndi uwera.

9 “‘Umukobwa w’umutambyi niyihumanya akora igikorwa cyo gusambana, azaba ahumanyije se. Uwo mukobwa azicwe atwikwe.

10 “‘Uzaba umutambyi mukuru mu bavandimwe be agasukwa amavuta yera ku mutwe, akuzuzwa ububasha mu biganza kandi akambara imyambaro y’abatambyi, ntazahirimbize umusatsi we cyangwa ngo ashishimure imyambaro ye. 11 Ntazegere intumbi y’umuntu uwo ari we wese; ntaziyandurishe se cyangwa nyina. 12 Nanone ntazasohoke mu ihema kandi ntazahumanye ihema ry’Imana ye, kuko yasutsweho amavuta yera y’Imana ye, ikimenyetso cyera cy’uko yayiyeguriye. Ndi Yehova.

13 “‘Azarongore umukobwa w’isugi. 14  Ntazarongore umupfakazi, cyangwa umugore watanye n’umugabo we, cyangwa umukobwa utakiri isugi cyangwa indaya. Ahubwo azarongore umukobwa w’isugi wo mu bwoko bwe. 15 Ntazahumanye urubyaro rwe mu bwoko bwe, kuko ndi Yehova umweza.’”

16 Yehova akomeza kubwira Mose ati 17 “bwira Aroni uti ‘mu bazagukomokaho bose, ntihazagire umugabo ufite ubusembwa uza gutamba ibyokurya by’Imana ye. 18 Umuntu ufite ubusembwa ntazigire hafi ngo abitambe: yaba impumyi cyangwa uwaremaye cyangwa ufite izuru ry’ibibari cyangwa urugingo rusumba urundi, 19 cyangwa umuntu wavunitse ikirenge cyangwa ikiganza, 20 cyangwa ufite inyonjo cyangwa unanutse, cyangwa urwaye amaso cyangwa ibikoko, cyangwa ibihushi, cyangwa umenetse amabya. 21 Umugabo wese wo mu rubyaro rw’umutambyi Aroni ufite ubusembwa, ntazaze gutambira Yehova ibitambo bikongorwa n’umuriro. Afite ubusembwa. Ntakaze gutamba ibyokurya by’Imana ye. 22 Ariko ashobora kurya ku byokurya by’Imana ye bikuwe ku bintu byera cyane cyangwa ibyera. 23 Icyakora ntazinjire ngo yegere umwenda ukingiriza, kandi ntazegere igicaniro kuko afite ubusembwa. Ntazahumanye ihema ryanjye kuko ari jye Yehova ubeza.’”

24 Nuko Mose abibwira Aroni n’abahungu be n’Abisirayeli bose.

^ Lewi 21:1 Lw 21:1


 Abatambyi bashoboraga kwandura baramutse bakoze ku ntumbi cyangwa bakaririra uwapfuye.



Abalewi  22 : 1 - 33

22 Yehova yongera kubwira Mose ati 2 “bwira Aroni n’abahungu be bajye birinda gukoresha nabi ibintu byera by’Abisirayeli, no guhumanya izina ryanjye ryera binyuze ku bintu byera bantura. Ndi Yehova. 3 Ubabwire uti ‘mu bihe byanyu byose, umuntu wese wo mu rubyaro rwanyu rwose uzegera ibintu byera Abisirayeli bereje Yehova, akabyegera agihumanye, uwo muntu azicwe akurwe imbere yanjye. Ndi Yehova. 4 Ntihakagire umuntu wo mu rubyaro rwa Aroni w’umubembe cyangwa urwaye indwara yo kuninda urya ku bintu byera, kugeza ahumanutse. Kandi n’uwahumanyijwe no gukora ku ntumbi cyangwa umugabo wasohoye intanga, 5 cyangwa se uwakoze ku dusimba duhumanye cyangwa agakora ku muntu wahumanyijwe no guhumana uko ari ko kose, na we ntakabiryeho. 6 Umuntu wese uzabikoraho aziyuhagire kandi yirirwe ahumanye kugeza nimugoroba, abone kurya ku bintu byera. 7 Izuba nirirenga azaba ahumanutse, bityo abone kurya ku bintu byera, kuko ari ibyokurya bye. 8 Nanone ntazarye itungo ryipfushije cyangwa iryatanyaguwe n’inyamaswa kugira ngo bitamuhumanya. Ndi Yehova.

9 “‘Bajye bakurikiza ibyo mbasaba, kugira ngo batagibwaho n’icyaha bagapfa ari byo bazize, kuko baba bahumanyije ibintu byera. Ni jye Yehova ubeza.

10 “‘Umuntu utari uwo mu muryango wa Aroni ntakarye ku bintu byera. Kandi umwimukira uba mu rugo rw’umutambyi cyangwa umukozi ukorera ibihembo, ntakarye ku bintu byera. 11 Ariko umutambyi nagura umuntu, amuguze amafaranga ye, uwo muntu aba yemerewe kurya ku bintu byera. Abagaragu bavukiye mu rugo rwe, na bo baba bemerewe kurya ku bintu byera. 12 Umukobwa w’umutambyi nashakana n’umugabo utari uwo mu muryango w’abatambyi, uwo mukobwa ntazaba yemerewe kurya ku maturo y’ibintu byera. 13 Ariko umukobwa w’umutambyi napfakara cyangwa agatana n’umugabo we atari yabyara, akagaruka kuba mu rugo rwa se nk’uko yahabaga akiri umukobwa, azaba yemerewe kurya ku byokurya bya se. Icyakora nta muntu utari uwo mu muryango w’abatambyi wemerewe kubiryaho.

14 “‘Umuntu narya ku bintu byera atabizi, azabirihe yongereho na kimwe cya gatanu cyabyo, abihe umutambyi. 15 Abatambyi ntibagahumanye ibintu byera Abisirayeli batuye Yehova, 16 ngo batume abantu bagibwaho n’urubanza rw’icyaha bazira ko bariye ku bintu byera Abisirayeli batuye. Ni jye Yehova ubeza.’”

17 Yehova akomeza kubwira Mose ati 18 “vugana na Aroni n’abahungu be n’Abisirayeli bose, ubabwire uti ‘umuntu wese wo mu nzu ya Isirayeli cyangwa umwimukira utuye muri Isirayeli nazana ituro, ryaba iryo guhigura imihigo yabo cyangwa andi maturo batanze ku bushake, bakabitura Yehova ngo bibe ibitambo bikongorwa n’umuriro, 19 muzazane itungo ritagira inenge, cyaba ikimasa cyangwa isekurume y’intama ikiri nto cyangwa isekurume y’ihene, kugira ngo mwemerwe. 20 Ntimukazane itungo ryose rifite ubusembwa, kuko ritazatuma mwemerwa.

21 “‘Kandi umuntu nazanira Yehova igitambo gisangirwa cyo guhigura umuhigo cyangwa ari ituro atanze ku bushake, kizabe ari itungo ritagira inenge akuye mu bushyo cyangwa mu mukumbi, kugira ngo yemerwe. Rizabe ridafite ubusembwa ubwo ari bwo bwose. 22 Ntimuzature Yehova itungo rihumye cyangwa iryavunitse cyangwa irifite ibisebe cyangwa amasununu cyangwa ibikoko cyangwa ibihushi. Ntimukagire na rimwe muri ayo matungo mushyira ku gicaniro, ngo muritambire Yehova ho igitambo gikongorwa n’umuriro. 23 Ikimasa cyangwa intama bifite urugingo rusumba urundi cyangwa rugufi kurusha urundi, mushobora kubitanga ho ituro ritangwa ku bushake. Ariko nimubitanga ho ituro ryo guhigura umuhigo, iryo turo ntirizemerwa. 24 Ntimugature Yehova itungo rifite amabya yahombanye cyangwa yamenetse cyangwa iryakonwe, kandi mu gihugu cyanyu ntimuzature amaturo nk’ayo. 25 Umunyamahanga natanga itungo rimeze nk’ayo, ntimukaritambe ngo ribe ibyokurya by’Imana yanyu, kuko riba rifite inenge. Rifite ubusembwa muri ryo. Ntirizemerwa.’”

26 Yehova yongera kubwira Mose ati 27 “nihavuka ikimasa cyangwa isekurume y’intama cyangwa ihene, bizamarane na nyina iminsi irindwi. Ariko guhera ku munsi wa munani, bishobora gutambwa ho igitambo gikongorwa n’umuriro giturwa Yehova kandi akacyemera. 28 Ntihakagire itungo ryo mu bushyo cyangwa iryo mu mukumbi mubagana n’iryaryo ku munsi umwe.

29 “Nimutambira  Yehova igitambo cy’ishimwe, muzagitambe kugira ngo mwemerwe. 30 Kizaribwe kuri uwo munsi. Ntimuzagire ibyo musigaza ngo bigeze mu gitondo. Ndi Yehova.

31 “Mujye mukomeza amategeko yanjye muyakurikize. Ndi Yehova. 32 Ntimugahumanye izina ryanjye ryera; ahubwo ngomba kwezwa mu Bisirayeli. Ni jyewe Yehova ubeza, 33 ubavanye mu gihugu cya Egiputa kugira ngo mbabere Imana. Ndi Yehova.”

Abalewi  23 : 1 - 44

23 Yehova yongera kubwira Mose ati 2 “vugana n’Abisirayeli, ubabwire uti ‘iminsi mikuru ya Yehova muzatangaza ni amakoraniro yera. Iyi ni yo minsi mikuru yanjye:

3 “‘Mujye mukora imirimo mu minsi itandatu, ariko umunsi wa karindwi ni isabato, umunsi wihariye w’ikiruhuko, ikoraniro ryera. Ntimukagire umurimo wose mukora. Ni isabato ya Yehova muzizihiza aho muzatura hose.

4 “‘Iyi ni yo minsi mikuru ya Yehova, amakoraniro yera muzajya mutangaza igihe cyayo cyagenwe kigeze: 5 mu kwezi kwa mbere, ku munsi wako wa cumi n’ine, nimugoroba, izaba ari pasika ya Yehova.

6 “‘Ku munsi wa cumi n’itanu w’uko kwezi, muzizihirize Yehova umunsi mukuru w’imigati idasembuwe. Muzamare iminsi irindwi murya imigati idasembuwe. 7 Ku munsi wa mbere, hazabe ikoraniro ryera. Ntimuzagire umurimo wose uruhanyije mukora. 8 Ahubwo muri iyo minsi uko ari irindwi, mujye mutambira Yehova igitambo gikongorwa n’umuriro. Ku munsi wa karindwi hazabe ikoraniro ryera. Ntimukagire umurimo wose uruhanyije mukora.’”

9 Yehova akomeza kubwira Mose ati 10 “vugana n’Abisirayeli, ubabwire uti ‘nimugera mu gihugu ngiye kubaha maze mugasarura ku mwero wacyo, muzazanire umutambyi umuganda w’umuganura w’ibyo musaruye. 11 Umutambyi azazungurize uwo muganda imbere ya Yehova kugira ngo mwemerwe. Ku munsi ukurikira isabato azabe ari ho awuzunguza. 12 Ku munsi mwazungurijeho uwo muganda, mujye muzana isekurume y’intama itagira inenge itarengeje umwaka umwe, muyitambire Yehova ho igitambo gikongorwa n’umuriro. 13 Muzayiturane n’ituro ry’ibinyampeke ringana na bibiri bya cumi bya efa y’ifu inoze ivanze n’amavuta, ribe igitambo gikongorwa n’umuriro cy’impumuro nziza icururutsa Yehova, kandi muyiturane n’ituro ry’ibyokunywa ringana na kimwe cya kane cya hini ya divayi. 14 Ntimuzarye umugati cyangwa impeke zokeje cyangwa amahundo kugeza kuri uwo munsi, igihe muzazanira Imana yanyu ituro. Iryo rizababere itegeko ry’ibihe bitarondoreka mwe n’abazabakomokaho, aho muzatura hose.

15 “‘Guhera ku munsi ukurikira isabato, umunsi mwatanze umuganda ho ituro rizunguzwa, muzabare amasabato arindwi. Bizabe ari ibyumweru birindwi byuzuye. 16 Muzabare mugeze ku munsi ukurikira amasabato arindwi, ni ukuvuga umunsi wa mirongo itanu, maze muzanire Yehova irindi turo ry’ibinyampeke. 17 Aho muzaba mutuye hose, muzazane imigati ibiri yo gutanga ho ituro rizunguzwa. Izabe ikozwe mu ifu inoze ingana na bibiri bya cumi bya efa. Iyo migati izabe isembuwe kandi yokeje, kugira ngo ibe umuganura uturwa Yehova. 18 Iyo migati muzayiturane n’amasekurume y’intama arindwi atagira inenge afite umwaka umwe, n’ikimasa kikiri gito n’amapfizi abiri y’intama, bibe igitambo gikongorwa n’umuriro giturwa Yehova. Muzabiturane n’ituro ry’ibinyampeke n’amaturo y’ibyokunywa bibe igitambo gikongorwa n’umuriro cy’impumuro nziza icururutsa Yehova. 19 Muzafate umwana w’ihene umwe wo gutamba ho igitambo gitambirwa ibyaha, mufate n’amasekurume abiri y’intama afite umwaka umwe yo gutamba ho igitambo gisangirwa. 20 Umutambyi azazunguze ya masekurume abiri y’intama akiri mato na ya migati y’umuganura, bibe ituro rizunguzwa imbere ya Yehova. Bizabe ibintu byera bya Yehova, bihabwe umutambyi. 21 Muzatange itangazo kuri uwo munsi kandi hazabe ikoraniro ryera. Ntimukagire umurimo wose uruhanyije mukora. Iryo rizababere itegeko ry’ibihe bitarondoreka mwe n’abazabakomokaho, aho muzatura hose.

22 “‘Nimusarura imyaka yeze mu gihugu cyanyu, ntimugasarure ku mbibi z’imirima yanyu ngo muyimareho, kandi ntimuzahumbe ibizaba byarasigaye. Muzabisigire imbabare n’umwimukira. Ndi Yehova Imana yanyu.’”

23 Yehova akomeza kubwira Mose ati 24 “vugana n’Abisirayeli, ubabwire uti ‘umunsi wa mbere w’ukwezi kwa karindwi, uzajye uba umunsi wihariye w’ikiruhuko. Ni umunsi mwibutswa no kuvuza impanda, umunsi w’ikoraniro ryera. 25 Ntimukagire umurimo wose uruhanyije mukora, kandi muzatambire Yehova igitambo gikongorwa n’umuriro.’”

26 Yehova yongera kubwira Mose ati 27 “icyakora, umunsi wa cumi w’uko kwezi kwa karindwi ni umunsi w’impongano. Muzagire ikoraniro ryera kandi mwibabaze, muture Yehova igitambo gikongorwa n’umuriro. 28 Ntimuzagire umurimo wose mukora kuri uwo munsi, kuko uwo uzaba ari umunsi w’impongano muzatangirwaho impongano imbere ya Yehova Imana yanyu. 29 Umuntu wese utazibabaza kuri uwo munsi azicwe akurwe mu bwoko bwe. 30 Kandi umuntu wese uzagira umurimo akora kuri uwo munsi, uwo muntu nzamwica mukure mu bwoko bwe. 31 Ntimukagire umurimo wose mukora. Iryo rizababere itegeko ry’ibihe bitarondoreka mwe n’abazabakomokaho, aho muzatura hose. 32 Uzababere isabato, umunsi wihariye w’ikiruhuko, kandi ku mugoroba w’umunsi wa cyenda w’uko kwezi muzibabaze. Muzizihize isabato kuva ku mugoroba w’uwo munsi kugeza ku mugoroba w’umunsi ukurikiyeho.”

33 Yehova akomeza kubwira Mose ati 34 “vugana n’Abisirayeli, ubabwire uti ‘ku munsi wa cumi n’itanu w’ukwezi kwa karindwi, muzajye mwizihiriza Yehova umunsi mukuru w’ingando uzajya umara iminsi irindwi. 35 Umunsi wa mbere uzaba ari uw’ikoraniro ryera. Ntimukagire umurimo wose uruhanyije mukora. 36 Mu minsi irindwi, buri munsi muzajye mutambira Yehova igitambo gikongorwa n’umuriro. Ku munsi wa munani hazabe ikoraniro ryera kandi muzature Yehova igitambo gikongorwa n’umuriro. Iryo ni ikoraniro ryihariye. Ntimukagire umurimo wose uruhanyije mukora.

37 “‘Iyo ni yo minsi mikuru ya Yehova mugomba gutangaza ko ari iminsi y’amakoraniro yera, itangwa ho igitambo gikongorwa n’umuriro giturwa Yehova: igitambo gikongorwa n’umuriro gituranwa n’ituro ry’ibinyampeke n’amaturo y’ibyokunywa hakurikijwe gahunda ya buri munsi, 38 byiyongera ku masabato mwizihiriza Yehova no ku mpano zanyu, no ku maturo yose yo guhigura umuhigo, no ku maturo yose atangwa ku bushake muzajya mutura Yehova. 39 Ariko ku munsi wa cumi n’itanu w’ukwezi kwa karindwi, nimumara gusarura ibyo mwejeje mu gihugu, muzajye mwizihiriza Yehova umunsi mukuru mu gihe cy’iminsi irindwi. Umunsi wa mbere uzabe umunsi wihariye w’ikiruhuko, n’umunsi wa munani ube umunsi wihariye w’ikiruhuko. 40 Ku munsi wa mbere muzashake imbuto z’ibiti byiza kurusha ibindi, amashami y’imikindo, amashami y’ibiti bifite amababi menshi n’imikinga yo mu kibaya, maze mumare iminsi irindwi mwishimira imbere ya Yehova Imana yanyu. 41 Buri mwaka mujye mwizihiriza Yehova uwo munsi mukuru mu gihe cy’iminsi irindwi, muwizihize mu kwezi kwa karindwi. Iryo rizababere itegeko ry’ibihe bitarondoreka, mwe n’abazabakomokaho. 42 Mujye mumara iminsi irindwi muba mu ngando. Abisirayeli kavukire bose bazabe mu ngando, 43 kugira ngo abazabakomokaho bazamenye ko natuje Abisirayeli mu ngando, igihe nabakuraga mu gihugu cya Egiputa. Ndi Yehova Imana yanyu.’”

44 Nuko Mose abwira Abisirayeli iby’iyo minsi mikuru ya Yehova.

Abalewi  24 : 1 - 23

24 Nuko Yehova abwira Mose ati 2 “tegeka Abisirayeli bagushakire amavuta meza y’imyelayo isekuye yo gushyira mu matara, kugira ngo ajye ahora yaka. 3 Aroni azajye ayatunganyiriza mu ihema ry’ibonaniro, inyuma y’umwenda ukingiriza aho isanduku y’Igihamya iri, kugira ngo ahore yakira imbere ya Yehova kuva nimugoroba kugeza mu gitondo. Iryo ni itegeko mwe n’abazabakomokaho muzakurikiza kugeza ibihe bitarondoreka. 4 Ajye ategura ayo matara ari ku gitereko gicuzwe muri zahabu itunganyijwe, kugira ngo ahore yakira imbere ya Yehova.

5 “Uzafate ifu inoze uyikoremo utugati cumi na tubiri dufite ishusho y’urugori. Buri kagati kazakorwe muri bibiri bya cumi bya efa y’ifu. 6 Utwo tugati uzadushyire imbere ya Yehova ku meza ayagirijweho zahabu itunganyijwe, ugerekeranye dutandatu ukwatwo n’utundi dutandatu ukwatwo. 7 Hejuru ya twa tugati tugerekeranye dutandatu dutandatu, uzashyireho ububani butunganyijwe bube urwibutso rw’utwo tugati, ituro rikongorwa n’umuriro riturwa Yehova. 8 Ajye ayitegura imbere ya Yehova kuri buri sabato. Iryo ni isezerano ry’ibihe bitarondoreka ngiranye n’Abisirayeli. 9 Izabe iya Aroni n’abahungu be kandi bajye bayirira ahera, kuko ari umugabane wera cyane w’umutambyi ukurwa ku maturo akongorwa n’umuriro aturwa Yehova. Iryo ni itegeko ry’ibihe bitarondoreka.”

10 Hari umuhungu wabyawe n’Umwisirayelikazi ariko wari ufite se w’Umunyegiputa. Nuko uwo muhungu wabyawe n’Umwisirayelikazi arasohoka ajya mu nkambi y’Abisirayeli, ahageze atangira kurwana n’Umwisirayeli. 11 Uwo muhungu wabyawe n’Umwisirayelikazi atangira gutuka izina ry’Imana no kurivuma. Nuko bamuzanira Mose. Nyina yitwaga Shelomiti, umukobwa wa Diburi wo mu muryango wa Dani. 12 Hanyuma baramufata baramukingirana, bategereza ko Yehova abaha amabwiriza asobanutse neza.

13 Yehova abwira Mose ati 14 “uwo muntu wavumye izina ry’Imana nimumujyane inyuma y’inkambi, abantu bose bamwumvise bamurambike ibiganza ku mutwe, maze iteraniro ryose rimutere amabuye. 15 Kandi ubwire Abisirayeli uti ‘umuntu wese uvuma Imana ye, azaryozwe icyaha cye. 16 Uzatuka izina rya Yehova wese azicwe. Iteraniro ryose rizamutere amabuye. Umwimukira cyangwa kavukire uzatuka izina ry’Imana azicwe.

17 “‘Uzakubita umuntu akamwica, na we azicwe. 18 Uzakubita itungo akaryica, azaririhe. Ubugingo buzarihwe ubundi. 19 Umuntu natera mugenzi we ubusembwa, ubwo busembwa yamuteye na we bazabumutere. 20 Kuvuna igufwa bihorerwe kuvunwa igufwa, ijisho rihorerwe irindi, iryinyo rihorerwe irindi. Ubusembwa bwose umuntu azatera undi na we bazabumutere. 21 Umuntu uzakubita itungo akaryica, azaririhe. Ariko uzakubita umuntu akamwica, uwo we azicwe.

22 “‘Muzagire itegeko rimwe ribagenga. Umwimukira azabe nka kavukire, kuko ndi Yehova Imana yanyu.’”

23 Nuko Mose abibwira Abisirayeli; bafata wa muntu wavumye izina ry’Imana bamujyana inyuma y’inkambi, bamutera amabuye. Nguko uko Abisirayeli bakoze ibyo Yehova yategetse Mose.

Abalewi  25 : 1 - 55

25 Yehova yongera kuvugana na Mose ku musozi wa Sinayi, aramubwira ati 2 “vugana n’Abisirayeli, ubabwire uti ‘nimugera mu gihugu ngiye kubaha, icyo gihugu kizajye kiziririza Yehova isabato. 3 Mu myaka itandatu muzajye mubiba imbuto mu mirima yanyu, kandi mu myaka itandatu muzajye mukonora inzabibu zanyu, musarure n’ibyeze muri iyo mirima. 4 Ariko umwaka wa karindwi uzabe uw’isabato y’ubutaka, umwaka wihariye w’ikiruhuko, isabato ya Yehova. Ntimuzabibe imbuto mu butaka bwanyu kandi ntimuzakonore inzabibu zanyu. 5 Ibizimeza ku mbuto zasigaye mu murima wawe ntukabisarure, kandi inzabibu zizera ku mizabibu idakonoye ntuzazisarure. Ni umwaka wihariye w’ikiruhuko ku butaka. 6 Ibizimeza mu mirima yanyu muri uwo mwaka w’isabato y’ubutaka, bizababere ibyokurya, wowe n’umugaragu wawe n’umuja wawe n’umukozi ukorera ibihembo n’umwimukira, abaje gutura iwanyu ari abimukira, 7 n’itungo ryawe n’inyamaswa. Ibizimeza mu mirima yawe byose bizababere ibyokurya.

8 “‘Muzabare amasabato arindwi y’imyaka, imyaka irindwi incuro ndwi, ku buryo ayo masabato arindwi y’imyaka azaba angana n’imyaka mirongo ine n’icyenda. 9 Mu kwezi kwa karindwi, ku munsi wako wa cumi, ari wo munsi w’impongano, muzavuze ihembe mu ijwi riranguruye, murivugirize mu gihugu cyanyu cyose. 10 Umwaka wa mirongo itanu muzaweze, mutangaze ko abaturage bo mu gihugu bose bahawe umudendezo. Uzababere umwaka wa Yubile. Buri wese azasubire muri gakondo ye no mu muryango we. 11 Uwo mwaka wa mirongo itanu uzababere uwa Yubile. Ntimuzabibe kandi ntimuzasarure ibizimeza ku mbuto zasigaye mu murima cyangwa ngo musarure inzabibu zizera ku mizabibu idakonoye. 12 Ni umwaka wa Yubile; uzababere uwera. Mushobora kurya ku byo mu mirima yanyu bizaba byimejeje mu butaka.

13 “‘Muri uwo mwaka wa Yubile, buri wese azasubire muri gakondo ye. 14 Nugurisha mugenzi wawe ikintu cyangwa ukagira icyo umuguraho, ntihazagire uriganya undi. 15 Nugura isambu ya mugenzi wawe, igiciro cyayo kijye gikurikiza umubare w’imyaka ishize Yubile ibaye. Na we kandi azajye akwaka ikiguzi akurikije incuro uzasarura uwo murima. 16 Nihaba hasigaye imyaka myinshi, igiciro cyawo kiziyongera; nihaba hasigaye imyaka mike, igiciro cyawo kizagabanuka, kuko azaba awukugurishije akurikije incuro uzawusaruramo. 17 Ntihazagire uriganya mugenzi we, kandi ujye utinya Imana yawe, kuko ndi Yehova Imana yanyu. 18 Mujye mukurikiza amategeko yanjye kandi mukomeze amateka yanjye muyasohoze. Ni bwo muzatura mu gihugu mufite umutekano. 19 Igihugu kizaberera umwero wacyo murye muhage kandi mukibemo mufite umutekano.

20 “‘Ahari mwavuga muti “none se mu mwaka wa karindwi tuzatungwa n’iki, ko tutazabiba kandi ntidusarure?” 21 Mu mwaka wa gatandatu nzabaha umugisha, imirima yanyu yere umusaruro w’imyaka itatu. 22 Mu mwaka wa munani muzabiba, ariko muzakomeza gutungwa n’ibyo mwasaruye mbere mugeze mu mwaka wa cyenda. Mbere y’uko undi musaruro uboneka, muzaba mutunzwe n’ibyeze mbere.

23 “‘Ntihazagire ugurisha isambu ye burundu, kuko ubutaka ari ubwanjye. Kuri jye, mutuye muri iki gihugu muri abimukira. 24 Aho muzaba mutuye hose mu gihugu nzabaha, muzatange uburenganzira bwo kugaruza isambu yagurishijwe.

25 “‘Umwisirayeli nakena akagurisha isambu ye, umucunguzi ufitanye na we isano ya bugufi, azaze yongere agure iyo sambu umuvandimwe we yagurishije. 26 Nabura umucungura ariko akabona amafaranga yo kuyicungura, 27 azabare imyaka ishize ayigurishije, hanyuma amafaranga asigaye ayasubize uwayiguze, maze asubirane isambu ye.

28 “‘Ariko natabona amafaranga ahagije yo gusubiza uwayiguze, izakomeze kuba iy’uwayiguze kugeza mu mwaka wa Yubile. Uwaguze iyo sambu azayitange mu mwaka wa Yubile, nyirayo ayisubirane.

29 “‘Umuntu nagurisha inzu iri mu mugi ugoswe n’inkuta, azamare umwaka afite uburenganzira bwo kuyicungura uhereye igihe yayigurishirije; azamare umwaka wose afite uburenganzira bwo kuyicungura. 30 Ariko uwo mwaka wose nushira adashoboye kuyigaruza, iyo nzu iri mu mugi ugoswe n’inkuta izatwarwe n’uwayiguze, ibe iye burundu we n’abazamukomokaho bose. Na Yubile nigera ntazayitange. 31 Ariko amazu yo mu midugudu itagoswe n’inkuta azabarwe nk’imirima yo mu gihugu. Uburenganzira bwo kuyacungura ntibugira igihe burangirira. Umwaka wa Yubile nugera, ayo mazu ajye asubizwa bene yo.

32 “‘Ku birebana n’imigi y’Abalewi, bazahorane uburenganzira bwo gucungura amazu yo mu migi yabo, kugeza ibihe bitarondoreka. 33 Niba inzu y’Umulewi itabonye uyigaruza, iyo nzu ye yagurishije iri mu mugi, izongera kuba iye mu mwaka wa Yubile, kuko amazu yo mu migi y’Abalewi ari yo mugabane bahawe mu Bisirayeli. 34 Nanone amasambu akikije imigi yabo ntazagurishwe, kuko ari gakondo yabo kugeza ibihe bitarondoreka.

35 “‘Umwisirayeli nakenera iruhande rwawe akaba atishoboye, uzamufashe akomeze kubaho nk’uko wafasha uwaje gutura iwanyu ari umwimukira. 36 Ntuzamwake inyungu cyangwa ngo umwishyuze ibirenze, ahubwo ujye utinya Imana yawe, kugira ngo mugenzi wawe na we akomeze kubaho. 37 Ntukamugurize amafaranga ngo umwake inyungu, kandi ntukamuhe ibyokurya witeze ko azakwishyura ibirenze. 38 Ndi Yehova Imana yanyu yabakuye mu gihugu cya Egiputa kugira ngo mbahe igihugu cy’i Kanani, mumenye ko ndi Imana yanyu.

39 “‘Umwisirayeli nakenera iruhande rwawe akagusaba ko umugura, ntuzamukoreshe nk’umucakara. 40 Azakubere nk’umukozi ukorera ibihembo, nk’umwimukira. Azagukorere kugeza ku mwaka wa Yubile. 41 Uwo mwaka nugera azave iwawe, we n’abana be, asubire mu muryango we; azasubire muri gakondo ya ba sekuruza. 42 Abisirayeli ni abagaragu banjye nakuye mu gihugu cya Egiputa. Ntibazigurishe nk’uko umugaragu agurishwa. 43 Ntuzamukandamize ngo umutwaze igitugu, ahubwo uzatinye Imana yawe. 44 Umugaragu n’umuja wawe uzabakure mu mahanga abakikije. Muri ayo mahanga ni ho muzagura abagaragu n’abaja. 45 Nanone mushobora kubagura mu bana b’abimukira batuye muri mwe, ndetse no mu miryango y’ababakomotseho bavukiye mu gihugu cyanyu. Bazabe umutungo wanyu. 46 Muzabarage abana muzabyara babe umutungo wabo kugeza ibihe bitarondoreka; muzabagire abagaragu banyu. Ariko muri mwe Abisirayeli, ntihazagire utwaza igitugu umuvandimwe we.

47 “‘Ariko umwimukira naba umukungu, naho umuvandimwe wawe w’Umwisirayeli agakena, akigurisha kuri uwo mwimukira utuye muri mwe cyangwa kuri umwe mu bagize umuryango w’uwo mwimukira, 48 namara kwigurisha azakomeza kugira uburenganzira bwo gucungurwa. Umwe mu bo bava inda imwe ashobora kongera kumugura. 49 Nanone, se wabo cyangwa mwene se wabo cyangwa mwene wabo wa bugufi basangiye amaraso, ashobora kongera kumugura.

“‘Ndetse na we naramuka agize amikoro, azicungure. 50 Azabarane n’uwamuguze bahereye ku mwaka yamwigurishijeho kugeza ku mwaka wa Yubile, kandi amafaranga yigurishije azahwane n’umubare w’iyo myaka. Igihe cyose azaba akimukorera, azamufate nk’umukozi ukorera ibihembo. 51 Niba hasigaye imyaka myinshi ngo Yubile igere, azishyure amafaranga ahwanye n’iyo myaka kugira ngo yicungure. 52 Ariko niba hasigaye imyaka mike ngo umwaka wa Yubile ugere, azabare umubare w’iyo myaka, yishyure amafaranga ahwanye na yo kugira ngo yicungure. 53 Uko umwaka ushize undi ugataha, ajye akomeza kumufata nk’umukozi ukorera ibihembo. Ntuzemere ko amutwaza igitugu. 54 Ariko niba ibyo bidashobotse ngo yicungure, umwaka wa Yubile nugera we n’abana be bazabarekure bigendere.

55 “‘Abisirayeli ni abagaragu banjye. Ni abagaragu banjye nikuriye mu gihugu cya Egiputa. Ndi Yehova Imana yanyu.

Abalewi  26 : 1 - 46

26 “‘Ntimukiremere imana zitagira umumaro, kandi ntimugashinge ibishushanyo bibajwe cyangwa inkingi zera z’amabuye. Ntimugashyire mu gihugu cyanyu ibishushanyo bibajwe mu mabuye kugira ngo muyikubite imbere. Ndi Yehova Imana yanyu. 2 Mujye muziririza amasabato yanjye kandi mujye mwubaha ihema ryanjye ryera. Ndi Yehova.

3 “‘Nimukomeza gukurikiza amabwiriza yanjye kandi mugakomeza amategeko yanjye, mukayubahiriza, 4 nzabavubira imvura mu gihe cyayo, kandi ubutaka buzera umwero wabwo n’ibiti byo mu mirima byere imbuto. 5 Muzajya musarura inzabibu mutararangiza no guhura ibyeze ubushize. Nanone kandi, ibiba rizajya risanga mugisarura inzabibu; muzarya muhage, mube mu gihugu cyanyu mufite umutekano. 6 Nzaha iki gihugu amahoro kandi muzaryama nta wubahindisha umushyitsi. Inyamaswa z’inkazi nzazimara muri iki gihugu, kandi nta nkota izanyura mu gihugu cyanyu. 7 Muzirukana abanzi banyu kandi muzabicisha inkota. 8 Batanu bo muri mwe bazirukana ijana, ijana bo muri mwe birukane ibihumbi icumi, kandi muzicisha inkota abanzi banyu.

9 “‘Nzabagarukira ntume mwororoka kandi mugwire; nzasohoza isezerano nagiranye namwe. 10 Muzajya murya ibigugu byo mu mwaka ushize, kandi muzajya musohora ibigugu mubisimbuze ibishya. 11 Nzashyira ihema ryanjye hagati muri mwe, kandi ubugingo bwanjye ntibuzabazinukwa. 12 Nzagendera muri mwe mbe Imana yanyu, namwe muzaba ubwoko bwanjye. 13 Ndi Yehova Imana yanyu yabakuye mu gihugu cya Egiputa kugira ngo mudakomeza kuba imbata zabo, kandi navunnye umugogo babahekeshaga, mbagenza mwemye.

14 “‘Ariko nimutanyumvira ngo mukurikize aya mategeko yose, 15 mugasuzugura amabwiriza yanjye, mukanga urunuka ibyo mbategeka kandi ntimukurikize amategeko yanjye yose kugeza ubwo mwica  isezerano  ryanjye, 16 dore uko nanjye nzabagenza: nzabahana mbateze amakuba, murware igituntu, muhinde umuriro bibaheneshe amaso kandi muzahare. Muzabibira ubusa kuko abanzi banyu bazabirya. 17 Nzabahagurukira ntume abanzi banyu babanesha; ababanga bose bazabanyukanyuka, kandi muzahunga nta wubirukanye.

18 “‘Nimbahana ntyo ariko mukanga kunyumvira, nzabaha ibihano byikubye karindwi mbahora ibyaha byanyu. 19 Ubwibone bwanyu bukabije nzabuhindura ubusa, ijuru ryanyu ndihindure nk’icyuma n’ubutaka bwanyu mbuhindure nk’umuringa. 20 Muzavunikira ubusa kuko ubutaka bwanyu butazera, n’ibiti byo mu mirima yanyu ntibyere imbuto.

21 “‘Ariko nimukomeza kwinangira ntimushake kunyumvira, nzabateza ibyago byikubye incuro ndwi, bitewe n’ibyaha byanyu. 22 Nzabateza inyamaswa zice abana banyu n’amatungo yanyu, zibatubye, amayira yanyu abure abayanyuramo.

23 “‘Ibyo bihano byose mbaha nibidatuma mwikosora mugakomeza kwinangira, 24 jye ubwanjye nzahagurukira kubarwanya; jye ubwanjye nzabateza ibyago byikubye karindwi mbahora ibyaha byanyu. 25 Nzabateza inkota yo guhora kuko mwishe isezerano twagiranye. Muzahungira mu migi yanyu mbateze icyorezo, kandi muzagwa mu maboko y’abanzi banyu. 26 Nimvuna inkoni mumanikaho imigati ifite ishusho y’urugori, abagore icumi bazabokereza imigati mu ifuru imwe kandi bayibahe bayibagerera; muzarya ariko ntimuzahaga.

27 “‘Ariko nyuma y’ibyo nimutanyumvira mugakomeza kwinangira, 28 nzahagurukira kubarwanya ndakaye cyane, jye ubwanjye nzakuba karindwi ibihano nzabaha mbahora ibyaha byanyu. 29 Muzarya inyama z’abahungu banyu n’iz’abakobwa banyu. 30 Nzarimbura utununga twanyu twera, menagure ibicaniro mwoserezaho umubavu, intumbi zanyu nzigereke hejuru y’ibimene by’ibigirwamana byanyu biteye ishozi.* Ubugingo bwanjye buzabanga urunuka. 31 Imigi yanyu nzayigabiza inkota, insengero zanyu nzigire umusaka, kandi sinzishimira impumuro icururutsa y’ibitambo byanyu. 32 Igihugu cyanyu nzagihindura umusaka ku buryo abanzi banyu bazagituramo bazakireba bakumirwa. 33 Namwe nzabatatanyiriza mu mahanga kandi nkure inkota yanjye nyibakurikize; igihugu cyanyu kizaba umusaka, imigi yanyu ihinduke amatongo.

34 “‘Icyo gihe cyose igihugu cyanyu kizamara cyarabaye umusaka, ubutaka buzaruhuka amasabato yabwo. Icyo gihe muzaba mwarajyanywe mu gihugu cy’abanzi banyu, maze ubutaka bwishyure amasabato yose butajiririje. 35 Iminsi yose icyo gihugu kizamara cyarabaye umusaka, ubutaka buzagira ikiruhuko cy’isabato, kuko butaruhutse isabato igihe mwari mubutuyeho.

36 “‘Abazarokoka muri mwe, nzabatera gukuka umutima igihe bazaba bari mu bihugu by’abanzi babo, ku buryo nibumva akababi gahushywe n’umuyaga baziruka; baziruka nk’abahunga inkota kandi bazagwa nta wubirukankanye. 37 Bazagenda bagwirirana nk’abahunga inkota kandi nta wubirukankanye. Ntimuzashobora guhagarara imbere y’abanzi banyu. 38 Muzarimbukira mu mahanga kandi igihugu cy’abanzi banyu kizabarya. 39 Abazarokoka muri mwe bazaborera mu bihugu by’abanzi banyu bitewe n’ibyaha byabo. Ni koko, ibyaha bya ba se bizatuma babora nk’uko na bo baboze. 40 Bazicuza ko bo na ba se bangomeye, bakambera abahemu kandi bagakomeza kwinangira, 41 bigatuma mpagurukira kubarwanya nkabajyana mu gihugu cy’abanzi babo.

“‘Ibyo nzaba mbigiriye kugira ngo ahari imitima yabo itarakebwe yicishe bugufi, bishyure igicumuro cyabo. 42 Nzibuka isezerano nagiranye na Yakobo, nibuke isezerano nagiranye na Isaka n’iryo nagiranye na Aburahamu, kandi nzibuka igihugu cyabo. 43 Hagati aho, igihugu cyabo bataye kizaba cyarahindutse umusaka, kandi ubutaka buzaba bwishyura amasabato butajiririje. Naho bo bazaba baryozwa igicumuro cyabo kuko banze amategeko yanjye, ubugingo bwabo bukanga urunuka amateka yanjye. 44 Nubwo bizagenda bityo ariko, ubwo bazaba bakiri mu gihugu cy’abanzi babo, sinzabata cyangwa ngo mbange urunuka mbatsembeho, ngo ngere ubwo nica isezerano nagiranye na bo; ndi Yehova Imana yabo. 45 Kandi nzabagirira neza nibuke isezerano nagiranye na ba sekuruza, abo nakuye mu gihugu cya Egiputa amahanga abireba, kugira ngo bamenye ko ndi Imana yabo. Ndi Yehova.’”

46 Ayo ni yo mabwiriza n’amategeko n’amateka Yehova yashyize hagati ye n’Abisirayeli ku musozi wa Sinayi, abinyujije kuri Mose.

^ Lewi 26:30 Lw 26:30


 Ijambo ryakoreshejwe mu mwandiko w’umwimerere rifitanye isano n’amase.



Abalewi  27 : 1 - 34

27 Yehova akomeza kubwira Mose ati 2 “vugana n’Abisirayeli, ubabwire uti ‘umuntu nahiga umuhigo wihariye wo gutura Yehova umuntu hakurikijwe igiciro cyemejwe, 3 natura Imana umuntu w’igitsina gabo ufite hagati y’imyaka makumyabiri na mirongo itandatu, igiciro cye cyemejwe kizabe shekeli mirongo itanu z’ifeza, zigezwe kuri shekeli y’ahera. 4 Ariko natura Imana umuntu w’igitsina gore, igiciro cye cyemejwe kizabe shekeli mirongo itatu. 5 Naba ari umuntu w’igitsina gabo ufite hagati y’imyaka itanu na makumyabiri, igiciro cye cyemejwe kizabe shekeli makumyabiri, naho naba ari uw’igitsina gore, igiciro cye kizabe shekeli icumi. 6 Naba afite hagati y’ukwezi kumwe n’imyaka itanu, uw’igitsina gabo igiciro cye cyemejwe kizabe shekeli eshanu z’ifeza, naho uw’igitsina gore igiciro cye cyemejwe kizabe shekeli eshatu z’ifeza.

7 “‘Naba afite kuva ku myaka mirongo itandatu kujyana hejuru, uw’igitsina gabo igiciro cye cyemejwe kizabe shekeli cumi n’eshanu, naho uw’igitsina gore kibe shekeli icumi. 8 Ariko niba uwahize uwo muhigo ari umukene akaba adashobora kubona icyo giciro cyemejwe, azazane uwo muntu imbere y’umutambyi, umutambyi amugenere igiciro akwiriye. Azamugenera igiciro akurikije icyo uwahize umuhigo ashobora kubona.

9 “‘Niba atanze itungo ryo mu yo batura Yehova ho igitambo, itungo ryose ahaye Yehova rizaba ikintu cyera. 10 Ntashobora kurigurana, ntashobora gusimbuza iryiza iribi cyangwa ngo iribi arisimbuze iryiza. Ariko naramuka arisimbuje irindi, iryo yatanze rizabe ikintu cyera, n’iryo arisimbuje ribe ikintu cyera. 11 Natanga itungo rihumanye ryo mu matungo adaturwa Yehova ho igitambo, azarizane imbere y’umutambyi. 12 Umutambyi azarigenere igiciro akurikije ko ari ryiza cyangwa ko ari ribi. Igiciro cyemejwe n’umutambyi ni cyo kizaba igiciro cyaryo. 13 Ariko naramuka ashatse kurigaruza, azatange igiciro cyaryo cyemejwe, yongereho na kimwe cya gatanu cyacyo.

14 “‘Umuntu niyereza Yehova inzu ye ngo ibe ikintu cyera, umutambyi azayigenere igiciro akurikije ubwiza bwayo. Igiciro umutambyi azayigenera ni cyo kizaba igiciro cyayo. 15 Ariko niba uwatanze iyo nzu ashaka kongera kuyigura, azatange igiciro cyayo cyemejwe, yongereho na kimwe cya gatanu cyacyo; iyo nzu izongera ibe iye.

16 “‘Umuntu niyereza Yehova umurima wo muri gakondo ye, igiciro cyawo kizagenwe hakurikijwe ubwinshi bw’imbuto zibibwamo: niba ubibwamo homeri* y’ingano za sayiri, igiciro cyawo kizabe shekeli mirongo itanu. 17 Naweza ahereye ku mwaka wa Yubile, uzagurwe hakurikijwe igiciro cyemejwe. 18 Naweza nyuma ya Yubile, umutambyi azamubarire igiciro cyawo akurikije imyaka isigaye ngo indi Yubile igere; igiciro cyawo cyagenwe kizagabanuke. 19 Ariko niba uwawutanze ashatse kongera kuwugura, azatange igiciro cyawo cyagenwe, yongereho na kimwe cya gatanu cyacyo, maze ube uwe. 20 Ariko natagura uwo murima ngo awisubize ahubwo ukagurishwa undi muntu, nta burenganzira azaba agifite bwo kongera kuwugura ngo awusubirane. 21 Umwaka wa Yubile nugera, igihe cyo gusubiza uwo murima kigeze, uzabe ikintu cyera, umurima weguriwe Yehova. Uzaba uw’umutambyi.

22 “‘Umuntu niyereza Yehova umurima yaguze utari uwo muri gakondo ye, 23 umutambyi azamubarire igiciro cyawo akurikije imyaka isigaye kugira ngo Yubile igere, uwo muntu ahite yishyura icyo kiguzi uwo munsi. Ni ikintu cyera cyeguriwe Yehova. 24 Umwaka wa Yubile nugera, uwo murima uzasubizwa nyir’ukuwugurisha, uwawuhawe ho umurage na ba sekuruza.

25 “‘Igiciro cyose kigomba kugenwa hakurikijwe agaciro ka shekeli y’ahera. Iyo shekeli izabe ingana na gera* makumyabiri.

26 “‘Ntihakagire umuntu wereza Yehova uburiza bwo mu matungo, kuko uburiza busanzwe ari ubwe. Cyaba ikimasa cyangwa intama, ni ibya Yehova. 27 Niba ari rimwe mu matungo ahumanye kandi akaba ashaka kuricungura akurikije igiciro cyaryo cyemejwe, azatange icyo giciro cyaryo yongereho na kimwe cya gatanu cyacyo. Ariko nataricungura, rizagurishwe ku giciro cyaryo cyemejwe.

28 “‘Niba umuntu afashe umuntu cyangwa itungo rye cyangwa umurima we akabyegurira Yehova burundu,* uwo muntu cyangwa itungo cyangwa umurima ntibishobora kugurishwa cyangwa gucungurwa. Biba bibaye ibintu byera cyane byeguriwe Yehova. 29 Nta muntu ugomba kwicwa uzacungurwa; azicwe.

30 “‘Icya cumi cy’ibyeze mu butaka, byaba ibyo mwejeje mu mirima cyangwa imbuto zeze ku biti, ni icya Yehova. Ni ikintu cyera cyeguriwe Yehova. 31 Nihagira umuntu ushaka kongera gusubirana icya cumi yatanze, azatange igiciro cyacyo yongereho na kimwe cya gatanu cyacyo. 32 Kimwe cya cumi cyo mu bushyo cyangwa cyo mu mukumbi, mu matungo yose anyura munsi y’inkoni, irya cumi rizaba ikintu cyera cyeguriwe Yehova. 33 Ntazarebe niba iryo tungo ari ryiza cyangwa ari ribi, kandi ntazarisimbuze irindi. Ariko naramuka arisimbuje irindi, iryo yatanze rizabe ikintu cyera, n’iryo arisimbuje ribe ikintu cyera. Ntirizacungurwe.’”

34 Ayo ni yo mategeko Yehova yahereye Mose ku musozi wa Sinayi ngo ayageze ku Bisirayeli.



^ Lewi 27:16 Lw 27:16


 Homeri ni urugero rw’itwara. Reba Umugereka wa 11.

^ Lewi 27:25 Lw 27:25


 Gera ni urugero rw’uburemere. Reba Umugereka wa 11.

 Cyangwa “akabyegurira Yehova kugira ngo birimburwe.”

Kubara


1 Ku munsi wa mbere w’ukwezi kwa kabiri, mu mwaka wa kabiri Abisirayeli bavuye mu gihugu cya Egiputa, Yehova avugana na Mose mu butayu bwa Sinayi, ari mu ihema ry’ibonaniro, aramubwira ati 2 “mubarure abagize iteraniro ry’Abisirayeli bose, mukurikije imiryango yabo n’amazu ya ba sekuruza, mukore urutonde rw’amazina y’abagabo bose umwe umwe, 3 bafite kuva ku myaka makumyabiri kujyana hejuru, umuntu wese ushobora kujya ku rugamba muri Isirayeli. Wowe na Aroni mubabarure mukurikije imitwe barimo.

4 “Muzashake abandi bagabo bo kubafasha; buri muryango uzabe uhagarariwe n’umuntu umwe, kandi azabe ari umutware w’inzu ya ba sekuruza. 5 Aya ni yo mazina y’abazafatanya namwe: uwo mu muryango wa Rubeni ni Elisuri mwene Shedewuri; 6 uwo mu muryango wa Simeyoni ni Shelumiyeli mwene Surishadayi; 7 uwo mu muryango wa Yuda ni Nahashoni mwene Aminadabu; 8 uwo mu muryango wa Isakari ni Netaneli mwene Suwari; 9 uwo mu muryango wa Zabuloni ni Eliyabu mwene Heloni. 10 Mu bahungu ba Yozefu: uwo mu muryango wa Efurayimu ni Elishama mwene Amihudi; uwo mu muryango wa Manase ni Gamaliyeli mwene Pedasuri; 11 uwo mu muryango wa Benyamini ni Abidani mwene Gideyoni; 12 uwo mu muryango wa Dani ni Ahiyezeri mwene Amishadayi; 13 uwo mu muryango wa Asheri ni Pagiyeli mwene Okirani; 14 uwo mu muryango wa Gadi ni Eliyasafu mwene Deweli; 15 uwo mu muryango wa Nafutali ni Ahira mwene Enani. 16 Abo ni bo bahamagawe mu bagize iteraniro, bakaba ari abatware b’imiryango ya ba sekuruza. Ni abatware b’ibihumbi by’Abisirayeli.”

17 Nuko Mose na Aroni bajyana abo bagabo bavuzwe amazina. 18 Ku munsi wa mbere w’ukwezi kwa kabiri bakoranya iteraniro ryose ry’Abisirayeli, kugira ngo abantu bandikishe ibisekuru byabo hakurikijwe imiryango yabo n’amazu ya ba sekuruza, maze bakore urutonde rw’amazina yabo umwe umwe, kuva ku bafite imyaka makumyabiri kujyana hejuru, 19 nk’uko Yehova yari yabitegetse Mose. Nuko atangira kubabarurira mu butayu bwa Sinayi.

20 Muri bene Rubeni imfura ya Isirayeli, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bose umwe umwe, bafite kuva ku myaka makumyabiri kujyana hejuru, abashobora kujya ku rugamba bose. 21 Ababaruwe bose mu muryango wa Rubeni bari ibihumbi mirongo ine na bitandatu na magana atanu.

22 Muri bene Simeyoni, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bose umwe umwe, bafite kuva ku myaka makumyabiri kujyana hejuru, abashobora kujya ku rugamba bose. 23 Ababaruwe bose mu muryango wa Simeyoni bari ibihumbi mirongo itanu n’icyenda na magana atatu.

24 Muri bene Gadi, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 25 Ababaruwe bose mu muryango wa Gadi bari ibihumbi mirongo ine na bitanu na magana atandatu na mirongo itanu.

26 Muri bene Yuda, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 27 Ababaruwe bose mu muryango wa Yuda bari ibihumbi mirongo irindwi na bine na magana atandatu.

28 Muri bene Isakari, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 29 Ababaruwe bose mu muryango wa Isakari bari ibihumbi mirongo itanu na bine na magana ane.

30 Muri bene Zabuloni, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 31 Ababaruwe bose mu muryango wa Zabuloni bari ibihumbi mirongo itanu na birindwi na magana ane.

32 Muri bene Yozefu, mu muryango wa Efurayimu, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 33 Ababaruwe bose mu muryango wa Efurayimu bari ibihumbi mirongo ine na magana atanu.

34 Muri bene Manase, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 35 Ababaruwe bose mu muryango wa Manase bari ibihumbi mirongo itatu na bibiri na magana abiri.

36 Muri bene Benyamini, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 37 Ababaruwe bose mu muryango wa Benyamini bari ibihumbi mirongo itatu na bitanu na magana ane.

38 Muri bene Dani, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 39 Ababaruwe bose mu muryango wa Dani bari ibihumbi mirongo itandatu na bibiri na magana arindwi.

40 Muri bene Asheri, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 41 Ababaruwe bose mu muryango wa Asheri bari ibihumbi mirongo ine na kimwe na magana atanu.

42 Muri bene Nafutali, babaruye ibisekuru byabo hakurikijwe imiryango yabo n’amazu ya ba sekuruza, babarura amazina y’abagabo bafite kuva ku myaka makumyabiri kujyana hejuru, abashobora kujya ku rugamba bose. 43 Ababaruwe bose mu muryango wa Nafutali bari ibihumbi mirongo itanu na bitatu na magana ane.

44 Abo ni bo babaruwe, abo Mose yabaruye afatanyije na Aroni n’abatware b’Abisirayeli uko ari cumi na babiri. Buri wese muri bo yari ahagarariye inzu ya ba sekuruza. 45 Abantu bose bo mu Bisirayeli barabaruwe hakurikijwe amazu ya ba sekuruza, habarurwa abafite kuva ku myaka makumyabiri kujyana hejuru, abashobora kujya ku rugamba bose. 46 Ababaruwe bose bari ibihumbi magana atandatu na bitatu na magana atanu na mirongo itanu.

47 Icyakora Abalewi bo, nk’uko imiryango ya ba sekuruza iri, ntibabaruranywe n’abandi. 48 Nuko Yehova abwira Mose ati 49 “umuryango wa Lewi ni wo wonyine utagomba kubarura; ntuzababare mu bandi Bisirayeli. 50 Wowe ubwawe uzashinge Abalewi imirimo ijyanye n’ihema ry’Igihamya n’ibikoresho byaryo byose n’ibintu byose bifitanye isano na ryo. Ni bo bazajya baheka ihema n’ibikoresho byaryo byose, kandi ni bo bazajya bakora imirimo yo mu ihema; bazajye bakambika barikikije. 51 Igihe cyo kwimura ihema nikigera, Abalewi ni bo bazajya barishingura; kandi igihe cyo kurishinga nikigera, Abalewi ni bo bazajya barishinga. Umuntu wese utari Umulewi uzaryegera azicwe.

52 “Buri wese mu Bisirayeli ajye akambika mu mwanya agomba gukambikamo, akambike mu itsinda abarirwamo ry’imiryango itatu, uko imitwe yabo iri. 53 Abalewi bajye bakambika bakikije ihema ry’Igihamya, kugira ngo Imana itarakarira iteraniro ry’Abisirayeli; Abalewi bazakomeze gukora imirimo ifitanye isano n’ihema ry’Igihamya.”

54 Abisirayeli bakora ibyo Yehova yategetse Mose byose. Uko yabimutegetse ni ko babikoze.

Kubara  2 : 1 - 34

2 Nuko Yehova abwira Mose na Aroni ati 2 “buri wese mu Bisirayeli ajye akambika mu itsinda abarirwamo ry’imiryango itatu, hafi y’ikimenyetso kiranga amazu ya ba sekuruza. Bajye bakambika bakikije ihema ry’ibonaniro.

3 “Abazajya bakambika iburasirazuba, ni itsinda ry’imiryango itatu rihagarariwe n’umuryango wa Yuda, hakurikijwe imitwe barimo. Umutware w’umuryango wa Yuda ni Nahashoni mwene Aminadabu. 4 Abo mu mutwe we babaruwe ni ibihumbi mirongo irindwi na bine na magana atandatu. 5 Abazajya bakambika iruhande rwabo ni abo mu muryango wa Isakari. Umutware w’umuryango wa bene Isakari ni Netaneli mwene Suwari. 6 Abo mu mutwe we babaruwe ni ibihumbi mirongo itanu na bine na magana ane. 7 Abandi bazajya bakambika iruhande rwabo ni abo mu muryango wa Zabuloni. Umutware wa bene Zabuloni ni Eliyabu mwene Heloni. 8 Abo mu mutwe we babaruwe ni ibihumbi mirongo itanu na birindwi na magana ane.

9 “Ababaruwe bose mu nkambi ihagarariwe n’umuryango wa Yuda, ni ibihumbi ijana na mirongo inani na bitandatu na magana ane, hakurikijwe imitwe barimo. Ni bo bazajya bahaguruka mbere.

10 “Itsinda ry’imiryango itatu rihagarariwe n’umuryango wa Rubeni rizajya rikambika mu majyepfo, hakurikijwe imitwe barimo. Umutware wa bene Rubeni ni Elisuri mwene Shedewuri. 11 Abo mu mutwe we babaruwe ni ibihumbi mirongo ine na bitandatu na magana atanu. 12 Abazajya bakambika iruhande rwabo ni abo mu muryango wa Simeyoni. Umutware w’umuryango wa bene Simeyoni ni Shelumiyeli mwene Surishadayi. 13 Abo mu mutwe we babaruwe ni ibihumbi mirongo itanu n’icyenda na magana atatu. 14 Abandi bazajya bakambika iruhande rwabo ni abo mu muryango wa Gadi. Umutware wa bene Gadi ni Eliyasafu mwene Reweli. 15 Abo mu mutwe we babaruwe ni ibihumbi mirongo ine na bitanu na magana atandatu na mirongo itanu.

16 “Ababaruwe bose mu nkambi ihagarariwe n’umuryango wa Rubeni, ni ibihumbi ijana na mirongo itanu na kimwe na magana ane na mirongo itanu, hakurikijwe imitwe barimo. Bazajya bahaguruka ari aba kabiri.

17 “Igihe cyo kwimura ihema ry’ibonaniro nikigera, inkambi y’Abalewi ijye igenda hagati y’izindi.

“Uko bakambitse ni na ko bazajya bahaguruka, buri wese mu mwanya we, bakurikije amatsinda babarirwamo y’imiryango itatu itatu.

18 “Itsinda ry’imiryango itatu rihagarariwe n’umuryango wa Efurayimu rizajya rikambika mu burengerazuba, hakurikijwe imitwe barimo. Umutware wa bene Efurayimu ni Elishama mwene Amihudi. 19 Abo mu mutwe we babaruwe ni ibihumbi mirongo ine na magana atanu. 20 Abazajya bakambika iruhande rwabo ni abo mu muryango wa Manase. Umutware w’umuryango wa bene Manase ni Gamaliyeli mwene Pedasuri. 21 Abo mu mutwe we babaruwe ni ibihumbi mirongo itatu na bibiri na magana abiri. 22 Abandi bazajya bakambika iruhande rwabo ni abo mu muryango wa Benyamini. Umutware wa bene Benyamini ni Abidani mwene Gideyoni. 23 Abo mu mutwe we babaruwe ni ibihumbi mirongo itatu na bitanu na magana ane.

 24 “Ababaruwe bose mu nkambi ihagarariwe n’umuryango wa Efurayimu ni ibihumbi ijana n’umunani n’ijana, hakurikijwe imitwe barimo. Bazajya bahaguruka ari aba gatatu.

25 “Itsinda ry’imiryango itatu rihagarariwe n’umuryango wa Dani rizajya rikambika mu majyaruguru, hakurikijwe imitwe barimo. Umutware wa bene Dani ni Ahiyezeri mwene Amishadayi. 26 Abo mu mutwe we babaruwe ni ibihumbi mirongo itandatu na bibiri na magana arindwi. 27 Abazajya bakambika iruhande rwabo ni abo mu muryango wa Asheri. Umutware w’umuryango wa bene Asheri ni Pagiyeli mwene Okirani. 28 Abo mu mutwe we babaruwe ni ibihumbi mirongo ine na kimwe na magana atanu. 29 Abandi bazajya bakambika iruhande rwabo ni abo mu muryango wa Nafutali. Umutware wa bene Nafutali ni Ahira mwene Enani. 30 Abo mu mutwe we babaruwe ni ibihumbi mirongo itanu na bitatu na magana ane.

31 “Ababaruwe bose mu nkambi ihagarariwe n’umuryango wa Dani, ni ibihumbi ijana na mirongo itanu na birindwi na magana atandatu. Ni bo bazajya bahaguruka nyuma mu matsinda Abisirayeli babarirwamo y’imiryango itatu itatu.”

32 Abo ni bo babaruwe mu Bisirayeli hakurikijwe amazu ya ba sekuruza. Ababaruwe bose hakurikijwe aho bakambitse mu mitwe yabo, bari ibihumbi magana atandatu na bitatu na magana atanu na mirongo itanu. 33 Ariko Abalewi ntibabaruwe mu Bisirayeli, nk’uko Yehova yategetse Mose. 34 Abisirayeli bakora ibyo Yehova yategetse Mose byose. Uko ni ko bakambikaga mu matsinda y’imiryango itatu itatu, kandi ni na ko bahagurukaga, buri wese mu muryango we, bakurikije amazu ya ba sekuruza.

Kubara  3 : 1 - 51

3 Aba ni bo bakomotse kuri Aroni na Mose, igihe Yehova yavuganaga na Mose ku musozi wa Sinayi. 2 Aya ni yo mazina y’abahungu ba Aroni: uw’imfura yari Nadabu, hagakurikiraho Abihu, Eleyazari na Itamari. 3 Ayo ni yo mazina y’abahungu ba Aroni, abatambyi basutsweho amavuta, bagashyirwa ububasha mu biganza kugira ngo bakore umurimo w’ubutambyi. 4 Icyakora Nadabu na Abihu baguye imbere ya Yehova, igihe bazanaga imbere ya Yehova umuriro utemewe mu butayu bwa Sinayi; bapfuye nta bahungu basize. Ariko Eleyazari na Itamari bakomeje gukorana umurimo w’ubutambyi na se Aroni.

5 Nuko Yehova abwira Mose ati 6 “igiza hafi abagize umuryango wa Lewi, ubashyire imbere ya Aroni umutambyi kugira ngo bajye bamukorera. 7 Bajye bakora imirimo bashinzwe kumukorera n’iyo bashinzwe gukorera iteraniro ryose imbere y’ihema ry’ibonaniro, imirimo ifitanye isano n’ihema. 8 Bajye bita ku bikoresho byose by’ihema ry’ibonaniro, imirimo bashinzwe gukorera Abisirayeli, bityo babe bashohoje imirimo ifitanye isano n’ihema. 9 Abalewi uzabahe Aroni n’abahungu be. Batoranyijwe mu Bisirayeli kugira ngo bahabwe Aroni. 10 Aroni n’abahungu be uzabahe inshingano yo kwita ku mirimo y’ubutambyi, kandi undi muntu uzegera ihema ry’ibonaniro azicwe.”

11 Yehova akomeza kubwira Mose ati 12 “jyeweho, ntoranyije Abalewi mu Bisirayeli kugira ngo bajye mu cyimbo cy’imfura zose zo mu Bisirayeli. Abalewi bazaba abanjye, 13 kuko imfura zose ari izanjye. Igihe nicaga uburiza bwose bwo mu gihugu cya Egiputa, niyereje uburiza bwose bwo mu Bisirayeli, mu bantu no mu matungo. Buzaba ubwanjye. Ndi Yehova.”

14 Yehova yongera kuvugana na Mose mu butayu bwa Sinayi, aramubwira ati 15 “barura abakomoka kuri Lewi bose ukurikije amazu ya ba sekuruza n’imiryango yabo. Uzabarure ab’igitsina gabo bose uhereye ku bamaze ukwezi kumwe bavutse kujyana hejuru.” 16 Mose atangira kubabarura nk’uko Yehova yari yabimubwiye, abikora nk’uko yari yabitegetswe. 17 Aya ni yo mazina ya bene Lewi: Gerushoni, Kohati na Merari.

18 Aya ni yo mazina ya bene Gerushoni hakurikijwe imiryango yabo: Libuni na Shimeyi.

19 Bene Kohati hakurikijwe imiryango yabo ni Amuramu, Isuhari, Heburoni na Uziyeli.

20 Bene Merari hakurikijwe imiryango yabo ni Mahali na Mushi.

Iyo ni yo miryango y’Abalewi hakurikijwe amazu ya ba sekuruza.

21 Gerushoni yakomotsweho n’umuryango w’Abalibuni n’umuryango w’Abashimeyi. Iyo ni yo yari imiryango y’Abagerushoni. 22 Habaruwe Abagerushoni b’igitsina gabo bafite kuva ku kwezi kumwe kujyana hejuru. Ababaruwe bose hamwe bari ibihumbi birindwi na magana atanu. 23 Imiryango y’Abagerushoni yakambikaga inyuma y’ihema, mu ruhande rw’iburengerazuba. 24 Umutware w’inzu y’Abagerushoni yari Eliyasafu mwene Layeli. 25 Inshingano ya bene Gerushoni mu ihema ry’ibonaniro yari iyo kwita ku ihema ubwaryo, ku myenda yaryo n’ibyo kuritwikira, umwenda wo gukinga mu muryango w’ihema ry’ibonaniro, 26 imyenda y’urugo n’umwenda wo gukinga mu irembo ry’urugo rwari rukikije ihema n’igicaniro, imigozi y’ihema n’indi mirimo yose ijyanirana na byo.

27 Kohati yakomotsweho n’umuryango w’Abamuramu, uw’Abisuhari, uw’Abaheburoni n’uw’Abuziyeli. Iyo ni yo yari imiryango y’Abakohati. 28 Abakohati b’igitsina gabo bose bari bafite kuva ku kwezi kumwe kujyana hejuru, bari ibihumbi umunani na magana atandatu. Bitaga ku mirimo ifitanye isano n’ahera. 29 Imiryango y’Abakohati yakambikaga mu ruhande rw’ihema rureba mu majyepfo. 30 Umutware w’inzu y’Abakohati yari Elizafani mwene Uziyeli. 31 Inshingano yabo yari iyo kwita ku Isanduku, ameza, igitereko cy’amatara, ibicaniro n’ibikoresho bikoreshwa ahera, umwenda ukingiriza n’indi mirimo yose ijyanirana na byo.

32 Umutware utwara abatware b’Abalewi yari Eleyazari mwene Aroni umutambyi, wari ufite inshingano yo kugenzura abari bashinzwe imirimo irebana n’ahera.

33 Merari yakomotsweho n’umuryango w’Abamahali n’uw’Abamushi. Iyo ni yo yari imiryango y’Abamerari. 34 Abamerari b’igitsina gabo babaruwe uhereye ku bari bamaze ukwezi kumwe bavutse kujyana hejuru, bari ibihumbi bitandatu na magana abiri. 35 Umutware w’inzu y’Abamerari yari Suriyeli mwene Abihayili. Bakambikaga mu ruhande rw’ihema rureba mu majyaruguru. 36 Inshingano ya bene Merari yari iyo kwita ku bizingiti by’ihema, imitambiko yaryo, inkingi zaryo n’ibisate by’umuringa biciyemo imyobo yo kuzishingamo, ibikoresho byaryo byose n’indi mirimo yose ijyanirana na byo, 37 inkingi z’urugo n’ibisate by’umuringa biciyemo imyobo yo kuzishingamo, imambo zose z’urugo n’imigozi yarwo.

38 Abakambikaga imbere y’ihema mu ruhande rwerekeye iburasirazuba, imbere y’ihema ry’ibonaniro aherekeye aho izuba rirasira, ni Mose na Aroni n’abahungu be, bitaga ku mirimo yose yo mu ihema, ari yo mirimo bakoreraga Abisirayeli. Undi muntu wari kwegera ihema ry’ibonaniro yari kwicwa.

39 Abalewi b’igitsina gabo bose uhereye ku bari bamaze ukwezi kumwe bavutse kujyana hejuru, abo Mose na Aroni babaruye bose bakurikije imiryango yabo nk’uko babitegetswe na Yehova, bari ibihumbi makumyabiri na bibiri.

40 Hanyuma Yehova abwira Mose ati “barura imfura zose z’Abisirayeli, ab’igitsina gabo uhereye ku bamaze ukwezi kumwe bavutse kujyana hejuru, umenye umubare wabo. 41 Untoranyirize Abalewi mu cyimbo cy’imfura zose z’Abisirayeli, n’amatungo y’Abalewi mu cyimbo cy’uburiza bwose bw’amatungo y’Abisirayeli. Ndi Yehova.” 42 Nuko Mose atangira kubarura imfura zose zo mu Bisirayeli nk’uko Yehova yari yabimutegetse. 43 Ab’igitsina gabo bose b’imfura babaruwe uhereye ku bamaze ukwezi kumwe bavutse kujyana hejuru, bari ibihumbi makumyabiri na bibiri na magana abiri na mirongo irindwi na batatu.

44 Yehova akomeza kubwira Mose ati 45 “fata Abalewi mu cyimbo cy’imfura zose z’Abisirayeli, n’amatungo y’Abalewi mu cyimbo cy’amatungo yabo; Abalewi bazaba abanjye. Ndi Yehova. 46 Kugira ngo ucungure imfura zo mu Bisirayeli magana abiri na mirongo irindwi n’eshatu zirenga ku mubare w’Abalewi, 47 uzahabwe shekeli* eshanu kuri buri muntu. Izo shekeli zizabe zigezwe kuri shekeli y’ahera. Shekeli imwe ingana na gera* makumyabiri. 48 Ayo mafaranga uzayahe Aroni n’abahungu be ho incungu y’abarenga ku mubare w’Abalewi.” 49 Nuko Mose yakira amafaranga yatanzwe ho incungu yo gucungura abarengaga ku mubare w’Abalewi. 50 Amafaranga yakiriye yo gucungura imfura zo mu Bisirayeli yari shekeli igihumbi na magana atatu na mirongo itandatu n’eshanu, zagezwe kuri shekeli y’ahera. 51 Nuko Mose aha Aroni n’abahungu be ayo mafaranga yatanzwe ho incungu nk’uko Yehova yari  yabimubwiye, abikora nk’uko Yehova yari yabimutegetse.

^ Kub 3:47 Kb 3:47


 Shekeli ni urugero rw’uburemere. Reba Umugereka wa 11.

^ Kub 3:47 Kb 3:47


 Gera ni urugero rw’uburemere. Reba Umugereka wa 11.



Kubara  4 : 1 - 49

4 Nuko Yehova abwira Mose na Aroni ati 2 “mu Balewi bose, muzabarure Abakohati mukurikije imiryango yabo n’amazu ya ba sekuruza, 3 kuva ku bafite imyaka mirongo itatu kugeza ku bafite imyaka mirongo itanu, abantu bose bajya mu itsinda ry’abakora imirimo mu ihema ry’ibonaniro.

4 “Iyi ni yo mirimo Abakohati bazajya bakora mu ihema ry’ibonaniro, imirimo ifitanye isano n’ibintu byera cyane: 5 igihe inkambi igiye kwimuka, Aroni n’abahungu be bajye binjira bamanure umwenda ukingiriza bawutwikirize isanduku y’igihamya. 6 Nanone bajye bayitwikiriza impu z’inyamaswa zitwa tahashi, hejuru barambureho umwenda w’ubururu, bayisesekemo n’imijishi yayo.

7 “Bajye barambura umwenda w’ubururu ku meza ashyirwaho imigati yo kumurikwa, hanyuma bashyireho amasahani n’ibikombe, n’amabakure n’imperezo bashyiramo ituro ry’ibyokunywa; imigati ihora ku meza izagumeho. 8 Hejuru yabyo bajye baramburaho umwenda uboshye mu budodo bw’umutuku, bawugerekeho impu z’inyamaswa zitwa tahashi, basesekemo n’imijishi yayo. 9 Bajye bafata umwenda w’ubururu bawutwikirize igitereko cy’amatara, n’amatara yacyo n’udufashi two kuvana ibishirira ku rutambi n’agakoresho ko kubishyiraho, n’inzabya zose z’amavuta akoreshwa mu matara. 10 Icyo gitereko n’ibikoresho byacyo byose bajye babizingira mu mpu z’inyamaswa zitwa tahashi maze babishyire ku rubaho. 11 Igicaniro cya zahabu bajye bagitwikiriza umwenda w’ubururu bawugerekeho impu z’inyamaswa zitwa tahashi, bagisesekemo n’imijishi yacyo. 12 Bajye bafata ibikoresho byose bakoresha mu murimo bakorera ahera, babizingire mu mwenda w’ubururu, babitwikirize impu z’inyamaswa zitwa tahashi, hanyuma babishyire ku rubaho.

13 “Bajye bakura ku gicaniro ivu ririmo urugimbu maze bagitwikirize umwenda uboshye mu bwoya buteye ibara ry’isine. 14 Bajye bagishyiraho ibikoresho byose bakoresha kuri icyo gicaniro: ibikoresho byo kurahuza amakara, amakanya, ibitiyo, amabakure, mbese ibikoresho byose byo ku gicaniro. Bajye bagitwikiriza impu z’inyamaswa zitwa tahashi, bagisesekemo n’imijishi yacyo.

15 “Igihe inkambi igiye kwimuka, Aroni n’abahungu be bajye batwikira ibintu by’ahera n’ibikoresho byaho byose. Nibarangiza, Abakohati bajye binjira babiheke, ariko ntibagakore ku bintu by’ahantu hera kugira ngo badapfa. Ibyo ni byo bintu byo mu ihema ry’ibonaniro Abakohati bashinzwe gutwara.

16 “Eleyazari mwene Aroni ashinzwe kwita ku mavuta akoreshwa mu matara, umubavu uhumura neza, ituro rihoraho ry’ibinyampeke n’amavuta yera.* Ashinzwe ihema ryose n’ibiririmo byose, ni ukuvuga ahantu hera n’ibikoresho byaho.”

17 Yehova yongera kubwira Mose na Aroni ati 18 “ntimuzatume imiryango y’Abakohati irimburwa ngo ivanwe mu Balewi. 19 Ahubwo dore icyo muzakora kugira ngo bakomeze kubaho, batazapfa bazira ko begereye ibintu byera cyane: Aroni n’abahungu be bajye binjira, bahe buri wese inshingano ye bamwereke ibyo ari butware. 20 Ntibazinjire ngo barebe ibintu byera n’akanya na gato, kuko bahita bapfa.”

21 Yehova abwira Mose ati 22 “ubarure Abagerushoni bose, ukurikije amazu ya ba sekuruza n’imiryango yabo. 23 Ubarure kuva ku bafite imyaka mirongo itatu kugeza ku bafite imyaka mirongo itanu, abajya mu itsinda ry’abakora imirimo mu ihema ry’ibonaniro bose. 24 Iyi ni yo mirimo izakorwa n’imiryango y’Abagerushoni, ibyo bazakora cyangwa ibyo bazatwara: 25 bazatware imyenda y’ihema n’ihema ry’ibonaniro, ibitwikira ihema n’impu z’inyamaswa zitwa tahashi zigerekwa hejuru yabyo, umwenda wo gukinga mu muryango w’ihema ry’ibonaniro, 26 imyenda y’urugo, umwenda wo gukinga mu irembo ry’urugo rukikije ihema ry’ibonaniro n’igicaniro, imigozi y’urugo n’ibikoresho byarwo byose, hamwe n’ibindi bikoresho byose bakoresha muri uwo murimo. 27 Imirimo y’Abagerushoni yose, byaba ibyo bagomba gutwara byose cyangwa ibyo bagomba gukora byose, bazajye babikora babitegetswe na Aroni n’abahungu be. Mujye mubereka ibyo bagomba gutwara byose kuko ari inshingano yabo. 28 Iyo ni yo mirimo izakorwa n’imiryango y’Abagerushoni mu ihema ry’ibonaniro, kandi ni yo nshingano bazajya basohoza bayobowe na Itamari mwene Aroni umutambyi. 

29 “Uzabarure n’Abamerari ukurikije imiryango yabo n’amazu ya ba sekuruza. 30 Uzabarure kuva ku bafite imyaka mirongo itatu kugeza ku bafite imyaka mirongo itanu, abajya mu itsinda ry’abakora imirimo mu ihema ry’ibonaniro bose. 31 Iyi ni yo nshingano yabo n’ibyo bazatwara, kandi ni yo izaba imirimo yabo yose mu ihema ry’ibonaniro: ibizingiti by’ihema n’imitambiko yaryo, inkingi zaryo n’ibisate biciyemo imyobo yo kuzishingamo, 32 inkingi zose z’urugo n’ibisate byazo biciyemo imyobo, imambo z’urugo, imigozi y’urugo n’ibikoresho byarwo byose, n’indi mirimo ijyaniranye na byo. Muzereke buri wese ibyo agomba gutwara. 33 Iyo ni yo mirimo yose izakorwa n’imiryango y’Abamerari mu ihema ry’ibonaniro, kandi bazajya bayikora bayobowe na Itamari mwene Aroni umutambyi.”

34 Nuko Mose na Aroni n’abatware b’iteraniro batangira kubarura Abakohati bakurikije imiryango yabo n’amazu ya ba sekuruza, 35 kuva ku bafite imyaka mirongo itatu kugeza ku bafite imyaka mirongo itanu, abari mu itsinda ry’abakora imirimo mu ihema ry’ibonaniro bose. 36 Ababaruwe hakurikijwe imiryango yabo bari ibihumbi bibiri na magana arindwi na mirongo itanu. 37 Abo ni bo babaruwe mu miryango y’Abakohati, abakora mu ihema ry’ibonaniro bose, abo Mose na Aroni babaruye nk’uko Yehova yabitegetse Mose.

38 Babaruye Abagerushoni hakurikijwe imiryango yabo n’amazu ya ba sekuruza, 39 kuva ku bafite imyaka mirongo itatu kugeza ku bafite imyaka mirongo itanu, abari mu itsinda ry’abakora imirimo mu ihema ry’ibonaniro bose. 40 Ababaruwe hakurikijwe imiryango yabo bari ibihumbi bibiri na magana atandatu na mirongo itatu. 41 Abo ni bo babaruwe mu miryango y’Abagerushoni, abakora mu ihema ry’ibonaniro bose, abo Mose na Aroni babaruye nk’uko Yehova yabitegetse Mose.

42 Babaruye Abamerari hakurikijwe imiryango yabo n’amazu ya ba sekuruza, 43 kuva ku bafite imyaka mirongo itatu kugeza ku bafite imyaka mirongo itanu, abajya mu itsinda ry’abakora imirimo mu ihema ry’ibonaniro bose. 44 Ababaruwe hakurikijwe imiryango yabo bari ibihumbi bitatu na magana abiri. 45 Abo ni bo babaruwe mu miryango y’Abamerari, abo Mose na Aroni babaruye nk’uko Yehova yabitegetse Mose.

46 Mose, Aroni n’abatware ba Isirayeli babaruye Abalewi bose bakurikije imiryango yabo n’amazu ya ba sekuruza, 47 kuva ku bafite imyaka mirongo itatu kugeza ku bafite imyaka mirongo itanu, abantu bose bakora imirimo isaba imbaraga n’imirimo yo gutwara ibintu byo mu ihema ry’ibonaniro. 48 Ababaruwe bose bari ibihumbi umunani na magana atanu na mirongo inani. 49 Yehova yategetse ko abo bose babarurwa binyuze kuri Mose, buri wese abarurwa hakurikijwe umurimo we n’icyo agomba gutwara. Babaruwe nk’uko Yehova yari yabitegetse Mose.

^ Kub 4:16 Kb 4:16


 Ayo ni amavuta yasukwaga ku bantu iyo babaga bagiye guhabwa inshingano yihariye, akanasukwa ku bintu byerejwe umurimo wera.



Kubara  5 : 1 - 31

5 Yehova yongera kubwira Mose ati 2 “tegeka Abisirayeli bakure mu nkambi umuntu wese urwaye ibibembe, umuntu wese urwaye indwara yo kuninda n’umuntu wese wahumanyijwe no gukora ku ntumbi.* 3 Yaba umugabo cyangwa umugore, muzabakure mu nkambi. Muzabakure mu nkambi kugira ngo badahumanya amahema y’abo ntuyemo.” 4 Nuko Abisirayeli babigenza batyo, babakura mu nkambi. Uko Yehova yategetse Mose, ni ko Abisirayeli babigenje.

5 Yehova akomeza kubwira Mose ati 6 “bwira Abisirayeli uti ‘nihagira umugabo cyangwa umugore ukora kimwe mu byaha byose abantu bakora agacumura kuri Yehova, uwo muntu azaba agiweho n’urubanza. 7 Ajye yemera ko yakoze icyaha, maze atange indishyi ihwanye n’icyaha yakoze, yongereho kimwe cya gatanu cyayo, abihe uwo yahemukiye. 8 Ariko niba uwahemukiwe yarapfuye kandi akaba adafite mwene wabo wa bugufi wahabwa iyo ndishyi, iyo ndishyi ihabwa Yehova izabe iy’umutambyi, uretse imfizi y’intama yo gutanga ho impongano, kuko azayimutambira kugira ngo imubere impongano.

9 “‘Ituro ryose rikuwe ku bintu byera byose Abisirayeli bazazanira umutambyi, rizaba irye. 10 Ibintu byera buri wese azatura, bizaba iby’umutambyi. Icyo buri wese azaha umutambyi kizaba icye.’”

11 Yehova yongera kubwira Mose ati 12 “vugana n’Abisirayeli ubabwire uti ‘umugore naca inyuma umugabo we akamuhemukira, 13 akaryamana n’undi mugabo bakagirana imibonano mpuzabitsina, ariko umugabo we ntabimenye kandi ntihagire ubitahura, nubwo uwo mugore aba yarihumanyije, nta muntu wo kumushinja uba uhari kandi ntaba yarafatiwe mu cyuho. 14 Uwo mugabo nafuha agatangira gukeka ko umugore we yamuhemukiye, kandi koko uwo mugore akaba yarihumanyije, cyangwa se agafuha akeka ko umugore we yamuhemukiye ariko mu by’ukuri uwo mugore akaba atarihumanyije, 15 uko byaba byaragenze kose, uwo mugabo azashyire umugore we umutambyi, amujyanane n’ituro rye, ni ukuvuga kimwe cya cumi cya efa* y’ifu y’ingano za sayiri. Ntazarisukeho amavuta cyangwa ngo arishyireho ububani, kuko ari ituro ry’ibinyampeke atuye abitewe no gufuha, ituro ry’ibinyampeke ry’urwibutso ryibutsa igicumuro.

16 “‘Umutambyi azamuzane amuhagarike imbere ya Yehova. 17 Umutambyi azafate amazi yera ayashyire mu rwabya rw’ibumba, ayore umukungugu wo hasi mu ihema awushyire muri ayo mazi. 18 Umutambyi azahagarike uwo mugore imbere ya Yehova, atendeze umusatsi we, ashyire mu biganza by’uwo mugore ituro ry’ibinyampeke ry’urwibutso, ni ukuvuga ituro ry’ibinyampeke ryatuwe bitewe no gufuha, kandi uwo mutambyi azabe afite mu ntoki amazi asharira atera umuvumo.

19 “‘Umutambyi azarahize uwo mugore, amubwire ati “niba utararyamanye n’umugabo kandi ukaba utaraciye inyuma umugabo wawe ngo wihumanye ugitwarwa na we, aya mazi asharira atera umuvumo ntagire icyo agutwara. 20 Ariko niba waraciye inyuma umugabo wawe ugitwarwa na we, niba warihumanyije ukagirana imibonano mpuzabitsina n’undi mugabo utari umugabo wawe, . . .” 21 Umutambyi azarahize uwo mugore indahiro irimo umuvumo, amubwire ati “Yehova azagutere kuba ingumba* kandi Yehova azatume inda yawe ibyimba, maze uhinduke indahiro n’umuvumo mu bwoko bwawe. 22 Aya mazi atera umuvumo yinjire mu mara yawe atume inda yawe ibyimba kandi agutere kuba ingumba.” Uwo mugore azasubize ati “Amen! Amen!”

23 “‘Umutambyi azandike iyo mivumo mu gitabo, ayihanaguze ayo mazi asharira. 24 Azanyweshe uwo mugore ayo mazi asharira atera umuvumo, maze ayo mazi atera umuvumo namugeramo amusharirire. 25  Umutambyi azakure mu biganza by’uwo mugore ituro ry’ibinyampeke ryatuwe bitewe no gufuha, arizungurize imbere ya Yehova, hanyuma arijyane iruhande rw’igicaniro. 26 Kuri iryo turo ry’ibinyampeke, umutambyi azakureho igice acyosereze ku gicaniro kibe urwibutso rwaryo, hanyuma anyweshe uwo mugore ya mazi. 27 Namara kumunywesha ayo mazi, uwo mugore naba yarihumanyije agahemukira umugabo we, ayo mazi atera umuvumo azamugeramo amusharirire, inda ye ibyimbe kandi ahinduke ingumba; azaba ikivume mu bwoko bwe. 28 Icyakora niba uwo mugore atarihumanyije akaba ari umwere, icyo gihano ntikizamugeraho, kandi azashobora gusama.

29 “‘Iryo ni ryo tegeko rihereranye no gufuha, igihe umugore yaciye inyuma umugabo we kandi agitwarwa na we maze akihumanya, 30 cyangwa igihe umugabo yafushye akeka ko umugore we yamuhemukiye. Azazane umugore we imbere ya Yehova maze umutambyi amukorereho ibivugwa muri iri tegeko byose. 31 Uwo mugabo ntazabarwaho icyaha, ariko umugore we azaryozwa icyaha cye.’”

^ Kub 5:2 Kb 5:2


 Mu giheburayo ni “ubugingo bwapfuye” (nephesh). Reba Umugereka wa 6.

^ Kub 5:15 Kb 5:15


 Efa ni urugero rw’itwara. Reba Umugereka wa 11.

 Mu giheburayo ni “azatume ikibero cyawe kinyunyuka.”



Kubara  6 : 1 - 27

6 Yehova yongera kubwira Mose ati 2 “vugana n’Abisirayeli ubabwire uti ‘umugabo cyangwa umugore nahiga umuhigo wihariye wo kubera Yehova Umunaziri,* 3 azirinde kunywa divayi n’ibindi binyobwa bisindisha. Ntazanywe divayi y’umushari cyangwa ikindi kinyobwa gisindisha cyabaye umushari, cyangwa ngo anywe ikinyobwa cyose gikomoka ku mizabibu, cyangwa ngo arye imizabibu, yaba imibisi cyangwa iyumye. 4 Iminsi yose azamara ari Umunaziri, ntazarye ikintu cyose gikomoka ku mizabibu, kuva ku mizabibu itarera kugeza ku bishishwa byayo.

5 “‘Igihe cyose azaba yarahize umuhigo wo kuba Umunaziri, icyuma cyogosha ntikizamugere ku mutwe. Azabe uwera areke imisatsi yo ku mutwe we ikure, kugeza igihe iminsi ye yo kwiyegurira Yehova izarangirira. 6 Iminsi yose azamara yariyeguriye Yehova ntazegere intumbi iyo ari yo yose. 7 Ndetse yaba se cyangwa nyina, yaba umuvandimwe we cyangwa mushiki we, ntazamwihumanishe igihe yapfuye, kuko ikimenyetso cy’uko ari Umunaziri w’Imana kiri ku mutwe we.

8 “‘Iminsi yose azamara ari Umunaziri azaba ari uwera wa Yehova. 9 Ariko nihagira umuntu umupfira iruhande mu buryo butunguranye, akihumanya kandi ikimenyetso cy’uko ari Umunaziri kikiri ku mutwe we, aziyogosheshe ku munsi wo guhumanuka kwe; aziyogosheshe ku munsi wa karindwi. 10 Ku munsi wa munani azazanire umutambyi intungura ebyiri cyangwa ibyana by’inuma bibiri, abizane ku muryango w’ihema ry’ibonaniro. 11 Umutambyi azatambe imwe ho igitambo gitambirwa ibyaha, indi ayitambe ho igitambo gikongorwa n’umuriro, bityo amutangire impongano kuko yakoze icyaha bitewe n’iyo ntumbi. Uwo Munaziri azeze umutwe we kuri uwo munsi. 12 Azabe Umunaziri wa Yehova mu gihe cy’ubunaziri bwe cyose. Azazane isekurume y’intama itarengeje umwaka yo gutamba ho igitambo cyo gukuraho urubanza rw’icyaha. Iminsi yamaze ari Umunaziri ntizabarwa, kuko azaba yahumanyije ubunaziri bwe.

13 “‘Iri ni ryo tegeko rigenga Umunaziri: igihe cye cyo kuba Umunaziri nikirangira, uwo munsi bazamuzane ku muryango w’ihema ry’ibonaniro. 14 Azazanire Yehova isekurume y’intama itagira inenge itarengeje umwaka yo gutamba ho igitambo gikongorwa n’umuriro, inyagazi y’intama itagira inenge itarengeje umwaka yo gutamba ho igitambo gitambirwa ibyaha, imfizi y’intama itagira inenge yo gutamba ho igitambo gisangirwa, 15 inkoko iriho imigati idasembuwe ifite ishusho y’urugori, ikozwe mu ifu inoze kandi ivanze n’amavuta, utugati tudasembuwe dusize amavuta, ndetse n’ituro ry’ibinyampeke n’amaturo y’ibyokunywa aturanwa n’ibyo bitambo. 16 Umutambyi azabizane imbere ya Yehova maze amutambire igitambo gitambirwa ibyaha n’igitambo gikongorwa n’umuriro. 17 Azatambire Yehova iyo mfizi y’intama ho igitambo gisangirwa, ayiturane na ya migati idasembuwe iri ku nkoko. Umutambyi azature ituro ry’ibinyampeke n’ituro ry’ibyokunywa, amaturo aturanwa n’icyo gitambo.

18 “‘Umunaziri aziyogoshere ku muryango w’ihema ry’ibonaniro, akure ku mutwe we ikimenyetso cy’ubunaziri. Azafate uwo musatsi we wari ikimenyetso cy’ubunaziri awushyire mu muriro wakira munsi y’igitambo gisangirwa. 19 Umunaziri namara kwiyogosha akikuraho ikimenyetso cy’ubunaziri, umutambyi azafate urushyi rw’ukuboko rwa ya mfizi y’intama rutogosheje, akure no kuri ya nkoko umugati udasembuwe ufite ishusho y’urugori n’akagati kadasembuwe, abishyire mu biganza by’uwo Munaziri. 20 Umutambyi azabizunguze bibe ituro rizunguzwa imbere ya Yehova. Ni ikintu cyera kigenewe umutambyi hamwe n’inkoro y’ituro rizunguzwa, n’itako ritangwa ho impano. Nyuma y’ibyo, Umunaziri ashobora kunywa divayi.

21 “‘Umunaziri nahiga umuhigo wo gutura Yehova ibitambo ashobora kubona byiyongera ku byo ategetswe gutanga, azahigure uwo muhigo we. Iryo ni ryo tegeko rigenga Umunaziri.’”

22 Nuko Yehova abwira Mose ati 23 “bwira Aroni n’abahungu be uti ‘uku ni ko muzajya mwifuriza Abisirayeli umugisha, mubabwira muti

24 “Yehova aguhe umugisha kandi akurinde.

25 Mu maso ha Yehova hakurabagiranire kandi akurebe neza.

26 Yehova akugirire ubuntu kandi aguhe amahoro.”’

27 Bajye bakoresha izina ryanjye baha umugisha Abisirayeli, kugira ngo nanjye mbahe umugisha.”

^ Kub 6:2 Kb 6:2


 Bisobanurwa ngo “Uwatoranyijwe; Uweguriwe Imana; Uwatandukanyijwe n’abandi.”



Kubara  7 : 1 - 89

7 Nuko Mose arangije gushinga ihema, uwo munsi arisukaho amavuta kandi araryeza hamwe n’ibikoresho byaryo byose, yeza n’igicaniro n’ibikoresho byacyo byose. Nguko uko yabisutseho amavuta kandi akabyeza. 2 Abatware ba Isirayeli, ari bo batware b’amazu ya ba sekuruza, bazana amaturo. Abo ni bo batware b’imiryango y’Abisirayeli bari bahagarariye ababaruwe. 3 Batura Yehova amagare atandatu atwikiriye, hamwe n’ibimasa cumi na bibiri: abatware babiri bakazana igare rimwe, naho buri mutware akazana ikimasa kimwe, babizana imbere y’ihema. 4 Yehova abwira Mose ati 5 “emera ibyo batanze, kuko bizajya bikoreshwa mu mirimo yo mu ihema ry’ibonaniro, kandi ubihe Abalewi ukurikije umurimo buri wese akora.”

6 Nuko Mose yakira ayo magare n’ibimasa abiha Abalewi. 7 Aha Abagerushoni amagare abiri n’ibimasa bine akurikije umurimo bakora. 8 Abamerari abaha amagare ane n’ibimasa umunani akurikije umurimo bakora bayobowe na Itamari mwene Aroni umutambyi. 9 Icyakora Abakohati bo nta cyo yabahaye kuko bari bashinzwe umurimo w’ahera. Ibyo batwaraga babitwaraga ku ntugu.

10 Abatware bazana amaturo yabo ku munsi wo gutaha igicaniro, umunsi cyasutsweho amavuta, bayazana imbere y’igicaniro. 11 Yehova abwira Mose ati “buri mutware azazane amaturo yo gutaha igicaniro ku munsi we, n’undi ku munsi we.”

12 Nahashoni mwene Aminadabu wo mu muryango wa Yuda, ni we wazanye amaturo ye ku munsi wa mbere. 13 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 14 igikombe cya zahabu gipima shekeli icumi cyuzuye umubavu; 15 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 16 umwana w’ihene umwe wo gutamba ho igitambo gitambirwa ibyaha; 17 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Nahashoni mwene Aminadabu yatanze.

18 Ku munsi wa kabiri, Netaneli mwene Suwari umutware w’umuryango wa Isakari azana ituro rye. 19 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 20 igikombe cya zahabu gipima shekeli icumi cyuzuye umubavu; 21 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 22 umwana w’ihene umwe wo gutamba ho igitambo gitambirwa ibyaha; 23 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Netaneli mwene Suwari yatanze.

24 Ku munsi wa gatatu haje Eliyabu mwene Heloni umutware w’umuryango wa Zabuloni. 25 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 26 igikombe cya zahabu gipima shekeli icumi cyuzuye umubavu; 27 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 28 umwana w’ihene umwe wo gutamba ho igitambo gitambirwa ibyaha; 29 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Eliyabu mwene Heloni yatanze.

30 Ku munsi wa kane haje Elisuri mwene Shedewuri umutware w’umuryango wa Rubeni. 31 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 32 igikombe cya zahabu gipima shekeli icumi cyuzuye umubavu; 33 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 34 umwana w’ihene umwe wo gutamba ho igitambo gitambirwa ibyaha; 35 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Elisuri mwene Shedewuri yatanze.

36 Ku munsi wa gatanu haje Shelumiyeli mwene Surishadayi umutware w’umuryango wa Simeyoni. 37 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 38 igikombe cya zahabu gipima shekeli icumi cyuzuye umubavu; 39 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 40 umwana w’ihene umwe wo gutamba ho igitambo gitambirwa ibyaha; 41 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Shelumiyeli mwene Surishadayi yatanze.

42 Ku munsi wa gatandatu haje Eliyasafu mwene Deweli umutware w’umuryango wa Gadi. 43 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 44 igikombe cya zahabu gipima shekeli icumi cyuzuye umubavu; 45 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 46 umwana w’ihene umwe wo gutamba ho igitambo gitambirwa ibyaha; 47 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Eliyasafu mwene Deweli yatanze.

48 Ku munsi wa karindwi haje Elishama mwene Amihudi umutware w’umuryango wa Efurayimu. 49 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 50 igikombe cya zahabu gipima shekeli icumi cyuzuye umubavu; 51 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 52 umwana w’ihene umwe wo gutamba ho igitambo gitambirwa ibyaha; 53 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Elishama mwene Amihudi yatanze.

54 Ku munsi wa munani haje Gamaliyeli mwene Pedasuri umutware w’umuryango wa Manase. 55 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 56 igikombe cya zahabu gipima shekeli icumi cyuzuye umubavu; 57 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 58 umwana w’ihene umwe wo gutamba ho igitambo gitambirwa ibyaha; 59 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Gamaliyeli mwene Pedasuri yatanze.

60 Ku munsi wa cyenda haje Abidani mwene Gideyoni umutware w’umuryango wa Benyamini. 61 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 62 igikombe cya zahabu gipima shekeli icumi cyuzuye umubavu; 63 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 64 umwana w’ihene umwe wo gutamba ho igitambo gitambirwa ibyaha; 65 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Abidani mwene Gideyoni yatanze.

66 Ku munsi wa cumi haje Ahiyezeri mwene Amishadayi umutware w’umuryango wa Dani. 67 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 68 igikombe cya zahabu gipima shekeli icumi cyuzuye umubavu; 69 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 70 umwana w’ihene umwe wo gutamba ho igitambo gitambirwa ibyaha; 71 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Ahiyezeri mwene Amishadayi yatanze.

72 Ku munsi wa cumi n’umwe haje Pagiyeli mwene Okirani umutware w’umuryango wa Asheri. 73 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 74 igikombe cya zahabu gipima shekeli icumi cyuzuye umubavu; 75 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 76 umwana w’ihene umwe wo gutamba ho igitambo gitambirwa ibyaha; 77 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Pagiyeli mwene Okirani yatanze.

78 Ku munsi wa cumi n’ibiri haje Ahira mwene Enani umutware w’umuryango wa Nafutali. 79 Ituro rye ryari isahani icuzwe mu ifeza ipima shekeli ijana na mirongo itatu, ibakure icuzwe mu ifeza ipima shekeli mirongo irindwi zigezwe kuri shekeli y’ahera, byombi byuzuye ifu inoze ivanze n’amavuta yo gutanga ho ituro ry’ibinyampeke; 80 igikombe cya zahabu gipima shekeli icumi cyuzuye umubavu; 81 ikimasa kimwe kikiri gito, imfizi y’intama imwe n’isekurume y’intama itarengeje umwaka byo gutamba ho igitambo gikongorwa n’umuriro; 82 umwana w’ihene umwe wo gutamba ho igitambo gitambirwa ibyaha; 83 ibimasa bibiri, amapfizi y’intama atanu, amasekurume y’ihene atanu n’amasekurume y’intama atanu atarengeje umwaka byo gutamba ho igitambo gisangirwa. Ayo ni yo maturo Ahira mwene Enani yatanze.

84 Aya ni yo maturo yatanzwe n’abatware b’Abisirayeli ku munsi wo gutaha igicaniro, umunsi cyasutsweho amavuta: amasahani cumi n’abiri acuzwe mu ifeza, amabakure cumi n’abiri acuzwe mu ifeza, ibikombe cumi na bibiri bya zahabu. 85 Buri sahani icuzwe mu ifeza yapimaga shekeli ijana na mirongo itatu, buri bakure igapima shekeli mirongo irindwi; ifeza yose ibyo bikoresho byacuzwemo yapimaga shekeli ibihumbi bibiri na magana ane zigezwe kuri shekeli y’ahera. 86 Hatanzwe n’ibikombe cumi na bibiri bya zahabu byuzuye imibavu, buri gikombe gipima shekeli icumi zigezwe kuri shekeli y’ahera. Zahabu ibyo bikombe byose byacuzwemo yapimaga shekeli ijana na makumyabiri. 87 Amatungo yose yo gutamba ho igitambo gikongorwa n’umuriro yari ibimasa cumi na bibiri, amapfizi y’intama cumi n’abiri, n’amasekurume y’intama cumi n’abiri atarengeje umwaka n’amaturo y’ibinyampeke ajyana na byo, hakaba n’abana b’ihene cumi na babiri bo gutamba ho igitambo gitambirwa ibyaha. 88 Amatungo yose yo gutamba ho igitambo gisangirwa yari ibimasa makumyabiri na bine, amapfizi y’intama mirongo itandatu, amasekurume y’ihene mirongo itandatu n’amasekurume y’intama mirongo itandatu atarengeje umwaka. Ibyo ni byo bitambo byatanzwe mu gihe cyo gutaha igicaniro, igihe cyari kimaze gusukwaho amavuta.

89 Uko Mose yinjiraga mu ihema ry’ibonaniro kugira ngo avugane n’Imana, yumvaga ijwi rimuvugisha riturutse hejuru y’umupfundikizo wari utwikiriye isanduku y’igihamya, hagati y’abakerubi babiri; nuko Imana ikamuvugisha.

Kubara  8 : 1 - 26

8 Nuko Yehova abwira Mose ati 2 “vugana na Aroni umubwire uti ‘igihe cyose ucanye amatara yo ku gitereko cy’amatara, ujye uyatereka ku buryo amurika imbere y’aho icyo gitereko cy’amatara giteretse.’” 3 Aroni abigenza atyo. Acana amatara ari ku gitereko cy’amatara, amurika imbere y’aho giteretse nk’uko Yehova yari yabitegetse Mose. 4 Uku ni ko igitereko cy’amatara cyari gikozwe: uhereye ku ndiba yacyo kugeza ku burabyo bwacyo, cyari gicuzwe muri zahabu. Mose yacuze icyo gitereko cy’amatara akurikije icyitegererezo yari yahawe na Yehova mu iyerekwa.

5 Yehova yongera kubwira Mose ati 6 “toranya Abalewi mu bandi Bisirayeli maze ubeze. 7 Ibi ni byo uzabakorera kugira ngo ubeze: uzabaminjagireho amazi yo kubezaho ibyaha, biyogoshe umubiri wose, bamese imyambaro yabo kandi biyeze. 8 Hanyuma bazazane ikimasa kikiri gito n’ituro ry’ibinyampeke ry’ifu inoze ivanze n’amavuta rituranwa na cyo, uzane n’ikindi kimasa kikiri gito cyo gutamba ho igitambo gitambirwa ibyaha. 9 Uzazane Abalewi imbere y’ihema ry’ibonaniro maze ukoranye iteraniro ryose ry’Abisirayeli. 10 Uzazane Abalewi imbere ya Yehova, Abisirayeli babarambikeho ibiganza. 11 Aroni azazunguze Abalewi babe ituro rizunguzwa imbere ya Yehova ritanzwe n’Abisirayeli, kugira ngo bajye bakora umurimo wa Yehova.

12 “Abalewi bazarambike ibiganza byabo mu ruhanga rw’ibyo bimasa. Hanyuma uzatambire Yehova ibyo bimasa, kimwe kibe igitambo gitambirwa ibyaha, naho ikindi kibe igitambo gikongorwa n’umuriro, kugira ngo bibere Abalewi impongano. 13 Uzazane Abalewi ubahagarike imbere ya Aroni n’abahungu be, ubazunguze babe ituro rizunguzwa rituwe Yehova. 14 Uzatoranye Abalewi mu Bisirayeli, kuko bazaba abanjye. 15 Nyuma y’ibyo Abalewi bazinjire bakore imirimo mu ihema ry’ibonaniro. Uzabeze, ubazunguze babe ituro rizunguzwa, 16 kuko nabahawe batoranyijwe mu Bisirayeli. Mbatoranyije kugira ngo babe abanjye, bajye mu cyimbo cy’imfura zose z’Abisirayeli. 17 Uburiza bwose bwo mu Bisirayeli ni ubwanjye, ubwo mu bantu n’ubwo mu matungo. Niyereje uburiza bwabo igihe nicaga uburiza bwose bwo mu gihugu cya Egiputa. 18 Nzatoranya Abalewi bajye mu cyimbo cy’imfura zose zo mu Bisirayeli. 19 Nzatoranya Abalewi mu Bisirayeli mbahe Aroni n’abahungu be, kugira ngo bakorere Abisirayeli umurimo mu ihema ry’ibonaniro kandi babatangire impongano kugira ngo icyorezo kidatera mu Bisirayeli bazira ko begereye ahantu hera.”

20 Uko ni ko Mose na Aroni n’iteraniro ryose ry’Abisirayeli bagenjereje Abalewi. Ibyo Yehova yari yategetse Mose ko Abisirayeli bakorera Abalewi byose, ni byo babakoreye. 21 Nuko Abalewi bariyeza kandi bamesa imyambaro yabo, hanyuma Aroni arabazunguza baba ituro rizunguzwa rituwe Yehova. Aroni abatangira impongano kugira ngo abeze. 22 Ibyo birangiye Abalewi barinjira bakorera umurimo wabo mu ihema ry’ibonaniro imbere ya Aroni n’abahungu be. Ibyo Yehova yari yategetse Mose ko bakorera Abalewi ni byo babakoreye.

23 Yehova abwira Mose ati 24 “iri ni ryo tegeko rigenga Abalewi: ufite kuva ku myaka makumyabiri n’itanu kujyana hejuru, ajye ajya mu itsinda ry’abakorera imirimo mu ihema ry’ibonaniro. 25 Ariko urengeje imyaka mirongo itanu, ajye afata ikiruhuko cy’izabukuru ye kongera kujya mu itsinda ry’abakora iyo mirimo. 26 Ajye afasha abavandimwe be gusohoza inshingano zabo mu ihema ry’ibonaniro, ariko we ntazagire imirimo ashingwa. Uko ni ko uzagenzereza Abalewi ku birebana n’inshingano zabo.”

Kubara  9 : 1 - 23

9 Mu kwezi kwa mbere k’umwaka wa kabiri Abisirayeli bavuye mu gihugu cya Egiputa, Yehova abwirira Mose mu butayu bwa Sinayi ati 2 “igihe cyagenwe nikigera, Abisirayeli bazategure igitambo cya pasika. 3 Ku munsi wa cumi na kane w’uku kwezi nimugoroba, muzagitegure igihe cyagenwe kigeze. Muzagitegure mukurikije amategeko n’amabwiriza yose arebana na cyo.”

4 Mose abwira Abisirayeli ngo bategure igitambo cya pasika. 5 Nuko ku mugoroba wo ku munsi wa cumi n’ine w’ukwezi kwa mbere, bategurira igitambo cya pasika mu butayu bwa Sinayi. Abisirayeli bakora ibyo Yehova yari yategetse Mose byose.

6 Ariko hari abagabo bari bahumanyijwe no gukora ku ntumbi y’umuntu, ku buryo batashoboye gutegura igitambo cya pasika kuri uwo munsi. Nuko uwo munsi bajya kureba Mose na Aroni. 7 Babaza Mose bati “nubwo twahumanyijwe no gukora ku ntumbi, ni iki cyatubuza kuzanira Yehova ituro mu gihe cyagenwe hamwe n’abandi Bisirayeli?” 8 Arabasubiza ati “mube mugumye aha, mbanze numve icyo Yehova ari buvuge ku kibazo cyanyu.”

9 Yehova abwira Mose ati 10 “bwira Abisirayeli uti ‘nubwo umwe muri mwe cyangwa uwo mu babakomokaho yaba yahumanyijwe n’intumbi cyangwa yagiye mu rugendo rwa kure, na we aba agomba gutegurira Yehova igitambo cya pasika. 11 Bajye bagitegura ku mugoroba wo ku munsi wa cumi n’ine w’ukwezi kwa kabiri, bakirishe imigati idasembuwe n’imboga zisharira. 12 Ibisigaye kuri icyo gitambo ntibikarare ngo bigeze mu gitondo, kandi ntihakagire igufwa ryacyo bavuna. Bajye bagitegura bakurikije amabwiriza yose arebana na pasika. 13 Icyakora niba umuntu adahumanye kandi akaba ataragiye mu rugendo, ariko akirengagiza gutegura igitambo cya pasika, uwo muntu azicwe akurwe mu bwoko bwe, kuko atazaniye Yehova ituro mu gihe cyagenwe. Uwo muntu azaryozwe icyaha cye.

14 “‘Niba hari umwimukira utuye muri mwe, na we azategurire Yehova igitambo cya pasika. Ajye agitegura akurikije amategeko n’amabwiriza yose arebana na pasika. Mwese muzagengwe n’itegeko rimwe, yaba umwimukira cyangwa kavukire.’”

15 Nuko bamaze gushinga ihema, igicu gitwikira ihema ry’Igihamya. Ariko bigeze ku mugoroba, hejuru y’ihema hakomeza kuba igisa n’umuriro kugeza mu gitondo. 16 Uku ni ko byagendaga buri gihe: ku manywa igicu cyabaga kiri hejuru y’ihema, nijoro hakagaragara igisa n’umuriro. 17 Iyo icyo gicu cyavaga hejuru y’ihema, Abisirayeli bahitaga bahaguruka bakagenda, kandi aho icyo gicu cyahagararaga ni ho Abisirayeli babambaga amahema yabo. 18 Abisirayeli bahagurukaga ari uko Yehova abibategetse, kandi bagakambika ari uko Yehova abibategetse. Igihe cyose igicu cyabaga kiri hejuru y’ihema, Abisirayeli bagumaga aho bakambitse. 19 Iyo icyo gicu cyamaraga iminsi myinshi hejuru y’ihema, Abisirayeli bumviraga itegeko rya Yehova ntibave aho. 20 Hari igihe icyo gicu cyamaraga iminsi mike hejuru y’ihema. Iyo Yehova yategekaga ko Abisirayeli bakomeza gukambika, bakomezaga gukambika; iyo Yehova yategekaga ko bagenda, barahagurukaga bakagenda. 21 Hari n’igihe icyo gicu cyahagumaga kuva ku mugoroba kugeza mu gitondo; nuko mu gitondo cyahava, na bo bagahaguruka bakagenda. Iyo icyo gicu cyavaga hejuru y’ihema, haba ku manywa cyangwa nijoro, na bo barahagurukaga bakagenda. 22 Iyo icyo gicu cyamaraga hejuru y’ihema iminsi ibiri cyangwa ukwezi cyangwa igihe kirekire kurushaho, Abisirayeli na bo bakomezaga gukambika aho ntibagende. Ariko iyo cyahavaga, barahagurukaga bakagenda. 23 Iyo Yehova yategekaga ko Abisirayeli bakambika, barakambikaga, kandi Yehova yategeka ko bagenda, bagahaguruka bakagenda. Ibyo Yehova yabategekaga byose binyuze kuri Mose, bumviraga Yehova bakabikora.

Kubara  10 : 1 - 36

10 Yehova abwira Mose ati 2 “uzacure impanda ebyiri mu ifeza. Ujye uzikoresha igihe uhamagaza ikoraniro n’igihe umenyesha abantu ko inkambi igiye kwimuka. 3 Nibazivugiriza icyarimwe, iteraniro ryose rijye riteranira ku muryango w’ihema ry’ibonaniro. 4 Nibavuza impanda imwe gusa, abatware b’ibihumbi by’Abisirayeli bajye baza aho uri.

5 “Nimuvuza impanda mu ijwi rihindagurika, itsinda ry’abakambitse iburasirazuba rijye rihaguruka rigende. 6 Nimuvuza impanda ubwa kabiri mu ijwi rihindagurika, itsinda ry’abakambitse mu majyepfo rijye rihaguruka rigende. Buri tsinda rizajya rihaguruka ari uko havugijwe impanda mu ijwi rihindagurika.

7 “Igihe mushatse gukoranya iteraniro, mujye muvuza impanda, ariko ntimukazivuze mu ijwi rihindagurika. 8 Abatambyi bene Aroni bajye bavuza izo mpanda, kandi ibyo bizababere itegeko ry’ibihe bitarondoreka mwe n’abazabakomokaho bose.

9 “Igihe muzaba muri mu gihugu cyanyu maze mugahagurukira kurwanya abanzi banyu babakandamiza, muzajye muvuza impanda mu ijwi ry’intambara. Yehova Imana yanyu azajya abibuka abakize abanzi banyu.

10 “Mujye muvuza impanda mu bihe byanyu by’ibyishimo, mu bihe by’iminsi mikuru yanyu no mu ntangiriro z’amezi yanyu, muzivugirize ku bitambo byanyu bikongorwa n’umuriro no ku bitambo byanyu bisangirwa. Mujye muzivuza kugira ngo Imana yanyu ibibuke. Ndi Yehova Imana yanyu.”

11 Nuko ku munsi wa makumyabiri w’ukwezi kwa kabiri mu mwaka wa kabiri, cya gicu kiva ku ihema ry’Igihamya. 12 Abisirayeli barahaguruka bava mu butayu bwa Sinayi bakurikije gahunda bahawe. Cya gicu kiragenda gihagarara mu butayu bwa Parani. 13 Iyo ni yo ncuro ya mbere bahagurutse bakagenda bakurikije gahunda Yehova yari yarabahaye binyuze kuri Mose.

14 Habanje guhaguruka itsinda ry’imiryango itatu rihagarariwe n’umuryango wa Yuda, hakurikijwe imitwe barimo. Umutware wabo yari Nahashoni mwene Aminadabu. 15 Umutware w’umuryango wa Isakari yari Netaneli mwene Suwari. 16 Umutware w’umuryango wa Zabuloni yari Eliyabu mwene Heloni.

17 Nuko bashingura ihema, maze Abagerushoni n’Abamerari bari bashinzwe gutwara ihema barahaguruka baragenda.

18 Itsinda ry’imiryango itatu rihagarariwe n’umuryango wa Rubeni rirahaguruka, hakurikijwe imitwe barimo. Umutware wa bene Rubeni yari Elisuri mwene Shedewuri. 19 Umutware w’umuryango wa bene Simeyoni yari Shelumiyeli mwene Surishadayi. 20 Umutware w’umuryango wa bene Gadi yari Eliyasafu mwene Deweli.

21 Abakohati batwaraga ibintu byera barahaguruka baragenda, kuko bagombaga kuhagera ihema ryamaze gushingwa.

 22 Itsinda ry’imiryango itatu rihagarariwe n’umuryango wa Efurayimu rirahaguruka riragenda, hakurikijwe imitwe barimo. Umutware wabo yari Elishama mwene Amihudi. 23 Umutware w’umuryango wa bene Manase yari Gamaliyeli mwene Pedasuri. 24 Umutware wa bene Benyamini yari Abidani mwene Gideyoni.

25 Itsinda ry’imiryango itatu rihagarariwe n’umuryango wa Dani rihaguruka nyuma y’abandi bose riragenda, hakurikijwe imitwe barimo. Umutware wa bene Dani yari Ahiyezeri mwene Amishadayi. 26 Umutware w’umuryango wa bene Asheri yari Pagiyeli mwene Okirani. 27 Umutware wa bene Nafutali yari Ahira mwene Enani. 28 Uko ni ko Abisirayeli bahagurukaga bakurikije imitwe barimo, iyo igihe cyo kugenda cyabaga kigeze.

29 Hanyuma Mose abwira Hobabu mwene Reweli Umumidiyani, sebukwe wa Mose, ati “dore tugiye mu gihugu Yehova yadusezeranyije ati ‘nzakibaha.’ None ngwino tujyane tuzakugirira neza, kuko Yehova yavuze ko azagirira neza Isirayeli.” 30 Ariko aramusubiza ati “sinjyana namwe, ahubwo ndasubira mu gihugu cyanjye no muri bene wacu.” 31 Mose aramubwira ati “ndakwinginze ntudusige, kuko ari wowe uzi neza aho dushobora gukambika mu butayu, uzatubere amaso. 32 Nujyana natwe, ibyiza Yehova azatugirira natwe tuzabikugirira.”

33 Nuko bava ku musozi wa Yehova bakora urugendo rw’iminsi itatu. Muri urwo rugendo rw’iminsi itatu, isanduku y’isezerano rya Yehova yabagendaga imbere ibashakira aho baruhukira. 34 Iyo bashinguraga amahema yabo ku manywa, igicu cya Yehova cyagendaga hejuru yabo.

35 Iyo Isanduku yaterurwaga, Mose yaravugaga ati “Yehova haguruka, abanzi bawe batatane, abakwanga urunuka bose bakwire imishwaro!” 36 Iyo Isanduku yashyirwaga hasi, Mose yaravugaga ati “Yehova, garukira Abisirayeli uduhumbi n’uduhumbagiza.”

Kubara  11 : 1 - 35

11 Nuko abantu batangira kwitotombera Yehova nk’aho bamerewe nabi. Yehova abyumvise uburakari bwe buragurumana, maze umuriro wa Yehova ubagurumaniraho, ukongora bamwe muri bo bari ku nkengero z’inkambi. 2 Abantu batakambira Mose, maze na we yinginga Yehova, umuriro urazima. 3 Aho hantu bahita Tabera, kuko umuriro wa Yehova wabagurumaniyeho.

4 Abanyamahanga bari muri bo bagira umururumba, ndetse n’Abisirayeli batangira kurira bavuga bati “ni nde uzaduha inyama zo kurya? 5 Ukuntu twiriraga amafi muri Egiputa ku buntu, n’imyungu n’amadegede n’ibitunguru bya puwaro n’ibitunguru by’ibijumba na tungurusumu! 6 None dore ubugingo bwacu bwarakakaye, nta kindi amaso yacu areba kitari manu.”

7 Ubundi, manu yari imeze nk’akabuto k’agati kitwa gadi, kandi yasaga n’amariragege yitwa budola. 8 Abantu bakwiraga hirya no hino bakayitoragura, bakayisya ku rusyo cyangwa bakayisekura mu isekuru, hanyuma bakayiteka mu nkono cyangwa bakayikoramo utugati twiburungushuye. Yaryohaga nk’utugati turyohereye dutekanywe n’amavuta. 9 Iyo ikime cyamanukiraga ku nkambi nijoro, manu na yo yaramanukaga.

10 Nuko Mose yumva abantu baririra mu miryango yabo, buri muntu ahagaze ku muryango w’ihema rye. Uburakari bwa Yehova buragurumana cyane, kandi Mose abona ko ibyo bintu byabaye ari bibi. 11 Mose abwira Yehova ati “ni iki gituma ugirira nabi umugaragu wawe? Nakoze iki cyatumye utanyishimira, ukanyikoreza umutwaro w’aba bantu bose? 12 Ese ni jye nyina w’aba bantu bose? Ni jye wababyaye ku buryo wambwira uti ‘batware mu gituza cyawe, nk’uko umurezi aterura umwana wonka,’ ngo mbajyane mu gihugu warahiye ba sekuruza? 13 Nakura he inyama zo guha aba bantu bose ko bakomeza kundirira bavuga bati ‘duhe inyama turye’? 14 Jye jyenyine sinshoboye kwikorera umutwaro w’aba bantu bose kuko bandemereye cyane. 15 Niba ari uku ungenje, nyica birangire niba ntonnye mu maso yawe, ne kubona ibyago bingeraho.”

16 Yehova asubiza Mose ati “ntoranyiriza abakuru b’Abisirayeli mirongo irindwi, abo uzi neza ko ari abakuru n’abatware mu bwoko bwabo, ubazane ku ihema ry’ibonaniro muhahagarare. 17 Nzamanuka mpavuganire nawe, mfate ku mwuka ukuriho nywubashyireho maze bagufashe kwikorera umutwaro w’aba bantu, kugira ngo udakomeza kuwikorera wenyine. 18 Kandi ubwire abantu uti ‘nimwiyeze ejo muzarya inyama, kuko mwaririye mu matwi ya Yehova, muti “ni nde uzaduha inyama zo kurya ko twari tumerewe neza muri Egiputa?” Nuko rero Yehova azabaha inyama kandi muzazirya. 19 Ntimuzazirya umunsi umwe cyangwa ibiri cyangwa itanu cyangwa icumi cyangwa makumyabiri gusa, 20 ahubwo muzamara ukwezi kose muzirya, kugeza ubwo zizabaca mu mazuru mukazizinukwa, kuko mwanze Yehova uri muri mwe kandi mukamuririra imbere muti “kuki twavuye muri Egiputa?”’”

21 Mose ni ko kuvuga ati “abo turi kumwe ni abagabo bigenza ibihumbi magana atandatu, none nawe uravuze uti ‘nzabaha inyama bamare ukwezi kose bazirya’! 22 Ese ubabagiye amashyo n’imikumbi wabona ibibahagije? Cyangwa se wabarobera amafi yose yo mu nyanja yabahaza?”

23 Yehova asubiza Mose ati “mbese ukuboko kwa Yehova ni kugufi? Wowe uzirebera niba ibyo mvuze bizaba cyangwa niba bitazaba.”

24 Hanyuma Mose arasohoka ajya kubwira abantu ibyo Yehova yavuze. Atoranya abakuru b’ubwo bwoko mirongo irindwi, abategeka guhagarara bakikije ihema. 25 Nuko Yehova amanukira mu gicu avugana na we, afata ku mwuka wari umuriho awushyira kuri buri wese muri ba bakuru mirongo irindwi. Bakimara gushyirwaho umwuka batangira kwitwara nk’abahanuzi, ariko barekera aho.

26 Hari babiri muri abo bagabo bari basigaye mu nkambi. Umwe yitwaga Eludadi, undi yitwa Medadi. Nuko umwuka ubazaho, kuko bari mu banditswe ariko batagiye ku ihema. Na bo batangira kwitwara nk’abahanuzi mu nkambi. 27 Umuhungu w’umusore agenda yiruka abwira Mose ati “Eludadi na Medadi baritwara nk’abahanuzi aho bari mu nkambi!” 28 Nuko Yosuwa mwene Nuni, wari umugaragu wa Mose uhereye mu busore bwe, abwira Mose ati “databuja Mose, babuze!” 29 Icyakora Mose aramusubiza ati “ese ni jye urwanira ishyaka? Sigaho! Ahubwo iyaba abagize ubwoko bwa Yehova bose babaga abahanuzi, kuko Yehova yabashyiraho umwuka we!” 30 Hanyuma Mose na ba bakuru b’Abisirayeli basubira mu nkambi.

 31 Nuko umuyaga uhuha uturutse kuri Yehova uzana inturumbutsi zivuye mu nyanja uzigusha hejuru y’inkambi, zikwira ahantu hareshya n’urugendo rw’umunsi mu ruhande rumwe, n’ahantu hareshya n’urugendo rw’umunsi mu rundi ruhande, zikikiza inkambi yose, ku mikono* hafi ibiri uvuye ku butaka. 32 Abantu biriza umunsi wose bafata inturumbutsi, bakesha ijoro, biriza n’umunsi ukurikiraho. Uwafashe nke yafashe homeri* icumi, bazanika hose mu nkambi. 33 Bagishinga inyama amenyo, bataranazitapfuna, uburakari bwa Yehova burabagurumanira; Yehova abahukamo arabica arabatikiza.

34 Aho hantu bahita Kiburoti-Hatava kuko ari ho bahambye abantu bagize umururumba. 35 Nuko Abisirayeli bava i Kiburoti-Hatava bajya i Haseroti, aba ari ho baguma.

^ Kub 11:31 Kb 11:31


 Umukono ni urugero rw’uburebure. Reba Umugereka wa 11.

^ Kub 11:32 Kb 11:32


 Homeri ni urugero rw’itwara. Reba Umugereka wa 11.



Kubara  12 : 1 - 16

12 Nuko Miriyamu na Aroni batangira kuvuga nabi Mose bamuhora umugore w’i Kushi yari yarashatse. 2 Baravuga bati “mbese Yehova avuga binyuze kuri Mose gusa? Mbese ntavuga binyuze no kuri twe?” Kandi ibyo byose Yehova yarabyumvaga. 3 Mose uwo yari umuntu wicishaga bugufi cyane kurusha abantu bose bari ku isi.

4 Yehova ahita abwira Mose na Aroni na Miriyamu ati “mwese uko muri batatu nimugende mujye ku ihema ry’ibonaniro.” Nuko bose uko ari batatu bajyayo. 5 Hanyuma Yehova amanukira mu nkingi y’igicu ahagarara ku muryango w’ihema, ahamagara Aroni na Miriyamu. Nuko bigira imbere. 6 Arababwira ati “nimuntege amatwi: muri mwe haramutse hari umuhanuzi wa Yehova, namwimenyesha binyuze mu iyerekwa, kandi navugana na we binyuze mu nzozi. 7 Ariko uko si ko biri ku mugaragu wanjye Mose! Namushinze inzu yanjye yose. 8 Jye na we twivuganira imbonankubone neruye, atari mu migani, kandi Yehova aramwiyereka. None se ni iki cyatumye mutinyuka kuvuga nabi umugaragu wanjye Mose?”

9 Uburakari bwa Yehova burabagurumanira maze arigendera. 10 Nuko igicu kiva hejuru y’ihema, Miriyamu ahita asesa ibibembe byererana nk’urubura. Aroni arahindukira, amukubise amaso asanga yasheshe ibibembe! 11 Ako kanya Aroni abwira Mose ati “mbabarira databuja! Ntutubareho icyaha twakoze duhubutse! 12 Ndakwinginze, ntureke ngo akomeze kuba nk’igihwereye kivutse cyaraboze uruhande rumwe!” 13 Mose atakambira Yehova ati “ndakwinginze Mana, mukize! Ndakwinginze rwose!”

14 Yehova abwira Mose ati “iyo se wamubyaye aba yamuciriye mu maso ntiyari gukorwa n’isoni iminsi irindwi? Mumuhe akato ajye inyuma y’inkambi ahamare iminsi irindwi, nyuma yaho azagaruke mu nkambi.” 15 Nuko Miriyamu ahabwa akato amara iminsi irindwi inyuma y’inkambi, kandi Abisirayeli baguma aho kugeza igihe Miriyamu yagarukiye. 16 Ibyo birangiye Abisirayeli bahaguruka i Haseroti bajya gukambika mu butayu bwa Parani.

Kubara  13 : 1 - 33

13 Yehova abwira Mose ati 2 “ohereza abantu bajye gutata igihugu cy’i Kanani, icyo ngiye guha Abisirayeli. Mwohereze umugabo umwe muri buri muryango wa ba sekuruza, buri wese abe ari umutware mu muryango wabo.”

3 Mose abohereza baturutse aho mu butayu bwa Parani nk’uko Yehova yari yamutegetse. Abo bagabo bose bari abatware b’Abisirayeli. 4 Aya ni yo mazina yabo: uwo mu muryango wa Rubeni ni Shamuwa mwene Zakuri; 5 uwo mu muryango wa Simeyoni ni Shafati mwene Hori; 6 uwo mu muryango wa Yuda ni Kalebu mwene Yefune; 7 uwo mu muryango wa Isakari ni Igalu mwene Yozefu; 8 uwo mu muryango wa Efurayimu ni Hoseya mwene Nuni; 9 uwo mu muryango wa Benyamini ni Paluti mwene Rafu; 10 uwo mu muryango wa Zabuloni ni Gadiyeli mwene Sodi. 11 Mu muryango wa Yozefu, uwo mu muryango wa Manase ni Gadi mwene Susi; 12 uwo mu muryango wa Dani ni Amiyeli mwene Gemali; 13 uwo mu muryango wa Asheri ni Seturi mwene Mikayeli; 14 uwo mu muryango wa Nafutali ni Nakibi mwene Vofusi; 15 uwo mu muryango wa Gadi ni Geweli mwene Maki. 16 Ayo ni yo mazina y’abagabo Mose yohereje gutata igihugu. Hoseya mwene Nuni Mose yamwise Yosuwa.*

17 Igihe Mose yabatumaga gutata igihugu cy’i Kanani, yarababwiye ati “nimuhaguruke hano muzamuke munyure i Negebu, mugere no mu karere k’imisozi miremire. 18 Murebe uko icyo gihugu kimeze hamwe n’abantu bagituyemo. Murebe niba bafite imbaraga cyangwa niba bafite intege nke, niba ari bake cyangwa ari benshi; 19 murebe n’uko igihugu batuyemo kimeze: niba ari cyiza cyangwa ari kibi, murebe n’imigi batuyemo uko imeze, niba batuye mu mahema cyangwa mu migi igoswe n’inkuta. 20 Murebe n’uko ubutaka bwaho bumeze: niba bwera cyangwa burumba, niba icyo gihugu kirimo ibiti cyangwa nta byo. Kandi muzabe intwari muzane ku mbuto zo muri icyo gihugu.” Icyo gihe inzabibu za mbere zabaga zeze.

21 Nuko barazamuka batata icyo gihugu bahereye mu butayu bwa Zini bagera i Rehobu ku rugabano rw’i Hamati. 22 Bazamutse i Negebu bagera i Heburoni. Icyo gihe Ahimani na Sheshayi na Talumayi bene Anaki ni ho bari batuye. Heburoni yari yarubatswe imyaka irindwi mbere y’uko Sowani yo muri Egiputa yubakwa. 23 Bageze mu kibaya cya Eshikoli bahaca ishami ririho iseri ry’imizabibu, babiri muri bo bagenda barihetse ku giti, bajyana n’amakomamanga n’imitini. 24 Aho hantu bahita ikibaya cya Eshikoli bitewe n’iseri ry’imizabibu Abisirayeli bahaciye.

25 Bamaze iminsi mirongo ine batata icyo gihugu, baragaruka. 26 Nuko basanga Mose na Aroni n’iteraniro ry’Abisirayeli ryose i Kadeshi mu butayu bwa Parani. Ba babwira iby’urugendo rwabo, babereka n’imbuto zo muri icyo gihugu. 27 Baramubwira bati “twageze mu gihugu watwoherejemo, kandi koko twasanze ari igihugu gitemba amata n’ubuki; dore n’imbuto zaho twazanye. 28 Icyakora twasanze abantu batuye muri icyo gihugu ari abanyambaraga kandi bafite imigi ikomeye cyane igoswe n’inkuta. Twabonyeyo n’abantu bakomoka kuri Anaki. 29 Abamaleki batuye mu karere ka Negebu, Abaheti n’Abayebusi n’Abamori batuye mu karere k’imisozi miremire, naho Abanyakanani batuye ku nyanja no ku nkengero za Yorodani.”

30 Nuko Kalebu agerageza gucecekesha abantu kugira ngo batege amatwi Mose, afata ijambo aravuga ati “nimuze tuzamuke kandi turigarurira icyo gihugu nta kabuza, kuko dufite imbaraga zo kukinesha.” 31 Ariko abantu bari barajyanye na we baravuga bati “ntidushobora gutera bariya bantu kuko baturusha amaboko.” 32 Bakomeza kubarira Abisirayeli inkuru mbi ku bihereranye n’igihugu bari baragiye gutata, bagira bati “igihugu twazengurutse tugitata, ni igihugu kirya abaturage bacyo, kandi abaturage bose twagisanzemo ni abantu barebare cyane kandi banini. 33 Twabonyeyo n’Abanefili, bene Anaki, bakomoka ku Banefili, ku buryo twabonaga tumeze nk’ibihore imbere yabo, kandi na bo ni ko batubonaga.”

^ Kub 13:16 Kb 13:16


 Cyangwa “Yehoshuwa,” risobanurwa ngo “Yehova ni agakiza.”



Kubara  14 : 1 - 45

14 Nuko iteraniro ryose ritera hejuru, abantu bakomeza gusakuza kandi barira, bakesha iryo joro ryose. 2 Abisirayeli bose bitotombera Mose na Aroni, kandi iteraniro ryose rirababwira riti “iyo tuba twaraguye mu gihugu cya Egiputa cyangwa tugapfira muri ubu butayu! 3 Yehova aratujyanira iki muri icyo gihugu kugira ngo twicwe n’inkota? Abagore bacu n’abana bacu bazaba iminyago. Mbese ibyiza si uko twakwisubirira muri Egiputa?” 4 Ndetse bageze n’ubwo babwirana bati “nimuze twishyirireho umutware maze twisubirire muri Egiputa!”

5 Nuko Mose na Aroni bikubita imbere y’iteraniro ryose ry’Abisirayeli. 6 Yosuwa mwene Nuni na Kalebu mwene Yefune, bari muri ba bandi bagiye gutata igihugu, bashishimura imyambaro yabo 7 maze babwira iteraniro ryose ry’Abisirayeli bati “igihugu twazengurutse tugitata, ni igihugu cyiza cyane. 8 Niba Yehova atwishimiye, azatujyana muri icyo gihugu gitemba amata n’ubuki kandi akiduhe. 9 Ariko muramenye ntimwigomeke kuri Yehova. Ntimutinye abantu bo muri icyo gihugu, kuko tuzabarya nk’umugati. Ntibafite ikibakingira, kandi Yehova ari kumwe natwe. Ntimubatinye.”

10 Nyamara iteraniro ryose rijya inama yo kubatera amabuye. Nuko ikuzo rya Yehova rigaragarira Abisirayeli bose hejuru y’ihema ry’ibonaniro.

11 Yehova abwira Mose ati “aba bantu bazansuzugura kugeza ryari? Bazareka kunyizera bageze ryari n’ibimenyetso byose nakoreye muri bo? 12 Reka mbateze icyorezo mbatsembeho maze nguhindure ishyanga rikomeye kandi rifite imbaraga kubarusha.”

13 Ariko Mose abwira Yehova ati “abo muri Egiputa, aho wakuye ubwoko bwawe ukoresheje imbaraga zawe, ntibazabura kubyumva 14 kandi ntibazabura kubibwira abaturage b’icyo gihugu, bumvise ko wowe Yehova uri hagati muri ubu bwoko bwawe, kandi ko wabubonekeye imbonankubone. Bumvise ko uri Yehova kandi ko igicu cyawe gihagarara hejuru yabo, ko ku manywa ubagenda imbere mu nkingi y’igicu, nijoro ukabagenda imbere mu nkingi y’umuriro. 15 Nuramuka wiciye rimwe abagize ubu bwoko bose, amahanga yumvise gukomera kwawe ntazabura kuvuga ati 16 ‘Yehova yananiwe kugeza ubu bwoko mu gihugu yari yarabarahiye ko azabajyanamo, ni cyo cyatumye abatsinda mu butayu.’ 17 None ndakwinginze Yehova, garagaza imbaraga zawe nyinshi nk’uko wavuze uti 18 ‘ndi Yehova, Imana itinda kurakara, ifite ineza nyinshi yuje urukundo, ibabarira abantu amakosa n’ibicumuro, ariko ntibure guhana uwakoze icyaha, igahanira abana amakosa ya ba se ikageza ku buzukuru n’abuzukuruza.’ 19 Ndakwinginze, babarira ubu bwoko igicumuro cyabwo, ukurikije ineza yawe nyinshi, nk’uko wagiye ububabarira kuva muri Egiputa kugeza n’ubu.”

20 Nuko Yehova aravuga ati “ndabababariye nk’uko ubisabye. 21 Ariko kandi, ndahiye kubaho kwanjye ko isi yose izuzura ikuzo rya Yehova. 22 Abantu bose babonye ikuzo ryanjye n’ibimenyetso nakoreye muri Egiputa no mu butayu, ariko bagakomeza kungerageza incuro cumi zose kandi ntibumvire ijwi ryanjye, 23 ntibazabona igihugu narahiye ba sekuruza ko nzabaha. Abansuzuguye bose ntibazakibona. 24 Naho umugaragu wanjye Kalebu we, kuko yari afite imitekerereze inyuranye n’iyabo kandi agakomeza kunkurikira muri byose, nzamujyana mu gihugu yagezemo, kandi urubyaro rwe ruzakiragwa. 25 Kubera ko Abamaleki n’Abanyakanani batuye mu bibaya, ejo mu gitondo muzasubire inyuma mwerekeze mu butayu munyuze inzira ijya ku Nyanja Itukura.”

26 Yehova abwira Mose na Aroni ati 27 “iri teraniro ry’abantu babi rizakomeza kunyitotombera kugeza ryari? Numvise kwitotomba kw’Abisirayeli banyitotombera. 28 Babwire uti ‘Yehova aravuze ati “ndahiye kubaho kwanjye ko ntazabura kubakorera ibyo mwavugiye mu matwi yanjye! 29 Muri ubu butayu ni ho intumbi zanyu zizagwa, ababaruwe muri mwe bose bafite kuva ku myaka makumyabiri kujyana hejuru, mwe abanyitotombeye mwese. 30 Ntimuzinjira mu gihugu narahiye nzamuye ukuboko kwanjye ko nzakibanamo namwe, keretse Kalebu mwene Yefune na Yosuwa mwene Nuni.

31 “‘“Kandi abana banyu mwavuze ko bazaba iminyago, na bo nzakibajyanamo, bamenye igihugu mwanze kujyamo. 32 Ariko mwebweho, intumbi zanyu zizagwa muri ubu butayu. 33 Abana banyu bazamara imyaka mirongo ine ari abashumba mu butayu kandi bazaryozwa ubusambanyi bwanyu, kugeza igihe uwa nyuma muri mwe azagwa mu butayu. 34 Umubare w’iminsi mwamaze mutata icyo gihugu uko ari mirongo ine, buri munsi uzahwana n’umwaka. Muzamara imyaka mirongo ine muryozwa igicumuro cyanyu, kugira ngo mumenye icyo kubazinukwa bisobanura.

35 “‘“Jyewe Yehova ndabivuze; uku ni ko nzagenza iri teraniro ryose ry’abantu babi bateraniye kundwanya: muri ubu butayu ni ho bazagwa kandi ni ho bazashirira. 36 Abagabo Mose yohereje gutata igihugu, maze bagaruka bagatera iteraniro ryose kumwitotombera kubera ko bazanye inkuru mbi zihereranye n’icyo gihugu, 37 abo bantu bazanye inkuru mbi zihereranye n’icyo gihugu bazagwa imbere ya Yehova bishwe n’icyorezo. 38 Ariko mu bagiye gutata igihugu, Yosuwa mwene Nuni na Kalebu mwene Yefune ni bo bonyine bazarokoka.”’”

39 Mose abwiye Abisirayeli bose ayo magambo, abantu bacura imiborogo. 40 Nuko bazinduka kare mu gitondo bashaka kuzamuka ngo bajye mu mpinga y’umusozi, baravuga bati “nimuze tuzamuke tujye ha hantu Yehova yavuze, kuko twacumuye.” 41 Ariko Mose arababwira ati “kuki mushaka kurenga ku itegeko rya Yehova? Ibyo nta cyo biri bubagezeho. 42 Ntimuzamuke kuko Yehova atari muri mwe, mudatsindirwa imbere y’abanzi banyu. 43 Abamaleki n’Abanyakanani bari hariya imbere yanyu. Kubera ko mwateye Yehova umugongo ntimukomeze kumukurikira, Yehova na we ntakomeza kubana namwe, muri bwicishwe inkota.”

44 Nyamara bahangara kuzamuka bajya mu mpinga y’umusozi, ariko isanduku y’isezerano rya Yehova iguma mu nkambi kandi na Mose ntiyahava. 45 Nuko Abamaleki n’Abanyakanani bari batuye kuri uwo musozi baramanuka, babagabaho igitero barabatatanya babageza i Horuma.

Kubara  15 : 1 - 41

15 Yehova yongera kubwira Mose ati 2 “bwira Abisirayeli uti ‘nimugera mu gihugu nzabaha, igihugu muzaturamo, 3 mugashaka gutambira Yehova igitambo mukuye mu bushyo cyangwa mu mukumbi, cyaba igitambo gikongorwa n’umuriro, igitambo gikongorwa n’umuriro cyangwa igitambo cyo guhigura umuhigo wihariye, cyangwa ituro ritanzwe ku bushake cyangwa igitambo gitangwa mu gihe cy’iminsi mikuru yanyu, kugira ngo kibere Yehova impumuro nziza icururutsa, 4 uzatanga icyo gitambo azazanire Yehova n’ituro ry’ibinyampeke ry’ifu inoze ingana na kimwe cya cumi cya efa ivanze n’amavuta angana na kimwe cya kane cya hini.* 5 Igitambo gikongorwa n’umuriro cyangwa igitambo cy’isekurume y’intama ikiri nto, ujye ugiturana na divayi y’ituro ry’ibyokunywa ingana na kimwe cya kane cya hini. 6 Niba ari imfizi y’intama, uzayiturane n’ituro ry’ibinyampeke ringana na bibiri bya cumi bya efa y’ifu inoze ivanze n’amavuta angana na kimwe cya gatatu cya hini. 7 Uzatange divayi ingana na kimwe cya gatatu cya hini, ibe ituro ry’ibyokunywa ry’impumuro nziza icururutsa Yehova.

8 “‘Ariko niba ugiye gutambira Yehova ikimasa ho igitambo gikongorwa n’umuriro cyangwa igitambo cyo guhigura umuhigo wihariye cyangwa ibitambo bisangirwa, 9 icyo kimasa uzagitambane n’ituro ry’ibinyampeke ringana na bitatu bya cumi by’ifu inoze ivanze n’amavuta angana na kimwe cya kabiri cya hini. 10 Uzatange n’ituro ry’ibyokunywa rya divayi ingana na kimwe cya kabiri cya hini; ibyo bizabe igitambo gikongorwa n’umuriro cy’impumuro nziza icururutsa Yehova. 11 Uko abe ari ko bizajya bigenda ku kimasa cyose, kuri buri mfizi y’intama, kuri buri sekurume y’intama ikiri nto no kuri buri hene. 12 Uko amatungo uzatamba yaba angana kose, uko ni ko uzagenzereza buri tungo. 13 Uko azabe ari ko kavukire wese atanga ayo maturo mu gihe atamba igitambo gikongorwa n’umuriro cy’impumuro nziza icururutsa Yehova.

14 “‘Niba muri mwe hari umwimukira ubatuyemo cyangwa uhamaze ibisekuru byinshi, ushaka gutanga igitambo gikongorwa n’umuriro cy’impumuro nziza icururutsa Yehova, ajye abigenza nk’uko mubigenza. 15 Mwe abagize itorero hamwe n’abimukira babatuyemo muzagengwa n’itegeko rimwe. Iryo rizababere itegeko ry’ibihe bitarondoreka mwe n’abazabakomokaho. Imbere ya Yehova, wowe n’umwimukira murareshya. 16 Wowe n’umwimukira ubatuyemo, mwese muzagengwa n’amategeko amwe n’amabwiriza amwe.’”

17 Yehova abwira Mose ati 18 “bwira Abisirayeli uti ‘nimugera mu gihugu mbajyanyemo, 19 mukarya ku byokurya byaho, muzagenere Yehova ituro. 20 Muzatange ituro ry’utugati dufite ishusho y’urugori dukozwe mu ifu y’ibiheri y’imbuto z’umuganura. Muzatanga iryo turo nk’uko mutanga ituro ry’ibyo mukuye ku mbuga muhuriraho. 21 Ku ifu y’ibiheri y’imbuto z’umuganura, mujye mufataho iyo guha Yehova ho ituro mu bihe byanyu byose.

22 “‘Ariko nimukora ikosa mutabigambiriye, mukarenga kuri aya mategeko yose Yehova yahaye Mose, 23 ibyo Yehova yabategetse byose binyuze kuri Mose, kuva ku munsi Yehova yabitegekeyeho, kugeza mu bihe by’abazabakomokaho bose, 24 niba ikosa ryarakozwe kandi iteraniro ntiribimenye, bizagende bitya: iteraniro ryose rizazane ikimasa kikiri gito cyo gutamba ho igitambo gikongorwa n’umuriro cy’impumuro nziza icururutsa Yehova, hamwe n’ituro ry’ibinyampeke n’ituro ry’ibyokunywa bitambanwa na cyo hakurikijwe amabwiriza yatanzwe, rizane n’umwana w’ihene wo gutamba ho igitambo gitambirwa ibyaha. 25 Umutambyi azatangire impongano iteraniro ryose ry’Abisirayeli maze ribabarirwe, kuko bazaba babikoze batabizi, kandi bakaba bazaniye Yehova igitambo gikongorwa n’umuriro, ndetse bagaha Yehova igitambo gitambirwa ibyaha ku bw’ikosa bakoze. 26 Iteraniro ryose ry’Abisirayeli n’abimukira babatuyemo rizababarirwa, kubera ko bakoze ikosa batabigambiriye.

27 “‘Nihagira umuntu ukora icyaha atabigambiriye, azazane inyagazi y’ihene itarengeje umwaka yo gutamba ho igitambo gitambirwa ibyaha. 28 Umutambyi azatangire impongano uwo muntu wakoze icyaha atabigambiriye agacumura kuri Yehova, kugira ngo ahongerere icyo cyaha, kandi azakibabarirwa. 29 Ku birebana no gukora icyaha umuntu atabigambiriye, Umwisirayeli kavukire n’umwimukira utuye muri bo, bazagengwe n’itegeko rimwe.

30 “‘Ariko umuntu ukora icyaha abigambiriye, yaba kavukire cyangwa umwimukira, aba atutse Yehova. Uwo muntu azicwe akurwe mu bwoko bwe. 31 Kubera ko uwo muntu azaba yasuzuguye ijambo rya Yehova akica itegeko rye, azicwe. Azaryozwa icyaha cye.’”

32 Igihe Abisirayeli bari bakiri mu butayu, hari igihe basanze umuntu atoragura inkwi ku munsi w’isabato. 33 Abasanze atoragura inkwi bamuzanira Mose na Aroni n’iteraniro ryose. 34 Nuko baramufata baramukingirana, kubera ko batari bafite amabwiriza asobanutse neza y’uko bamugenza.

35 Hanyuma Yehova aza kubwira Mose ati “uwo muntu agomba kwicwa. Iteraniro ryose rimuterere amabuye inyuma y’inkambi.” 36 Nuko iteraniro ryose rimujyana inyuma y’inkambi rimutera amabuye arapfa, nk’uko Yehova yari yabitegetse Mose.

 37 Yehova abwira Mose ati 38 “bwira Abisirayeli ko bo n’abazabakomokaho bazajya batera incunda ku musozo w’imyambaro yabo, kandi aho incunda zitereye bazatereho agashumi k’ubururu. 39 ‘Izo ncunda ziri ku musozo n’ako gashumi bizajya bibibutsa amategeko ya Yehova yose, muyakurikize. Ntimugakurikire imitima yanyu n’amaso yanyu, kuko mubikurikira bigatuma musambana. 40 Nabahaye iryo tegeko kugira ngo mujye mwibuka amategeko yanjye yose kandi muyakurikize, bityo mubere Imana yanyu abantu bera. 41 Ndi Yehova Imana yanyu yabakuye mu gihugu cya Egiputa kugira ngo mumenye ko ndi Imana yanyu. Ndi Yehova Imana yanyu.’”

^ Kub 15:4 Kb 15:4


 Hini ni urugero rw’ibisukika. Reba Umugereka wa 11.



Kubara  16 : 1 - 50

16 Nuko Kora mwene Isuhari, mwene Kohati, mwene Lewi, yifatanya na Datani na Abiramu bene Eliyabu, na Oni mwene Peleti, bo mu muryango wa Rubeni. 2 Bahagurukira kurwanya Mose, bo n’abagabo b’Abisirayeli magana abiri na mirongo itanu, bari abatware b’iteraniro, bahamagarwaga mu iteraniro, abagabo bari ibyamamare. 3 Nuko bateranira kurwanya Mose na Aroni, barababwira bati “turabarambiwe, kuko abagize iteraniro bose ari abera kandi Yehova akaba ari hagati muri bo. Ni iki gituma mwishyira hejuru y’itorero rya Yehova?”

4 Mose abyumvise yikubita hasi yubamye. 5 Nuko abwira Kora n’abari kumwe na we bose ati “ejo mu gitondo Yehova azagaragaza uwe uwo ari we, uwera uwo ari we n’uwemerewe kwigira hafi ye, kandi uwo azatoranya ni we uzajya yigira hafi ye. 6 Nimubigenze mutya: wowe Kora n’abo muri kumwe bose, mufate ibyotero byanyu, 7 ejo muzabishyireho umuriro mushyireho n’umubavu imbere ya Yehova; uwo Yehova azatoranya ni we uzaba ari uwera. Bene Lewi mwe, ndabarambiwe!”

 8 Mose abwira Kora ati “bene Lewi mwe, nimutege amatwi. 9 Na n’ubu ntimuranyurwa! Imana ya Isirayeli ntiyabatandukanyije n’iteraniro ry’Abisirayeli, kugira ngo ibiyegereze mukore umurimo wo mu ihema rya Yehova kandi muhagarare imbere y’abagize iteraniro mubakorere? 10 Ese ntiyabatoranyije mwebwe n’abavandimwe banyu bose b’Abalewi kugira ngo ibiyegereze? None murashaka no kwigarurira ubutambyi? 11 Kubera iyo mpamvu, wowe n’abo muri kumwe bose mwahagurukiye kurwanya Yehova. Aroni ni iki ku buryo mwamwitotombera?”

12 Nyuma yaho Mose atumiza Datani na Abiramu bene Eliyabu, ariko baravuga bati “ntituri bukwitabe! 13 Ibyo wadukoreye birahagije! Wadukuye mu gihugu gitemba amata n’ubuki kugira ngo utwicire mu butayu, none urashaka no kwigira umutware wacu? 14 Igihugu gitemba amata n’ubuki wavuze ko uzatujyanamo ukakiduhamo umurage w’imirima n’inzabibu, kiri he? Ese aba bantu urashaka kubanogoramo amaso? Ntabwo tukwitaba!”

15 Mose abyumvise ararakara cyane, abwira Yehova ati “ntiwite ku ituro ryabo ry’ibinyampeke. Nta ndogobe yabo natwaye kandi nta n’umwe nagiriye nabi.”

16 Mose abwira Kora ati “wowe n’abo muri kumwe ejo muzaze imbere ya Yehova, wowe na bo na Aroni. 17 Buri wese azazane icyotero cye. Muzabishyireho umubavu, maze buri wese azane icyotero cye imbere ya Yehova, mubizane byose uko ari ibyotero magana abiri na mirongo itanu. Namwe, wowe na Aroni, buri wese azazane icyotero cye.” 18 Bafata ibyotero byabo babishyiraho umuriro, bashyiraho n’umubavu, bahagarara hamwe na Mose na Aroni ku muryango w’ihema ry’ibonaniro. 19 Kora amaze gukoranyiriza iteraniro ryose ku muryango w’ihema ry’ibonaniro kugira ngo babarwanye, ikuzo rya Yehova rigaragarira iteraniro ryose.

 20 Nuko Yehova abwira Mose na Aroni ati 21 “nimwitandukanye n’iri teraniro, kugira ngo mpite ndirimbura.” 22 Babyumvise bikubita hasi bubamye, baravuga bati “Mana, Mana wowe uha ubuzima ibibaho byose, umuntu umwe arakora icyaha, urakarire iteraniro ryose?”

23 Yehova asubiza Mose ati 24 “bwira iteraniro uti ‘nimwitarure amahema ya Kora, Datani na Abiramu!’”

25 Hanyuma Mose arahaguruka asanga Datani na Abiramu, kandi abakuru b’Abisirayeli bajyana na we. 26 Abwira abagize iteraniro ati “nimwitarure amahema y’aba bantu babi kandi ntimukore ku kintu cyabo cyose, kugira ngo mutarimburwa muzira icyaha cyabo.” 27 Bahita bitarura ihema rya Kora, irya Datani n’irya Abiramu. Datani na Abiramu barasohoka, bahagarara ku muryango w’amahema yabo, bahagararana n’abagore babo, abahungu babo n’abana babo bato.

28 Mose aravuga ati “iki ni cyo kiri bubamenyeshe ko Yehova ari we wantumye gukora ibi byose, ko atari jye wabyihaye: 29 aba bantu nibapfa nk’uko abandi bantu basanzwe bapfa, bakagerwaho n’igihano gisanzwe kigera ku bantu bose, araba atari Yehova wantumye. 30 Ariko Yehova nakora ikintu kidasanzwe, ubutaka bukasama bukabamira hamwe n’ibyabo byose, bakamanuka bakajya mu mva* ari bazima, ni bwo muri bumenye mudashidikanya ko aba bantu basuzuguye Yehova.”

31 Akimara kuvuga ayo magambo yose, ubutaka bari bahagazeho buriyasa, 32 burasama burabamira bo n’imiryango yabo hamwe n’abantu ba Kora bose n’ibyabo byose. 33 Bamanuka mu mva ari bazima, bo n’ababo bose, ubutaka burabatwikira, bararimbuka bakurwa mu iteraniro. 34 Abisirayeli bose bari aho bumvise batatse barahunga, kuko bavugaga bati “turatinya ko ubutaka bwakwasama natwe bukatumira!” 35 Umuriro uturuka kuri Yehova maze utwika ba bagabo magana abiri na mirongo itanu bosaga umubavu.

36 Yehova abwira Mose ati 37 “bwira Eleyazari, mwene Aroni umutambyi, akure ibyotero mu muriro, kandi uti ‘umene amakara abiriho, kuko ari ibyera; 38 ibyotero by’abo bantu bacumuriye ubugingo bwabo ni ibyera. Bazabicuremo udupande turambuye dufite umubyimba muto, twomekwe ku gicaniro, kuko babizanye imbere ya Yehova bigahinduka ibyera; bizabere Abisirayeli ikimenyetso.’” 39 Eleyazari umutambyi afata ibyotero bicuzwe mu muringa byari byazanywe na ba bandi bishwe n’umuriro, abicuramo ibyo komeka ku gicaniro, 40 kugira ngo bibere Abisirayeli urwibutso, hatazagira undi muntu utari uwo mu rubyaro rwa Aroni wigira hafi ngo yosereze umubavu imbere ya Yehova, kandi ngo hatazagira umera nka Kora n’abo bari kumwe; abikora nk’uko Yehova yabimubwiye binyuze kuri Mose.

 41 Bukeye bwaho iteraniro ryose ry’Abisirayeli ryitotombera Mose na Aroni rivuga riti “mwishe abantu ba Yehova.” 42 Iteraniro ryose rimaze guteranira hamwe ngo rirwanye Mose na Aroni, barahindukira bareba ku ihema ry’ibonaniro babona ritwikiriwe n’igicu, babona ikuzo rya Yehova.

43 Mose na Aroni baza imbere y’ihema ry’ibonaniro. 44 Yehova abwira Mose ati 45 “muve hagati y’iri teraniro mpite ndirimbura.” Babyumvise bikubita hasi bubamye. 46 Hanyuma Mose abwira Aroni ati “fata icyotero ushyireho umuriro ukuye ku gicaniro, ushyireho n’umubavu, wihute ujye mu iteraniro ubatangire impongano, kuko Yehova yarakaye akabateza icyorezo.” 47 Aroni ahita afata icyotero nk’uko Mose abimubwiye, arirukanka ajya mu iteraniro, ahageze asanga icyorezo cyatangiye guhitana abantu. Nuko ashyira umubavu ku cyotero atangira abantu impongano. 48 Akomeza guhagarara hagati y’abapfuye n’abari bakiri bazima. Bigeze aho, icyorezo kirahagarara. 49 Abishwe n’icyo cyorezo bari ibihumbi cumi na bine na magana arindwi, utabariyemo abapfuye bitewe na Kora. 50 Nuko icyorezo kimaze guhagarara, Aroni agaruka aho Mose yari ari ku muryango w’ihema ry’ibonaniro.

^ Kub 16:30 Kb 16:30


 Mu giheburayo ni “Shewoli.” Reba Umugereka wa 7.



Kubara  17 : 1 - 13

17 Yehova abwira Mose ati 2 “saba buri muryango w’Abisirayeli uzane inkoni, zizanwe n’abatware b’imiryango bose bakurikije amazu ya ba sekuruza, bazane inkoni cumi n’ebyiri. Uzandike izina rya buri wese ku nkoni ye. 3 Izina rya Aroni uzaryandike ku nkoni y’umuryango wa Lewi, kuko buri mutware w’inzu ya ba sekuruza azazana inkoni imwe. 4 Uzazishyire mu ihema ry’ibonaniro imbere y’isanduku y’Igihamya, aho njya mbiyerekera. 5 Dore uko bizagenda: umuntu nzatoranya, inkoni ye izapfundika uburabyo kandi nzacubya amagambo y’Abisirayeli banyitotombera, ayo bavuga babitotombera.”

6 Mose abibwira Abisirayeli maze abatware babo bose bamuzanira inkoni, buri mutware azana inkoni imwe; bazana inkoni cumi n’ebyiri bakurikije amazu ya ba sekuruza. Inkoni ya Aroni yari imwe muri zo. 7 Mose ashyira izo nkoni imbere ya Yehova mu ihema ry’Igihamya.

8 Bukeye bwaho Mose yinjira mu ihema ry’Igihamya asanga inkoni ya Aroni wari uhagarariye umuryango wa Lewi yarabije. Yari yapfunditse uburabyo, burasambura maze yeraho imbuto zihishije z’igiti cy’umuluzi. 9 Mose akura izo nkoni zose imbere ya Yehova azizana imbere y’Abisirayeli bose barazitegereza, buri wese afata iye.

10 Hanyuma Yehova abwira Mose ati “subiza inkoni ya Aroni imbere y’isanduku y’Igihamya ihagume, kugira ngo ibere ikimenyetso abigomeka, bareke kunyitotombera badapfa.” 11 Mose ahita abigenza atyo, akora ibyo Yehova yamutegetse.

12 Abisirayeli babwira Mose bati “tugiye gupfa, turashize, turashize twese. 13 Umuntu wese uzegera ihema rya Yehova azapfa! Mbese twese tugiye gupfa?”

Kubara  18 : 1 - 32

18 Yehova abwira Aroni ati “wowe n’abahungu bawe n’abo mu nzu ya so muzaryozwa icyaha cyo kurenga ku mategeko arebana n’ahera, kandi wowe n’abahungu bawe muzaryozwa icyaha kizakorerwa umurimo wanyu w’ubutambyi. 2 Wigize hafi abavandimwe bawe bo mu muryango wa Lewi, abo so akomokamo, kugira ngo mufatanye kandi bagukorere wowe n’abahungu bawe, imbere y’ihema ry’Igihamya. 3 Bazakore imirimo bashinzwe kugukorera n’iyo bashinzwe gukorera mu ihema hose. Icyakora ntibazegere ibikoresho by’ahera n’igicaniro kugira ngo badapfa, ndetse namwe mugapfa. 4 Bazafatanye nawe kandi bajye basohoza inshingano bafite mu ihema ry’ibonaniro zirebana n’imirimo y’ihema yose, kandi ntihakagire utari uwo muri mwe ubegera. 5 Muzasohoze inshingano irebana n’ahera n’inshingano yanyu irebana n’igicaniro kugira ngo Imana itongera kurakarira Abisirayeli. 6 Dore jye natoranyije abavandimwe banyu b’Abalewi mu bandi Bisirayeli kugira ngo mbabahe; batoranyirijwe Yehova kugira ngo bakore imirimo mu ihema ry’ibonaniro. 7 Wowe n’abahungu bawe muzasohoze neza umurimo wanyu w’ubutambyi, haba ku gicaniro cyangwa imbere y’umwenda ukingiriza; muzakore umurimo wanyu. Umurimo w’ubutambyi nywubahaye ho impano; utari uwo muri mwe uzigira hafi azicwe.”

8 Yehova yongera kubwira Aroni ati “dore naguhaye inshingano yo kwita ku maturo bantura. Amaturo yera yose y’Abisirayeli nayaguhayeho umugabane wowe n’abahungu bawe kugeza ibihe bitarondoreka. 9 Imigabane y’ibintu byera ikurwa ku bitambo bikongorwa n’umuriro izabe iyawe. Ibitambo byose abantu bantura, hakubiyemo ituro ry’ibinyampeke, igitambo gitambirwa ibyaha n’igitambo cyo gukuraho urubanza rw’icyaha, ni ibintu byera cyane bikugenewe wowe n’abahungu bawe. 10 Ujye ubirira ahantu hera cyane. Umuntu w’igitsina gabo wese azabiryeho. Bizakubere ikintu cyera. 11 Ibi na byo bizaba ibyawe: amaturo yose Abisirayeli batanga hamwe n’ibitambo byabo bizunguzwa. Narabiguhaye wowe n’abahungu bawe n’abakobwa bawe, ngo bibe umugabane wawe kugeza ibihe bitarondoreka. Umuntu wese wo mu nzu yawe udahumanye ashobora kubiryaho.

12 “Amavuta meza kurusha ayandi yose na divayi nshya iryoshye kurusha izindi zose n’ibinyampeke n’umuganura w’imbuto bazajya bazanira Yehova, narabibahaye. 13 Imbuto zeze mbere y’izindi mu mirima yabo yose bazajya bazanira Yehova, zizaba izanyu. Umuntu wese wo mu nzu yawe udahumanye ashobora kuziryaho.

14 “Ikintu cyose cyo muri Isirayeli cyeguriwe Imana burundu kizaba icyanyu.

15 “Uburiza bwose Abisirayeli bazatura Yehova, bwaba ubwo mu bantu cyangwa ubwo mu matungo, buzaba ubwanyu. Ariko ugomba gucungura uburiza bwo mu bantu; ndetse n’uburiza bwo mu matungo ahumanye uzabucungure. 16 Uzatange ikiguzi cy’incungu cyo gucungura uburiza bufite kuva ku kwezi kumwe kujyana hejuru, ukurikije igiciro cyemejwe, ni ukuvuga shekeli eshanu zigezwe kuri shekeli y’ahera, ingana na gera makumyabiri. 17 Icyakora ikimasa cy’uburiza, isekurume y’intama y’uburiza n’ihene y’uburiza, ntuzabicungure kuko ari ibyera. Amaraso yabyo uzayaminjagire ku gicaniro. Urugimbu rwabyo uzarwose rube igitambo gikongorwa n’umuriro cy’impumuro nziza icururutsa Yehova. 18 Inyama zabyo zizaba izawe. Zizaba izawe nk’uko inkoro y’ituro rizunguzwa n’itako ry’iburyo na byo ari ibyawe. 19 Amaturo yera yose Abisirayeli bazatura Yehova, nayaguhaye ho umugabane wowe n’abahungu bawe n’abakobwa bawe kugeza ibihe bitarondoreka. Ni isezerano ridakuka* Yehova yagiranye nawe n’urubyaro rwawe, kugeza ibihe bitarondoreka.”

20 Yehova yongera kubwira Aroni ati “ntuzahabwa umurage mu gihugu cyabo kandi nta mugabane uzagira hagati muri bo. Ni jye mugabane wawe n’umurage wawe mu Bisirayeli.

21 “Bene Lewi nabahaye kimwe cya cumi ho umurage mu Bisirayeli ngo kibabere igihembo cy’umurimo bakora, ari wo murimo wo mu ihema ry’ibonaniro. 22 Abisirayeli ntibazongere kuza hafi y’ihema ry’ibonaniro batazagibwaho n’icyaha bagapfa. 23 Abalewi bazajya bakora umurimo wo mu ihema ry’ibonaniro, kandi ni bo bazaryozwa ibyaha abantu bazakora bagacumura ku hantu hera. Iri ni ryo tegeko ry’ibihe bitarondoreka kuri mwe n’abazabakomokaho: Abalewi ntibazahabwe umurage mu Bisirayeli. 24 Kimwe cya cumi cy’ibyo Abisirayeli bazatura Yehova nagihaye Abalewi ho umurage, ni yo mpamvu nababwiye nti ‘ntibazahabwe umurage mu Bisirayeli.’”

25 Nuko Yehova abwira Mose ati 26 “ubwire Abalewi uti ‘Abisirayeli bazajya babaha kimwe cya cumi nabatse nkakibaha ngo kibabere umurage. Kuri icyo kimwe cya cumi, namwe mujye mukuraho kimwe cya cumi mugiture Yehova. 27 Iryo ni ryo rizafatwa nk’ituro ryanyu ry’umusaruro wo ku mbuga bahuriraho, nk’ituro rya divayi yo mu rwengero cyangwa ituro ry’amavuta rivuye aho bayakamurira. 28 Uko ni ko muzaha Yehova ituro mukuye ku bya cumi byose muzajya muhabwa n’Abisirayeli. Kuri ibyo bya cumi mujye mukuraho ituro rya Yehova murihe Aroni umutambyi. 29 Ku maturo yose muzajya muhabwa, mujye mukuraho amaturo y’ubwoko bwose arusha ayandi kuba meza muyature Yehova, abe ikintu cyera kivanywe kuri ayo maturo.’

30 “Ubabwire uti ‘nimutanga ibyiza kurusha ibindi mukuye kuri ayo maturo, ibisigaye bizababere nk’umusaruro wo ku mbuga bahuriraho, nka divayi yo mu rwengero cyangwa amavuta avuye aho bayakamurira. 31 Mujye mubirira aho mushaka hose, mwe n’imiryango yanyu, kuko ari igihembo cy’imirimo mukorera mu ihema ry’ibonaniro. 32 Nimutanga ibyiza kuruta ibindi kuri ayo maturo muhabwa, bizatuma mutagibwaho n’icyaha; kandi ntimugahumanye ibintu byera by’Abisirayeli kugira ngo mudapfa.’”

^ Kub 18:19 Kb 18:19


 Mu giheburayo ni “isezerano ry’umunyu.”



Kubara  19 : 1 - 22

19 Yehova abwira Mose na Aroni ati 2 “iri ni ryo tegeko Yehova atanze, rigira riti ‘bwira Abisirayeli bagushakire inka y’ibihogo itagira inenge cyangwa ubusembwa kandi itarigeze ishyirwaho umugogo. 3 Muzayihe Eleyazari umutambyi, ayishorere ayijyane inyuma y’inkambi, bayibagire imbere ye. 4 Hanyuma Eleyazari umutambyi azafate ku maraso yayo, ayakozemo urutoki, ayaminjagire karindwi aherekeye umuryango w’ihema ry’ibonaniro. 5 Iyo nka izatwikwe areba. Uruhu rwayo, inyama zayo, amaraso yayo n’amayezi yayo bizatwikwe. 6 Umutambyi azafate urukwi rw’igiti cy’isederi, hisopu n’ubudodo bw’umutuku, abijugunye mu muriro batwikiramo iyo nka. 7 Umutambyi azamese imyenda ye, yiyuhagire, hanyuma abone kugaruka mu nkambi. Ariko azaba ahumanye kugeza nimugoroba.

8 “‘Uwatwitse iyo nka azamese imyenda ye kandi yiyuhagire. Azaba ahumanye kugeza nimugoroba.

9 “‘Umuntu udahumanye azayore ivu ry’iyo nka, arishyire inyuma y’inkambi ahantu hadahumanye. Rizabikwe kugira ngo rijye rishyirwa mu mazi yo kweza akoreshwa n’iteraniro ry’Abisirayeli. Ni igitambo gitambirwa ibyaha. 10 Uzayora ivu ry’iyo nka, azamese imyenda ye kandi abe ahumanye kugeza nimugoroba.

“‘Iryo ni itegeko ry’ibihe bitarondoreka ku Bisirayeli n’abimukira batuye hagati muri bo. 11 Umuntu wese uzakora ku ntumbi y’umuntu na we azamare iminsi irindwi ahumanye. 12 Uwo muntu aziyejeshe ayo mazi ku munsi wa gatatu, maze ku munsi wa karindwi abe ahumanutse. Ariko ku munsi wa gatatu natiyeza, ku munsi wa karindwi ntazaba ahumanutse. 13 Umuntu wese uzakora ku ntumbi y’umuntu uwo ari we wese, ariko ntiyihumanure, azaba yanduje ihema rya Yehova; uwo muntu azicwe akurwe muri Isirayeli. Kubera ko ataminjagiweho amazi yo kweza, azakomeza guhumana. Guhumana kwe kuzaba kukimuriho.

14 “‘Iri ni ryo tegeko rizakurikizwa nihagira umuntu upfira mu ihema: umuntu wese uzinjira muri iryo hema n’umuntu wese uzaba aririmo, azamare iminsi irindwi ahumanye. 15 Igikoresho cyose kidapfundikiye neza, kizaba gihumanye. 16 Umuntu wese uzaba ari mu gasozi agakora ku muntu wicishijwe inkota cyangwa ku murambo cyangwa ku igufwa ry’umuntu cyangwa agakora ku mva, azamare iminsi irindwi ahumanye. 17 Bazafate ivu rya cya gitambo gitambirwa ibyaha barishyire mu rwabya, barisukeho amazi meza. 18 Hanyuma umuntu udahumanye afate hisopu ayikoze muri ayo mazi, ayaminjagire ku ihema no ku bikoresho byose, no ku bantu bose bari baririmo, no ku muntu wakoze ku igufwa cyangwa uwakoze ku muntu wicishijwe inkota cyangwa ku murambo cyangwa uwakoze ku mva. 19 Ku munsi wa gatatu no ku munsi wa karindwi, uwo muntu udahumanye azayaminjagire kuri uwo muntu uhumanye, amwezeho icyaha cye ku munsi wa karindwi. Azamese imyenda ye kandi yiyuhagire; ku mugoroba azaba ahumanutse.

20 “‘Ariko umuntu uhumanye utaziyeza, uwo muntu azicwe akurwe mu iteraniro, kuko azaba yanduje ihema rya Yehova. Azaba ataminjagiweho amazi yo kweza. Azaba ahumanye.

21 “‘Iri rizababere itegeko ry’ibihe bitarondoreka: umuntu uminjagira amazi yo kweza azamese imyenda ye, kimwe n’umuntu uyakoraho. Azaba ahumanye kugeza nimugoroba. 22 Ikintu cyose umuntu uhumanye azakoraho kizaba gihumanye, kandi umuntu wese uzagikoraho azaba ahumanye kugeza nimugoroba.’”

Kubara  20 : 1 - 29

20 Mu kwezi kwa mbere, iteraniro ryose ry’Abisirayeli rigera mu butayu bwa Zini, rikambika i Kadeshi. Aho ni ho Miriyamu yapfiriye kandi ni ho bamuhambye.

2 Nuko abagize iteraniro babuze amazi bateranira kurwanya Mose na Aroni. 3 Abantu batonganya Mose bati “iyaba natwe twarapfuye igihe abavandimwe bacu bagwaga imbere ya Yehova! 4 Kuki mwazanye iteraniro rya Yehova muri ubu butayu kugira ngo twe n’amatungo yacu tuhashirire? 5 Kuki mwadukuye muri Egiputa mukatuzana aha hantu habi? Ni ahantu utabona aho ubiba imbuto cyangwa aho utera imitini cyangwa imizabibu cyangwa amakomamanga, kandi nta n’amazi yo kunywa ahaba.” 6 Mose na Aroni bava imbere y’iteraniro bajya ku muryango w’ihema ry’ibonaniro bikubita hasi bubamye, maze babona ikuzo rya Yehova.

7 Nuko Yehova abwira Mose ati 8 “fata inkoni yawe, maze wowe na Aroni umuvandimwe wawe mukoranye iteraniro, mubwirire urutare imbere yaryo ruvemo amazi. Mukurire abagize iteraniro amazi mu rutare, muyabahe bayanywe, buhire n’amatungo yabo.”

9 Mose akura iyo nkoni imbere ya Yehova nk’uko yari yabimutegetse. 10 Hanyuma Mose na Aroni bakoranyiriza iteraniro imbere y’urwo rutare, bararibwira bati “mutege amatwi mwa byigomeke mwe! Murifuza ko tubakurira amazi muri uru rutare?” 11 Mose ahita azamura ukuboko akubita inkoni ye kuri urwo rutare incuro ebyiri, havamo amazi menshi. Abagize iteraniro baranywa buhira n’amatungo yabo.

12 Nyuma yaho Yehova abwira Mose na Aroni ati “kubera ko mutanyizeye ngo mumpeshe ikuzo imbere y’Abisirayeli, ntimuzajyana iri teraniro mu gihugu nzabaha.” 13 Ayo ni yo yiswe amazi y’i Meriba, kuko Abisirayeli batonganyije Yehova maze akihesha ikuzo muri bo.

14 Nuko bakiri i Kadeshi, Mose yohereza intumwa ku mwami wa Edomu ngo zimubwire ziti “uku ni ko umuvandimwe wawe Isirayeli avuze, ati ‘uzi neza imibabaro yose twagize. 15 Ba sogokuruza baramanutse bajya muri Egiputa, tuhamara igihe kirekire. Ariko Abanyegiputa batugirira nabi, twe na ba sogokuruza. 16 Amaherezo dutakira Yehova aratwumva, yohereza umumarayika adukura muri Egiputa. None turi hano i Kadeshi, umugi uri ku rugabano rw’igihugu cyawe. 17 Turakwinginze, reka tunyure mu gihugu cyawe. Ntituzanyura mu murima cyangwa mu ruzabibu, kandi nta riba tuzanywaho amazi. Tuzanyura mu nzira y’umwami. Ntituzatambikira iburyo cyangwa ibumoso, kugeza aho tuzarangiriza kwambukiranya igihugu cyawe.’”

18 Icyakora Edomu aramusubiza ati “ntuzanyure mu gihugu cyanjye, kuko nuhanyura nzagusanganiza inkota.” 19 Abisirayeli baramusubiza bati “tuzanyura mu nzira y’igihogere. Kandi nitunywa amazi, jyewe cyangwa amatungo yanjye, nzayakwishyura. Nta kindi ngusaba uretse kunyura mu gihugu cyawe nigendera.” 20 Ariko Edomu aramusubiza ati “ntuzanyura mu gihugu cyanjye.” Umwami wa Edomu ahita aza kumusanganira ahururanye n’abantu benshi n’ingabo zikomeye. 21 Nguko uko Edomu yanze guha Isirayeli inzira ngo anyure mu gihugu cye. Nuko Isirayeli arahindukira anyura indi nzira.

22 Iteraniro ryose ry’Abisirayeli riva i Kadeshi rigera ku musozi wa Hori. 23 Nuko Yehova abwirira Mose na Aroni ku musozi wa Hori uri ku rugabano rw’igihugu cya Edomu, ati 24 “Aroni agiye gusanga ba sekuruza, ntazinjira mu gihugu nzaha Abisirayeli, kuko mwarenze ku itegeko nabahaye ku birebana n’amazi y’i Meriba. 25 Fata Aroni na Eleyazari umuhungu we ubazamukane ku musozi wa Hori. 26 Aroni umwambure imyambaro ye y’ubutambyi uyambike umuhungu we Eleyazari. Aho ni ho Aroni ari bupfire asange ba sekuruza.”

27 Mose abigenza nk’uko Yehova yabimutegetse, azamuka umusozi wa Hori iteraniro ryose rimureba. 28 Mose yambura Aroni imyambaro ye y’ubutambyi ayambika umuhungu we Eleyazari. Hanyuma Aroni apfira aho mu mpinga y’umusozi. Mose na Eleyazari baramanuka bava kuri uwo musozi. 29 Iteraniro ryose ribona ko Aroni yapfuye, maze inzu ya Isirayeli imara iminsi mirongo itatu iririra Aroni.

Kubara  21 : 1 - 35

21 Umwami wa Aradi w’Umunyakanani wari utuye i Negebu yumvise ko Abisirayeli baje baturutse mu nzira ya Atarimu, abagabaho igitero, bamwe muri bo abajyana ho iminyago. 2 Nuko Abisirayeli bahigira Yehova umuhigo bati “nutugabiza aba bantu tukabatsinda, natwe tuzarimbura imigi yabo.” 3 Yehova yumvira Abisirayeli abagabiza Abanyakanani; Abisirayeli barabarimbura, barimbura n’imigi yabo. Aho hantu bahita Horuma.

4 Igihe bavaga ku musozi wa Hori, banyuze mu nzira yo ku Nyanja Itukura kugira ngo bakikire igihugu cya Edomu. Bakiri mu nzira abantu batangira kunanirwa bitewe n’urugendo. 5 Bitotombera Imana na Mose bati “kuki mwadukuye muri Egiputa mukatuzana gupfira mu butayu? Nta byokurya bihaba, nta n’amazi ahari, kandi twazinutswe iyi ngirwamugati.” 6 Nuko Yehova abateza inzoka z’ubumara zirabarya, hapfa abantu benshi mu Bisirayeli.

7 Amaherezo abantu basanga Mose baramubwira bati “twakoze icyaha kuko twitotombeye Yehova nawe tukakwitotombera. Twingingire Yehova adukize izi nzoka.” Mose abasabira imbabazi. 8 Yehova abwira Mose ati “cura inzoka y’ubumara uyimanike ku giti. Umuntu naribwa n’inzoka, ajye areba iyo nzoka y’umuringa kugira ngo adapfa.” 9 Mose ahita acura inzoka mu muringa ayimanika ku giti. Iyo umuntu yaribwaga n’inzoka maze akareba iyo nzoka y’umuringa, ntiyapfaga.

10 Hanyuma Abisirayeli bava aho bakambika ahitwa Oboti. 11 Bava ahitwa Oboti bakambika ahitwa Iye-Abarimu, mu butayu buteganye n’i Mowabu, mu ruhande rw’iburasirazuba. 12 Barahava bakambika mu kibaya cya Zeredi. 13 Bavuye aho bakambika mu karere ka Arunoni kari mu butayu butangirira ku rugabano rw’igihugu cy’Abamori. Umugezi wa Arunoni ni urugabano rw’i Mowabu, rugabanya igihugu cy’i Mowabu n’icy’Abamori. 14 Ni yo mpamvu mu gitabo cy’Intambara za Yehova hagira hati

“Vahebu y’i Sufu n’ibibaya bya Arunoni, 15 bigenda bigana aho Ari iri, bigakomeza bikagera ku rugabano rw’i Mowabu.”

16 Barahava bajya i Beri. Kuri iryo riba ni ho Yehova yabwiriye Mose ati “koranya abantu mbahe amazi.”

17 Icyo gihe Abisirayeli batangira kuririmba iyi ndirimbo bati
“Wa riba we, dudubiza! Nimuriririmbire!

18 Iriba ryafukuwe n’ibikomangoma, rigacukurwa n’abanyacyubahiro,
Bakoresheje inkoni zabo z’ubutware, inkoni zabo bwite.”

Nuko Abisirayeli bava muri ubwo butayu bajya i Matana. 19 Bavuye i Matana bajya i Nahaliyeli, bavuye i Nahaliyeli bajya i Bamoti. 20 Bava i Bamoti bajya mu kibaya kiri mu karere k’i Mowabu, aherekeye impinga ya Pisiga, iri hejuru y’akarere ka Yeshimoni.

21 Isirayeli yoherereza Sihoni umwami w’Abamori intumwa ngo zimubwire ziti 22 “reka nyure mu gihugu cyawe. Sinzanyura mu murima cyangwa mu ruzabibu kandi nta riba nzanywaho amazi. Nzanyura mu nzira y’umwami, kugeza aho nzarangiriza kwambukiranya igihugu cyawe.” 23 Sihoni ntiyemerera Isirayeli kunyura mu gihugu cye, ahubwo akoranya abantu be bose bajya gusanganira Isirayeli mu butayu; bageze i Yahasi batangira kurwana na Isirayeli. 24 Nuko Abisirayeli babicisha inkota, bigarurira igihugu cyabo uhereye kuri Arunoni ukageza kuri Yaboki, hafi y’igihugu cy’Abamoni, kuko Yazeri ari urugabano rw’igihugu cy’Abamoni.

25 Abisirayeli bigarurira iyo migi yose, batura mu migi yose y’Abamori, batura i Heshiboni no mu midugudu ihakikije yose. 26 Heshiboni yari umugi wa Sihoni, umwami w’Abamori. Ni we wari wararwanye n’umwami w’i Mowabu, amutwara igihugu cye cyose kugeza kuri Arunoni. 27 Ni yo mpamvu abasizi b’ibisigo by’ubuse bavugaga bati
“Ngwino i Heshiboni.
Umugi wa Sihoni niwubakwe kandi ukomere.

28 Kuko umuriro waturutse i Heshiboni, ikirimi cy’umuriro kigaturuka mu mugi wa Sihoni.
Cyatwitse Ari y’i Mowabu, na ba nyir’utununga two kuri Arunoni.

29 Ugushije ishyano Mowabu we! Bantu ba Kemoshi mwe, murashize!
Azatuma abahungu be baba impunzi, n’abakobwa be bajyanwe mu bunyage kwa Sihoni umwami w’Abamori.

30 Nimuze tubagabeho igitero.
Ab’i Heshiboni bazarimbuka kugeza i Diboni,
Abagore bazarimbuka kugeza i Nofaki, abagabo bazarimbuka kugeza i Medeba.”

31 Nuko Abisirayeli batura mu gihugu cy’Abamori. 32 Mose yohereza abantu i Yazeri kuhatata. Bafata imidugudu ihakikije kandi birukana Abamori bari bahatuye. 33 Hanyuma barahindukira bazamukira mu nzira y’i Bashani. Ogi umwami w’i Bashani aza kubasanganira ari kumwe n’abantu be bose, ngo barwanire ahitwa Edureyi. 34 Yehova abwira Mose ati “ntumutinye, kuko nzamukugabiza rwose we n’abantu be bose, nkugabize n’igihugu cye; uzamukorere nk’ibyo wakoreye Sihoni umwami w’Abamori wahoze atuye i Heshiboni.” 35 Nuko baramwica, bica n’abahungu be n’abantu be bose ntihasigara n’umwe, barangije bigarurira igihugu cye.

Kubara  22 : 1 - 41

22 Nuko Abisirayeli bava aho bakambika mu bibaya by’ubutayu bw’i Mowabu, hakurya y’uruzi rwa Yorodani, ahateganye n’i Yeriko. 2 Balaki mwene Sipori amenya ibyo Abisirayeli bari barakoreye Abamori byose. 3 Abamowabu batinya cyane Abisirayeli kuko bari benshi, babakura umutima. 4 Abamowabu babwira abakuru b’i Midiyani bati “iri teraniro rizamaraho abadukikije bose nk’uko ikimasa kimara ubwatsi aho kirisha.”

Icyo gihe Balaki mwene Sipori ni we wari umwami w’i Mowabu. 5 Yohereza intumwa kuri Balamu mwene Bewori w’i Petori, iri kuri rwa Ruzi ruri mu gihugu cy’ubwoko bwe, ngo zimubwire ziti “dore hari abantu bavuye muri Egiputa. Bazimagije igihugu cyose kugeza aho umuntu ashobora kureba, kandi bakambitse imbere yanjye. 6 None ndakwinginze ngwino umvumire aba bantu kuko bandusha amaboko. Wenda nashobora kubanesha nkabirukana mu gihugu; nzi ko uwo usabiye umugisha awuhabwa, kandi uwo uvumye akagibwaho n’umuvumo.”

 7 Nuko abakuru b’i Mowabu n’abakuru b’i Midiyani bafata urugendo bajyanye ingemu, basanga Balamu bamubwira ubutumwa bwa Balaki. 8 Arababwira ati “nimurare hano iri joro, icyo Yehova ari bumbwire ni cyo nzababwira.” Nuko abatware b’i Mowabu barara kwa Balamu.

9 Imana isanga Balamu iramubaza iti “bariya bantu bari iwawe ni ba nde?” 10 Nuko Balamu asubiza Imana y’ukuri ati “Balaki mwene Sipori umwami w’i Mowabu, yantumyeho ati 11 ‘dore hari abantu bavuye muri Egiputa kandi bazimagije igihugu cyose kugeza aho umuntu ashobora kureba. None ngwino ubamvumire. Wenda nashobora kubarwanya nkabirukana.’” 12 Ariko Imana ibwira Balamu iti “ntujyane na bo. Ntuvume ubwo bwoko kuko bwahawe umugisha.”

13 Bukeye Balamu arabyuka abwira abatware ba Balaki ati “nimwisubirire mu gihugu cyanyu, kuko Yehova yanze ko njyana namwe.” 14 Abatware b’i Mowabu barahaguruka basanga Balaki, baramubwira bati “Balamu yanze kuzana natwe.”

15 Ariko Balaki yohereza abandi batware barusha aba mbere ubwinshi n’icyubahiro. 16 Na bo bajya kwa Balamu baramubwira bati “Balaki mwene Sipori yavuze ati ‘ndakwinginze, ntihagire ikikubuza kunyitaba, 17 kuko nzaguhesha icyubahiro cyinshi, kandi icyo uzavuga cyose nzagikora. None ndakwinginze, ngwino umvumire ubu bwoko.’” 18 Ariko Balamu asubiza abagaragu ba Balaki ati “naho Balaki yampa inzu ye yuzuye ifeza na zahabu, sinarenga ku itegeko rya Yehova Imana yanjye ngo nkore ikintu cyoroheje cyangwa igikomeye. 19 None namwe nimurare hano iri joro, kugira ngo numve ikindi Yehova ari bumbwire.”

20 Nuko Imana isanga Balamu nijoro iramubwira iti “niba aba bantu baje kuguhamagara, haguruka ujyane na bo. Ariko rero, icyo nzakubwira ni cyo uzavuga.” 21 Mu gitondo Balamu arabyuka ategura indogobe ye, ajyana n’abatware b’i Mowabu.

22 Balamu agiye Imana irarakara. Umumarayika wa Yehova ahagarara mu nzira kugira ngo amutangire. Balamu yari ahetswe n’indogobe ye, ari kumwe n’abagaragu be babiri. 23 Iyo ndogobe ibonye umumarayika wa Yehova ahagaze mu nzira yakuye inkota, ishaka kuva mu nzira ngo ice mu gisambu, ariko Balamu arayikubita kugira ngo ayigarure mu nzira. 24 Umumarayika wa Yehova ahagarara mu kayira gato kari hagati y’inkuta z’amabuye zari zizitiye imirima y’imizabibu. 25 Indogobe ibonye umumarayika wa Yehova, itangira kwegera urukuta cyane, bituma ibyigira ikirenge cya Balamu ku rukuta, arongera arayikubita.

26 Umumarayika wa Yehova arongera yigira imbere ahagarara ahantu hafunganye, aho bitashobokaga gukatira iburyo cyangwa ibumoso. 27 Iyo ndogobe yari ihetse Balamu ibonye umumarayika wa Yehova iraryama. Balamu ararakara ayikubita inkoni ye. 28 Amaherezo Yehova abumbura akanwa k’iyo ndogobe, maze ibaza Balamu iti “nagutwaye iki cyatumye unkubita incuro eshatu zose?” 29 Balamu asubiza iyo ndogobe ati “ni ukubera ko wangomeye. Iyo nza kugira inkota mba nakwishe!” 30 Iyo ndogobe ibaza Balamu iti “si ndi indogobe yawe wagenzeho mu buzima bwawe bwose kugeza uyu munsi? Ese hari ubwo nigeze ngukorera ibintu nk’ibi?” Arayisubiza ati “oya!” 31 Yehova afungura Balamu amaso, abona umumarayika wa Yehova ahagaze mu nzira yakuye inkota. Ahita yikubita hasi yubamye.

32 Nuko umumarayika wa Yehova aramubaza ati “kuki wakubise indogobe yawe incuro eshatu zose? Jye ubwanjye naje kugutangira, kuko urugendo rwawe rudahuje n’ibyo nshaka. 33 Indogobe yambonye igerageza kumpunga incuro eshatu zose. Iyo itaza kumpunga, mba nakwishe ariko yo nkayihorera.” 34 Balamu abwira umumarayika wa Yehova ati “nacumuye, kuko ntamenye ko ari wowe wari uhagaze mu nzira uje kuntangira. Niba ubona ko bidakwiriye, reka nsubireyo.” 35 Umumarayika wa Yehova abwira Balamu ati “jyana n’aba bantu, ariko icyo nzakubwira ni cyo uzavuga.” Balamu arakomeza ajyana n’abatware ba Balaki.

36 Balaki yumvise ko Balamu aje, ahita ajya kumusanganira mu mugi w’i Mowabu uri ku nkombe ya Arunoni, ku rugabano rw’igihugu cye. 37 Balaki abaza Balamu ati “sinagutumyeho intumwa ngo ziguhamagare? None se ni iki cyatumye utaza? Mbese utekereza ko ntashobora kuguhesha icyubahiro?” 38 Balamu asubiza Balaki ati “dore noneho naje. Ariko sinshobora kugira icyo mvuga ku bwanjye. Ijambo Imana izashyira mu kanwa kanjye ni ryo nzavuga.”

39 Nuko Balamu ajyana na Balaki bagera i Kiriyati-Husoti. 40 Balaki atamba ibitambo by’inka n’intama kandi yohererezaho Balamu n’abatware bari kumwe na we. 41 Mu gitondo Balaki ajya gufata Balamu amuzamukana i Bamoti-Bayali kugira ngo ashobore kubona abagize ubwo bwoko bose.

Kubara  23 : 1 - 30

23 Nuko Balamu abwira Balaki ati “nyubakira hano ibicaniro birindwi, untegurire ibimasa birindwi n’amapfizi y’intama arindwi.” 2 Balaki ahita abigenza uko Balamu abimubwiye. Hanyuma Balaki na Balamu batambira kuri buri gicaniro ikimasa kimwe n’imfizi y’intama imwe. 3 Balamu abwira Balaki ati “ba uhagaze iruhande rw’igitambo cyawe gikongorwa n’umuriro, jye ureke mbe ngiye. Wenda Yehova ari buze tuvugane, icyo ari bunyereke ndakikubwira.” Nuko azamuka ku gasozi k’ibiharabuge.

4 Imana ije kuvugana na Balamu, arayibwira ati “nubatse ibicaniro birindwi, buri gicaniro ngitambiraho ikimasa n’imfizi y’intama.” 5 Yehova ashyira ijambo mu kanwa ka Balamu aramubwira ati “sanga Balaki umubwire utyo.” 6 Asubira aho Balaki ari, asanga ahagararanye n’abatware bose b’i Mowabu iruhande rw’igitambo cye gikongorwa n’umuriro. 7 Nuko aravuga ati
“Balaki umwami w’i Mowabu yankuye muri Aramu,

Mu misozi y’iburasirazuba,
Ati ‘ngwino umvumire Yakobo,
Ngwino umvumire Isirayeli.’

 8 Nahera he mvuma abo Imana itavumye?
Nabasha nte guciraho iteka abo Yehova ataciriyeho iteka?

 9 Ndabareba mpagaze hejuru y’ibitare,
Ndabitegereza mpagaze mu mpinga z’udusozi.
Ni ubwoko bukambika ukwabwo,
Bubona ko butandukanye n’andi mahanga.

10 Ni nde ushobora kubara imbaga y’aba Yakobo bangana n’umukungugu wo hasi?
Ni nde wabasha kubara na kimwe cya kane cy’Abisirayeli?
Reka ubugingo bwanjye bwipfire nk’uko abakiranutsi bapfa,
Iherezo ryanjye rizabe nk’iryabo.”

11 Balaki abyumvise abwira Balamu ati “ungenje ute? Nakuzaniye kuvuma abanzi banjye none ubasabiye imigisha myinshi?” 12 Aramusubiza ati “none se ijambo Yehova ashyize mu kanwa kanjye, si ryo nkwiriye kuvuga?”

13 Nuko Balaki aramubwira ati “ngwino tujyane ahandi hantu, aho ushobora kubitegereza. Uri bubone gusa bake muri bo, nturi bubabone bose; nituhagera ubamvumire.” 14 Amujyana i Sofimu mu mpinga ya Pisiga. Ahubaka ibicaniro birindwi, buri gicaniro agitambiraho ikimasa n’imfizi y’intama. 15 Hanyuma abwira Balaki ati “ba uhagaze aha iruhande rw’igitambo cyawe gikongorwa n’umuriro, ureke njye hariya kuvugana na we.” 16 Nyuma yaho Yehova avugana na Balamu, ashyira ijambo mu kanwa ke ati “subira aho Balaki ari, kandi uko abe ari ko umubwira.” 17 Asubira aho Balaki ari asanga ahagaze iruhande rw’igitambo cye gikongorwa n’umuriro, ari kumwe n’abatware b’i Mowabu. Nuko Balaki aramubaza ati “Yehova yakubwiye iki?” 18 Balamu ahita avuga ati
“Balaki we, haguruka wumve.
Ntega amatwi mwene Sipori we.

19 Imana si umuntu ngo ivuge ibinyoma,
Kandi si n’umwana w’umuntu ngo yicuze.
Mbese ibyo yavuze ntizabikora?
Ese ibyo yavuze ntizabisohoza?

20 Dore nazanywe no gutanga umugisha,
Kandi Imana yawutanze, nta cyo nabihinduraho.

21 Imana ntizemera ko hagira utongera Yakobo ibibi,
Ntizemera ko Isirayeli agerwaho n’amakuba.
Yehova Imana ye ari kumwe na we,
Kandi muri Isirayeli humvikanye amajwi aranguruye asingiza umwami.

22 Imana ibakuye muri Egiputa.
Iravuduka nk’ikimasa cy’ishyamba.

23 Kuko nta washobora gutongera Yakobo ibibi,
Cyangwa ngo araguze agamije kugirira Isirayeli nabi.
Muri iki gihe abantu bashobora kuvuga ibya Yakobo na Isirayeli bati
‘Dore ibikomeye Imana yakoze!’

24 Ubwoko buzahaguruka nk’intare,
Kandi buhagarare bwemye nk’intare.
Ntibuzaryama butararya umuhigo,
Buzanywa amaraso y’abishwe.”

25 Balaki abyumvise abwira Balamu ati “niba udashobora kubavuma, ntiwagombye no ku basabira umugisha.” 26 Balamu asubiza Balaki ati “sinakubwiye nti ‘ibyo Yehova azambwira byose ni byo nzakora’?”

27 Nuko Balaki abwira Balamu ati “ndakwinginze, ngwino nkujyane ahandi hantu. Wenda nuhagera Imana y’ukuri irabona ko bikwiriye maze ubamvumire.” 28 Balaki ajyana Balamu mu mpinga ya Pewori, ahitegeye Yeshimoni. 29 Balamu abwira Balaki ati “nyubakira hano ibicaniro birindwi, untegurire ibimasa birindwi n’amapfizi y’intama arindwi.” 30 Balaki abigenza uko Balamu abimubwiye, atambira kuri buri gicaniro ikimasa n’imfizi y’intama.

Kubara  24 : 1 - 25

24 Balamu abonye ko Yehova yishimiye guha Isirayeli umugisha, ntiyongera kujya gushaka indagu nk’uko yari yabigenje mbere, ahubwo yerekeza amaso mu butayu. 2 Balamu yubuye amaso abona Abisirayeli bakambitse bakurikije imiryango yabo, maze umwuka w’Imana umuzaho. 3 Nuko aravuga ati

“Aya ni amagambo ya Balamu mwene Bewori,
Amagambo y’umunyambaraga ufite ijisho rikanuye,
 4 Amagambo y’uwumva ibyo Imana ivuga,
Uwari ufite amaso akanuye ubwo yituraga hasi,
Akabona ibyo Ishoborabyose yamweretse:

 5 Mbega ukuntu amahema yawe ari meza Yakobo we, amahema yawe ni meza Isirayeli we!

 6 Agiye umujyo umwe nk’ibibaya,
Ameze nk’ubusitani buteye ku mugezi.
Ameze nk’imisagavu Yehova yateye,
Nk’ibiti by’amasederi biteye hafi y’amazi.

 7 Amazi akomeza gutemba ava mu bivomesho bye bibiri by’uruhu,

Imbuto ze ziteye hafi y’amazi menshi.
Umwami we azarusha Agagi gukomera,
Kandi ubwami bwe buzashyirwa hejuru.

 8 Imana imukuye muri Egiputa;

Aravuduka nk’ikimasa cy’ishyamba.
Azamira bunguri amahanga amurwanya,
Azakacanga amagufwa yabo, azayajanjaguza imyambi ye.

 9 Arabunda, akaryama nk’intare,
Ko ameze nk’intare, ni nde watinyuka kumusembura?
Abagusabira umugisha na bo bazawuhabwa,
Abakuvuma na bo bazavumwa.”

10 Nuko Balaki arakarira Balamu cyane akomanya ibiganza, aramubwira ati “naguhamagariye kuvuma abanzi banjye none ubahaye imigisha myinshi incuro eshatu zose! 11 Hoshi genda usubire iwanyu. Nari nariyemeje kuguhesha icyubahiro none dore Yehova arakikuvukije.”

12 Balamu na we asubiza Balaki ati “none se sinari nabwiye intumwa wantumyeho nti 13 ‘naho Balaki yampa inzu ye yuzuye ifeza na zahabu, sinarenga ku itegeko rya Yehova ngo nkore icyiza cyangwa ikibi mbyibwirije, ko ahubwo icyo Yehova azavuga ari cyo nzavuga’? 14 Ubu nsubiye mu bwoko bwanjye. Ariko ngwino mbanze nkubwire icyo ubu bwoko buzakorera ubwoko bwawe mu bihe bizaza.” 15 Nuko aravuga ati
“Amagambo ya Balamu mwene Bewori,
Amagambo y’umunyambaraga ufite ijisho rikanuye,

16 Amagambo y’uwumva ibyo Imana ivuga,
Akagira ubumenyi buturuka ku Isumbabyose,
Uwari ufite amaso akanuye ubwo yituraga hasi,
Akabona ibyo Ishoborabyose yamweretse:

17 Ndamureba, ariko si ubu;
Ndamwitegereza, ariko ntari hafi.
Inyenyeri izaturuka mu rubyaro rwa Yakobo,
Inkoni y’ubwami izava mu rubyaro rwa Isirayeli.
Azamenagura Mowabu imisaya,
Amene impanga abana bose bo kurimbura.

18 Edomu bazayigarurira,
Seyiri izigarurirwa n’abanzi bayo,
Naho Isirayeli yo izagaragaza ubutwari bwayo.

19 Uwo mu rubyaro rwa Yakobo azanesha,
Azarimbura uzarokoka muri uwo mugi wese.”

20 Abonye Amaleki aravuga ati
“Amaleki yabaye uwa mbere mu mahanga,
Ariko amaherezo azarimbuka burundu.”

21 Abonye Abakeni arongera aravuga ati
“Ubuturo bwawe burakomeye kandi bwubatse ku rutare.

22 Hazaza umuntu uzatwika Kayini* akongoke.

Ese hazashira igihe kingana iki mbere y’uko Ashuri akujyana ho iminyago?”

23 Nuko akomeza avuga ati
“Mbega ishyano! Ni nde uzarokoka Imana niteza ibyo?

24 Hazaza amato aturutse ku nkombe y’i Kitimu,
Azababaza Ashuri,
Azababaza Eberi.
Ariko amaherezo na we azarimburwa.”

25 Hanyuma Balamu arahaguruka, aragenda asubira iwe. Balaki na we aragenda.

^ Kub 24:22 Kb 24:22


 Ni ukuvuga umuryango w’Abakeni.



Kubara  25 : 1 - 18

25 Icyo gihe Abisirayeli bari bakambitse i Shitimu. Nuko abantu batangira gusambana n’abakobwa b’Abamowabu. 2 Abo bagore baza gutumira Abisirayeli ngo baze gutambira imana zabo ibitambo. Abisirayeli barya kuri ibyo bitambo kandi bunamira imana zabo. 3 Nuko Abisirayeli batangira gusenga Bayali y’i Pewori, maze Yehova arabarakarira cyane. 4 Yehova abwira Mose ati “koranya abakuru b’Abisirayeli bacumuye bose ubice, ubamanike imbere ya Yehova izuba riva, kugira ngo uburakari bwa Yehova bugurumana buve ku Bisirayeli.” 5 Mose abwira abacamanza ba Isirayeli ati “buri wese muri mwe yice abantu be basenze Bayali y’i Pewori.”

6 Ariko umugabo wo mu Bisirayeli azana Umumidiyanikazi mu bavandimwe be, amunyuza imbere ya Mose n’imbere y’abagize iteraniro ry’Abisirayeli ryose bari bateraniye ku muryango w’ihema ry’ibonaniro barira. 7 Finehasi mwene Eleyazari umuhungu wa Aroni umutambyi abibonye, ahaguruka muri iryo teraniro afata icumu. 8 Akurikira uwo Mwisirayeli n’uwo mugore mu ihema, abatera icumu rirabahinguranya bombi, rihinguranya uwo mugabo w’Umwisirayeli, kandi rinyura mu myanya ndangagitsina y’uwo mugore, maze icyorezo cyari cyateye Abisirayeli gihita gihagarara. 9 Abahitanywe n’icyo cyorezo bari ibihumbi makumyabiri na bine.

10 Nuko Yehova abwira Mose ati 11 “Finehasi mwene Eleyazari umuhungu wa Aroni umutambyi yatumye ntakomeza kurakarira Abisirayeli, kuko atihanganiye ko hagira ikintu cyose Abisirayeli bambangikanya na cyo. Byatumye ntatsemba Abisirayeli, kuko nshaka ko banyiyegurira nta kindi bambangikanyije na cyo. 12 Kubera iyo mpamvu, ubabwire uti ‘ngiranye na we isezerano ry’amahoro. 13 Rizamubera isezerano ry’ubutambyi, we n’abazamukomokaho kugeza ibihe bitarondoreka, kuko atihanganiye ko hagira ikintu cyose Abisirayeli babangikanya n’Imana ye, akabatangira impongano.’”

14 Umwisirayeli wicanywe n’Umumidiyanikazi yitwaga Zimuri mwene Salu, umutware w’inzu y’Abasimeyoni. 15 Umumidiyanikazi wishwe yitwaga Kozibi umukobwa wa Suri, wari umutware mu muryango wa ba sekuruza i Midiyani.

16 Hanyuma Yehova abwira Mose ati 17 “mugabe ibitero ku Bamidiyani mubice, 18 kuko babashutse bakoresheje amayeri mugacumurira i Pewori, bikabazanira amakuba. Babacumuje binyuze kuri Kozibi umukobwa w’umutware wo mu Bamidiyani, wishwe igihe mwatezwaga icyorezo muzira ibyo mwakoreye i Pewori.”

Kubara  26 : 1 - 65

26 Nyuma y’icyorezo Yehova abwira Mose na Eleyazari umuhungu wa Aroni umutambyi, ati 2 “mubarure iteraniro ryose ry’Abisirayeli mukurikije amazu ya ba sekuruza, mubarure kuva ku bafite imyaka makumyabiri kujyana hejuru, abashobora kujya ku rugamba muri Isirayeli bose.” 3 Nuko Mose na Eleyazari umutambyi bababwirira mu bibaya byo mu butayu bw’i Mowabu, hakurya y’uruzi rwa Yorodani, ahateganye n’i Yeriko, bati 4 “mubarure abafite kuva ku myaka makumyabiri kujyana hejuru nk’uko Yehova yabitegetse Mose.”

Abisirayeli bavuye mu gihugu cya Egiputa ni aba: 5 Rubeni, imfura ya Isirayeli. Bene Rubeni ni Hanoki wakomotsweho n’umuryango w’Abahanoki, Palu wakomotsweho n’umuryango w’Abapalu, 6 Hesironi wakomotsweho n’umuryango w’Abahesironi, na Karumi wakomotsweho n’umuryango w’Abakarumi. 7 Iyo ni yo miryango y’Abarubeni. Ababaruwe bari ibihumbi mirongo ine na bitatu na magana arindwi na mirongo itatu.

8 Palu yabyaye Eliyabu. 9 Bene Eliyabu ni Nemuweli na Datani na Abiramu. Datani na Abiramu, bari mu bahamagarwaga mu iteraniro, ni bo ba bandi bifatanyije na Kora bakarwanya Mose na Aroni, ubwo barwanyaga Yehova.

10 Icyo gihe ubutaka bwarasamye burabamira. Naho Kora we, yapfuye igihe we n’abagabo magana abiri na mirongo itanu bari bafatanyije bakongorwaga n’umuriro. Babereye abandi akabarore. 11 Icyakora abahungu ba Kora bo ntibapfuye.

12 Bene Simeyoni n’imiryango ibakomokaho ni aba: Nemuweli yakomotsweho n’umuryango w’Abanemuweli, Yamini akomokwaho n’umuryango w’Abayamini, Yakini akomokwaho n’umuryango w’Abayakini, 13 Zera akomokwaho n’umuryango w’Abazera, na Shawuli akomokwaho n’umuryango w’Abashawuli. 14 Iyo ni yo miryango y’Abasimeyoni. Bari ibihumbi makumyabiri na bibiri na magana abiri.

15 Bene Gadi n’imiryango ibakomokaho ni aba: Sefoni yakomotsweho n’umuryango w’Abasefoni, Hagi akomokwaho n’umuryango w’Abahagi, Shuni akomokwaho n’umuryango w’Abashuni, 16 Ozini akomokwaho n’umuryango w’Abozini, Eri akomokwaho n’umuryango w’Aberi, 17 Arodi akomokwaho n’umuryango w’Abarodi, na Areli akomokwaho n’umuryango w’Abareli. 18 Iyo ni yo miryango ya bene Gadi. Ababaruwe bari ibihumbi mirongo ine na magana atanu.

19 Bene Yuda ni Eri na Onani. Ariko Eri na Onani baguye mu gihugu cy’i Kanani. 20 Bene Yuda n’imiryango ibakomokaho ni aba: Shela yakomotsweho n’umuryango w’Abashela, Peresi akomokwaho n’umuryango w’Abaperesi, na Zera akomokwaho n’umuryango w’Abazera. 21 Bene Peresi ni aba: Hesironi wakomotsweho n’umuryango w’Abahesironi, na Hamuli wakomotsweho n’umuryango w’Abahamuli. 22 Iyo ni yo miryango ikomoka kuri Yuda. Ababaruwe bari ibihumbi mirongo irindwi na bitandatu na magana atanu.

23 Bene Isakari n’imiryango ibakomokaho ni aba: Tola yakomotsweho n’umuryango w’Abatola, Puwa akomokwaho n’umuryango w’Abapuwa, 24 Yashubu akomokwaho n’umuryango w’Abayashubu, naho Shimuroni akomokwaho n’umuryango w’Abashimuroni. 25 Iyo ni yo miryango yakomotse kuri Isakari. Ababaruwe bari ibihumbi mirongo itandatu na bine na magana atatu.

26 Bene Zabuloni n’imiryango ibakomokaho ni aba: Seredi yakomotsweho n’umuryango w’Abaseredi, Eloni akomokwaho n’umuryango w’Abeloni, na Yahileli akomokwaho n’umuryango w’Abayahileli. 27 Iyo ni yo miryango y’Abazabuloni. Ababaruwe bari ibihumbi mirongo itandatu na magana atanu.

28 Yozefu yakomotsweho n’umuryango wa Manase n’uwa Efurayimu. 29 Abakomotse kuri Manase ni Makiri wakomotsweho n’umuryango w’Abamakiri. Makiri yabyaye Gileyadi. Gileyadi yakomotsweho n’umuryango w’Abagileyadi. 30 Aba ni bo bene Gileyadi: Yezeri wakomotsweho n’umuryango w’Abayezeri, Heleki wakomotsweho n’umuryango w’Abaheleki, 31 Asiriyeli wakomotsweho n’umuryango w’Abasiriyeli, Shekemu wakomotsweho n’umuryango w’Abashekemu, 32 Shemida wakomotsweho n’umuryango w’Abashemida, na Heferi wakomotsweho n’umuryango w’Abaheferi. 33 Selofehadi mwene Heferi nta bahungu yagiraga, yari afite abakobwa gusa. Amazina y’abakobwa ba Selofehadi ni Mahila, Nowa, Hogila, Miluka na Tirusa. 34 Iyo ni yo miryango ikomoka kuri Manase. Ababaruwe ni ibihumbi mirongo itanu na bibiri na magana arindwi.

35 Bene Efurayimu n’imiryango ibakomokaho ni aba: Shutela yakomotsweho n’umuryango w’Abashutela, Bekeri akomokwaho n’umuryango w’Ababekeri, naho Tahani akomokwaho n’umuryango w’Abatahani. 36 Aba ni bo bakomotse kuri Shutela: Erani yakomotsweho n’umuryango w’Aberani. 37 Iyo ni yo miryango ya bene Efurayimu. Ababaruwe bari ibihumbi mirongo itatu na bibiri na magana atanu. Abo ni bo bene Yozefu n’imiryango yabakomotseho.

38 Bene Benyamini n’imiryango ibakomokaho ni aba: Bela yakomotsweho n’umuryango w’Ababela, Ashibeli akomokwaho n’umuryango w’Abashibeli, Ahiramu akomokwaho n’umuryango w’Abahiramu, 39 Shefufamu akomokwaho n’umuryango w’Abashufamu, naho Hufamu akomokwaho n’umuryango w’Abahufamu. 40 Bela yabyaye Arudi na Namani. Arudi yakomotsweho n’umuryango w’Abarudi, Namani akomokwaho n’umuryango w’Abanamani. 41 Iyo ni yo miryango ya bene Benyamini. Ababaruwe bari ibihumbi mirongo ine na bitanu na magana atandatu.

42 Bene Dani n’imiryango ibakomokaho ni aba: Shuhamu yakomotsweho n’umuryango w’Abashuhamu. Iyo ni yo miryango y’abakomotse kuri Dani nk’uko imiryango yabo iri. 43 Mu miryango yose y’Abashuhamu, ababaruwe bari ibihumbi mirongo itandatu na bine na magana ane.

44 Bene Asheri n’imiryango ibakomokaho ni aba: Imuna yakomotsweho n’umuryango w’Abimuna, Ishivi akomokwaho n’umuryango w’Abishivi, naho Beriya akomokwaho n’umuryango w’Ababeriya. 45 Abakomotse kuri Beriya ni Heberi wakomotsweho n’umuryango w’Abaheberi, na Malikiyeli wakomotsweho n’umuryango w’Abamalikiyeli. 46 Umukobwa wa Asheri yitwaga Sera. 47 Iyo ni yo miryango ya bene Asheri. Ababaruwe bari ibihumbi mirongo itanu na bitatu na magana ane.

48 Bene Nafutali n’imiryango ibakomokaho ni aba: Yahiseli yakomotsweho n’umuryango w’Abayahiseli, Guni akomokwaho n’umuryango w’Abaguni, 49 Yeseri akomokwaho n’umuryango w’Abayeseri, naho Shilemu akomokwaho n’umuryango w’Abashilemu. 50 Iyo ni yo miryango y’abakomotse kuri Nafutali. Ababaruwe ni ibihumbi mirongo ine na bitanu na magana ane.

51 Abo ni bo babaruwe mu Bisirayeli. Bari abantu ibihumbi magana atandatu na kimwe na magana arindwi na mirongo itatu.

52 Hanyuma Yehova abwira Mose ati 53 “abo ni bo bazagabanywa igihugu, bagahabwa gakondo hakurikijwe umubare w’amazina yabo. 54 Abenshi uzabahe gakondo nini, abake ubahe gakondo nto. Buri muryango uzahabwa gakondo hakurikijwe umubare w’abawubaruwemo. 55 Igihugu kizagabanywe hakoreshejwe ubufindo. Bazahabwe gakondo hakurikijwe amazina y’imiryango ya ba sekuruza. 56 Bazajya bahabwa gakondo yabo hakoreshejwe ubufindo, baba abake cyangwa abenshi.”

57 Aba ni bo babaruwe mu miryango y’Abalewi: Gerushoni wakomotsweho n’umuryango w’Abagerushoni, Kohati wakomotsweho n’umuryango w’Abakohati, na Merari wakomotsweho n’umuryango w’Abamerari. 58 Iyi ni yo miryango y’Abalewi: umuryango w’Abalibuni, umuryango w’Abaheburoni, umuryango w’Abamahali, umuryango w’Abamushi n’umuryango w’Abakora.

Kohati yabyaye Amuramu. 59 Umugore wa Amuramu yitwaga Yokebedi, akaba umukobwa Lewi yabyariye muri Egiputa. Hashize igihe, Yokebedi abyarira Amuramu Aroni na Mose na mushiki wabo Miriyamu. 60 Hanyuma Aroni abyara Nadabu, Abihu, Eleyazari na Itamari. 61 Ariko Nadabu na Abihu baguye imbere ya Yehova bazize kuba barazanye umuriro utemewe imbere ye.

62 Ababaruwe bose bo muri bo, ab’igitsina gabo bose bari bafite kuva ku kwezi kumwe kujyana hejuru, bari ibihumbi makumyabiri na bitatu. Ntibabaruwe mu Bisirayeli kuko nta gakondo bari kuzahabwa muri bo.

63 Abo ni bo Mose na Eleyazari umutambyi babaruye igihe babaruriraga Abisirayeli mu bibaya byo mu butayu bw’i Mowabu, hafi y’uruzi rwa Yorodani, ahateganye n’i Yeriko. 64 Ariko muri abo babaruwe icyo gihe, nta n’umwe wari ukiriho mu bo Mose na Aroni umutambyi babaruriye mu butayu bwa Sinayi, 65 kuko Yehova yari yaravuze ibyabo ati “bazagwa mu butayu.” Ni yo mpamvu nta n’umwe muri bo wari ukiriho, uretse Kalebu mwene Yefune na Yosuwa mwene Nuni.

Kubara  27 : 1 - 23

27 Nuko abakobwa ba Selofehadi mwene Heferi, mwene Gileyadi, mwene Makiri, mwene Manase, bo mu miryango ikomoka kuri Manase umuhungu wa Yozefu, baraza. Amazina y’abo bakobwa ni Mahila, Nowa, Hogila, Miluka na Tirusa. 2 Bahagarara imbere ya Mose na Eleyazari umutambyi n’imbere y’abatware n’iteraniro ryose, ku muryango w’ihema ry’ibonaniro, baravuga bati 3 “data yaguye mu butayu, ariko ntiyari muri rya teraniro ryafatanyije na Kora kurwanya Yehova, ahubwo yapfuye azize ibyaha bye. Icyakora nta bahungu yari yarabyaye. 4 None se izina rya data rizasibangane mu muryango we bitewe n’uko atabyaye abahungu? Nimuduhe gakondo mu bavandimwe ba data.” 5 Mose abyumvise ajyana icyo kibazo imbere ya Yehova.

6 Nuko Yehova abwira Mose ati 7 “ibyo abakobwa ba Selofehadi bavuga ni ukuri. Ugomba kubaha gakondo mu bavandimwe ba se, kugira ngo gakondo ya se ibe iyabo. 8 Kandi ubwire Abisirayeli uti ‘umuntu napfa nta muhungu asize, gakondo ye muzayihe umukobwa we. 9 Niba nta mukobwa asize, gakondo ye muzayihe abavandimwe be. 10 Niba nta bavandimwe afite, gakondo ye muzayihe abavandimwe ba se. 11 Niba na se nta bavandimwe afite, gakondo ye muzayihe mwene wabo wa bugufi wo mu muryango we, maze ibe iye. Ibyo bizabere Abisirayeli itegeko ridakuka nk’uko Yehova yabitegetse Mose.’”

12 Hanyuma Yehova abwira Mose ati “zamuka uyu musozi wa Abarimu maze witegereze igihugu nzaha Abisirayeli. 13 Numara kucyitegereza, uzapfa usange ba sokuruza, nk’uko Aroni umuvandimwe wawe yapfuye akabasanga, 14 kuko mwanyigometseho ntimwumvire itegeko nabahereye mu butayu bwa Zini, igihe iteraniro ryanyitotomberaga, maze ntimumpeshe ikuzo imbere yabo binyuze kuri ya mazi. Ayo ni ya mazi y’i Meriba h’i Kadeshi, mu butayu bwa Zini.”

15 Mose abwira Yehova ati 16 “Yehova Mana uha ubuzima ibibaho byose, utoranyirize iri teraniro umuntu 17 uzariyobora muri byose kandi rikamwumvira muri byose, kugira ngo iteraniro rya Yehova ritazamera nk’intama zitagira umwungeri.” 18 Yehova abwira Mose ati “ufate Yosuwa mwene Nuni, umugabo ushoboye iyo nshingano, umurambikeho ibiganza, 19 umuhagarike imbere ya Eleyazari umutambyi n’imbere y’iteraniro ryose, maze umushyireho abe umuyobozi wabo. 20 Kandi uzamuhe ku cyubahiro cyawe, kugira ngo iteraniro ryose ry’Abisirayeli rijye rimwumvira. 21 Azahagarara imbere ya Eleyazari umutambyi, maze na we amubarize Yehova akoresheje Urimu kugira ngo amenye icyo ategetse. Bityo we n’Abisirayeli bari kumwe na we, ndetse n’iteraniro ryose, bazajya bamwumvira mu byo abategeka byose.”

22 Mose abigenza nk’uko Yehova yari yabimutegetse. Afata Yosuwa amuhagarika imbere ya Eleyazari umutambyi n’imbere y’iteraniro ryose, 23 amurambikaho ibiganza, amushyiraho ngo abe umuyobozi wabo, nk’uko Yehova yari yabimubwiye.

28 Yehova yongera kubwira Mose ati 2 “tegeka Abisirayeli uti ‘mujye muntura igitambo, ari byo byokurya byanjye, bibe igitambo gikongorwa n’umuriro cy’impumuro nziza incururutsa. Mujye mugitamba mu gihe cyagenwe.’

3 “Ubabwire uti ‘iki ni cyo gitambo gikongorwa n’umuriro muzatambira Yehova: mujye mutamba amasekurume abiri y’intama atagira inenge afite umwaka umwe, abe igitambo gikongorwa n’umuriro gitambwa buri munsi. 4 Isekurume imwe y’intama ikiri nto mujye muyitamba mu gitondo, indi muyitambe nimugoroba, 5 muyitambane n’ituro ry’ibinyampeke ringana na kimwe cya cumi cya efa y’ifu inoze, ivanze na kimwe cya kane cya hini y’amavuta y’imyelayo isekuye. 6 Icyo ni igitambo gikongorwa n’umuriro cyategekewe ku musozi wa Sinayi cy’impumuro nziza icururutsa, igitambo gikongorwa n’umuriro giturwa Yehova buri munsi. 7 Buri sekurume y’intama ikiri nto ijye itambanwa n’ituro ry’ibyokunywa ringana na kimwe cya kane cya hini. Ituro ry’ibyokunywa ry’ibinyobwa bisindisha mujye murisuka ahera ribe irya Yehova. 8 Indi sekurume y’intama ikiri nto uzayitambe nimugoroba. Uzayitambane n’ituro ry’ibinyampeke n’ituro ry’ibyokunywa nk’ayo watanze mu gitondo, bibe igitambo gikongorwa n’umuriro cy’impumuro nziza icururutsa Yehova.

9 “‘Icyakora, ku munsi w’isabato ujye utamba amasekurume abiri y’intama atagira inenge afite umwaka umwe, n’ituro ry’ibinyampeke ringana na bibiri bya cumi bya efa y’ifu inoze ivanze n’amavuta, ubitambane n’ituro ry’ibyokunywa, 10 bibe igitambo gikongorwa n’umuriro gitambwa ku isabato, hatambwe n’igitambo gikongorwa n’umuriro gitambwa buri munsi hamwe n’ituro ry’ibyokunywa.

11 “‘Mu ntangiriro z’amezi yanyu, mujye mutambira Yehova ibimasa bibiri bikiri bito n’imfizi y’intama, n’amasekurume y’intama arindwi atagira inenge afite umwaka umwe, bibe igitambo gikongorwa n’umuriro. 12 Buri kimasa mujye mugitambana n’ituro ry’ibinyampeke ringana na bitatu bya cumi bya efa y’ifu inoze ivanze n’amavuta, imfizi y’intama muyitambane n’ituro ry’ibinyampeke ringana na bibiri bya cumi bya efa y’ifu inoze ivanze n’amavuta, 13 naho buri sekurume y’intama ikiri nto mujye muyitambana n’ituro ry’ibinyampeke ringana na kimwe cya cumi cya efa y’ifu inoze ivanze n’amavuta, bibe igitambo gikongorwa n’umuriro, igitambo gikongorwa n’umuriro cy’impumuro nziza icururutsa  Yehova. 14 Naho ku birebana n’amaturo y’ibyokunywa, ikimasa kizatambanwe na divayi ingana na kimwe cya kabiri cya hini, imfizi y’intama itambanwe na divayi ingana na kimwe cya gatatu cya hini, isekurume y’intama ikiri nto itambanwe na divayi ingana na kimwe cya kane cya hini. Icyo ni cyo gitambo gikongorwa n’umuriro kizajya gitambwa buri kwezi mu mezi yose y’umwaka. 15 Nanone uzatambe umwana w’ihene ho igitambo gitambirwa ibyaha giturwa Yehova, cyiyongera ku gitambo gikongorwa n’umuriro gitambwa buri munsi hamwe n’ituro ry’ibyokunywa.

16 “‘Ku munsi wa cumi n’ine w’ukwezi kwa mbere, mujye mwizihiza pasika ya Yehova. 17 Ku munsi wa cumi n’itanu w’uko kwezi mujye mwizihiza umunsi mukuru. Muzamare iminsi irindwi murya imigati idasembuwe. 18 Ku munsi wa mbere w’iyo minsi irindwi, hazabe ikoraniro ryera. Ntimuzagire umurimo wose uruhanyije mukora. 19 Muzatambe ibimasa bibiri bikiri bito n’imfizi y’intama n’amasekurume arindwi y’intama afite umwaka umwe, bibe igitambo gikongorwa n’umuriro, igitambo gikongorwa n’umuriro giturwa Yehova. Ayo matungo azabe atagira inenge. 20 Ku birebana n’amaturo y’ibinyampeke y’ifu inoze ivanze n’amavuta aturanwa n’ayo matungo, ikimasa muzagitambane na bitatu bya cumi bya efa y’ifu, naho imfizi y’intama muyitambane na bibiri bya cumi bya efa y’ifu. 21 Ya masekurume y’intama akiri mato uko ari arindwi, buri sekurume muzayitambane na kimwe cya cumi cya efa y’ifu. 22 Muzatambe n’ihene ho igitambo gitambirwa ibyaha ibabere impongano. 23 Muzatambe ibyo bitambo byiyongere kuri cya gitambo gikongorwa n’umuriro gitambwa buri munsi mu gitondo. 24 Muzamare iminsi irindwi mutamba ibitambo nk’ibyo buri munsi kugira ngo bibe ibyokurya, igitambo gikongorwa n’umuriro cy’impumuro nziza icururutsa Yehova. Bijye bitambanwa n’igitambo gikongorwa n’umuriro gitambwa buri munsi hamwe n’ituro ry’ibyokunywa. 25 Ku munsi wa karindwi hazabe ikoraniro ryera. Ntimukagire umurimo wose uruhanyije mukora.

26 “‘Ku munsi w’umuganura, igihe muzanira Yehova ituro ry’ibinyampeke bikimara kwera mwizihiza umunsi mukuru w’ibyumweru, hajye haba ikoraniro ryera. Ntimukagire umurimo wose uruhanyije mukora. 27 Muzatambe ibimasa bibiri bikiri bito, imfizi y’intama imwe n’amasekurume y’intama arindwi afite umwaka umwe, bibe igitambo gikongorwa n’umuriro cy’impumuro nziza icururutsa Yehova. 28 Ku birebana n’ituro ry’ibinyampeke ry’ifu inoze ivanze n’amavuta rituranwa na cyo, buri kimasa kizatambanwe na bitatu bya cumi bya efa y’ifu, imfizi y’intama itambanwe na bibiri bya cumi bya efa y’ifu, 29 naho buri sekurume y’intama muri ya yandi arindwi akiri mato, izatambanwe na kimwe cya cumi cya efa y’ifu. 30 Muzatambe n’umwana w’ihene ubabere impongano. 31 Muzatambe ibyo bitambo byiyongere ku gitambo gikongorwa n’umuriro gitambwa buri munsi hamwe n’ituro ry’ibinyampeke ritambanwa na cyo. Ayo matungo azabe atagira inenge. Muzayatambane n’amaturo y’ibyokunywa.

29 “‘Umunsi wa mbere w’ukwezi kwa karindwi uzababere umunsi w’ikoraniro ryera. Ntimukagire umurimo wose uruhanyije mukora. Ni umunsi wo kuvuza impanda. 2 Muzatambe ikimasa kikiri gito, imfizi y’intama n’amasekurume arindwi y’intama afite umwaka umwe, byose bitagira inenge, bibe igitambo gikongorwa n’umuriro cy’impumuro nziza icururutsa Yehova. 3 Muzabitambane n’ituro ry’ibinyampeke ry’ifu inoze ivanze n’amavuta, ikimasa mugitambane na bitatu bya cumi bya efa y’ifu, imfizi y’intama muyitambane na bibiri bya cumi bya efa y’ifu, 4 naho buri sekurume y’intama muri ya yandi arindwi akiri mato, muyitambane na kimwe cya cumi cya efa y’ifu. 5 Muzatambe n’isekurume y’ihene ikiri nto ho igitambo gitambirwa ibyaha, ibabere impongano. 6 Ibyo bitambo biziyongere ku gitambo gikongorwa n’umuriro gitambwa buri kwezi n’ituro ry’ibinyampeke ritambanwa na cyo, no ku gitambo gikongorwa n’umuriro gitambwa buri munsi n’ituro ry’ibinyampeke ritambanwa na cyo, ndetse n’amaturo y’ibyokunywa atambanwa n’ibyo bitambo. Muzabitambe mukurikije amabwiriza yatanzwe, bibe igitambo gikongorwa n’umuriro cy’impumuro nziza icururutsa Yehova.

7 “‘Muri uko kwezi kwa karindwi, ku munsi wako wa cumi, hazabe ikoraniro ryera kandi muzibabaze.* Ntimuzagire umurimo wose mukora. 8 Muzatambe ikimasa kikiri gito, imfizi y’intama n’amasekurume arindwi y’intama afite umwaka umwe, byose bitagira inenge, bibe igitambo gikongorwa n’umuriro cy’impumuro nziza icururutsa Yehova. 9 Ku birebana n’ituro ry’ibinyampeke ry’ifu inoze ivanze n’amavuta itambanwa n’ayo matungo, ikimasa muzagitambane na bitatu bya cumi bya efa y’ifu, imfizi y’intama muyitambane na bibiri bya cumi bya efa y’ifu, 10 naho buri sekurume y’intama muri ya yandi arindwi akiri mato, muzayitambane na kimwe cya cumi cya efa y’ifu. 11 Nanone muzatambe umwana w’ihene ho igitambo gitambirwa ibyaha cyiyongera ku gitambo gitambirwa ibyaha cy’impongano, n’igitambo gikongorwa n’umuriro gitambwa buri munsi hamwe n’ituro ry’ibinyampeke ritambanwa na cyo, ndetse n’amaturo y’ibyokunywa atambanwa n’ibyo bitambo.

12 “‘Ku munsi wa cumi n’itanu w’ukwezi kwa karindwi, hazabe ikoraniro ryera. Ntimukagire umurimo wose uruhanyije mukora. Muzizihirize Yehova umunsi mukuru uzajya umara iminsi irindwi. 13 Muzatambe ibimasa cumi na bitatu bikiri bito, amapfizi abiri y’intama, amasekurume y’intama cumi n’ane afite umwaka umwe, byose bitagira inenge, bibe igitambo gikongorwa n’umuriro cy’impumuro nziza icururutsa Yehova. 14 Ku birebana n’ituro ry’ibinyampeke ry’ifu inoze ivanze n’amavuta itambanwa n’ayo matungo, buri kimasa muri ibyo cumi na bitatu muzagitambane na bitatu bya cumi bya efa y’ifu, buri mfizi y’intama muri izo ebyiri muyitambane na bibiri bya cumi bya efa y’ifu, 15 buri sekurume y’intama muri ya yandi cumi n’ane akiri mato muyitambane na kimwe cya cumi cya efa y’ifu. 16 Muzatambe n’umwana w’ihene ho igitambo gitambirwa ibyaha, cyiyongera ku gitambo gikongorwa n’umuriro gitambwa buri munsi, hamwe n’ituro ry’ibinyampeke n’ituro ry’ibyokunywa bitambanwa na cyo.

17 “‘Ku munsi wa kabiri muzatambe ibimasa cumi na bibiri bikiri bito, amapfizi abiri y’intama, amasekurume y’intama cumi n’ane afite umwaka umwe, byose bitagira inenge. 18 Ibyo bimasa n’amapfizi y’intama n’amasekurume y’intama akiri mato, muzabitambane n’ituro ry’ibinyampeke hamwe n’amaturo y’ibyokunywa mukurikije umubare wabyo, mubitambe mukurikije amabwiriza yatanzwe. 19 Muzatambe n’umwana w’ihene ho igitambo gitambirwa ibyaha, cyiyongera ku gitambo gikongorwa n’umuriro gitambwa buri munsi n’ituro ry’ibinyampeke ritambanwa na cyo, mutange n’amaturo y’ibyokunywa atambanwa n’ibyo bitambo.

20 “‘Ku munsi wa gatatu muzatambe ibimasa cumi na kimwe, amapfizi abiri y’intama, amasekurume y’intama cumi n’ane afite umwaka umwe, byose bitagira inenge. 21 Ibyo bimasa n’amapfizi y’intama n’amasekurume y’intama akiri mato, muzabitambane n’ituro ry’ibinyampeke hamwe n’amaturo y’ibyokunywa mukurikije umubare wabyo, mubitambe mukurikije amabwiriza yatanzwe. 22 Muzatambe n’umwana w’ihene ho igitambo gitambirwa ibyaha, cyiyongera ku gitambo gikongorwa n’umuriro gitambwa buri munsi, hamwe n’ituro ry’ibinyampeke n’ituro ry’ibyokunywa bitambanwa na cyo.

23 “‘Ku munsi wa kane muzatambe ibimasa icumi, amapfizi abiri y’intama, amasekurume y’intama cumi n’ane afite umwaka umwe, byose bitagira inenge. 24 Ibyo bimasa n’amapfizi y’intama n’amasekurume y’intama akiri mato, muzabitambane n’ituro ry’ibinyampeke hamwe n’amaturo y’ibyokunywa mukurikije umubare wabyo, mubitambe mukurikije amabwiriza yatanzwe. 25 Muzatambe n’umwana w’ihene ho igitambo gitambirwa ibyaha, cyiyongera ku gitambo gikongorwa n’umuriro gitambwa buri munsi, hamwe n’ituro ry’ibinyampeke n’ituro ry’ibyokunywa bitambanwa na cyo.

26 “‘Ku munsi wa gatanu muzatambe ibimasa icyenda, amapfizi abiri y’intama, amasekurume y’intama cumi n’ane afite umwaka umwe, byose bitagira inenge. 27 Ibyo bimasa n’amapfizi y’intama n’amasekurume y’intama akiri mato, muzabitambane n’ituro ry’ibinyampeke hamwe n’amaturo y’ibyokunywa mukurikije umubare wabyo, mubitambe mukurikije amabwiriza yatanzwe. 28 Muzatambe n’umwana w’ihene ho igitambo gitambirwa ibyaha, cyiyongera ku gitambo gikongorwa n’umuriro gitambwa buri munsi, hamwe n’ituro ry’ibinyampeke n’ituro ry’ibyokunywa bitambanwa na cyo.

29 “‘Ku munsi wa gatandatu muzatambe ibimasa umunani, amapfizi abiri y’intama, amasekurume y’intama cumi n’ane afite umwaka umwe, byose bitagira inenge. 30 Ibyo bimasa n’amapfizi y’intama n’amasekurume y’intama akiri mato, muzabitambane n’ituro ry’ibinyampeke hamwe n’amaturo y’ibyokunywa mukurikije umubare wabyo, mubitambe mukurikije amabwiriza yatanzwe. 31 Muzatambe n’umwana w’ihene ho igitambo gitambirwa ibyaha, cyiyongera ku gitambo gikongorwa n’umuriro gitambwa buri munsi, hamwe n’ituro ry’ibinyampeke n’amaturo y’ibyokunywa bitambanwa na cyo.

32 “‘Ku munsi wa karindwi muzatambe ibimasa birindwi, amapfizi abiri y’intama, amasekurume y’intama cumi n’ane afite umwaka umwe, byose bitagira inenge. 33 Ibyo bimasa n’amapfizi y’intama n’amasekurume y’intama akiri mato, muzabitambane n’ituro ry’ibinyampeke hamwe n’amaturo y’ibyokunywa mukurikije umubare wabyo, mubitambe mukurikije amabwiriza yatanzwe. 34 Muzatambe n’umwana w’ihene ho igitambo gitambirwa ibyaha, cyiyongera ku gitambo gikongorwa n’umuriro gitambwa buri munsi, hamwe n’ituro ry’ibinyampeke n’ituro ry’ibyokunywa bitambanwa na cyo.

35 “‘Ku munsi wa munani muzagire ikoraniro ryihariye. Ntimukagire umurimo wose uruhanyije mukora. 36 Muzatambe ikimasa, imfizi y’intama n’amasekurume arindwi y’intama afite umwaka umwe, byose bitagira inenge, bibe igitambo gikongorwa n’umuriro, igitambo gikongorwa n’umuriro cy’impumuro nziza icururutsa Yehova. 37 Icyo kimasa n’impfizi y’intama n’amasekurume y’intama akiri mato, muzabitambane n’ituro ry’ibinyampeke hamwe n’amaturo y’ibyokunywa mukurikije umubare wabyo, mubitambe mukurikije amabwiriza yatanzwe. 38 Muzatambe n’umwana w’ihene ho igitambo gitambirwa ibyaha, cyiyongera ku gitambo gikongorwa n’umuriro gitambwa buri munsi, hamwe n’ituro ry’ibinyampeke n’ituro ry’ibyokunywa bitambanwa na cyo.

39 “‘Ibyo ni byo bitambo muzatambira Yehova ku minsi mikuru yanyu, byiyongera ku bitambo byo guhigura umuhigo no ku maturo atangwa ku bushake, maze bibabere ibitambo bikongorwa n’umuriro, amaturo y’ibinyampeke, amaturo y’ibyokunywa n’ibitambo bisangirwa.’” 40 Nuko Mose abwira Abisirayeli ibintu byose Yehova yari yamutegetse.

^ Kub 29:7 Kb 29:7


 Ibi bishobora kuba byerekeza ku kwiyiriza ubusa no kwiyima ibindi bintu.



Kubara  30 : 1 - 16

30 Nuko Mose abwira abatware b’imiryango y’Abisirayeli ati “uku ni ko Yehova ategetse: 2 umugabo nahigira Yehova umuhigo cyangwa akibohesha umuhigo wo kwigomwa akagerekaho n’indahiro, ntazarenge ku ijambo yavuze. Azakore ibihuje n’amagambo yose yasohotse mu kanwa ke.

3 “Umukobwa w’inkumi ukiri mu rugo rwa se nahigira Yehova umuhigo cyangwa akibohesha umuhigo wo kwigomwa, 4 se namwumva ahiga uwo muhigo cyangwa yibohesha umuhigo wo kwigomwa maze akicecekera ntagire icyo amubwira, ibyo yahize byose n’umuhigo wo kwigomwa wose yibohesheje, bizahama. 5 Ariko umunsi se amenyeyeho ibyo yahize byose n’umuhigo wo kwigomwa wose yibohesheje, maze akabimubuza, ntibizahama. Yehova azamubabarira, kuko se azaba yabimubujije.

6 “Icyakora nashaka umugabo atarahigura umuhigo we cyangwa atarasohoza isezerano yibohesheje atabitekerejeho, 7 umugabo we nabimenya akicecekera ntagire icyo amubwira ku munsi yabimenyeyeho, ibyo yahize byose n’umuhigo wo kwigomwa wose yibohesheje, bizahama. 8 Ariko umunsi umugabo we yabimenyeyeho maze akabimubuza, azaba asheshe umuhigo we cyangwa isezerano yibohesheje atabitekerejeho, kandi Yehova azamubabarira.

9 “Umuhigo uwo ari wo wose umupfakazi cyangwa umugore watanye n’umugabo azahiga, uzahama.

10 “Icyakora nahiga umuhigo cyangwa akibohesha umuhigo wo kwigomwa ari mu rugo rw’umugabo we kandi akabirahirira, 11 umugabo we nabyumva akicecekera ntamubuze, ibyo yahize byose bizahama, kandi n’umuhigo wo kwigomwa wose yibohesheje uzahama. 12 Ariko umunsi umugabo we amenyeyeho umuhigo w’umugore we cyangwa umuhigo yahize wo kwigomwa maze akabimubuza, uwo muhigo n’ibyo yahigiye kwigomwa bizaba bisheshwe. Yehova azababarira uwo mugore, kuko umugabo we azaba yabimubujije. 13 Umuhigo wose yahize cyangwa umuhigo wose wo kwigomwa yageretseho indahiro, umugabo we ni we ushobora kuwemeza cyangwa kuwusesa. 14 Ariko nihashira igihe umugabo yaricecekeye ntagire icyo abwira umugore we, ubwo azaba yemeye ibyo umugore we yahize byose cyangwa ibyo yahigiye kwigomwa byose. Uwo mugabo azaba abyemeye, kuko umunsi yabyumviyeho yicecekeye ntagire icyo amubwira. 15 Ariko nabyumva maze hashira igihe runaka akabisesa, ni we uzagibwaho n’igicumuro cy’umugore we.

16 “Ayo ni yo mabwiriza Yehova yahaye Mose ku byerekeye umugabo n’umugore we, n’ayerekeye umugabo n’umukobwa we w’inkumi ukiri mu rugo rwa se.”

Kubara  31 : 1 - 54

31 Nuko Yehova abwira Mose ati 2 “uhore Abamidiyani ubigiriye Abisirayeli, hanyuma uzapfa usange ba sokuruza.”

3 Mose abwira Abisirayeli ati “mutoranye muri mwe abagabo mubahe intwaro, kugira ngo bahore Abamidiyani nk’uko Yehova yabitegetse. 4 Muri buri muryango mu miryango yose y’Abisirayeli muzatoranyemo abantu igihumbi mubohereze ku rugamba.” 5 Nuko mu bihumbi by’Abisirayeli, buri muryango utoranya abagabo igihumbi, bose hamwe baba abagabo ibihumbi cumi na bibiri bambariye urugamba.

6 Mose yohereza ku rugamba abagabo igihumbi bavuye muri buri muryango w’Abisirayeli, aboherezanya na Finehasi mwene Eleyazari umutambyi, afite ibikoresho byera n’impanda zo kuvuza ku rugamba. 7 Baragenda bagaba igitero ku Bamidiyani nk’uko Yehova yari yabitegetse Mose, bica abagabo bose. 8 Bica abami b’Abamidiyani, babicana n’abandi bantu. Abo bami batanu b’Abamidiyani ni Evi, Rekemu, Suri, Huri na Reba; kandi bicisha inkota Balamu mwene Bewori. 9 Ariko Abisirayeli banyaga abagore b’Abamidiyani n’abana babo, banyaga n’amatungo yabo yose, basahura n’ibyari bibatunze byose. 10 Batwika imigi yose bari batuyemo hamwe n’imidugudu yabo yose igoswe n’inkuta. 11 Batabarukana ibyo basahuye byose, n’iminyago yose y’abantu n’amatungo. 12 Bazanira Mose na Eleyazari umutambyi n’iteraniro ryose ry’Abisirayeli abantu banyaze, ibyo basahuye n’iminyago, babizana aho bakambitse mu bibaya byo mu butayu bw’i Mowabu, hakurya y’uruzi rwa Yorodani, ahateganye n’i Yeriko.

13 Nuko Mose na Eleyazari umutambyi n’abatware b’iteraniro bose, barasohoka bajya kubasanganira inyuma y’inkambi. 14 Mose arakarira abakuru b’imitwe y’ingabo, abatware b’ibihumbi n’abatware b’amagana bari batabarutse ku rugamba. 15 Mose arababaza ati “kuki abagore bo mutabishe? 16 Si bo bohejwe na Balamu mu byabereye i Pewori, maze bagashuka Abisirayeli bagahemukira Yehova bigatuma iteraniro rya Yehova riterwa n’icyorezo! 17 Noneho rero, nimwice abana b’abahungu bose, mwice n’uw’igitsina gore wese wagiranye imibonano mpuzabitsina n’umugabo, 18 musigaze gusa abakobwa bato bose batigeze baryamana n’abagabo. 19 Naho mwebwe, mukambike inyuma y’inkambi muhamare iminsi irindwi. Mwe n’abo mwafashe ho iminyago, uwishe umuntu wese n’uwakoze ku wishwe aziyeze ku munsi wa gatatu no ku munsi wa karindwi. 20 Muzahumanure umwenda wose n’ikintu cyose gikozwe mu ruhu n’ikintu cyose gikozwe mu bwoya bw’ihene, n’ikintu cyose kibajwe mu giti.”

21 Nuko Eleyazari umutambyi abwira ingabo zari zagiye ku rugamba ati “iri ni ryo tegeko Yehova yahaye Mose: 22 ‘zahabu, ifeza, umuringa, ubutare, itini, icyuma cy’isasu, 23 mbese ikintu cyose kidashobora gutwikwa n’umuriro, muzagicishe mu muriro kugira ngo gihumanuke. Nanone muzacyeze mukoresheje amazi yo kweza. Ikintu cyose gishobora gutwikwa n’umuriro, muzakinyuze mu mazi. 24 Ku munsi wa karindwi muzamese imyambaro yanyu mube muhumanutse, mubone kwinjira mu nkambi.’”

25 Yehova abwira Mose ati 26 “wowe na Eleyazari umutambyi n’abatware b’amazu ya ba sekuruza bari mu bagize iteraniro, mubarure ibyasahuwe hamwe n’iminyago yose y’abantu n’amatungo, 27 mubigabanyemo kabiri, igice kimwe gihabwe abagiye ku rugamba, ikindi gihabwe abasigaye bose bagize iteraniro. 28 Ku byo muzaha abantu bari bagiye ku rugamba, muzakureho kimwe muri magana atanu kibe umugabane wa Yehova. Muzagikure mu bantu, mu mashyo, mu ndogobe no mu mikumbi. 29 Kuri kimwe cya kabiri bahawe, uzakureho uwo mugabane uwuhe Eleyazari umutambyi kugira ngo ube ituro rya Yehova. 30 Kuri kimwe cya kabiri muzaha Abisirayeli, muzakureho kimwe muri mirongo itanu kibe umugabane w’Abalewi bakora umurimo mu ihema rya Yehova. Muzagikure mu bantu, mu mashyo, mu ndogobe, mu mikumbi no mu yandi matungo yose.”

31 Nuko Mose na Eleyazari umutambyi bakora ibyo Yehova yategetse Mose byose. 32 Iminyago yose, ni ukuvuga ibyari byasigaye ku byo abagiye ku rugamba bari banyaze, yari igizwe n’amatungo magufi ibihumbi magana atandatu na mirongo irindwi na bitanu, 33 amatungo maremare ibihumbi mirongo irindwi na bibiri, 34 n’indogobe ibihumbi mirongo itandatu na kimwe. 35 Naho abantu, ni ukuvuga abakobwa batigeze baryamana n’abagabo, bose bari abantu ibihumbi mirongo itatu na bibiri. 36 Kimwe cya kabiri cyahawe abari bagiye ku rugamba, cyari kigizwe n’amatungo magufi ibihumbi magana atatu mirongo itatu na birindwi na magana atanu, 37 magana atandatu na mirongo irindwi n’atanu muri yo aba umugabane wa Yehova; 38 amatungo maremare ibihumbi mirongo itatu na bitandatu, mirongo irindwi n’abiri muri yo aba umugabane wa Yehova; 39 indogobe ibihumbi mirongo itatu na magana atanu, mirongo itandatu n’imwe muri zo ziba umugabane wa Yehova; 40 abantu ibihumbi cumi na bitandatu, mirongo itatu na babiri muri abo bantu baba umugabane wa Yehova. 41 Mose afata uwo mugabane wahawe Yehova ho ituro awuha Eleyazari umutambyi nk’uko Yehova yabimutegetse.

42 Kimwe cya kabiri cyahawe Abisirayeli, icyo Mose yakuye ku minyago yazanywe n’abagiye ku rugamba, cyanganaga gitya: 43 amatungo magufi ibihumbi magana atatu na mirongo itatu na birindwi na magana atanu, 44 amatungo maremare ibihumbi mirongo itatu na bitandatu, 45 indogobe ibihumbi mirongo itatu na magana atanu, 46 n’abantu ibihumbi cumi na bitandatu. 47 Kuri cya kimwe cya kabiri cyahawe Abisirayeli, Mose akuraho kimwe muri mirongo itanu mu bantu no mu matungo, agiha Abalewi bakora umurimo mu ihema rya Yehova, nk’uko Yehova yari yabimutegetse.

48 Abagabo batwaraga imitwe y’ingabo,* ari bo batware b’ibihumbi n’abatware b’amagana, begera Mose 49 baramubwira bati “abagaragu bawe twabaze umubare w’ingabo tuyoboye dusanga nta n’umwe ubura. 50 None reka buri wese azanire Yehova ituro ry’ibyo yazanye, ry’ibintu bikozwe muri zahabu: imikufi yo ku maguru, ibikomo, impeta ziriho ikimenyetso, amaherena n’ibintu by’umurimbo abagore bambara, kugira ngo dutange impongano y’ubugingo bwacu imbere ya Yehova.”

51 Mose na Eleyazari umutambyi bemera zahabu, ibintu by’imirimbo byose babahaye. 52 Zahabu yose abatware b’ibihumbi n’abatware b’amagana batuye Yehova, yanganaga na shekeli ibihumbi cumi na bitandatu na magana arindwi na mirongo itanu. 53 Buri wese mu ngabo yari yasahuye ibye. 54 Mose na Eleyazari umutambyi bafata iyo zahabu bahawe n’abatware b’ibihumbi n’ab’amagana, bayijyana mu ihema ry’ibonaniro kugira ngo ibere Abisirayeli urwibutso imbere ya Yehova.

 Mu giheburayo ni “amatsinda y’abantu igihumbi igihumbi.”



Kubara  32 : 1 - 42

32 Bene Rubeni na bene Gadi bari bafite amatungo menshi, menshi cyane rwose! Bitegereje akarere k’i Yazeri n’akarere k’i Gileyadi, babona hari urwuri rwiza rw’amatungo. 2 Nuko bene Gadi na bene Rubeni basanga Mose na Eleyazari umutambyi n’abatware b’iteraniro, barababwira bati 3 “akarere ka Ataroti, aka Diboni, aka Yazeri, aka Nimura, aka Heshiboni, aka Eleyale, aka Sebamu, aka Nebo n’aka Bewoni, 4 uturere Yehova yaneshereje imbere y’iteraniro ry’Abisirayeli, ni uturere tw’inzuri nziza z’amatungo kandi abagaragu bawe turi aborozi.” 5 Baramubwira bati “niba abagaragu bawe dutonnye mu maso yawe, uduhe iki gihugu ho gakondo. Ntutwambutse Yorodani.”

6 Mose abwira bene Gadi na bene Rubeni ati “abavandimwe banyu bazajya ku rugamba naho mwe mwisigarire hano? 7 Kuki mushaka guca intege Abisirayeli mubabuza kwambuka ngo bajye mu gihugu Yehova azabaha? 8 Uko ni ko ba so babigenje ubwo naboherezaga turi i Kadeshi-Baruneya ngo bajye kureba icyo gihugu. 9 Barazamutse bagera mu kibaya cya Eshikoli bitegereza icyo gihugu, bagarutse baca Abisirayeli intege bababuza kujya mu gihugu Yehova yari agiye kubaha. 10 Nuko uwo munsi Yehova ararakara cyane, ararahira ati 11 ‘abantu bavuye muri Egiputa bafite kuva ku myaka makumyabiri kujyana hejuru, ntibazabona igihugu narahiye ko nzaha Aburahamu, Isaka na Yakobo, kuko batankurikiye muri byose, 12 keretse Kalebu mwene Yefune w’Umukenazi na Yosuwa mwene Nuni, kuko bo bakurikiye Yehova muri byose.’ 13 Yehova yarakariye Abisirayeli cyane abazerereza mu butayu imyaka mirongo ine, kugeza aho ab’icyo gihe  bakoraga ibibi mu maso ya Yehova bose bapfiriye bagashira. 14 Namwe mwa banyabyaha mwe, murakora nk’ibyo ba so bakoze, kandi mugiye gutuma Yehova yongera kurakarira cyane Isirayeli. 15 Nimuhindukira mukareka kumukurikira, na we azatuma Abisirayeli bongera kumara igihe kirekire mu butayu, kandi muraba mutumye ubu bwoko bwose burimbuka.”

16 Hashize igihe bongera kumusanga baramubwira bati “reka twubake ibiraro* by’amatungo yacu hano, twubakire n’abana bacu imigi. 17 Ariko twe tuzafata intwaro tujye ku rugamba turangaje Abisirayeli imbere, kugeza aho tuzabagereza mu gihugu cyabo. Abana bacu bazasigara muri iyo migi igoswe n’inkuta, aho bazaba barinzwe abaturage b’iki gihugu. 18 Ntituzagaruka mu ngo zacu Abisirayeli batarabona amasambu yabo, buri wese atarabona gakondo ye. 19 Ntituzahabwa gakondo hamwe na bo hakurya y’uruzi rwa Yorodani no hirya yaho, kuko gakondo yacu izaba hakuno y’uruzi rwa Yorodani aherekeye iburasirazuba.”

20 Mose arabasubiza ati “nimubigenza mutyo, mugafata intwaro mukajya ku rugamba imbere ya Yehova, 21 abantu bose muri mwe bafite intwaro bakambuka Yorodani imbere ya Yehova, kugeza aho azirukanira abanzi be imbere ye, 22 icyo gihugu kigatsindirwa imbere ya Yehova mukabona kugaruka, icyo gihe nta rubanza ruzaba rubariho imbere ya Yehova n’imbere y’Abisirayeli. Iki gihugu kizaba gakondo yanyu imbere ya Yehova. 23 Ariko nimutabigenza mutyo, muzaba mucumuye kuri Yehova. Mumenye ko icyo gihe icyaha cyanyu kizabagaruka. 24 Nimwubakire abana banyu imigi, mwubakire n’amatungo yanyu ibiraro kandi ijambo ryavuye mu kanwa kanyu muzarisohoze.”

25 Nuko bene Gadi na bene Rubeni babwira Mose bati “abagaragu bawe tuzabikora nk’uko databuja abitegetse. 26 Abana bacu, abagore bacu n’amatungo yacu yose bizasigara mu migi y’i Gileyadi, 27 ariko abagaragu bawe tuzambuka, buri wese afite intwaro, tujye ku rugamba imbere ya Yehova nk’uko databuja abivuze.”

28 Nuko Mose atanga itegeko rirebana na bo, ariha Eleyazari umutambyi na Yosuwa mwene Nuni n’abatware b’imiryango y’Abisirayeli, 29 arababwira ati “bene Gadi na bene Rubeni nibambukana namwe Yorodani imbere ya Yehova buri wese yambariye urugamba, maze mukigarurira icyo gihugu, muzabahe igihugu cy’i Gileyadi kibe gakondo yabo. 30 Ariko nibatambukana namwe bambariye urugamba, bazature hagati muri mwe mu gihugu cy’i Kanani.”

31 Bene Gadi na bene Rubeni baramusubiza bati “ibyo Yehova abwiye abagaragu bawe ni byo tuzakora. 32 Tuzambuka imbere ya Yehova twambariye urugamba tujye mu gihugu cy’i Kanani, kandi tuzahabwa gakondo yacu hakuno ya Yorodani.” 33 Nuko Mose aha bene Gadi na bene Rubeni n’igice cy’abagize umuryango wa Manase mwene Yozefu, ubwami bwa Sihoni umwami w’Abamori, n’ubwami bwa Ogi umwami w’i Bashani. Abaha amasambu y’imigi yo muri ubwo bwami, abaha n’imidugudu ihakikije.

34 Nuko bene Gadi bubaka umugi wa Diboni, uwa Ataroti, uwa Aroweri, 35 uwa Ataroti-Shofani, uwa Yazeri, uwa Yogibeha, 36 uwa Beti-Nimura n’uwa Beti-Harani. Bubatse imigi yari igoswe n’inkuta, bubaka n’ibiraro by’amatungo. 37 Bene Rubeni bubaka umugi wa Heshiboni, uwa Eleyale, uwa Kiriyatayimu, 38 uwa Nebo n’uwa Bayali-Meyoni, bahindura amazina yayo, bubaka n’uwa Sibuma, iyo migi bubatse bayita andi mazina.

39 Bene Makiri mwene Manase batera i Gileyadi barahigarurira, birukana Abamori bari bahatuye. 40 Nuko Mose aha Abamakiri bakomoka kuri Manase igihugu cy’i Gileyadi, bagituramo. 41 Yayiri wo mu muryango wa Manase atera imidugudu y’i Gileyadi arayigarurira, ahita Havoti-Yayiri. 42 Noba atera i Kenati n’imidugudu ihakikije arahigarurira, ahitirira izina rye Noba.

^ Kub 32:16 Kb 32:16


 Ibi byerekeza ku biraro bikomeye bifite inkuta z’amabuye.



Kubara  33 : 1 - 56

33 Aha ni ho Abisirayeli bagiye banyura igihe bari bavuye muri Egiputa hakurikijwe imitwe barimo, bayobowe na Mose na Aroni. 2 Mose yandika ahantu hose bagiye banyura nk’uko Yehova yabimutegetse. Aha ni ho bagiye banyura, bava hamwe bajya ahandi: 3 mu kwezi kwa mbere ku munsi wako wa cumi n’itanu, bahagurutse i Ramesesi. Ku munsi wakurikiye pasika, Abisirayeli bavuyeyo bashyize ukuboko hejuru,* Abanyegiputa bose babareba. 4 Icyo gihe Abanyegiputa bahambaga abo Yehova yari yishe, ni ukuvuga imfura zose, kandi Yehova yari yaciriye imanza imana zabo.

5 Nuko Abisirayeli bahaguruka i Ramesesi bakambika i Sukoti. 6 Bahaguruka i Sukoti bakambika ahitwa Etamu, ku rugabano rw’ubutayu. 7 Bahaguruka Etamu basubira inyuma bagana i Pihahiroti, hateganye n’i Bayali-Sefoni, bakambika imbere y’i Migidoli. 8 Hanyuma bahaguruka i Pihahiroti banyura mu nyanja hagati berekeza mu butayu, bamara iminsi itatu bagenda mu butayu bwa Etamu, bakambika i Mara.

9 Nuko bahaguruka i Mara bagera ahitwa Elimu, hari amasoko cumi n’abiri n’ibiti by’imikindo mirongo irindwi. Bakambika aho. 10 Bahaguruka Elimu bakambika iruhande rw’Inyanja Itukura. 11 Bahaguruka ku Nyanja Itukura bakambika mu butayu bwa Sini. 12 Bahaguruka mu butayu bwa Sini ba kambika i Dofuka. 13 Bahaguruka i Dofuka bakambika ahitwa Alushi. 14 Bahaguruka Alushi bakambika i Refidimu. Abisirayeli bagezeyo babura amazi yo kunywa. 15 Bahaguruka i Refidimu bakambika mu butayu bwa Sinayi.

16 Hanyuma bahaguruka mu butayu bwa Sinayi bakambika i Kiburoti-Hatava. 17 Bahaguruka i Kiburoti-Hatava bakambika i Haseroti. 18 Bahaguruka i Haseroti bakambika i Ritima. 19 Bahaguruka i Ritima bakambika i Rimoni-Peresi. 20 Bahaguruka i Rimoni-Peresi bakambika i Libuna. 21 Bahaguruka i Libuna bakambika i Risa. 22 Bahaguruka i Risa bakambika i Kehelata. 23 Bahaguruka i Kehelata bakambika ku musozi wa Sheferi.

24 Nuko bahaguruka ku musozi wa Sheferi bakambika i Harada. 25 Bahaguruka i Harada bakambika i Makeloti. 26 Bahaguruka i Makeloti bakambika i Tahati. 27 Bahaguruka i Tahati bakambika i Tera. 28 Bahaguruka i Tera bakambika i Mitika. 29 Bahaguruka i Mitika bakambika i Hashimona. 30 Bahaguruka i Hashimona bakambika i Moseroti. 31 Bahaguruka i Moseroti bakambika i Bene-Yakani. 32 Bahaguruka i Bene-Yakani bakambika i Hori-Hagidigadi. 33 Bahaguruka i Hori-Hagidigadi bakambika i Yotibata. 34 Bahaguruka i Yotibata bakambika ahitwa Aburona. 35 Bahaguruka Aburona bakambika ahitwa Esiyoni-Geberi. 36 Bahaguruka Esiyoni-Geberi bakambika mu butayu bwa Zini, ari ho i Kadeshi.

37 Nyuma yaho bahaguruka i Kadeshi bakambika ku musozi wa Hori, ku rugabano rw’igihugu cya Edomu. 38 Mu mwaka wa mirongo ine Abisirayeli bavuye muri Egiputa, ku munsi wa mbere w’ukwezi kwa gatanu, Yehova yategetse Aroni umutambyi kuzamuka umusozi wa Hori, maze apfirayo. 39 Aroni yari afite imyaka ijana na makumyabiri n’itatu igihe yapfiraga ku musozi wa Hori.

40 Icyo gihe ni bwo umwami wa Aradi w’Umunyakanani wari utuye i Negebu mu gihugu cy’i Kanani, yumvise ko Abisirayeli baje.

41 Hashize igihe bahaguruka ku musozi wa Hori bakambika i Salumona. 42 Bahaguruka i Salumona bakambika i Punoni. 43 Bahaguruka i Punoni bakambika ahitwa Oboti. 44 Bahaguruka Oboti bakambika ahitwa Iye-Abarimu* ku rugabano rw’i Mowabu. 45 Bahaguruka Iyimu bakambika i Diboni-Gadi. 46 Bahaguruka i Diboni-Gadi bakambika ahitwa Alumoni-Dibulatayimu. 47 Bahaguruka Alumoni-Dibulatayimu bakambika mu misozi ya Abarimu, imbere y’i Nebo. 48 Bahaguruka mu misozi ya Abarimu bakambika mu bibaya byo mu butayu bw’i Mowabu hafi ya Yorodani, ahateganye n’i Yeriko. 49 Bakomeza gukambika hafi ya Yorodani uvuye i Beti-Yeshimoti ukageza Abeli-Shitimu mu bibaya byo mu butayu bw’i Mowabu. 

50 Nuko Yehova abwirira Mose mu bibaya byo mu butayu bw’i Mowabu, hafi ya Yorodani ahateganye n’i Yeriko, ati 51 “bwira Abisirayeli uti ‘mugiye kwambuka Yorodani mujye mu gihugu cy’i Kanani. 52 Muzirukane imbere yanyu abaturage bo muri icyo gihugu bose, mumenagure ibishushanyo byabo byose bibajwe mu mabuye, murimbure ibishushanyo byabo byose biyagijwe, kandi muzatsembe utununga twabo twera twose. 53 Muzigarurire icyo gihugu mugituremo, kuko nakibahaye ho gakondo. 54 Muzagabanye icyo gihugu mukoresheje ubufindo, mukurikije imiryango yanyu. Umuryango ufite abantu benshi uzawuhe gakondo nini, ufite bake uwuhe gakondo nto. Aho ubufindo buzerekana ko ari ah’umuryango uyu n’uyu, ni ho uwo muryango uzahabwa. Muzagabanye amasambu mukurikije imiryango ya ba sokuruza.

55 “‘Nimutirukana imbere yanyu abaturage bose bo muri icyo gihugu, abo muzasiga bazabamerera nk’inshinge mu maso yanyu, babamerere nk’amahwa mu mbavu zanyu, kandi bazababuza amahwemo muri icyo gihugu muzaba mutuyemo. 56 Ibyo natekerezaga kugirira abaturage bo muri icyo gihugu ni mwe nzabigirira.’”

^ Kub 33:3 Kb 33:3


 Bisobanura ko Abisirayeli bagiye bemye, bafite imbaraga kandi banesheje.

^ Kub 33:44 Kb 33:44


 Mu giheburayo ni “Iyimu (Amatongo) ya Abarimu.” Mu murongo wa 45 hitwa “Iyimu” gusa.



Kubara  34 : 1 - 29

34 Yehova yongera kubwira Mose ati 2 “bwira Abisirayeli uti ‘mugiye kujya mu gihugu cy’i Kanani, igihugu kizaba gakondo yanyu. Izi ni zo mbibi z’icyo gihugu cy’i Kanani:

3 “‘Mu majyepfo, urubibi rwanyu ruzaturuka ku butayu bwa Zini rugende rukikiye igihugu cya Edomu. Urwo rubibi rwo mu majyepfo ruzaba ruhereye ku mpera y’Inyanja y’Umunyu, mu burasirazuba, 4 rukatire mu majyepfo ku nzira izamuka ya Akurabimu, rwambuke rugere i Zini, rugarukire mu majyepfo ya Kadeshi-Baruneya. Hanyuma ruzatambika rugana i Hasari-Adari, runyure Asimoni 5 rwerekeza ku mugezi wa Egiputa, rugarukire ku Nyanja.*

6 “‘Mu burengerazuba, urubibi rwanyu ruzaba ari inkombe y’Inyanja Nini. Urwo ni rwo ruzaba urubibi rwanyu rwo mu burengerazuba.

7 “‘Uru ni rwo ruzaba urubibi rwanyu mu majyaruguru: muzashinge imbago z’urubibi rwanyu muhereye ku Nyanja Nini mugeze ku musozi wa Hori.* 8 Muzashinge imbago z’urwo rubibi ruhere ku musozi wa Hori ruce ku rugabano rw’i Hamati, rukomeze runyure i Sedadi, 9 rukomereze i Zifuroni rugarukire i Hasari-Enani. Urwo ni rwo ruzaba urubibi rwanyu rwo mu majyaruguru.

10 “‘Mu burasirazuba, muzashinge imbago z’urubibi rwanyu kuva i Hasari-Enani kugera i Shefamu. 11 Urwo rubibi ruzava i Shefamu rugere i Ribula mu burasirazuba bwa Ayini, rumanuke rutangirwe n’imisozi iri mu burasirazuba bw’inyanja ya Kinereti.* 12 Urwo rubibi ruzamanuke rugere kuri Yorodani rugarukire ku nyanja y’Umunyu. Icyo ni cyo kizaba igihugu cyanyu n’imbibi zacyo.’”

13 Nuko Mose abwira Abisirayeli ati “iki ni cyo gihugu muzagabana mukoresheje ubufindo, kikaba gakondo yanyu nk’uko Yehova yategetse ko gihabwa imiryango icyenda n’igice.* 14 Umuryango w’Abarubeni n’umuryango w’Abagadi, hakurikijwe amazu ya ba sekuruza, hamwe n’igice cy’abagize umuryango wa Manase, bo bamaze guhabwa gakondo yabo. 15 Iyo miryango ibiri n’igice yo yamaze guhabwa gakondo yayo hafi ya Yorodani mu ruhande rw’iburasirazuba, ahateganye n’i Yeriko.”

16 Yehova yongera kubwira Mose ati 17 “aya ni yo mazina y’abagabo bazabagabanya igihugu muzahabwa ho gakondo: Eleyazari umutambyi na Yosuwa mwene Nuni. 18 Muzatoranye umutware umwe muri buri muryango abafashe kugabanya igihugu. 19 Aya ni yo mazina y’abo bagabo: uwo mu muryango wa Yuda ni Kalebu mwene Yefune; 20 uwo mu muryango wa bene Simeyoni ni Shemuweli mwene Amihudi; 21 uwo mu muryango wa Benyamini ni Elidadi mwene Kisiloni; 22 uwo mu muryango wa bene Dani ni umutware Buki mwene Yogili; 23 mu bahungu ba Yozefu, uwo mu muryango wa bene Manase ni umutware Haniyeli mwene Efodi; 24 uwo mu muryango wa bene Efurayimu ni umutware Kemuweli mwene Shifutani; 25 uwo mu muryango wa bene Zabuloni ni umutware Elizafani mwene Parunaki; 26 uwo mu muryango wa bene Isakari ni umutware Palutiyeli mwene Azani; 27 uwo mu muryango wa bene Asheri ni umutware Ahihudi mwene Shelomi; 28 naho uwo mu muryango wa bene Nafutali ni umutware Pedaheli mwene Amihudi.” 29 Abo ni bo Yehova yategetse kugabanya Abisirayeli igihugu cy’i Kanani.

^ Kub 34:5 Kb 34:5


 Inyanja Nini, ari yo nyanja ya Mediterane.

^ Kub 34:7 Kb 34:7


 Aho hantu ntihazwi neza. Uwo ushobora kuba ari umusozi usumba iyindi mu ruhererekane rw’imisozi miremire yo muri Libani.

^ Kub 34:11 Kb 34:11


 Uko ni ko inyanja ya Galilaya yitwaga kera.

^ Kub 34:13 Kb 34:13


 Igice kivugwa aha ni icy’abagize umuryango wa Manase.



Kubara  35 : 1 - 34

35 Yehova abwirira Mose mu bibaya byo mu butayu bw’i Mowabu, hakurya y’uruzi rwa Yorodani, ahateganye n’i Yeriko, ati 2 “tegeka Abisirayeli bahe Abalewi imigi yo guturamo bayikuye kuri gakondo yabo, kandi babahe n’amasambu akikije iyo migi. 3 Iyo migi ni yo bazaturamo, naho ayo masambu abemo ubutunzi bwabo n’amashyo yabo n’andi matungo yabo yose. 4 Amasambu akikije iyo migi muzaha Abalewi, azaba afite uburebure bw’imikono igihumbi uvuye ku nkuta zikikije iyo migi, mu mpande zose. 5 Uhereye inyuma y’umugi, ku ruhande rw’iburasirazuba uzabare imikono ibihumbi bibiri, mu ruhande rw’amajyepfo ubare imikono ibihumbi bibiri, mu ruhande rw’iburengerazuba ubare imikono ibihumbi bibiri, no mu ruhande rw’amajyaruguru ubare imikono ibihumbi bibiri; umugi uzaba uri hagati muri iyo sambu. Ayo ni yo azaba amasambu akikije iyo migi yabo.

6 “Iyi ni yo migi muzaha Abalewi: muzabahe imigi itandatu y’ubuhungiro kugira ngo umuntu wishe undi ayihungiremo. Muzabahe n’indi migi mirongo ine n’ibiri yiyongera kuri iyo. 7 Imigi yose muzaha Abalewi ni imigi mirongo ine n’umunani, muyibahane n’amasambu ayikikije. 8 Imigi uzabaha izaba ivuye muri gakondo y’Abisirayeli. Abenshi muzabake imigi myinshi, abake mubake imigi mike. Buri muryango uzahe Abalewi imwe mu migi yawo ukurikije uko gakondo wahawe ingana.”

9 Yehova akomeza kubwira Mose ati 10 “bwira Abisirayeli uti ‘mugiye kwambuka Yorodani mujye mu gihugu cy’i Kanani. 11 Muzahitemo imigi iri ahantu heza. Izababera imigi y’ubuhungiro, kandi umuntu wishe undi atabigambiriye, azajya ayihungiramo. 12 Iyo migi ni yo muzajya muhungiramo umuntu uhorera amaraso y’uwishwe, kugira ngo uwishe umuntu aticwa iteraniro ritaramucira urubanza. 13 Iyo migi muzatanga uko ari itandatu, izababera imigi y’ubuhungiro. 14 Mu burasirazuba bwa Yorodani muzatange imigi itatu, no mu gihugu cy’i Kanani muhatange imigi itatu. Iyo izabe imigi y’ubuhungiro. 15 Iyo migi itandatu izabera ubuhungiro Abisirayeli n’abimukira babatuyemo, kugira ngo umuntu wese wishe undi atabigambiriye ayihungiremo.

16 “‘Niba yamukubise ikintu gikozwe mu cyuma agapfa, azaba ari umwicanyi. Uwo mwicanyi azicwe. 17 Niba yaramukubise ibuye rishobora kwica umuntu, maze agapfa, azaba ari umwicanyi. Uwo mwicanyi azicwe. 18 Niba yamukubise ikintu gishobora kumwica gikozwe mu giti, maze agapfa, azaba ari umwicanyi. Uwo mwicanyi azicwe.

19 “‘Uhorera amaraso y’uwishwe ni we uzica uwo mwicanyi. Namubona azamwice. 20 Niba yamusunitse abitewe n’urwango cyangwa akamwubikira akamutera ikintu kugira ngo amwice, 21 cyangwa se akamukubita abigiranye urwango agapfa, uwamukubise na we azicwe. Ni umwicanyi. Uhorera amaraso y’uwishwe namubona azamwice.

22 “‘Ariko niba yamuhiritse mu buryo butunguranye atabitewe n’urwango cyangwa akamutera ikintu atamwubikiriye, 23 cyangwa akamukubita ibuye rishobora kumwica ariko atamubonye cyangwa agatuma rimugwira agapfa, akaba atamwangaga kandi atashakaga kumugirira nabi, 24 iteraniro rizacire urubanza uwishe uwo muntu n’uhorera amaraso y’uwishwe rikurikije ibyo bintu byose. 25 Iteraniro rizakure uwishe umuntu mu maboko y’uhorera amaraso y’uwishwe, rimusubize mu mugi w’ubuhungiro yari yarahungiyemo. Azahagume kugeza igihe umutambyi mukuru wasutsweho amavuta yera azapfira.

26 “‘Ariko uwishe umuntu nasohoka akarenga imbibi z’umugi w’ubuhungiro yahungiyemo, 27 maze uhorera amaraso y’uwishwe akamusanga inyuma y’imbibi z’umugi w’ubuhungiro akamwica, ntazagibwaho n’urubanza rw’amaraso. 28 Uwishe umuntu agomba gukomeza kuba mu mugi w’ubuhungiro kugeza igihe umutambyi mukuru apfiriye. Umutambyi mukuru namara gupfa, azasubira muri gakondo ye. 29 Ibyo ni byo muzajya mushingiraho muca urubanza mu bihe byanyu byose n’aho muzaba hose.

 30 “‘Umuntu uzakubita undi akamwica, ajye ashinjwa n’abagabo bamubonye, maze yicwe nk’umwicanyi. Umugabo umwe ntashobora gushinja umuntu ngo yicwe. 31 Ntimuzemere ko uwishe atanga incungu yo gucungura ubugingo bwe kandi akwiriye gupfa; azicwe. 32 Ntimuzemere ko uwahungiye mu mugi w’ubuhungiro abaha incungu kugira ngo asubire mu gihugu mbere y’uko umutambyi mukuru apfa.

33 “‘Ntimuzanduze igihugu mutuyemo, kuko amaraso ari yo yanduza igihugu. Igihugu ntigitangirwa impongano y’amaraso yakivushirijwemo, keretse iy’amaraso y’uwayavushije. 34 Ntimuzanduze igihugu mutuyemo, ari na cyo nanjye ntuyemo; kuko jyewe Yehova ntuye mu Bisirayeli.’”

Kubara  36 : 1 - 13

36 Abakuru mu batware b’imiryango ya bene Gileyadi mwene Makiri mwene Manase wo mu miryango ya bene Yozefu baraza, babwira Mose n’abatware, ari bo bakuru mu batware b’imiryango y’Abisirayeli, 2 bati “Yehova yategetse databuja kugabanya Abisirayeli igihugu hakoreshejwe ubufindo. Nanone Yehova yategetse databuja ko gakondo y’umuvandimwe wacu Selofehadi ihabwa abakobwa be. 3 Nihagira abagabo bo mu yindi miryango y’Abisirayeli barongora abo bakobwa, gakondo y’abo bakobwa izakurwa kuri gakondo ya ba sogokuru yongerwe kuri gakondo y’umuryango bazaba barashatsemo. Ibyo bizatuma iyo gakondo ikurwa ku mugabane wa gakondo yacu. 4 Kandi Abisirayeli nibagera igihe cyo kwizihiza umwaka wa Yubile, gakondo y’abo bakobwa izongerwa kuri gakondo y’umuryango bashatsemo ibe iyawo burundu; ibyo bizatuma gakondo yabo ikurwa kuri gakondo y’umuryango wa ba sogokuruza.”

5 Nuko Mose abitegetswe na Yehova, abwira Abisirayeli ati “ibyo umuryango wa bene Yozefu uvuga ni ukuri. 6 Ku birebana n’abakobwa ba Selofehadi, Yehova arategetse ati ‘bashobora gushakana n’uwo bazashima wese, apfa gusa kuba akomoka mu muryango wa ba sekuruza. 7 Nta gakondo y’Abisirayeli igomba kuva mu muryango umwe ngo ijye mu wundi, kuko buri Mwisirayeli agomba kugumana gakondo y’umuryango wa ba sekuruza. 8 Umukobwa wese uzahabwa umurage muri umwe mu miryango y’Abisirayeli, azashakane n’umugabo ukomoka mu muryango wa se, kugira ngo buri Mwisirayeli ahabwe umurage wo mu muryango wa ba sekuruza. 9 Nta gakondo igomba kuva mu muryango umwe ngo ijye mu wundi, kubera ko imiryango y’Abisirayeli igomba kugumana gakondo yayo.’”

10 Abakobwa ba Selofehadi babigenza nk’uko Yehova yabitegetse Mose. 11 Nuko Mahila, Tirusa, Hogila, Miluka na Nowa, abakobwa ba Selofehadi, bashaka abagabo muri bene wabo wa se. 12 Bashatse mu miryango ya bene Manase umuhungu wa Yozefu, kugira ngo gakondo yabo igume mu muryango wa se.

13 Ayo ni yo mategeko n’amabwiriza Yehova yahaye Abisirayeli binyuze kuri Mose, igihe bari mu bibaya byo mu butayu bw’i Mowabu, hakurya y’uruzi rwa Yorodani, ahateganye n’i Yeriko.

Gutegeka kwa kabiri  1 : 1 - 46


Gutegeka kwa kabiri


1 Aya ni yo magambo Mose yabwiriye Abisirayeli bose mu butayu bwo hafi ya Yorodani, mu bibaya byo mu butayu biteganye n’i Sufu, hagati y’i Parani n’i Tofeli n’i Labani n’i Haseroti n’i Dizahabu. 2 Uvuye i Horebu ukagera i Kadeshi-Baruneya, unyuze mu nzira yerekeza mu karere k’imisozi ya Seyiri, hari urugendo rw’iminsi cumi n’umwe. 3 Mu mwaka wa mirongo ine, mu kwezi kwawo kwa cumi na kumwe, ku munsi wako wa mbere, Mose abwira Abisirayeli ibyo Yehova yari yamutegetse kubabwira byose. 4 Icyo gihe yari amaze gutsinda Sihoni umwami w’Abamori wari utuye i Heshiboni, no gutsinda Ogi umwami w’i Bashani wari utuye muri Ashitaroti, amutsindiye muri Edureyi. 5 Nuko bari mu gihugu cy’i Mowabu, hafi ya Yorodani, Mose atangira gusobanura amategeko ati

6 “Yehova Imana yacu yatubwiriye kuri Horebu ati ‘igihe mumaze muri aka karere k’imisozi miremire kirahagije. 7 Nimujye mu karere k’imisozi miremire y’Abamori, mujye no mu turere tuhakikije twose: muri Araba, mu karere k’imisozi miremire, muri Shefela, i Negebu no mu karere kari ku nkombe z’inyanja. Mujye mu gihugu cy’Abanyakanani, mugende mugere no muri Libani no ku ruzi runini rwa Ufurate. 8 Dore nshyize igihugu imbere yanyu. Nimugende mwigarurire igihugu Yehova yarahiye ba sokuruza Aburahamu, Isaka na Yakobo ko azakibaha, bo n’urubyaro rwabo.’

9 “Icyo gihe narababwiye nti ‘sinshoboye kwikorera umutwaro wanyu kuko undemereye cyane. 10 Yehova Imana yanyu yatumye mugwira, none dore munganya ubwinshi n’inyenyeri zo mu kirere. 11 Yehova Imana ya ba sokuruza azabagwize mwikube incuro igihumbi, kandi azabahe umugisha nk’uko yabibasezeranyije. 12 Nashobora nte kwikorera umutwaro wanyu no gukemura ibibazo byanyu byose no kwihanganira intonganya zanyu? 13 Nimutoranye mu miryango yanyu abantu b’abanyabwenge, bazi gushishoza kandi b’inararibonye, mbagire abatware banyu.’ 14 Mwaranshubije muti ‘ibyo udusabye gukora ni byiza.’ 15 Maze mfata abakuru b’imiryango yanyu, abagabo b’abanyabwenge kandi b’inararibonye, mbagira abatware b’imiryango yanyu: abatware b’ibihumbi, ab’amagana, abatwara abantu mirongo itanu, abatwara abantu icumi, n’abandi batware bungirije.

16 “Icyo gihe nategetse abacamanza banyu nti ‘nimujya kuburanisha abavandimwe banyu, mujye muca imanza zikiranuka igihe muburanisha Umwisirayeli n’umuvandimwe we, n’igihe muburanisha Umwisirayeli n’umwimukira. 17 Ntimukagire aho mubogamira mu rubanza. Mujye mutega amatwi uworoheje nk’uko mutega amatwi ukomeye. Ntimuzagire umuntu mutinya kuko urubanza ari urw’Imana. Urubanza rubakomereye cyane mujye murunzanira ndwumve.’ 18 Icyo gihe nabategetse ibintu byose mugomba gukora.

19 “Twavuye i Horebu tunyura muri bwa butayu bunini buteye ubwoba namwe mwiboneye, duca mu nzira igana mu karere k’imisozi miremire y’Abamori, nk’uko Yehova Imana yacu yari yaradutegetse, hanyuma tugera i Kadeshi-Baruneya. 20 Icyo gihe narababwiye nti ‘mugeze mu karere k’imisozi miremire y’Abamori, akarere Yehova Imana yacu igiye kuduha. 21 Dore Yehova Imana yanyu abagabije iki gihugu. Nimuzamuke mucyigarurire nk’uko Yehova Imana ya ba sokuruza yabibabwiye. Ntimutinye cyangwa ngo mukuke umutima.’

22 “Ariko mwese mwaraje murambwira muti ‘reka twohereze abantu batubanzirize, bagende batugenzurire icyo gihugu, maze bagaruke batubwire inzira tuzanyuramo tugitera, n’imigi tuzatungukiraho.’ 23 Ibyo narabishimye, ntoranya muri mwe abagabo cumi na babiri, umwe umwe muri buri muryango. 24 Barahagurutse bajya mu karere k’imisozi miremire, bagera mu kibaya cya Eshikoli, batata icyo gihugu. 25 Basoromye ku mbuto zo muri icyo gihugu barazituzanira, batuzanira n’inkuru igira iti ‘igihugu Yehova Imana yacu igiye kuduha, ni igihugu cyiza.’ 26 Ariko mwanze kuzamuka, maze mwigomeka ku itegeko rya Yehova Imana yanyu. 27 Mwakomeje kwitotombera mu mahema yanyu mugira muti ‘Yehova aratwanga, ni cyo cyatumye adukura mu gihugu cya Egiputa kugira ngo aduhane mu maboko y’Abamori baturimbure. 28 Turazamuka tujya he? Abavandimwe bacu badukuye umutima batubwira bati “twahabonye abantu barebare kandi banini kuturusha, n’imigi minini ifite inkuta ndende cyane zigera ku ijuru; kandi twahabonye n’abakomoka ku Banakimu.”’

29 “Narababwiye nti ‘ntibabatere ubwoba cyangwa ngo babakure umutima. 30 Yehova Imana yanyu azabagenda imbere. Azabarwanirira nk’uko mwabonye abarwanirira muri Egiputa, 31 abakorere nk’ibyo yabakoreye muri mu butayu, aho mwiboneye ukuntu Yehova Imana yanyu yabitayeho nk’uko se w’umwana amwitaho, mu nzira yose mwanyuzemo kugeza aho mugereye hano.’ 32 Nyamara nubwo nababwiye ayo magambo, ntimwizeye Yehova Imana yanyu 33 wabagendaga imbere ashakisha aho mwashinga amahema. Nijoro yabagendaga imbere mu nkingi y’umuriro, naho ku manywa akabagenda imbere mu nkingi y’igicu, kugira ngo mubone inzira mukwiriye kunyuramo.

34 “Muri icyo gihe cyose Yehova yumvaga amagambo muvuga. Yararakaye cyane, ararahira ati 35 ‘nta n’umwe muri aba bantu babi b’iki gihe uzabona igihugu cyiza narahiriye kuzaha ba sokuruza, 36 keretse Kalebu mwene Yefune. We azakibona, kandi we n’abana be nzabaha igihugu yatambagiye, kubera ko yakurikiye Yehova muri byose. 37 (Nanjye Yehova yarandakariye bitewe namwe, aravuga ati ‘nawe ntuzakijyamo. 38 Yosuwa mwene Nuni uhagarara imbere yawe ni we uzakijyamo.’ Yamuhaye imbaraga kuko ari we uzatuma Isirayeli iragwa icyo gihugu.) 39 Kandi abana banyu bato muvuga muti “bazajyanwa ho iminyago,” n’abana banyu bataramenya gutandukanya icyiza n’ikibi, ni bo bazajyayo kandi nzakibaha kibe gakondo yabo. 40 Naho mwe nimuhindukire musubire mu butayu, muce mu nzira yerekeza ku Nyanja Itukura.’

41 “Mwaranshubije muti ‘twacumuye kuri Yehova. Noneho tugiye kuzamuka turwane, dukurikije ibyo Yehova Imana yacu yadutegetse byose.’ Buri wese muri mwe yambara intwaro ze z’intambara, kuko mwibwiraga ko kuzamuka mukajya ku musozi byoroshye. 42 Ariko Yehova yarambwiye ati ‘babwire uti “ntimuzamuke ngo mujye kurwana kuko ntari hagati muri mwe, kugira ngo mudatsindirwa imbere y’abanzi banyu.”’ 43 Narabibabwiye ariko ntimwanyumvira, ahubwo mwigomeka ku itegeko rya Yehova, muramusuzugura, muhitamo kuzamuka uwo musozi. 44 Abamori bari batuye kuri uwo musozi baje kubasanganira barabirukana, mumera nk’abirukanywe n’inzuki, babatatanyiriza mu misozi ya Seyiri babageza i Horuma. 45 Hanyuma muragaruka muririra imbere ya Yehova, ariko Yehova ntiyabumva kandi ntiyabitaho. 46 Nuko mumara iminsi myinshi i Kadeshi.

Gutegeka kwa kabiri  2 : 1 - 37

2 “Hanyuma turahindukira tujya mu butayu tunyuze mu nzira yo ku Nyanja Itukura nk’uko Yehova yari yarabimbwiye. Nuko tumara iminsi myinshi tuzerera mu karere k’imisozi miremire ya Seyiri. 2 Amaherezo Yehova arambwira ati 3 ‘igihe mumaze muzerera muri iyi misozi kirahagije. Nimuhindukire mujye mu majyaruguru. 4 Tegeka Abisirayeli uti “dore mugiye kunyura ku rugabano rw’abavandimwe banyu, bene Esawu, batuye i Seyiri. Bazabatinya, ariko muzirinde. 5 Ntimuzabarwanye kuko ntazabaha igihugu cyabo, niyo haba ahangana n’aho umuntu yakandagiza ikirenge; akarere k’imisozi miremire ya Seyiri nagahaye Esawu ho gakondo. 6 Muzarye ibyokurya byabo ari uko mubiguze amafaranga, kandi muzanywe amazi yabo ari uko muyaguze amafaranga. 7 Yehova Imana yawe yaguhaye umugisha mu byo ukora byose. Azi neza urugendo rwose wakoze muri ubu butayu bunini. Yehova Imana yawe yabanye nawe muri iyo myaka mirongo ine yose, nta cyo wigeze ubura.”’ 8 Nuko tunyura kure y’abavandimwe bacu, bene Esawu batuye i Seyiri, ntitwanyura inzira ica muri Araba, na Elati na Esiyoni-Geberi.

“Hanyuma turahindukira tunyura mu nzira igana mu butayu bw’i Mowabu. 9 Yehova arambwira ati ‘ntugire icyo utwara Abamowabu cyangwa ngo urwane na bo, kuko ntazaguha agace na gato k’igihugu nabahaye ho gakondo. Ari nayihaye bene Loti ngo ibe gakondo yabo. 10 (Kera hahoze hatuye Abemimu, abantu b’abanyambaraga, benshi kandi barebare nk’Abanakimu. 11 Abarefayimu na bo bari bameze nk’Abanakimu, kandi Abamowabu babitaga Abemimu. 12 Abahori bahoze batuye i Seyiri, ariko bene Esawu babanyaga igihugu cyabo, barabarimbura maze bagituramo nk’uko Abisirayeli bagomba kubigenza mu gihugu bazahabwa ho gakondo, igihugu Yehova azabaha.) 13 Noneho nimuhaguruke mwambuke ikibaya cya Zeredi.’ Nuko turagenda twambuka ikibaya cya Zeredi. 14 Urugendo rwo kuva i Kadeshi-Baruneya kugeza aho twambukiye ikibaya cya Zeredi rwamaze imyaka mirongo itatu n’umunani, kugeza aho abantu bose bashoboraga kujya ku rugamba icyo gihe bapfiriye bagashira mu nkambi, nk’uko Yehova yari yarabarahiye. 15 Ukuboko kwa Yehova kwakomeje kubabuza amahwemo kugira ngo kubakure mu nkambi, kugeza aho bapfiriye bagashira.

16 “Nuko abashoboraga kujya ku rugamba bose bamaze gupfa bagashira, 17 Yehova yongera kumbwira ati 18 ‘dore ugiye kunyura mu gihugu cy’Abamowabu, ari cyo Ari, 19 kandi uzanyura imbere y’igihugu cy’Abamoni. Ntuzagire icyo ubatwara cyangwa ngo ubarwanye, kuko ntazaguha agace na gato k’igihugu nahaye bene Amoni ho gakondo; nagihaye bene Loti ngo kibabere gakondo. 20 Nanone icyo gihugu cyahoze cyitwa icy’Abarefayimu. (Abarefayimu bahoze bagituyemo, kandi Abamoni babitaga Abazamuzumi. 21 Bari abantu b’abanyambaraga, benshi kandi barebare nk’Abanakimu, ariko Yehova yabarimburiye imbere y’Abamoni kugira ngo Abamoni bigarurire igihugu cyabo bakibemo. 22 Ni na ko yabigenjereje bene Esawu batuye i Seyiri, igihe yarimburiraga Abahori imbere yabo kugira ngo bene Esawu bigarurire igihugu cyabo bagituremo kugeza n’ubu. 23 Abakafutori baturutse i Kafutori barimbuye Abawi bari batuye mu midugudu yo mu karere ka Gaza, maze batura mu gihugu cyabo.)

24 “‘Nimuhaguruke mugende mwambuke ikibaya cya Arunoni. Dore nkugabije Sihoni umwami w’i Heshiboni w’Umwamori. Tangira wigarurire igihugu cye kandi umurwanye. 25 Uhereye uyu munsi nzatuma abantu bo mu mahanga yo munsi y’ijuru hose bazumva ibyawe bagira ubwoba bagutinye. Bazahinda umushyitsi, bagire ububabare nk’ubw’umugore uri ku bise bitewe nawe.’

26 “Nuko noherereza Sihoni umwami w’i Heshiboni intumwa ziturutse mu butayu bwa Kedemoti, zimushyiriye ubutumwa bw’amahoro bugira buti 27 ‘reka nyure mu gihugu cyawe. Nzanyura mu nzira nyabagendwa. Sinzatambikira iburyo cyangwa ibumoso. 28 Nzarya ibyokurya byawe ari uko mbiguze amafaranga, kandi nzanywa amazi yawe ari uko nyaguze amafaranga. Undeke gusa nitambukire 29 nk’uko bene Esawu batuye i Seyiri n’Abamowabu batuye muri Ari bangiriye, kugeza igihe nzambukira Yorodani nkagera mu gihugu Yehova Imana yacu izaduha.’ 30 Ariko Sihoni umwami w’i Heshiboni ntiyatwemerera kwambuka ngo tunyure mu gihugu cye, kuko Yehova Imana yawe yaretse umutima we ukinangira kugira ngo imukugabize nk’uko bimeze uyu munsi.

31 “Nuko Yehova arambwira ati ‘dore natangiye kukugabiza Sihoni n’igihugu cye. Tangira ucyigarurire.’ 32 Sihoni n’abantu be bose baraje badusanga i Yahasi ngo turwane, 33 maze Yehova Imana yacu iramutugabiza, tumutsindana n’abahungu be n’abantu be bose. 34 Icyo gihe twigarurira imigi ye yose kandi turayirimbura, dutsemba abagabo, abagore n’abana bato, ntitwasiga n’uwo kubara inkuru. 35 Amatungo ni yo yonyine twajyanye ho iminyago, tujyana n’ibyo twasahuye mu migi twigaruriye. 36 Kuva kuri Aroweri iri ku nkengero z’ikibaya cya Arunoni n’umugi uri muri icyo kibaya ukageza i Gileyadi, nta mugi n’umwe wigeze utunanira. Yehova Imana yacu yarayitugabije yose. 37 Icyakora ntiwegereye igihugu cy’Abamoni, haba ku nkengero zose z’ikibaya cya Yaboki cyangwa imigi yo mu karere k’imisozi miremire, n’ahandi hantu hose Yehova Imana yacu yakubujije kujya.

Gutegeka kwa kabiri  3 : 1 - 29

3 “Nuko turahindukira tuzamukira mu nzira y’i Bashani. Ogi umwami w’i Bashani aza kudusanganira ari kumwe n’abantu be bose, kugira ngo turwanire ahitwa Edureyi. 2 Yehova arambwira ati ‘ntumutinye, kuko nzamukugabiza rwose we n’abantu be bose, nkugabize n’igihugu cye; uzamukorere nk’ibyo wakoreye Sihoni umwami w’Abamori wari utuye i Heshiboni.’ 3 Nuko Yehova Imana yacu itugabiza na Ogi umwami w’i Bashani, itugabiza n’abantu be bose turabica ntihasigara n’uwo kubara inkuru. 4 Icyo gihe twigaruriye imigi ye yose. Nta mugi n’umwe tutabanyaze mu migi mirongo itandatu igize akarere kose ka Arugobu, ubwami bwa Ogi w’i Bashani. 5 Iyo migi yose yari igoswe n’inkuta ndende, ikingishijwe inzugi n’ibihindizo. Twamunyaze n’indi migi mito myinshi cyane. 6 Icyakora twarayirimbuye nk’uko twabigenjereje Sihoni umwami w’i Heshiboni, turimbura buri mugi wose, turimbura abagabo, abagore ndetse n’abana bato. 7 Amatungo yose n’ibyo twasahuye muri iyo migi twabijyanye ho iminyago.

8 “Icyo gihe twigaruriye igihugu cyategekwaga n’abami babiri b’Abamori mu karere ka Yorodani, uhereye ku kibaya cya Arunoni ukageza ku musozi wa Herumoni 9 (Abasidoni bitaga Herumoni Siriyoni, naho Abamori bakayita Seniri), 10 ni ukuvuga imigi yose yo mu mirambi n’i Gileyadi hose n’i Bashani hose kugeza i Saleka na Edureyi, imigi yo mu bwami bwa Ogi w’i Bashani. 11 Ogi umwami w’i Bashani ni we wenyine wari warasigaye mu Barefayimu. Ikiriba cye cyari gikozwe mu cyuma. Mbese n’ubu ntikiri muri Raba ya bene Amoni? Uburebure bwacyo ni imikono* icyenda, n’ubugari bwacyo ni imikono ine ukurikije umukono w’umuntu. 12 Icyo gihe twigaruriye icyo gihugu uhereye kuri Aroweri iri mu kibaya cya Arunoni, twigarurira na kimwe cya kabiri cy’akarere k’imisozi miremire ka Gileyadi, kandi imigi yaho nayihaye Abarubeni n’Abagadi. 13 Igice gisigaye cy’i Gileyadi n’i Bashani hose mu bwami bwa Ogi, nabihaye igice cy’umuryango wa Manase. Mbese akarere ka Arugobu kose n’i Bashani hose, ntihitwa igihugu cy’Abarefayimu?

14 “Yayiri mwene Manase yigaruriye akarere kose ka Arugobu ageza ku rugabano rw’Abageshuri n’Abamakati, nuko iyo midugudu yose y’i Bashani ayitirira izina rye. Kugeza n’ubu hitwa Havoti-Yayiri. 15 Makiri namuhaye i Gileyadi. 16 Abarubeni n’Abagadi nabahaye guhera i Gileyadi kugeza mu kibaya cya Arunoni, urugabano rwabo rukaba ruri hagati muri icyo kibaya, ukagenda ukagera mu kibaya cya Yaboki, ari cyo rugabano rwa bene Amoni. 17 Nabahaye na Araba n’uruzi rwa Yorodani n’inkengero zarwo, uhereye i Kinereti* ukageza ku nyanja ya Araba, ari yo Nyanja y’Umunyu, munsi y’umusozi wa Pisiga, aherekeye iburasirazuba.

18 “Icyo gihe narabategetse nti ‘Yehova Imana yanyu yabahaye iki gihugu ngo kibe gakondo yanyu. Mwese abagabo b’intwari muzambuke mwitwaje intwaro, mujye imbere y’abavandimwe banyu b’Abisirayeli. 19 Abagore banyu n’abana banyu bato n’amatungo yanyu (kandi nzi neza ko mufite amatungo menshi), ni byo byonyine bizaguma mu migi nabahaye, 20 kugeza igihe Yehova azahera abavandimwe banyu amahoro nk’uko namwe yayabahaye, na bo bakigarurira igihugu Yehova Imana yanyu izabaha hakurya ya Yorodani. Icyo gihe ni bwo muzagaruka, buri wese akajya muri gakondo ye nabahaye.’

21 “Icyo gihe nategetse Yosuwa nti ‘amaso yawe yiboneye ibintu byose Yehova Imana yanyu yakoreye abo bami babiri. Ibyo ni na byo Yehova azakorera ubwami bwose mugiye kwambuka mujyamo. 22 Ntimuzabatinye, kuko Yehova Imana yanyu ari we ubarwanirira.’

23 “Icyo gihe ninginze Yehova nti 24 ‘Yehova Mwami w’Ikirenga, weretse umugaragu wawe gukomera kwawe n’ukuboko kwawe gukomeye. Nta yindi mana ibaho mu ijuru cyangwa mu isi yakora ibikorwa nk’ibyawe cyangwa ngo ikore ibitangaza nk’ibyawe. 25 None ndakwinginze, reka nambuke ndebe icyo gihugu cyiza kiri hakurya ya Yorodani, ako karere keza k’imisozi miremire na Libani.’ 26 Ariko Yehova akomeza kundakarira cyane bitewe namwe, kandi yanga kunyumva. Ahubwo Yehova arambwira ati ‘uherukire aho! Ibyo ntuzongere kugira icyo ubimbwiraho. 27 Zamuka ujye mu mpinga y’umusozi wa Pisiga, wubure amaso witegereze iburengerazuba no mu majyaruguru, mu majyepfo n’iburasirazuba, uharebeshe amaso gusa kuko utazambuka iyi Yorodani. 28 Shyiraho Yosuwa abe umuyobozi w’ubu bwoko, umutere inkunga kandi umukomeze, kuko ari we uzabwambutsa kandi agatuma buragwa igihugu ugiye kureba.’ 29 Icyo gihe twari mu kibaya giteganye n’i Beti-Pewori.

 Umukono ni urugero rw’uburebure. Reba Umugereka wa 11.

 Uko ni ko inyanja ya Galilaya yitwaga kera.

4 “Isirayeli we, tega amatwi amategeko n’amateka mbigisha kugira ngo muyakurikize bityo mukomeze kubaho, mujye mu gihugu Yehova Imana ya ba sokuruza azabaha, maze mucyigarurire. 2 Ntimuzagire icyo mwongera ku byo mbategeka cyangwa ngo mugire icyo mugabanyaho, kugira ngo mukomeze amategeko ya Yehova Imana yanyu mbategeka.

3 “Amaso yanyu yiboneye ibyo Yehova yakoze ku birebana na Bayali y’i Pewori, ko Yehova Imana yawe yarimbuye umuntu wese wo muri mwe wakurikiye Bayali y’i Pewori. 4 Ariko mwe abakomeje kwizirika kuri Yehova Imana yanyu, mwese muracyariho n’uyu munsi. 5 Dore nabigishije amategeko n’amateka nk’uko Yehova Imana yanjye yabintegetse, kugira ngo nimugera mu gihugu mugiye kwigarurira muzayakurikize. 6 Muzayakomeze kandi muyakurikize, kuko bizatuma amahanga azumva ayo mategeko yose ababonamo ubwenge no kujijuka, kandi ntazabura kuvuga ati ‘iri shyanga rikomeye ni iry’abantu bafite ubwenge kandi bajijutse.’ 7 Koko se, hari irindi shyanga rikomeye rifite imana ziriba hafi nk’uko Yehova Imana yacu atuba hafi igihe cyose tumwambaje? 8 Kandi se hari irindi shyanga rikomeye rifite amategeko n’amateka akiranuka, ahwanye n’aya mategeko yose mbashyize imbere uyu munsi?

9 “Icyakora wirinde kandi urinde ubugingo bwawe kugira ngo utibagirwa ibintu byose amaso yawe yabonye. Ntibizave mu mutima wawe igihe cyose ukiriho, kandi uzabibwire abana bawe n’abuzukuru bawe. 10 Uzababwire ibyabaye ku munsi wahagararaga imbere ya Yehova Imana yawe kuri Horebu, igihe Yehova yambwiraga ati ‘nteranyiriza abagize ubu bwoko kugira ngo bumve amagambo yanjye maze bige kuntinya iminsi yose bazaba bakiriho, kandi bayigishe abana babo.’

11 “Icyo gihe mwigiye hafi muhagarara munsi y’umusozi. Uwo musozi waragurumanaga, ibirimi by’umuriro bikagera mu kirere; wariho umwijima w’icuraburindi n’igicu cyijimye. 12 Yehova yatangiye kubavugisha ari hagati muri uwo muriro. Mwumvaga amajwi ariko ntihagire ishusho y’ikintu icyo ari cyo cyose mubona; mwumvaga ijwi gusa. 13 Nuko ababwira isezerano rye kandi abategeka kuryubahiriza, ni ryo ya Mategeko Icumi;* hanyuma ayandika ku bisate bibiri by’amabuye. 14 Icyo gihe ni jye Yehova yategetse kubigisha amategeko n’amateka, kugira ngo muzayakurikize nimugera mu gihugu mugiye kujyamo mukacyigarurira.

15 “Kubera ko nta shusho y’ikintu icyo ari cyo cyose mwabonye igihe Yehova yabavugishirizaga kuri Horebu ari hagati mu muriro, muzarinde ubugingo bwanyu 16 kugira ngo mudakora ibibarimbuza maze mukarema igishushanyo kibajwe, ishusho y’ikintu icyo ari cyo cyose, yaba iy’umugabo cyangwa iy’umugore, 17 cyangwa iy’inyamaswa iyo ari yo yose yo ku isi, cyangwa ishusho y’ibiguruka mu kirere, 18 cyangwa iy’ikintu cyose kigenda ku butaka, cyangwa iy’ifi iyo ari yo yose yo mu mazi yo ku isi; 19 kugira ngo mutubura amaso yanyu mukareba mu kirere mukabona izuba n’ukwezi n’inyenyeri, ingabo zose zo mu kirere, bikabareshya maze mukabyunamira mukabikorera, kandi Yehova Imana yanyu yarabihaye amahanga yose yo munsi y’ijuru. 20 Ariko ni mwe Yehova yafashe abakura mu ruganda rushongesherezwamo ubutare, abakura muri Egiputa kugira ngo mube umutungo we bwite nk’uko bimeze uyu munsi.

21 “Mwatumye Yehova andakarira, maze arahira ko ntazambuka Yorodani ngo njye mu gihugu cyiza Yehova Imana yanyu igiye kubaha ho umurage. 22 Nzapfira muri iki gihugu. Sinzambuka Yorodani, ariko mwe muzayambuka kandi muzigarurira icyo gihugu cyiza. 23 Muramenye ntimuzibagirwe isezerano Yehova Imana yanyu yagiranye namwe, ngo mwiremere igishushanyo kibajwe, ishusho y’ikintu cyose Yehova Imana yanyu yababujije. 24 Kuko Yehova Imana yawe ari umuriro ukongora, Imana ishaka ko umuntu ayiyegurira nta kindi ayibangikanyije na cyo.

25 “Numara igihe kirekire utuye muri icyo gihugu, ukabyara abana ukagira n’abuzukuru, hanyuma ugakora ibikurimbuza ukiremera igishushanyo kibajwe, ishusho y’ikintu icyo ari cyo cyose, bityo ugakora ibibi mu maso ya Yehova Imana yawe ukayirakaza, 26 uyu munsi ntanze ijuru n’isi ho abagabo bazabashinja ko muzahita murimbukira muri icyo gihugu mugiye kwambuka Yorodani ngo mucyigarurire. Ntimuzakimaramo igihe, kuko muzarimburwa nta kabuza. 27 Yehova azabatatanyiriza mu mahanga, kandi muzasigara muri bake cyane muri ayo mahanga Yehova azabajyanamo. 28 Nimuhagera muzakorera imana zakozwe n’amaboko y’abantu, zikozwe mu biti no mu mabuye, zitareba, zitumva, zitarya kandi zidahumurirwa.

29 “Nimugerayo mugashaka Yehova Imana yanyu, muzamubona rwose, kuko muzaba mwamushakanye umutima wanyu wose n’ubugingo bwanyu bwose. 30 Aya magambo yose nagusohoreraho ukagera mu makuba, uzahindukirira Yehova Imana yawe wumvire ijwi rye. 31 Kuko Yehova Imana yawe ari Imana igira imbabazi. Ntizaguta cyangwa ngo ikurimbure, cyangwa ngo yibagirwe isezerano yagiranye na ba sokuruza ikagerekaho n’indahiro.

32 “Noneho baririza ibyabayeho kera utarabaho, kuva igihe Imana yaremaga umuntu hano ku isi, ubaririze uhereye ku mpera y’isi ukageza ku yindi: ese hari ikintu gikomeye nk’iki cyigeze kibaho, cyangwa hari uwigeze yumva ikintu nk’iki? 33 Hari irindi shyanga ryigeze ryumva ijwi ry’Imana rivugira hagati mu muriro nk’uko mwe mwaryumvise, maze rigakomeza kubaho? 34 Cyangwa hari irindi shyanga Imana yagerageje gufata ngo irigire iryayo irikuye mu rindi shyanga ikoresheje ibigeragezo, ibimenyetso, ibitangaza, intambara n’ukuboko gukomeye kandi kurambuye, ikoresheje imbaraga nyinshi kandi ziteye ubwoba, nk’ibyo Yehova Imana yanyu yabakoreye byose muri Egiputa mubireba n’amaso yanyu? 35 Wowe ho warabyeretswe kugira ngo umenye ko Yehova ari we Mana y’ukuri, ko nta yindi ibaho uretse we. 36 Yatumye wumva ijwi ryayo riturutse mu ijuru kugira ngo igukosore; ku isi yakweretse umuriro wayo ugurumana, kandi wumvise amagambo yayo aturutse hagati muri uwo muriro.

37 “Icyakora wakomeje kubaho, kubera ko yakunze ba sokuruza igahitamo urubyaro rwabo, ikagukuza imbaraga nyinshi muri Egiputa iguhanzeho amaso, 38 ikirukana imbere yawe amahanga abaruta ubwinshi kandi abarusha imbaraga, nk’uko bimeze ubu, kugira ngo ikujyane mu gihugu cyabo ikiguhe ho umurage. 39 Uyu munsi umenye ibi kandi ubishyire ku mutima wawe: Yehova ni we Mana y’ukuri hejuru mu ijuru no hasi ku isi. Nta yindi ibaho. 40 Uzakomeze amategeko n’amateka ye ngutegeka uyu munsi, kugira ngo uzahore uguwe neza wowe n’abazagukomokaho, kandi uramire mu gihugu Yehova Imana yawe agiye kuguha.”

41 Icyo gihe Mose atoranya imigi itatu mu burasirazuba bwa Yorodani, 42 kugira ngo umuntu wishe mugenzi we atabigambiriye kandi atari asanzwe amwanga, ajye ahungira muri umwe muri iyo migi abeho. 43 Uw’Abarubeni ni Beseri iri mu murambi wo mu butayu, uw’Abagadi ni Ramoti y’i Gileyadi, uw’Abamanase ni Golani y’i Bashani.

44 Aya ni yo mategeko Mose yahaye Abisirayeli. 45 Aya ni yo mategeko n’amateka ndetse n’ibyo Mose yibukije Abisirayeli bavuye muri Egiputa, 46 bari hafi ya Yorodani mu kibaya giteganye n’i Beti-Pewori, mu gihugu cya Sihoni umwami w’Abamori wari utuye i Heshiboni, uwo Mose n’Abisirayeli batsinze igihe bavaga muri Egiputa. 47 Bigaruriye igihugu cye n’icya Ogi umwami w’i Bashani, abami babiri b’Abamori bari batuye mu burasirazuba bwa Yorodani, 48 kuva kuri Aroweri iri ku nkengero z’ikibaya cya Arunoni kugeza ku musozi wa Siyoni, ari wo Herumoni, 49 n’akarere ka Araba kose kari mu burasirazuba bwa Yorodani, kugera ku nyanja ya Araba iri munsi y’umusozi wa Pisiga.

^ Guteg 4:13 Gut 4:13


 Mu giheburayo ni “Amagambo Icumi.”



Gutegeka kwa kabiri  5 : 1 - 33

5 Mose ahamagara Abisirayeli bose arababwira ati “Isirayeli we, tega amatwi wumve amategeko n’amateka nkubwira uyu munsi, kugira ngo uyamenye uyitondere. 2 Yehova Imana yacu yagiranye natwe isezerano ku musozi wa Horebu. 3 Yehova ntiyagiranye iryo sezerano na ba sogokuruza, ahubwo yarigiranye natwe twese abariho uyu munsi. 4 Yehova yavuganiye namwe imbonankubone kuri uwo musozi ari hagati mu muriro. 5 Icyo gihe nari mpagaze hagati yanyu na Yehova kugira ngo mbabwire amagambo ya Yehova (kuko umuriro wari watumye mutinya, ntimwazamuka kuri uwo musozi). Yaravuze ati

6 “‘Ndi Yehova Imana yawe yagukuye mu gihugu cya Egiputa, mu nzu y’uburetwa. 7 Ntukagire izindi mana mu maso yanjye.

8 “‘Ntukiremere igishushanyo kibajwe cyangwa ishusho isa n’ikintu cyose kiri hejuru mu ijuru, cyangwa ikiri hasi ku isi, cyangwa ikiri mu mazi yo ku isi. 9 Ntukabyikubite imbere, ntukabikorere, kuko jyewe Yehova Imana yawe ndi Imana ishaka ko umuntu ayiyegurira nta kindi ayibangikanyije na cyo. Mpanira abana icyaha cya ba se, kugeza ku buzukuru n’abuzukuruza b’abanyanga. 10 Ariko abankunda bagakomeza amategeko yanjye, mbagaragariza ineza yuje urukundo kugeza ku buzukuruza babo b’ibihe igihumbi.

11 “‘Ntugakoreshe izina rya Yehova Imana yawe mu buryo budakwiriye, kuko Yehova atazabura guhana umuntu wese ukoresha izina rye mu buryo budakwiriye.

12 “‘Ujye uziririza umunsi w’isabato kandi uweze, nk’uko Yehova Imana yawe yabigutegetse. 13 Ujye ukora imirimo yawe yose mu minsi itandatu. 14 Ariko umunsi wa karindwi ni uwo kwizihiriza Yehova Imana yawe isabato. Ntukagire umurimo uwo ari wo wose uwukoraho, yaba wowe ubwawe, cyangwa umuhungu wawe cyangwa umukobwa wawe, cyangwa umugaragu wawe cyangwa umuja wawe, cyangwa ikimasa cyawe cyangwa indogobe yawe cyangwa irindi tungo ryawe, cyangwa umwimukira uri iwanyu, kugira ngo umugaragu wawe n’umuja wawe na bo bajye baruhuka nkawe. 15 Ujye wibuka ko wabaye umucakara mu gihugu cya Egiputa, maze Yehova Imana yawe akagukuzayo ukuboko gukomeye kandi kurambuye. Ni yo mpamvu Yehova Imana yawe yagutegetse kuziririza umunsi w’isabato.

16 “‘Wubahe so na nyoko nk’uko Yehova Imana yawe yagutegetse, kugira ngo urame iminsi myinshi kandi ugubwe neza mu gihugu Yehova Imana yawe agiye kuguha.

17 “‘Ntukice.

18 “‘Ntugasambane.

19 “‘Ntukibe.

20 “‘Ntugashinje ibinyoma mugenzi wawe.

21 “‘Ntukifuze umugore wa mugenzi wawe. Ntukararikire inzu ya mugenzi wawe cyangwa umurima we, cyangwa umugaragu we cyangwa umuja we, cyangwa ikimasa cye cyangwa indogobe ye, cyangwa ikindi kintu cyose cya mugenzi wawe.’

22 “Ayo Mategeko yose Yehova yayabwiriye iteraniro ryanyu ryose ku musozi ari hagati mu muriro, mu gicu no mu mwijima w’icuraburindi, ayavuga mu ijwi riranguruye kandi nta kindi yongeyeho. Hanyuma ayandika ku bisate bibiri by’amabuye arabimpa.

23 “Mukimara kumva ijwi ryaturukaga mu mwijima igihe umusozi wagurumanaga, abatware b’imiryango yanyu bose n’abakuru banyu baranyegereye. 24 Icyo gihe mwarambwiye muti ‘dore Yehova Imana yacu yatweretse ikuzo rye no gukomera kwe, kandi twumvise ijwi rye rituruka hagati mu muriro. Uyu munsi twabonye ko Imana ishobora kuvugana n’umuntu kandi agakomeza kubaho. 25 None se kuki twarinda gupfa dukongowe n’uyu muriro ugurumana? Turamutse twongeye kumva ijwi rya Yehova Imana yacu twapfa nta kabuza. 26 Ubundi se ni nde mu bantu bose wigeze yumva ijwi ry’Imana nzima rivugira hagati mu muriro nk’uko twe twaryumvise, maze agakomeza kubaho? 27 Wowe ujye wigira hafi ya Yehova Imana yacu wumve ibyo avuga; uzajya utubwira ibyo Yehova Imana yacu yakubwiye byose, natwe tuzajya tugutega amatwi tubikore.’

28 “Yehova yumva amagambo mumbwiye, Yehova aravuga ati ‘numvise amagambo ubu bwoko bwakubwiye. Ibyo bakubwiye byose ni ukuri. 29 Iyaba bakomezaga kugira uwo mutima wo kuntinya no gukomeza amategeko yanjye iteka, kugira ngo bagubwe neza bo n’abana babo, kugeza ibihe bitarondoreka! 30 Genda ubabwire uti “nimusubire mu mahema yanyu.” 31 Wowe usigarane nanjye hano, ureke nkubwire amategeko, amabwiriza n’amateka yose ugomba kubigisha, kugira ngo bazayakurikize nibagera mu gihugu ngiye kubaha ngo bacyigarurire.’ 32 Namwe muzitwararike mukore ibyo Yehova Imana yanyu yabategetse byose mudaciye iburyo cyangwa ibumoso. 33 Muzagendere mu nzira zose Yehova Imana yanyu yabategetse kugira ngo mubeho kandi mugubwe neza, muramire mu gihugu mugiye kwigarurira.

Gutegeka kwa kabiri  6 : 1 - 25

6 “Aya ni yo mabwiriza, amategeko n’amateka Yehova Imana yanyu yategetse ko mbigisha, kugira ngo muzayakurikize nimugera mu gihugu mugiye kujyamo mukacyigarurira, 2 bityo mutinye Yehova Imana yanyu, kandi mu minsi yose yo kubaho kwanyu, mwe n’abana banyu n’abuzukuru banyu, muzakurikize amategeko yose n’amateka ye mbategeka kugira ngo mubone kurama. 3 Isirayeli we, tega amatwi kandi witondere ayo mategeko kugira ngo uzagubwe neza kandi wororoke ugwire cyane mu gihugu gitemba amata n’ubuki, nk’uko Yehova Imana ya ba sokuruza yabigusezeranyije.

4 “Isirayeli we, tega amatwi: Yehova ni we Mana yacu, kandi hariho Yehova umwe gusa. 5 Ukundishe Yehova Imana yawe umutima wawe wose n’ubugingo bwawe bwose n’imbaraga zawe zose. 6 Aya magambo ngutegeka uyu munsi, ajye ahora ku mutima wawe. 7 Ujye uyacengeza mu bana bawe kandi ujye uyababwira igihe mwicaye mu nzu, igihe mugenda mu nzira, igihe muryamye n’igihe mubyutse. 8 Uzayahambire ku kuboko akubere nk’ikimenyetso, kandi azakubere nk’agashumi kambarwa mu ruhanga. 9 Uzayandike ku nkomanizo z’umuryango w’inzu yawe no ku marembo y’umugi wawe.

10 “Nuko Yehova Imana yawe nakujyana mu gihugu yarahiye ba sokuruza Aburahamu, Isaka na Yakobo ko azaguha, igihugu gifite imigi minini kandi myiza utubatse, 11 gifite amazu yuzuye ibintu by’ubwoko bwose kandi byiza utashyizemo, ibitega by’amazi utacukuye, imizabibu n’ibiti by’imyelayo utateye, maze ukarya ugahaga, 12 uzirinde kugira ngo utibagirwa Yehova wagukuye mu gihugu cya Egiputa mu nzu y’uburetwa. 13 Ujye utinya Yehova Imana yawe, umukorere kandi ujye urahira mu izina rye. 14 Ntimugakurikire izindi mana, imana izo ari zo zose z’amahanga abakikije, 15 (kuko Yehova Imana yawe uri hagati muri mwe ari Imana isaba ko umuntu ayiyegurira nta kindi ayibangikanyije na cyo,) kugira ngo utikongereza uburakari bwa Yehova Imana yawe, akakurimbura akagukura ku isi.

16 “Ntimukagerageze Yehova Imana yanyu, nk’uko mwamugeragereje i Masa. 17 Muzahore mukurikiza amategeko ya Yehova Imana yanyu, ibyo yahamije n’amabwiriza yabahaye. 18 Mujye mukora ibyiza kandi bikwiriye mu maso ya Yehova, kugira ngo muzagubwe neza kandi mwinjire mu gihugu cyiza Yehova yarahiye ba sokuruza, maze mucyigarurire, 19 mwirukane abanzi banyu bose imbere yanyu nk’uko Yehova yabisezeranyije.

20 “Mu gihe kizaza, umwana wawe nakubaza ati ‘ibyo Yehova Imana yacu yahamije n’amabwiriza n’amategeko yabahaye bisobanura iki?’ 21 Uzamubwire uti ‘twabaye imbata za Farawo muri Egiputa, ariko Yehova adukuza muri Egiputa ukuboko gukomeye. 22 Nuko Yehova akorera kuri Egiputa no kuri Farawo n’abo mu rugo rwe bose ibimenyetso n’ibitangaza bikomeye kandi biteye ubwoba, bibera imbere y’amaso yacu. 23 Adukurayo kugira ngo atuzane aha, aduhe igihugu yari yararahiye ba sogokuruza. 24 Ni yo mpamvu Yehova yadutegetse kubahiriza ayo mabwiriza yose no gutinya Yehova Imana yacu, kugira ngo duhore tuguwe neza kandi dukomeze kubaho nk’uko bimeze uyu munsi. 25 Nitwitondera amategeko yose Yehova Imana yacu yaduhaye, tukayakurikiza nk’uko yabidutegetse, tuzabarwaho gukiranuka.’

Gutegeka kwa kabiri  7 : 1 - 26

7 “Amaherezo Yehova Imana yawe nakugeza mu gihugu ugiye kujyamo kugira ngo ucyigarurire, azirukana imbere yawe amahanga atuwe cyane, ari yo Abaheti, Abagirugashi, Abamori, Abanyakanani, Abaperizi, Abahivi n’Abayebusi, amahanga arindwi abaruta ubwinshi kandi abarusha imbaraga. 2 Yehova Imana yawe azabakugabiza rwose kandi uzabatsinde. Ntuzabure kubarimbura. Ntuzagirane na bo isezerano, kandi ntuzabagirire impuhwe. 3 Ntuzashyingirane na bo. Abakobwa bawe ntuzabashyingire abahungu babo, kandi abahungu bawe ntuzabasabire abakobwa babo. 4 Kuko bazabayobya bakareka kunkurikira, bagakorera izindi mana, bigatuma mwikongereza uburakari bwa Yehova, agahita abarimbura.

5 “Dore ahubwo ibyo muzabakorera: ibicaniro byabo muzabisenye, inkingi zabo zera z’amabuye muzazimenagure, inkingi zabo zera z’ibiti muzaziteme, ibishushanyo byabo bibajwe mubitwike. 6 Muri ubwoko bwera bwa Yehova Imana yanyu. Ni mwe Yehova Imana yanyu yatoranyije mu yandi mahanga yose yo ku isi, kugira ngo mube ubwoko bwe, umutungo we bwite.

7 “Icyatumye Yehova abakunda akabatoranya si uko mwari benshi kurusha ayandi mahanga, ndetse mwari bake cyane hanyuma y’andi mahanga yose. 8 Ahubwo byatewe n’uko Yehova yabakunze, agakomeza indahiro yarahiye ba sokuruza. Ni cyo cyatumye Yehova abakuzayo ukuboko kwe gukomeye, kugira ngo abacungure abakure mu nzu y’uburetwa, mu kuboko kwa Farawo umwami wa Egiputa. 9 Kandi uzi neza ko Yehova Imana yawe ari Imana y’ukuri, Imana yizerwa, ikomeza isezerano kandi ikagaragariza ineza yuje urukundo abayikunda n’abakomeza amategeko yayo, kugeza ku bana babo b’ibihe igihumbi. 10 Ariko uyanga ihita imwitura kumurimbura. Ntizatindiganya, izahita yitura umuntu wese uyanga. 11 Uzakomeze amateka, amabwiriza n’amategeko ngutegetse uyu munsi, uyakurikize.

12 “Nukomeza kumvira ayo mategeko ukayitondera kandi ukayakurikiza, Yehova Imana yawe azakomeza isezerano yagiranye nawe, kandi akugaragarize ineza yuje urukundo nk’uko yabirahiye ba sokuruza. 13 Nugera mu gihugu Imana yawe yarahiye ba sokuruza ko izaguha, izagukunda rwose iguhe umugisha, itume wororoka ugwire, kandi izaha umugisha abana* bawe. Izaha umugisha ibyera mu butaka bwawe, ibinyampeke byawe, divayi yawe nshya, amavuta yawe, ihe umugisha n’inyana zawe n’abana b’intama zawe n’ab’ihene zawe. 14 Uzaba ishyanga ryahawe umugisha kuruta ayandi yose. Nta mugabo cyangwa umugore wo muri mwe uzabura urubyaro, kandi nta tungo ryanyu rizaba ingumba. 15 Yehova azakurinda indwara z’ubwoko bwose; indwara mbi zose uzi zo muri Egiputa ntazaziguteza, ahubwo azaziteza abakwanga bose. 16 Uzarimbure amahanga yose Yehova Imana yawe azakugabiza, ntuzabagirire impuhwe. Ntuzakorere imana zabo kuko byazakubera umutego.

17 “Ushobora kwibwira mu mutima wawe uti ‘ko aya mahanga andusha ubwinshi, nzashobora nte kuyirukana?’ 18 Ntuzabatinye, ahubwo uzibuke ibyo Yehova Imana yawe yakoreye Farawo na Egiputa yose, 19 wibuke ibigeragezo bikomeye wabonye, ibimenyetso n’ibitangaza hamwe n’ukuboko gukomeye kandi kurambuye Yehova Imana yawe yagukujeyo. Uko ni ko Yehova Imana yawe azagenzereza ayo mahanga yose utinya. 20 Yehova Imana yawe azabatera gushya ubwoba, kugeza igihe n’abari bakwihishe bagasigara bazarimbukira. 21 Ntibazagukure umutima, kuko Yehova Imana yawe ari kumwe nawe; ni Imana ikomeye kandi iteye ubwoba.

22 “Yehova Imana yawe azirukana ayo mahanga imbere yawe buhoro buhoro. Ntazakwemerera guhita uyarimbura, kugira ngo inyamaswa zitazagwira zikagutera. 23 Yehova Imana yawe azabakugabiza, abakubite incuro bakwire imishwaro, kugeza aho barimbukiye. 24 Azakugabiza abami babo, kandi uzatume amazina yabo yibagirana munsi y’ijuru. Nta muntu uzabasha kuguhagarara imbere kugeza aho uzabatsembera. 25 Ibishushanyo bibajwe by’imana zabo uzabitwike. Ntuzifuze ifeza na zahabu zibiriho cyangwa ngo uzijyanire, kuko zazakubera umutego. Ni ikintu Yehova Imana yawe yanga urunuka. 26 Ntuzazane mu nzu yawe ikintu Imana yawe yanga urunuka, kuko byatuma nawe uba uwo kurimburwa nka cyo. Kizakubere ikintu giteye ishozi kandi uzacyange urunuka, kuko ari icyo kurimburwa.

^ Guteg 7:13 Gut 7:13


 Mu giheburayo ni “imbuto z’inda yawe.”



Gutegeka kwa kabiri  8 : 1 - 20

8 “Amategeko yose ngutegeka uyu munsi ujye uyitondera kugira ngo ukomeze kubaho, wororoke ugwire kandi ujye mu gihugu Yehova yarahiye ba sokuruza, ucyigarurire. 2 Ujye wibuka inzira yose Yehova Imana yawe yakunyujijemo mu butayu mu gihe cy’imyaka mirongo ine, kugira ngo akwigishe kwicisha bugufi, akugerageze amenye ikiri mu mutima wawe, niba uzakomeza gukurikiza amategeko ye cyangwa niba utazayakurikiza. 3 Yakwigishije kwicisha bugufi, arakureka wicwa n’inzara, akugaburira manu utigeze umenya, yaba wowe cyangwa ba sokuruza, kugira ngo akwigishe ko umuntu adatungwa n’ibyokurya gusa, ahubwo ko atungwa n’ijambo ryose riva mu kanwa ka Yehova. 4 Muri iyo myaka mirongo ine, umwitero wawe ntiwagusaziyeho, n’ibirenge byawe ntibyigeze bibyimba. 5 Kandi uzi neza mu mutima wawe ko Yehova Imana yawe yashakaga kubakosora nk’uko umuntu akosora umwana we.

6 “Ujye witondera amategeko ya Yehova Imana yawe, ugendere mu nzira ze kandi umutinye. 7 Yehova Imana yawe agiye kukujyana mu gihugu cyiza, igihugu cy’ibibaya bitembamo imigezi, gifite amasoko n’amazi y’ikuzimu apfupfunukira mu bibaya no mu karere k’imisozi miremire, 8 igihugu cy’ingano zisanzwe n’ingano za sayiri, imizabibu, imbuto z’imitini n’amakomamanga, igihugu cy’ubuki n’imyelayo ivamo amavuta, 9 igihugu utazicirwamo n’inzara cyangwa ngo ugire icyo ubura, igihugu kirimo amabuye yuzuyemo ubutare, n’imisozi uzacukuramo umuringa.

10 “Numara kurya ugahaga, uzashimire Yehova Imana yawe ko yaguhaye igihugu cyiza. 11 Uramenye ntuzibagirwe Yehova Imana yawe ngo ureke gukurikiza amateka, amabwiriza n’amategeko ye ngutegeka uyu munsi, 12 kugira ngo utazamara kurya ugahaga, ukubaka amazu meza ukayaturamo, 13 amashyo n’imikumbi yawe bikiyongera, ukagwiza ifeza na zahabu ndetse n’ibyo utunze byose bikiyongera, 14 maze umutima wawe ukishyira hejuru, ukibagirwa Yehova Imana yawe yagukuye mu gihugu cya Egiputa, mu nzu y’uburetwa, 15 akakunyuza mu butayu bunini buteye ubwoba, burimo inzoka z’ubumara na sikorupiyo, ku butaka bukakaye butagira amazi, akakuvanira amazi mu rutare rukomeye, 16 akakugaburirira manu mu butayu, iyo ba sokuruza batigeze kumenya, kugira ngo akwigishe kwicisha bugufi kandi akugerageze hanyuma uzamererwe neza, 17 nuko ukibwira mu mutima wawe uti ‘imbaraga zanjye n’ubushobozi bwanjye ni byo nkesha ubu bukungu.’ 18 Ujye wibuka Yehova Imana yawe, kuko ari we uguha imbaraga zituma ubona ubutunzi kugira ngo asohoze isezerano rye yarahiye ba sokuruza, nk’uko yabikoze kugeza n’uyu munsi.

19 “Kandi nimwibagirwa Yehova Imana yanyu, mugakurikira izindi mana mukazikorera kandi mukazunamira, uyu munsi ndabahamiriza ko muzarimbuka mugashira. 20 Muzarimbuka nk’amahanga Yehova agiye kurimburira imbere yanyu, kubera ko muzaba mutarumviye ijwi rya Yehova Imana yanyu.

Gutegeka kwa kabiri  9 : 1 - 29

9 “Tega amatwi Isirayeli we! Dore uyu munsi ugiye kwambuka Yorodani ujye mu mahanga akuruta ubwinshi kandi akurusha imbaraga uyigarurire, amahanga afite imigi ikomeye cyane igoswe n’inkuta ndende zigera ku ijuru, 2 atuwe n’Abanakimu, abantu barebare kandi banini, abo wowe ubwawe uzi kandi wumvise babavugaho ngo ‘ni nde wahagarara imbere ya bene Anaki?’ 3 Uyu munsi uzi neza ko Yehova Imana yawe azambuka imbere yawe, kandi akaba ari umuriro ukongora. Azabarimbura, abatsindire imbere yawe; uzabirukane, uhite ubarimbura nk’uko Yehova yabikubwiye.

4 “Yehova Imana yawe namara kubirukana imbere yawe, ntuzibwire mu mutima wawe uti ‘gukiranuka kwanjye ni ko kwatumye Yehova anzana muri iki gihugu ngo ncyigarurire,’ kandi ububi bw’ayo mahanga ari bwo bugiye gutuma Yehova ayirukana imbere yawe. 5 Gukiranuka kwawe cyangwa gutungana k’umutima wawe si byo bitumye ujya mu gihugu cyabo ngo ucyigarurire. Impamvu Yehova Imana yawe agiye kwirukana imbere yawe ayo mahanga, ni ububi bwayo no kugira ngo Yehova asohoze ijambo yarahiye ba sokuruza, Aburahamu, Isaka na Yakobo. 6 Kandi umenye ko gukiranuka kwawe atari ko gutumye Yehova Imana yawe aguha iki gihugu cyiza ngo ucyigarurire, kuko uri ubwoko butagonda ijosi.

7 “Mwibuke kandi ntimukibagirwe ukuntu mwarakarije Yehova Imana yanyu mu butayu. Kuva igihe mwaviriye mu gihugu cya Egiputa kugera aho mugereye aha, mwakomeje kwigomeka kuri Yehova. 8 Ndetse no kuri Horebu mwatumye Yehova arakara. Yehova yarabarakariye cyane ku buryo yashatse no kubarimbura. 9 Igihe nazamukaga umusozi ngiye guhabwa ibisate by’amabuye, ari byo bisate biriho isezerano Yehova yagiranye namwe, namaze kuri uwo musozi iminsi mirongo ine n’amajoro mirongo ine. (Sinigeze ngira icyo ndya cyangwa ngo ngire icyo nywa.) 10 Nuko Yehova ampa ibisate bibiri by’amabuye byandikishijweho urutoki rw’Imana, byariho amagambo yose Yehova yababwiriye hagati mu muriro igihe mwari muteraniye kuri uwo musozi. 11 Nyuma y’iyo minsi mirongo ine n’amajoro mirongo ine, Yehova yampaye bya bisate bibiri by’amabuye, ibisate biriho isezerano. 12 Yehova arambwira ati ‘haguruka umanuke bwangu, uve hano, kuko abantu bawe wakuye muri Egiputa bakoze ibibarimbuza. Bateshutse vuba bava mu nzira nabategetse. Biremeye igishushanyo kiyagijwe.’ 13 Nuko Yehova arambwira ati ‘nitegereje aba bantu nsanga ari ubwoko butagonda ijosi. 14 None ndeka mbarimbure ntume amazina yabo yibagirana munsi y’ijuru, maze nkugire ishyanga rikomeye kubarusha kandi ribaruta ubwinshi.’

15 “Ni ko guhindukira ndamanuka, mva kuri uwo musozi wagurumanagaho umuriro, mfite bya bisate bibiri biriho isezerano mu ntoki. 16 Nuko ndebye nsanga mwacumuye kuri Yehova Imana yanyu. Mwari mwiremeye igishushanyo kiyagijwe cy’ikimasa. Mwari mwateshutse vuba muva mu nzira Yehova yari yarabategetse. 17 Najugunye hasi bya bisate bibiri nari mfite mu ntoki, mbijanjagurira imbere y’amaso yanyu. 18 Nikubise imbere ya Yehova nk’ubwa mbere, mara iminsi mirongo ine n’amajoro mirongo ine. Sinigeze ngira icyo ndya cyangwa ngo ngire icyo nywa bitewe n’ibyaha byose mwakoze, mugakora ibibi mu maso ya Yehova mukamurakaza. 19 Nari natewe ubwoba n’uburakari bwinshi Yehova yari yabarakariye, akagera n’ubwo ashaka kubarimbura. Icyakora, icyo gihe nabwo Yehova yaranyumvise.

20 “Aroni na we, Yehova yaramurakariye cyane ku buryo yashatse kumurimbura. Ariko icyo gihe ninginze nsabira na Aroni. 21 Nuko mfata cya kimasa mwaremye kikababera icyaha, ndagitwika, ndakijanjagura, ndagisya ngihindura umukungugu, hanyuma nyanyagiza uwo mukungugu mu mugezi watembaga uva kuri uwo musozi.

22 “Nanone kandi, mwarakarije Yehova i Tabera n’i Masa n’i Kiburoti-Hatava. 23 Igihe Yehova yaboherezaga muvuye i Kadeshi-Baruneya akababwira ati ‘muzamuke mwigarurire igihugu nzabaha,’ mwigometse ku itegeko rya Yehova Imana yanyu, ntimwamwizera kandi ntimwumvira ijwi rye. 24 Kuva nabamenya, nta gihe mutagomeye Yehova.

25 “Nuko mpfukama imbere ya Yehova iminsi mirongo ine n’amajoro mirongo ine, bitewe n’uko Yehova yari yavuze ko agiye kubarimbura. 26 Ntangira kwinginga Yehova nti ‘Yehova Mwami w’Ikirenga, nturimbure ubwoko bwawe, umutungo wawe bwite, wacunguje gukomera kwawe, ukabukuza muri Egiputa ukuboko kwawe gukomeye. 27 Ibuka abagaragu bawe, Aburahamu, Isaka na Yakobo. We kwita ku kwinangira k’ubu bwoko no ku bubi bwabwo no ku cyaha cyabwo, 28 kugira ngo abo mu gihugu wadukuyemo batazavuga bati “kubera ko Yehova yananiwe kubajyana mu gihugu yabasezeranyije kandi akaba abanga, ni cyo cyatumye abakura ino kugira ngo abicire mu butayu.” 29 Byongeye kandi, ni ubwoko bwawe kandi ni umutungo wawe bwite wakujeyo imbaraga zawe nyinshi n’ukuboko kurambuye.’

10 “Icyo gihe Yehova yarambwiye ati ‘wibarize ibisate bibiri by’amabuye bimeze nka bya bindi bya mbere, ubaze n’isanduku mu mbaho maze uzamuke unsange ku musozi. 2 Ndi bwandike kuri ibyo bisate amagambo yari kuri bya bisate bya mbere wamennye, kandi uzabishyire mu isanduku.’ 3 Nuko mbaza isanduku mu giti cyo mu bwoko bw’umunyinya, mbaza n’ibisate bibiri by’amabuye bimeze nk’ibya mbere, ndazamuka njya kuri uwo musozi mbitwaye mu ntoki. 4 Yandika kuri ibyo bisate amagambo nk’ayo yari yanditse ku bya mbere, ni ukuvuga Amategeko Icumi Yehova yababwiye ari hagati mu muriro, igihe mwari muteraniye kuri wa musozi. Ibyo birangiye Yehova ampa ibyo bisate, 5 ndahindukira, ndamanuka mva kuri uwo musozi, mbishyira muri ya sanduku nari nabaje, kugira ngo bigumemo nk’uko Yehova yari yabintegetse.

6 “Abisirayeli bava i Beroti Bene-Yakani bajya i Mosera. Aho ni ho Aroni yapfiriye, aranahahambwa, maze Eleyazari umuhungu we amusimbura ku murimo w’ubutambyi. 7 Bava aho bajya i Gudigoda; bava i Gudigoda bajya i Yotibata, akarere k’ibibaya bitembamo imigezi.

8 “Icyo gihe Yehova yatoranyije abo mu muryango wa Lewi kugira ngo bajye baheka isanduku y’isezerano rya Yehova, bahagarare imbere ya Yehova kugira ngo bamukorere umurimo kandi bahe abantu umugisha mu izina rye kugeza n’uyu munsi. 9 Ni yo mpamvu Lewi atahawe umugabane n’umurage mu bavandimwe be. Yehova ni we murage we nk’uko Yehova Imana yawe yabimubwiye. 10 Naho jye, namaze kuri uwo musozi iminsi mirongo ine n’amajoro mirongo ine nk’ubwa mbere, kandi icyo gihe nabwo Yehova yaranyumvise; Yehova ntiyashatse kukurimbura. 11 Nuko Yehova arambwira ati ‘haguruka ujye aba bantu imbere muve hano, kugira ngo bagende bigarurire igihugu narahiye ba sekuruza ko nzabaha.’

12 “None Isirayeli we, icyo Yehova Imana yawe igusaba ni iki? Si ugutinya Yehova Imana yawe, ukagendera mu nzira ze zose ukamukunda, ugakorera Yehova Imana yawe n’umutima wawe wose n’ubugingo bwawe bwose, 13 kandi ugakurikiza amabwiriza n’amategeko ya Yehova ngutegeka uyu munsi, kugira ngo ugubwe neza? 14 Dore ijuru ni irya Yehova Imana yawe, ndetse ijuru risumba ayandi, n’isi n’ibiyirimo byose ni ibye. 15 Ba sokuruza ni bo bonyine Yehova yiyegereje cyane arabakunda, ku buryo yatoranyije urubyaro rwabo, ari rwo mwe, abatoranya mu yandi mahanga yose nk’uko biri n’uyu munsi. 16 Mugomba gukebwa mu mitima yanyu kandi mukareka gushinga ijosi. 17 Yehova Imana yawe ni Imana iruta izindi mana zose, ni Umwami w’abami, Imana ikomeye, ifite imbaraga kandi iteye ubwoba, Imana itagira uwo irenganya cyangwa ngo yemere impongano, 18 irenganura imfubyi* n’umupfakazi, igakunda umwimukira, ikamuha ibyokurya n’imyambaro. 19 Namwe mujye mukunda umwimukira, kuko mwabaye abimukira mu gihugu cya Egiputa.

20 “Ujye utinya Yehova Imana yawe. Ujye umukorera, umwifatanyeho akaramata kandi ujye urahira mu izina rye. 21 Ni we wenyine ugomba gusingiza. Ni we Mana yawe yagukoreye ibi bintu bitangaje kandi biteye ubwoba wiboneye n’amaso yawe. 22 Ba sokuruza bagiye muri Egiputa ari abantu* mirongo irindwi, none Yehova Imana yawe yatumye mugwira mungana n’inyenyeri zo mu kirere.

^ Guteg 10:18 Gut 10:18


 Mu giheburayo ni “agahungu katagira se.”

^ Guteg 10:22 Gut 10:22


 Mu giheburayo ni “ubugingo” (nephesh). Reba Umugereka wa 6.

11 “Ukunde Yehova Imana yawe, ukurikize ibyo agusaba kandi buri gihe ujye ukomeza amabwiriza, amateka n’amategeko ye. 2 Uyu munsi muzi neza ko ari mwe mbwira. (Simbwira abana banyu kuko batigeze bamenya cyangwa ngo babone uko Yehova Imana yanyu yabahannye, kuko batabonye gukomera kwe n’ukuboko kwe gukomeye kandi kurambuye. 3 Ntibabonye ibimenyetso n’ibyo yakoreye muri Egiputa abikoreye Farawo umwami wa Egiputa n’igihugu cye cyose 4 n’amafarashi ye n’amagare ye y’intambara n’ibyo yakoreye ingabo za Egiputa, agatuma zirengerwa n’amazi y’Inyanja Itukura igihe zari zibakurikiye, maze Yehova akazirimbura burundu. 5 Nanone ntibamenye ibyo yabakoreye mu butayu kugeza mugeze hano, 6 cyangwa ibyo yakoreye Datani na Abiramu bene Eliyabu mwene Rubeni, igihe ubutaka bwasamaga bukabamirira hagati y’Abisirayeli bose, bo n’imiryango yabo n’amahema yabo n’ikintu cyose cyangwa umuntu wese wari kumwe na bo.) 7 Mwiboneye n’amaso yanyu ibintu byose bikomeye Yehova yakoze.

8 “Mujye mukomeza amategeko yose mbategeka uyu munsi, kugira ngo mukomere kandi mugende mwigarurire igihugu mujyanwamo no kucyigarurira, 9 muramire mu gihugu Yehova yarahiye ko azaha ba sokuruza n’urubyaro rwabo, igihugu gitemba amata n’ubuki.

10 “Igihugu mugiye kwigarurira ntikimeze nk’igihugu cya Egiputa mwavuyemo, aho mwabibaga imbuto mukazuhira bibagoye cyane, nk’uwuhira akarima k’imboga. 11 Igihugu mugiye kwigarurira ni igihugu cy’imisozi n’ibibaya, kinywa amazi y’imvura iva mu ijuru. 12 Ni igihugu Yehova Imana yanyu yitaho. Yehova Imana yanyu agihozaho ijisho, kuva mu ntangiriro z’umwaka kugeza mu mpera zawo.

13 “Nimwumvira amategeko yanjye mbategeka uyu munsi, mugakundisha Yehova Imana yanyu umutima wanyu wose n’ubugingo bwanyu bwose, 14 nanjye nzavubira igihugu cyanyu imvura mu gihe cyayo cyagenwe, mbahe imvura y’umuhindo n’imvura y’itumba, kandi muzasarura imyaka yanyu, mubone divayi nshya, mugire n’amavuta. 15 Nzamereza amatungo yanyu ubwatsi mu nzuri zanyu; kandi namwe muzarya muhage. 16 Mwirinde kugira ngo imitima yanyu idashukwa, mugateshuka mugasenga izindi mana mukazunamira, 17 maze mukikongereza uburakari bwa Yehova, agafunga ijuru imvura ntiyongere kugwa, n’ubutaka ntibutange umwero wabwo, mugahita murimbuka mugashira mu gihugu cyiza Yehova agiye kubaha.

18 “Aya magambo yanjye ajye ahora ku mutima wanyu no mu bugingo bwanyu, muyahambire ku kuboko ababere nk’ikimenyetso, kandi azababere nk’agashumi kambarwa mu ruhanga. 19 Mujye munayigisha abana banyu, muyababwire igihe mwicaye mu nzu, igihe mugenda mu nzira, igihe muryamye n’igihe mubyutse. 20 Muzayandike ku nkomanizo z’umuryango w’inzu yanyu no ku marembo y’umugi wanyu, 21 kugira ngo mwe n’abana banyu muzaramire mu gihugu Yehova yarahiye ba sokuruza ko azabaha, murame iminsi nk’iyo ijuru rizamara hejuru y’isi.

22 “Nimugira umwete wo gukomeza aya mategeko yose mbategeka uyu munsi mukayakurikiza, mugakunda Yehova Imana yanyu, mukagendera mu nzira ze zose kandi mukamwifatanyaho akaramata, 23 Yehova na we azabirukanira ayo mahanga yose; muzigarurira amahanga abaruta ubwinshi kandi abarusha imbaraga. 24 Aho muzakandagiza ikirenge hose hazaba ahanyu. Urugabano rwanyu ruzava ku butayu rugere muri Libani, ruve kuri rwa Ruzi, ari rwo ruzi rwa Ufurate, rugere ku nyanja iri mu burengerazuba. 25 Nta muntu uzabahagarara imbere. Yehova Imana yanyu azatuma abatuye igihugu cyose muzakandagiramo babatinya bahinde umushyitsi, nk’uko yabibasezeranyije.

26 “Dore uyu munsi mbashyize imbere umugisha n’umuvumo: 27 muzahabwa umugisha nimwumvira amategeko ya Yehova Imana yanyu mbategeka uyu munsi; 28 muzagerwaho n’umuvumo nimutumvira amategeko ya Yehova Imana yanyu, mugateshuka inzira mbategeka uyu munsi, mugakurikira izindi mana mutigeze kumenya.

29 “Yehova Imana yanyu nabageza mu gihugu mugiye kwigarurira, muzavugire imigisha ku musozi wa Gerizimu, naho imivumo muyivugire ku musozi wa Ebali. 30 Mbese iyo misozi ntiri mu burengerazuba bwa Yorodani, mu gihugu cy’Abanyakanani batuye muri Araba ahateganye n’i Gilugali, hafi y’ibiti binini by’i More? 31 Mugiye kwambuka Yorodani mujye mu gihugu Yehova Imana yanyu agiye kubaha ngo mucyigarurire, kandi rwose muzacyigarurire mugituremo. 32 Muzitwararike mukurikize amabwiriza yose n’amateka mbashyize imbere uyu munsi.

12 “Aya ni yo mabwiriza n’amategeko muzitondera mukayakurikiza mu gihugu Yehova Imana ya ba sokuruza izatuma mwigarurira, iminsi yose muzaba mukiriho. 2 Muzasenye ahantu hose amahanga mwirukana yasengeraga imana zayo, ku misozi miremire no ku dusozi no munsi y’ibiti byose bitoshye. 3 Ibicaniro byabo muzabisenye, inkingi zabo zera z’amabuye muzimenagure, inkingi zabo zera z’ibiti muzitwike, ibishushanyo bibajwe by’imana zabo mubiteme, kandi muzatume amazina yazo yibagirana aho hantu.

4 “Ntimugasenge Yehova Imana yanyu nk’uko basenga imana zabo, 5 ahubwo muzashake ahantu Yehova Imana yanyu azatoranya muri gakondo y’imiryango yanyu yose kugira ngo ahashyire izina rye rihabe, abe ari ho muzajya mujya. 6 Aho ni ho muzajya mujyana ibitambo byanyu bikongorwa n’umuriro, n’ibindi bitambo byanyu, ibya cumi byanyu n’amaturo yanyu, ibitambo byanyu byo guhigura umuhigo n’amaturo yanyu atangwa ku bushake, n’uburiza bwo mu mikumbi yanyu n’ubwo mu mashyo yanyu. 7 Aho ni ho muzajya murira muri imbere ya Yehova Imana yanyu, mwishimire ibyo mukora byose, mwe n’abo mu ngo zanyu, kuko Yehova Imana yanyu yabahaye umugisha.

8 “Ntimuzakore nk’ibintu byose dukorera hano uyu munsi, aho umuntu wese akora ibimunogeye, 9 kuko mutaragera aho muzatura, muri gakondo Yehova Imana yanyu agiye kubaha. 10 Muzambuka Yorodani muture mu gihugu Yehova Imana yanyu agiye kubaha ngo mucyigarurire. Azabakiza abanzi banyu bose babakikije, kandi rwose muzagira umutekano. 11 Ahantu Yehova Imana yanyu azatoranya akahashyira izina rye, ni ho muzajya mujyana ibyo mbategeka byose, ibitambo byanyu bikongorwa n’umuriro n’ibindi bitambo byanyu, ibya cumi byanyu n’amaturo yanyu, n’ibyo muzatoranya byose ngo mubitange ho ituro ryo guhigura umuhigo wose muzahigira Yehova. 12 Mujye mwishimira imbere ya Yehova Imana yanyu, mwe n’abahungu banyu n’abakobwa banyu, n’abagaragu banyu n’abaja banyu, n’Umulewi uri mu mugi wanyu, kuko atagira umugabane cyangwa umurage muri mwe. 13 Muzirinde gutambira ibitambo byanyu bikongorwa n’umuriro ahandi hantu mubonye hose. 14 Ahubwo ahantu Yehova azatoranya muri gakondo y’umwe mu miryango yanyu, ni ho muzajya mutambira ibitambo byanyu bikongorwa n’umuriro, kandi abe ari ho muzajya mukorera ibyo mbategeka byose.

15 “Nimwifuza inyama muzabage itungo, murye inyama mukurikije uko amatungo Yehova Imana yanyu yabahaye angana, muzirire mu mugi wanyu hose. Umuntu uhumanye n’udahumanye bashobora kuziryaho, nk’uko murya isha n’impala. 16 Icyakora ntimukarye amaraso. Muzayavushirize hasi nk’uko bamena amazi. 17 Ntimuzemererwa kurira mu mugi wanyu icya cumi cy’ibyo mwejeje cyangwa icya cumi cya divayi nshya, cyangwa icya cumi cy’amavuta, cyangwa uburiza bwo mu mashyo yanyu n’ubwo mu mikumbi yanyu, cyangwa amaturo yose yo guhigura umuhigo muzahiga, cyangwa amaturo mutanga ku bushake n’andi maturo mutanga. 18 Ahubwo mwe n’abahungu banyu n’abakobwa banyu, n’abagaragu banyu n’abaja banyu, n’Umulewi uri mu mugi wanyu, muzabirire imbere ya Yehova Imana yanyu, ahantu Yehova Imana yanyu azatoranya. Mujye mwishimira imbere ya Yehova Imana yanyu mu byo mukora byose. 19 Muramenye ntimuzirengagize Umulewi igihe cyose muzamara mu gihugu cyanyu.

20 “Yehova Imana yawe niyagura igihugu cyawe nk’uko yabigusezeranyije, ukavuga uti ‘reka ndye inyama’ bitewe n’uko umutima wawe uzishaka, ujye urya inyama igihe cyose umutima wawe uzaba uzishatse. 21 Ahantu Yehova Imana yawe azahitamo gushyira izina rye nihaba kure y’iwanyu, uzabage amwe mu matungo yo mu mashyo yawe cyangwa ayo mu mukumbi wawe Yehova yaguhaye, ukurikije uko nagutegetse, uyarire mu mugi wanyu igihe umutima wawe ubyifuza. 22 Uzayarye nk’uko murya isha n’impala: umuntu uhumanye n’udahumanye bashobora kuyaryaho. 23 Icyakora wiyemeze umaramaje kutazarya amaraso, kuko amaraso ari ubugingo. Ntuzaryane inyama n’ubugingo. 24 Ntuzayarye. Uzayavushirize hasi nk’uko bamena amazi. 25 Ntuzayarye, kugira ngo uzagubwe neza, wowe n’abazagukomokaho, kuko ari bwo uzaba ukoze ibikwiriye mu maso ya Yehova. 26 Ibintu byawe wereje gutanga ho ituro n’amaturo yawe yo guhigura umuhigo, ni byo byonyine uzajyana ahantu Yehova azatoranya. 27 Ujye utamba ibitambo byawe bikongorwa n’umuriro, ni ukuvuga inyama n’amaraso, ubitambire ku gicaniro cya Yehova Imana yawe. Amaraso y’ibitambo byawe ujye uyasuka hasi aho igicaniro cya Yehova Imana yawe giteretse, ariko inyama zo ushobora kuzirya.

28 “Witonde ujye wumvira aya magambo yose ngutegeka, kugira ngo wowe n’abazagukomokaho mumererwe neza kugeza ibihe bitarondoreka, kuko ari bwo uzaba ukoze ibyiza kandi bikwiriye mu maso ya Yehova Imana yawe.

29 “Yehova Imana yawe narimburira imbere yawe amahanga ugiye kwigarurira, uzayigarurire uture mu gihugu cyayo. 30 Uzirinde kugira ngo namara kurimburirwa imbere yawe utazayakurikiza ukagwa mu mutego, ukabaza iby’imana zayo uti ‘aya mahanga yasengaga imana zayo ate, ngo nanjye nzagenze nka yo?’ 31 Ntukagenzereze utyo Yehova Imana yawe, kuko ibintu byose Yehova yanga urunuka ari byo bakorera imana zabo; bahora batwika abahungu babo n’abakobwa babo babatura imana zabo. 32 Mujye mwitonda mukore ibyo mbategeka byose. Ntimukagire icyo mwongeraho cyangwa ngo mugire icyo mukuraho.

13 “Muri mwe nihaduka umuhanuzi cyangwa umurosi, akaguha ikimenyetso cyangwa akakubwira ko hazabaho ikintu runaka, 2 maze icyo kimenyetso yaguhaye cyangwa icyo kintu yakubwiye agira ati ‘ngwino duhindukirire izindi mana utigeze kumenya maze tuzikorere,’ ukabona kirabaye, 3 ntuzumvire amagambo y’uwo muhanuzi cyangwa uwo murosi, kuko Yehova Imana yanyu azaba arimo abagerageza kugira ngo amenye niba mukundisha Yehova Imana yanyu umutima wanyu wose n’ubugingo bwanyu bwose. 4 Mujye mukurikira Yehova Imana yanyu abe ari we mutinya, mukomeze amategeko ye, mwumvire ijwi rye, abe ari we mukorera kandi mumwifatanyeho akaramata. 5 Uwo muhanuzi cyangwa uwo murosi azicwe, kuko yabashishikarije kwigomeka kuri Yehova Imana yanyu wabakuye mu gihugu cya Egiputa, akagucungura akagukura mu nzu y’uburetwa, kandi akaba yarashatse kukuvana mu nzira Yehova Imana yawe yagutegetse kugenderamo. Muzakure ikibi muri mwe.

6 “Umuvandimwe wawe, ari we mwene nyoko, cyangwa umuhungu wawe cyangwa umukobwa wawe cyangwa umugore wawe ukunda cyane, cyangwa incuti yawe magara, nagerageza kukoshya mu ibanga ati ‘ngwino dukorere izindi mana,’ imana utigeze kumenya, yaba wowe cyangwa ba sokuruza, 7 imana z’amahanga agukikije, yaba aya hafi cyangwa aya kure, kuva ku mpera y’isi ukagera ku yindi, 8 ntuzemere ibyifuzo by’uwo muntu cyangwa ngo umutege amatwi. Ntuzamubabarire cyangwa ngo umugirire impuhwe, cyangwa ngo umuhishire. 9 Ahubwo uzamwice. Azabe ari wowe ubanza kumutera amabuye kugira ngo umwice, abandi bose na bo babone kumutera amabuye. 10 Uzamutere amabuye apfe, kuko yashatse gutuma utera umugongo Yehova Imana yawe yagukuye mu gihugu cya Egiputa, mu nzu y’uburetwa. 11 Ibyo bizatuma Abisirayeli bose babyumva batinye, kandi ntibongere gukora ikintu kibi nk’icyo hagati muri mwe.

12 “Nuramuka wumvise amakuru aturutse muri umwe mu migi yanyu Yehova Imana yawe yabahaye kugira ngo muyituremo, bavuga bati 13 ‘hari abantu b’imburamumaro bavuye muri mwe bakagerageza gushuka abatuye mu mugi wabo bababwira bati “nimuze dukorere izindi mana,” imana mutigeze kumenya,’ 14 uzabikurikirane, ubigenzure, ubibaririze neza witonze. Nusanga ari ukuri koko, icyo kintu giteye ishozi cyarakozwe, 15 uzicishe inkota abaturage b’uwo mugi. Uwo mugi n’ibiwurimo byose n’amatungo awurimo yose, uzabirimbuze inkota. 16 Ibyasahuwe muri uwo mugi byose uzabirundanyirize hamwe ku karubanda, utwike uwo mugi n’ibyawusahuwemo byose, bibere Yehova Imana yawe ituro riturwa ryose uko ryakabaye, kandi uwo mugi uzabe amatongo kugeza ibihe bitarondoreka. Ntuzongere kubakwa ukundi. 17 Ntihazagire ikintu na kimwe mu bigomba kurimburwa kiguma mu kuboko kwawe, kugira ngo Yehova ashire uburakari bwe bugurumana, akugirire imbabazi kandi rwose akugaragarize impuhwe, atume wororoka ugwire, nk’uko yabirahiriye ba sokuruza. 18 Ujye wumvira ijwi rya Yehova Imana yawe ukurikiza amategeko ye yose ngutegeka uyu munsi, kugira ngo ukore ibikwiriye mu maso ya Yehova Imana yawe.

14 “Muri abana ba Yehova Imana yanyu. Ntimukikebagure cyangwa ngo mwiyogoshe ingohe* mwiraburira umuntu wapfuye, 2 kuko muri ubwoko bwera imbere ya Yehova Imana yanyu, kandi Yehova akaba yarabatoranyije mu mahanga yose yo ku isi kugira ngo mube ubwoko bwe, umutungo we bwite.

3 “Ntimukarye ikintu cyose kizira. 4 Izi ni zo nyamaswa n’amatungo mushobora kurya: ikimasa, intama, ihene, 5 impala, isha, ifumberi, ihene yo mu misozi, impongo, intama y’ishyamba, isirabo 6 n’izindi nyamaswa zose zatuye inzara kandi zuza. Izo mushobora kuzirya. 7 Mu nyamaswa zuza n’izatuye inzara, izo mutagomba kurya ni izi: ingamiya, urukwavu n’impereryi, kuko zuza ariko zikaba zitatuye inzara. Zizababere ikintu gihumanye. 8 Ingurube na yo ntimukayirye, kuko yatuye inzara ariko ikaba ituza. Izababere ikintu gihumanye. Ntimuzarye inyama zabyo cyangwa ngo mukore ku ntumbi zabyo.

9 “Mu bintu byose biba mu mazi, ibi ni byo mushobora kurya: ibintu byose bigira amababa n’amagaragamba mushobora kubirya. 10 Ikintu cyose kitagira amababa n’amagaragamba ntimuzakirye. Ni ikizira kuri mwe.

11 “Ikiguruka cyose kidahumanye mushobora kukirya. 12 Ariko ibi byo ntimugomba kubirya: kagoma, itanangabo, inkongoro yirabura, 13 icyaruzi gitukura, icyaruzi cyirabura, sakabaka nk’uko amoko yazo ari, 14 ibikona byose nk’uko amoko yabyo ari, 15 imbuni, igihunyira, nyiramurobyi, agaca nk’uko amoko yatwo ari, 16 igihunyira gito, igihunyira cy’amatwi maremare, isapfu, 17 inzoya, inkongoro, sarumfuna, 18 igishondabagabo, uruyongoyongo nk’uko amoko yabyo ari, samusure n’agacurama. 19 Udusimba twose dufite amababa tuzababere ikintu gihumanye. Ntimukaturye. 20 Ikiguruka cyose kidahumanye mushobora kukirya.

21 “Ntimukarye itungo ryipfushije. Ushobora kuriha umwimukira uri mu mugi wanyu akarirya cyangwa ukarigurisha umunyamahanga, kuko muri ubwoko bwera imbere ya Yehova Imana yanyu.

“Ntugatekeshe umwana w’ihene amahenehene ya nyina.

22 “Ujye utanga kimwe cya cumi cy’ibyo wejeje byose, ibiva mu murima wawe uko umwaka utashye. 23 Icya cumi cy’ibyo wejeje, divayi yawe nshya, amavuta yawe n’uburiza bwo mu mashyo yawe n’ubwo mu mikumbi yawe, ujye ubirira imbere ya Yehova Imana yawe, ubirire ahantu azatoranya akahashyira izina rye, kugira ngo wige guhora utinya Yehova Imana yawe.

24 “Ahantu Yehova Imana yawe azatoranya akahashyira izina rye nihaba kure, ukabona udashobora gukora urwo rugendo rurerure ujyanyeyo ibyo bintu byose, (kubera ko Yehova Imana yawe azaguha umugisha,) 25 uzabivunjemo amafaranga, uyapfumbate mu kiganza maze ujye ahantu Yehova Imana yawe azatoranya. 26 Ayo mafaranga uzayagure ikintu umutima wawe wifuza, yaba inka cyangwa intama cyangwa ihene cyangwa divayi cyangwa ibindi binyobwa bisindisha, cyangwa ikindi kintu cyose umutima wawe ushaka, ubirire aho hantu imbere ya Yehova Imana yawe wishime, wowe n’abo mu rugo rwawe. 27 Ntuzirengagize Umulewi uri mu mugi wanyu, kuko nta mugabane cyangwa umurage yahawe muri mwe.

28 “Uko imyaka itatu ishize, ujye uzana kimwe cya cumi cy’ibyo wejeje byose muri uwo mwaka, ubibike mu mugi wanyu. 29 Umulewi, kuko atagira umugabane cyangwa umurage muri mwe, hamwe n’umwimukira n’imfubyi n’umupfakazi bari mu mugi wanyu bajye baza babirye bahage, kugira ngo Yehova Imana yawe azaguhe umugisha mu byo ukora byose.

^ Guteg 14:1 Gut 14:1


 Cyangwa “ntimukiyogoshe mu ruhanga.”



Gutegeka kwa kabiri  15 : 1 - 23

15 “Uko imyaka irindwi ishize, ujye uharira imyenda abayikurimo. 2 Uku ni ko muzajya muhara iyo myenda: umuntu wese wahaye mugenzi we umwenda ajye awumuharira. Ntagahate mugenzi we cyangwa umuvandimwe we ngo amwishyure, kuko Yehova yatangaje ko abantu baharirwa imyenda. 3 Umunyamahanga we ushobora kumuhatira kukwishyura, ariko ikintu cyose waba warahaye umuvandimwe wawe ujye ukimuharira. 4 Icyakora, ntihazagire umuntu ukena ari muri mwe, kuko Yehova azaguhera umugisha mu gihugu Yehova Imana yawe agiye kuguha ho gakondo ukacyigarurira 5 nuramuka wumviye ijwi rya Yehova Imana yawe, ukitondera amategeko yose ngutegeka uyu munsi. 6 Yehova Imana yawe azaguha umugisha nk’uko yabigusezeranyije, kandi uzaguriza amahanga menshi uyatse ingwate, ariko wowe ntuzaka inguzanyo. Uzategeka amahanga menshi, ariko wowe ntazagutegeka.

7 “Umwe mu bavandimwe bawe nakenera muri mwe, muri umwe mu migi yo mu gihugu Yehova Imana yawe agiye kuguha, ntuzinangire umutima cyangwa ngo ureke kuramburira ikiganza umuvandimwe wawe ukennye. 8 Uzamuramburire ikiganza utitangiriye itama, umugurize ibyo akeneye byose umwatse ingwate, umugurize ibyo yifuza byose. 9 Uzirinde kugira ngo udatekereza ikibi mu mutima wawe, ukavuga uti ‘dore umwaka wa karindwi, umwaka wo guhara imyenda, ugiye kugera,’ maze ukirengagiza kugirira ubuntu umuvandimwe wawe ukennye, ntugire icyo umuha, hanyuma agatakira Yehova akurega, bikakubera icyaha. 10 Ntukabure kugira icyo umuha, kandi uzamuhe udafite akangononwa mu mutima wawe, kuko ibyo bizatuma Yehova Imana yawe aguha umugisha mu byo ukora byose no mu mishinga yawe yose. 11 Mu gihugu cyanyu ntihazabura umukene. Ni yo mpamvu ngutegeka nti ‘ujye ugira ubuntu uramburire ikiganza umunyamubabaro n’umuvandimwe wawe ukennye uri mu gihugu cyanyu.’

12 “Nugura umuvandimwe wawe w’Umuheburayo cyangwa Umuheburayokazi akagukorera imyaka itandatu, mu mwaka wa karindwi uzamureke agende abe uw’umudendezo. 13 Numureka akagenda ngo abe uw’umudendezo, ntuzamusezerere amara masa. 14 Uzagire icyo umuha ukuye mu mukumbi wawe no ku mbuga yawe uhuriraho, no mu rwengero rwawe rwa divayi n’aho ukamurira amavuta. Uko Yehova Imana yawe yaguhaye umugisha azabe ari ko nawe umuha. 15 Ujye wibuka ko wabaye umucakara mu gihugu cya Egiputa, maze Yehova Imana yawe akagucungura. Ni cyo gituma uyu munsi ngutegeka ibyo byose.

16 “Ariko nakubwira ati ‘sinshaka gutandukana nawe,’ bitewe n’uko agukunda wowe n’abo mu rugo rwawe, kandi akaba yari amerewe neza ari kumwe nawe, 17 uzafate uruhindu umutoborere ugutwi ku rugi, abe umugaragu wawe iteka. Uko azabe ari ko ugenzereza n’umuja wawe. 18 Ntukababazwe n’uko umuretse ngo agende abe uw’umudendezo, kuko ibyo yagukoreye mu myaka itandatu bikubye incuro ebyiri iby’umukozi ukorera ibihembo, kandi Yehova Imana yawe akaba yaraguhaye umugisha mu byo ukora byose.

19 “Uburiza bwose bwo mu mashyo yawe no mu mikumbi yawe uzabwereze Yehova Imana yawe. Ntukagire umurimo uwo ari wo wose ukoresha ikimasa cyawe cy’uburiza, cyangwa ngo ukemure ubwoya bw’uburiza bwo mu mukumbi wawe. 20 Uko umwaka utashye, wowe n’abo mu rugo rwawe mujye murira ayo matungo imbere ya Yehova Imana yawe, muyarire ahantu Yehova azatoranya. 21 Niba itungo rifite ubusembwa, rikaba ryararemaye cyangwa ryarahumye, ntuzaritambire Yehova Imana yawe. 22 Muzaririre mu mugi wanyu, kandi umuntu uhumanye n’udahumanye bashobora kuriryaho, nk’uko murya isha n’impala. 23 Icyakora ntimuzarye amaraso yaryo. Muzayavushirize hasi nk’uko bamena amazi.

16 “Ujye uziririza ukwezi kwa Abibu, wizihirize Yehova Imana yawe pasika, kuko mu kwezi kwa Abibu ari bwo Yehova Imana yawe yagukuye muri Egiputa nijoro. 2 Ujye utambira Yehova Imana yawe igitambo cya pasika ukuye mu mukumbi wawe no mu bushyo bwawe, ugitambire ahantu Yehova azatoranya akahashyira izina rye. 3 Ntukagire ikintu cyose gisembuwe urisha icyo gitambo mu gihe cy’iminsi irindwi. Ujye ukirisha imigati idasembuwe, ari wo mugati w’umubabaro, kuko wavuye mu gihugu cya Egiputa ikubagahu, kugira ngo mu gihe cyose cyo kubaho kwawe ujye wibuka umunsi waviriye mu gihugu cya Egiputa. 4 Mu gihe cy’iminsi irindwi ntihazagire umusemburo uboneka mu gihugu cyanyu cyose, kandi ntihazagire inyama z’igitambo uzatamba ku mugoroba w’umunsi wa mbere zirara ngo zigeze mu gitondo. 5 Ntuzemererwa gutambira igitambo cya pasika muri umwe mu migi Yehova Imana yawe agiye kuguha. 6 Ahubwo ahantu Yehova Imana yawe azatoranya akahashyira izina rye, ni ho uzajya utambira igitambo cya pasika nimugoroba izuba rikimara kurenga, kuko ari cyo gihe waviriye muri Egiputa. 7 Inyama z’icyo gitambo uzazitekere ahantu Yehova Imana yawe azatoranya kandi abe ari ho uzirira, hanyuma mu gitondo uhindukire ujye mu mahema yawe. 8 Uzamare iminsi itandatu urya imigati idasembuwe, hanyuma ku munsi wa karindwi habe ikoraniro ryihariye rya Yehova Imana yawe. Ntukagire umurimo wose uwukoraho.

9 “Uzabare ibyumweru birindwi, ubibare uhereye ku munsi uzatangiriraho gusarura imyaka iri mu murima wawe. 10 Hanyuma uzizihirize Yehova Imana yawe umunsi mukuru w’ibyumweru, uzane amaturo yawe atangwa ku bushake ukurikije uko Yehova Imana yawe yaguhaye umugisha. 11 Uzajye wishimira imbere ya Yehova Imana yawe, wowe n’umuhungu wawe n’umukobwa wawe, n’umugaragu wawe n’umuja wawe, n’Umulewi uri mu mugi wanyu n’umwimukira, n’imfubyi n’umupfakazi bari muri mwe, mwishimire ahantu Yehova Imana yawe azatoranya akahashyira izina rye. 12 Ujye wibuka ko wabaye umucakara muri Egiputa, maze wumvire kandi wubahirize aya mategeko.

13 “Numara guhunika ibyo uvanye ku mbuga uhuriraho, ukabika divayi ukuye mu rwengero rwawe n’amavuta ukuye aho uyakamurira, ujye umara iminsi irindwi wizihiza umunsi mukuru w’ingando. 14 Uzajye wishima kuri uwo munsi mukuru, wishimane n’umuhungu wawe n’umukobwa wawe, n’umugaragu wawe n’umuja wawe, n’Umulewi n’umwimukira, n’imfubyi n’umupfakazi bari mu mugi wanyu. 15 Ujye umara iminsi irindwi wizihiriza Yehova Imana yawe umunsi mukuru, uwizihirize ahantu Yehova azatoranya, kuko Yehova Imana yawe azaha umugisha umusaruro wawe wose, akaguha umugisha mu byo uzakora byose, kandi rwose uzishime unezerwe.

16 “Incuro eshatu mu mwaka, umugabo wese wo muri mwe ajye aza imbere ya Yehova Imana yawe, ahantu Imana yawe izatoranya. Ajye aza ku munsi mukuru w’imigati idasembuwe, ku munsi mukuru w’ibyumweru no ku munsi mukuru w’ingando, kandi ntihakagire uza imbere ya Yehova imbokoboko. 17 Buri wese muri mwe azatange ituro akurikije umugisha Yehova Imana yawe yamuhaye.

18 “Uzishyirireho abacamanza n’abatware mu migi yose Yehova Imana yawe agiye kuguha nk’uko imiryango yanyu iri, kandi bajye bacira rubanda imanza zikiranuka. 19 Ntukagoreke urubanza. Ntukarobanure ku butoni cyangwa ngo wemere impongano, kuko impongano ihuma amaso abanyabwenge kandi ikagoreka amagambo y’abakiranutsi. 20 Ku birebana n’ubutabera, ujye ukurikiza ubutabera kugira ngo ukomeze kubaho kandi uragwe igihugu Yehova Imana yawe agiye kuguha.

21 “Niwubaka igicaniro cya Yehova Imana yawe, ntuzagire igiti icyo ari cyo cyose utera hafi yacyo ngo kikubere inkingi yera.

22 “Ntuziyubakire inkingi yera y’amabuye, kuko ari ikintu Yehova Imana yawe yanga rwose.

17 “Ntugatambire Yehova Imana yawe ikimasa cyangwa intama ifite inenge cyangwa ubusembwa, kuko icyo ari ikintu Yehova Imana yawe yanga urunuka.

2 “Muri mwe nihagira umugabo cyangwa umugore wo muri umwe mu migi Yehova Imana yawe agiye kuguha ukora ikintu kibi mu maso ya Yehova Imana yawe, akarenga ku isezerano rye, 3 akajya gusenga izindi mana akazunamira cyangwa akunamira izuba cyangwa ukwezi cyangwa ingabo zose zo mu kirere, kandi ibyo ntarigeze mbibategeka, 4 nuko bakabikubwira cyangwa ukabyumva, maze wagenzura neza ugasanga icyo kintu ari ukuri koko, ugasanga icyo kizira cyarakozwe muri Isirayeli, 5 uwo mugabo cyangwa uwo mugore wakoze ikintu kibi uzamujyane ku marembo y’umugi, umutere amabuye apfe. 6 Uwo muntu ugomba kwicwa, nashinjwa n’abagabo babiri cyangwa batatu azicwe. Icyakora nashinjwa n’umugabo umwe gusa ntazicwe. 7 Abamushinje ni bo bazabanza gufata iya mbere bamutere amabuye kugira ngo bamwice, hanyuma abandi bose na bo babone kumutera amabuye; uko abe ari ko muzakura ikibi muri mwe.

8 “Nibakuzanira urubanza ukabona rugukomereye cyane, urubanza rurebana no kumena amaraso, urubanza rw’uvuga ko yarenganyijwe, cyangwa urubanza rwerekeranye n’urugomo, ibibazo byakuruye impaka mu mugi wanyu, uzahaguruke ujye ahantu Yehova Imana yawe azatoranya, 9 usange abatambyi b’Abalewi n’umucamanza uzaba uriho icyo gihe ubagishe inama, maze bakubwire uko waca urwo rubanza. 10 Hanyuma uzakore ibihuje n’ibyo wabwiriwe aho hantu Yehova azatoranya. Uzitonde ukore ibihuje n’amabwiriza yose baguhaye. 11 Uzakore ibihuje n’amategeko bazaguha, kandi ukurikize imyanzuro y’urubanza bazaba bafashe. Ntuzateshuke ku ijambo bazakubwira, ngo uce iburyo cyangwa ibumoso. 12 Umuntu wese uzagira ubwibone akanga kumvira umucamanza cyangwa umutambyi uhagarara aho hantu agakorera Yehova Imana yawe, uwo muntu azicwe; uko abe ari ko uzakura ikibi muri Isirayeli. 13 Abantu bose bazabyumva batinye, kandi ntibazongera kugira ubwibone ukundi.

14 “Nugera mu gihugu Yehova Imana yawe agiye kuguha, ukacyigarurira ukagituramo maze ukavuga uti ‘reka niyimikire umwami nk’andi mahanga yose ankikije,’ 15 uzimike umwami Yehova Imana yawe azatoranya. Uzimike umwami ukuye mu bavandimwe bawe. Ntuzemererwa kwimika umwami w’umunyamahanga, utari umuvandimwe wawe. 16 Icyakora ntazigwizeho amafarashi cyangwa ngo asubize abantu muri Egiputa ashaka kugwiza amafarashi, kandi Yehova yarababwiye ati ‘ntimuzongere kunyura iyi nzira ngo musubireyo.’ 17 Ntazashake abagore benshi batazamuyobya umutima; kandi ntazirundanyirize ifeza na zahabu. 18 Namara kwicara ku ntebe ye y’ubwami, aziyandikire igitabo cy’aya mategeko ayakoporoye mu gitabo gifitwe n’abatambyi b’Abalewi.

19 “Azakigumane kandi ajye agisoma iminsi yose akiriho, kugira ngo yige gutinya Yehova Imana ye, bityo akomeze amagambo yose akubiye muri aya mategeko, akomeze n’aya mabwiriza kandi abikurikize, 20 kugira ngo umutima we utamutera kwishyira hejuru y’abavandimwe be maze agatandukira amategeko, agaca iburyo cyangwa ibumoso. Ibyo azabikore kugira ngo we n’abana be baramire mu bwami bwe muri Isirayeli.

18 “Abatambyi, Abalewi, ni ukuvuga umuryango wose wa Lewi, ntibazahabwa umugabane cyangwa umurage mu Bisirayeli. Bajye barya ibitambo bikongorwa n’umuriro biturwa Yehova, ndetse barye n’umugabane we. 2 Lewi ntazahabwe umurage mu bavandimwe be. Yehova ni we murage we nk’uko yabimubwiye.

3 “Ibi ni byo abantu bagomba guha abatambyi, umuntu wese utanze igitambo, cyaba ikimasa cyangwa intama: buri muntu ajye aha umutambyi urushyi rw’ukuboko, urwasaya n’igifu. 4 Uzamuhe umuganura w’ibinyampeke byawe, uwa divayi yawe nshya, uw’amavuta yawe n’uw’ubwoya uzakemura ku matungo yo mu mikumbi yawe. 5 Kuko Yehova Imana yawe yatoranyije Abalewi mu yindi miryango yose, kugira ngo bo n’abana babo babe biteguye gukora umurimo mu izina rya Yehova.

6 “Nihagira Umulewi uva muri umwe mu migi yo muri Isirayeli yose, aho yari amaze igihe atuye, akajya ahantu Yehova azatoranya bitewe n’uko yumva abishaka, 7 azakore umurimo mu izina rya Yehova Imana ye kimwe n’abandi bavandimwe be bose b’Abalewi, bahagarara aho ngaho imbere ya Yehova. 8 Azajye arya umugabane ungana n’uw’abandi, wiyongere ku byo azabona abikuye ku mutungo wa ba sekuruza azagurisha.

9 “Nugera mu gihugu Yehova Imana yawe agiye kuguha, ntuzige gukora ibizira bikorwa n’ayo mahanga. 10 Muri mwe ntihazaboneke umuntu utwika umuhungu we cyangwa umukobwa we,* cyangwa umupfumu cyangwa ukora iby’ubumaji cyangwa uragura cyangwa umurozi, 11 cyangwa utongera abandi, cyangwa uraguza, cyangwa ukora umwuga wo guhanura ibizaba, cyangwa umushitsi, 12 kuko umuntu wese ukora ibyo ari ikizira kuri Yehova. Ibyo bizira ni byo byatumye Yehova Imana yawe yirukana ayo mahanga imbere yawe. 13 Uzabe indakemwa imbere ya Yehova Imana yawe.

14 “Ayo mahanga ugiye kwigarurira yumviraga abakora iby’ubumaji n’abapfumu; ariko wowe ho, Yehova Imana yawe ntakwemerera gukora ibintu nk’ibyo. 15 Yehova Imana yawe azaguhagurukiriza umuhanuzi wo muri mwe, amukuye mu bavandimwe bawe, umuhanuzi umeze nkanjye, muzamwumvire. 16 Azahagurutsa uwo muhanuzi bitewe n’ibintu byose wasabiye Yehova Imana yawe kuri Horebu igihe mwari muhateraniye, ubwo wavugaga uti ‘ntuzongere gutuma numva ijwi rya Yehova Imana yanjye, kandi ntuzatume nongera kubona uyu muriro kugira ngo ntapfa.’ 17 Icyo gihe Yehova yarambwiye ati ‘bagize neza kuba bavuze batyo. 18 Nzabahagurukiriza umuhanuzi uturutse mu bavandimwe babo, umuhanuzi umeze nkawe. Nzashyira amagambo yanjye mu kanwa ke, na we azababwira ibyo nzamutegeka byose. 19 Umuntu wese utazumvira amagambo uwo muhanuzi azavuga mu izina ryanjye, jye ubwanjye nzabimuryoza.

20 “‘Ariko umuhanuzi uzatinyuka kuvuga mu izina ryanjye ijambo ntamutegetse kuvuga, cyangwa akavuga mu izina ry’izindi mana, uwo muhanuzi azicwe. 21 Ahari wakwibaza mu mutima wawe uti “tuzabwirwa n’iki ijambo ritavuzwe na Yehova?” 22 Umuhanuzi navuga mu izina rya Yehova ariko ijambo avuze ntirisohore kandi ibyo avuze ntibibe, iryo rizaba ari ijambo ritavuzwe na Yehova. Uwo muhanuzi azaba yarabivuze abitewe n’ubwibone; ntuzamutinye.’

^ Guteg 18:10 Gut 18:10


 Mu giheburayo ni “ucisha umuhungu we cyangwa umukobwa we mu muriro.”



Gutegeka kwa kabiri  19 : 1 - 21

19 “Yehova Imana yawe narimbura amahanga yo mu gihugu Yehova Imana yawe agiye kuguha, maze ukayigarurira ugatura mu migi yabo no mu mazu yabo, 2 uzatoranye imigi itatu mu gihugu Yehova Imana yawe agiye kuguha ngo ucyigarurire. 3 Uzaharure imihanda ijya muri iyo migi, kandi igihugu Yehova Imana yawe yaguhaye ngo ucyigarurire uzakigabanyemo gatatu, kugira ngo umuntu wese wishe undi ajye ahungirayo.

4 “Dore umuntu ushobora kwica undi agahungirayo kandi akabaho: uwishe mugenzi we atabigambiriye kandi atari asanzwe amwanga, 5 cyangwa umuntu wajyanye na mugenzi we mu ishyamba gutashya inkwi, maze yamanika ishoka ngo ateme igiti, iyo shoka igakuka ikikubita kuri mugenzi we agapfa. Uwo muntu azahungire muri umwe muri iyo migi abeho. 6 Naho ubundi, uhorera amaraso y’uwishwe yakurikira uwamwishe, kuko aba akirakaye, maze kubera ko urugendo ari rurerure akaba yafatira uwo muntu mu nzira akamwica, kandi atagombaga guhanishwa igihano cyo gupfa kuko atari asanzwe amwanga. 7 Ni yo mpamvu ngutegeka nti ‘uzatoranye imigi itatu.’

8 “Yehova Imana yawe niyagura igihugu cyawe nk’uko yarahiye ba sokuruza, maze akaguha igihugu cyose yasezeranyije ba sokuruza ko azabaha, 9 kubera ko uzaba warakomeje amategeko yose ngutegeka uyu munsi ukayitondera, ugakunda Yehova Imana yawe kandi ukagendera mu nzira ze zose iteka, icyo gihe kuri iyo migi itatu uzongereho indi itatu. 10 Bityo ntihazagira amaraso y’utariho urubanza ameneka mu gihugu Yehova Imana yawe agiye kuguha ho gakondo, kandi nawe ubwawe ntuzishyiraho umwenda w’amaraso.

11 “Ariko niba umuntu asanzwe yanga mugenzi we maze akamwubikira, akamukubita agakumbanya ubugingo bwe, hanyuma agahungira muri umwe muri iyo migi, 12 abakuru b’umugi yaturutsemo bazohereze abantu bamuvaneyo, bamushyikirize uhorera amaraso y’uwishwe, amwice. 13 Ntuzamugirire impuhwe. Uzakure kuri Isirayeli umwenda w’amaraso y’utariho urubanza, kugira ngo ugubwe neza.

14 “Ntuzimure imbago z’urubibi rwa mugenzi wawe zizaba zarashinzwe na ba sokuruza muri gakondo uzahabwa mu gihugu Yehova Imana yawe agiye kuguha ngo ucyigarurire.

15 “Umugabo umwe ntagahaguruke ngo ashinje umuntu ikosa cyangwa icyaha icyo ari cyo cyose yaba yakoze. Ikintu cyose kizajya gihama ari uko cyemejwe n’akanwa k’abagabo babiri cyangwa batatu. 16 Nihagira umuntu ushinja mugenzi we icyaha cyo kwigomeka ariko agambiriye kumugirira nabi, 17 abo bantu bombi baburana bazahagarare imbere ya Yehova, imbere y’abatambyi n’abacamanza bazaba bariho muri icyo gihe. 18 Abacamanza bazagenzure neza bitonze, nibasanga uwo mugabo ahamya ibinyoma, akaba yashinje ibinyoma umuvandimwe we, 19 muzamukorere nk’ibyo yari yagambiriye kugirira umuvandimwe we, mukure ikibi muri mwe. 20 Abasigaye bazabyumva batinye, ntibongere gukora ikibi nk’icyo muri mwe. 21 Ntuzamugirire imbabazi: ubugingo buzahorerwe ubundi, ijisho rihorerwe irindi, iryinyo rihorerwe irindi, ukuboko guhorerwe ukundi n’ikirenge gihorerwe ikindi.

Gutegeka kwa kabiri  20 : 1 - 20

20 “Nujya ku rugamba kurwana n’abanzi bawe ukabona bafite amafarashi n’amagare y’intambara, bafite n’abantu benshi kubarusha, ntuzabatinye kuko Yehova Imana yawe wagukuye mu gihugu cya Egiputa ari kumwe nawe. 2 Nimugera hafi y’aho urugamba ruzaremera, umutambyi azegere abantu avugane na bo, 3 ababwire ati ‘Isirayeli we, tega amatwi: dore uyu munsi ugiye kurwana n’abanzi bawe. Imitima yanyu ntishye ubwoba, ntimubatinye ngo mukwire imishwaro cyangwa ngo batume muhinda umushyitsi, 4 kuko Yehova Imana yanyu atabaranye namwe, kugira ngo arwanye abanzi banyu, bityo abakize.’

5 “Abatware na bo bazabaze abantu bati ‘ni nde wubatse inzu akaba atarayitaha? Nagende asubire mu nzu ye, kugira ngo atagwa ku rugamba ikazatahwa n’undi. 6 Ni nde wateye uruzabibu akaba ataratangira kurusarura? Nasubire iwe, kugira ngo atagwa ku rugamba uruzabibu rwe rugatangira gusarurwa n’undi. 7 Ni nde wasabye umukobwa akaba ataramurongora? Nasubire iwe, kugira ngo atazagwa ku rugamba undi mugabo akaba ari we umurongora.’ 8 Kandi abatware bazongere babaze abantu bati ‘ni nde wumva afite ubwoba akaba yacitse intege? Nasubire iwe, kugira ngo adatera abavandimwe be gukuka umutima nka we.’ 9 Abo batware nibamara kuvugana n’abantu, bazashyireho abakuru b’ingabo bo kuyobora abantu.

10 “Nugera hafi y’umugi ugiye kuwurwanya, uzabaze abo muri wo niba bashaka amahoro. 11 Nibagusubiza ko bashaka amahoro kandi bakakugururira amarembo, abantu bose uzawusangamo bazabe abagaragu bawe, bajye bagukorera imirimo y’agahato. 12 Ariko niba uwo mugi udashaka amahoro, ahubwo ugatangira kukurwanya, bikaba ngombwa ko uwugota, 13 Yehova Imana yawe azawukugabiza nta kabuza, kandi uzicishe inkota umugabo wese wo muri wo. 14 Abagore n’abana, n’amatungo n’ibintu byose bizaba biri muri uwo mugi, n’iminyago yawo yose, ni byo byonyine uzajyana bikaba ibyawe. Uzarye ibyo uzanyaga abanzi bawe Yehova Imana yawe azaba yakugabije.

15 “Uko ni ko uzagenza n’imigi yose iri kure cyane, imigi itari iyo muri ayo mahanga. 16 Mu migi yo muri aya mahanga Yehova Imana yawe agiye kuguha ho gakondo, ni ho honyine utazagira ikintu cyose gihumeka urokora, 17 kuko ugomba kurimbura Abaheti, Abamori, Abanyakanani, Abaperizi, Abahivi n’Abayebusi nk’uko Yehova Imana yawe yabigutegetse, 18 kugira ngo batazabigisha gukora ibizira nk’ibyo bakoreye imana zabo, bigatuma mucumura kuri Yehova Imana yanyu.

19 “Numara iminsi myinshi ugose umugi, urwana na wo ngo uwufate, ntukarimbure ibiti byawo ubitemesha ishoka. Ntuzabiteme, ahubwo uzarye imbuto zabyo. Mbese igiti cyo mu murima ni umuntu ngo urwane na cyo? 20 Igiti uzi ko kitaribwa ni cyo cyonyine uzarimbura. Uzagiteme ucyubakishe uruzitiro rwo kugota uwo mugi urwana na wo kugeza uwutsinze.

Gutegeka kwa kabiri  21 : 1 - 23

21 “Mu gihugu Yehova Imana yawe agiye kuguha ngo ucyigarurire, nihagira usanga ku gasozi intumbi y’umuntu wishwe ariko uwamwishe akaba atazwi, 2 abakuru n’abacamanza banyu bazagende bapime intera iri hagati y’aho uwo muntu yiciwe n’imigi yose iri hafi aho, 3 bamenye umugi urusha iyindi kuba bugufi bw’uwishwe. Abakuru bo muri uwo mugi bazajye mu bushyo bakuremo inyana itarigeze ikoreshwa imirimo, itarigeze iheka umugogo. 4 Abakuru b’uwo mugi bazamanukane iyo nyana bayijyane mu kibaya gitembamo umugezi kandi kitigeze gihingwamo cyangwa ngo kibibwemo imbuto, maze bayivunire ijosi muri icyo kibaya.

5 “Abatambyi bene Lewi bazigire hafi, kuko ari bo Yehova Imana yawe yatoranyije kugira ngo bamukorere kandi bahe abantu umugisha mu izina rya Yehova, akaba ari na bo baca imanza zirebana n’ibikorwa byose by’urugomo. 6 Hanyuma abakuru bose bo muri uwo mugi uri hafi y’uwishwe, bazakarabire intoki hejuru ya ya nyana yavuniwe ijosi mu kibaya, 7 maze bavuge bati ‘amaboko yacu si yo yavushije aya maraso, kandi amaso yacu ntiyigeze abona avushwa. 8 Yehova, ntuyabare ku bwoko bwawe bwa Isirayeli wacunguye, kandi ubwoko bwawe bwa Isirayeli ntubushyireho umwenda w’amaraso y’utariho urubanza.’ Bityo ntibazagibwaho n’urubanza rw’amaraso. 9 Uko ni ko uzikuraho umwenda w’amaraso y’utariho urubanza, kuko uzaba ukoze ibikwiriye mu maso ya Yehova.

10 “Nujya ku rugamba kurwana n’abanzi bawe, Yehova Imana yawe akabakugabiza ukabajyana ari imbohe, 11 maze muri izo mbohe ukabonamo umugore mwiza uteye neza, ukamubenguka, ugashaka kumugira umugore, 12 uzamujyane iwawe. Aziyogoshe umusatsi, ace inzara, 13 yiyambure imyenda yanyaganywe, abe mu nzu yawe amare ukwezi kuzuye aririra se na nyina. Hanyuma uzaryamane na we, umugire umugore wawe. 14 Niwumva utamwishimiye, uzamwirukane ajye iyo ashaka, ariko ntuzamugurishe. Uzirinde kumugirira nabi nyuma yo kumukoza isoni.

15 “Umugabo nagira abagore babiri, umwe w’inkundwakazi n’undi w’intabwa, bombi bakaba baramubyariye abahungu, umuhungu w’imfura akaba yarabyawe n’umugore w’intabwa, 16 najya guha abahungu be umunani mu byo atunze, ntazemererwa kugira umuhungu w’inkundwakazi imfura ngo amusimbuze umuhungu w’umugore w’intabwa, kandi ari we mfura. 17 Agomba kwemera ko umuhungu w’umugore w’intabwa ari we mfura, akamuha imigabane ibiri y’ibyo atunze byose, kuko uwo ari we ubushobozi bwe bwo kubyara bwatangiriyeho. Ni we ufite uburenganzira buhabwa umwana w’imfura.

18 “Umuntu naba afite umuhungu utava ku izima kandi w’icyigomeke, wanga kumvira se na nyina, bakaba baramuhannye ariko akanga kumva, 19 se na nyina bazamufate bamushyire abakuru b’umugi ku marembo yawo, 20 maze babwire abakuru b’umugi wabo bati ‘uyu muhungu wacu ntava ku izima kandi ni icyigomeke. Ntatwumvira kandi ni umunyandanini n’umusinzi.’ 21 Abagabo bose bo muri uwo mugi bazamutere amabuye bamwice. Uko ni ko uzakura ikibi hagati muri mwe, kandi Isirayeli yose izabyumva itinye.

22 “Nihagira umuntu ukora icyaha gikwiriye kumwicisha, akicwa hanyuma ukamumanika ku giti, 23 umurambo we ntuzarare kuri icyo giti, ahubwo uzawuhambe uwo munsi, kuko umanitswe ku giti aba yaravumwe n’Imana. Ntuzahumanye igihugu Yehova Imana yawe agiye kuguha ho gakondo.

Gutegeka kwa kabiri  22 : 1 - 30

22 “Nubona ikimasa cy’umuvandimwe wawe cyazimiye cyangwa intama ye, ntuzabyirengagize. Uzabigarurire umuvandimwe wawe. 2 Niba uwo muvandimwe wawe atari hafi yawe kandi ukaba utamuzi, iryo tungo uzarijyane iwawe urigumane, kugeza igihe uwo muvandimwe wawe azazira kurishaka, urimusubize. 3 Uko ni ko uzabigenza no ku ndogobe ye, ku mwitero we no ku kindi kintu icyo ari cyo cyose umuvandimwe wawe yabuze ukaba wakibonye. Ntuzabyirengagize.

4 “Nusanga itungo ry’umuvandimwe wawe ryaguye ku nzira, yaba indogobe cyangwa ikimasa, ntuzaryirengagize. Uzamufashe murihagurutse.

5 “Ntihakagire umugore wambara umwenda w’umugabo, kandi umugabo ntakambare umwitero w’umugore, kuko umuntu wese ukora ibyo ari ikizira kuri Yehova Imana yawe.

6 “Nusanga icyari cy’inyoni ku nzira, cyaba kiri mu giti cyangwa kiri hasi, kirimo ibyana cyangwa amagi, kandi nyina ikaba ibundikiye ibyo byana cyangwa ayo magi, ntuzatwarane nyina n’ibyana. 7 Ushobora gutwara ibyana, ariko nyina yo uzayireke yigendere, kugira ngo ugubwe neza kandi urame iminsi myinshi.

8 “Niwubaka inzu, uzashyireho urukuta rugufi rugose igisenge cyayo, kugira ngo umuntu atazayihanukaho akagwa, bigatuma inzu yawe igibwaho n’urubanza rw’amaraso.

9 “Ntukabibe mu ruzabibu rwawe imbuto z’ubwoko bubiri, kugira ngo umusaruro w’imyaka yawe yose uzabiba n’umusaruro w’uruzabibu rwawe bitazajyanwa mu rusengero.

10 “Ntugahingishe ikimasa n’indogobe bifatanyirijwe hamwe.

11 “Ntukambare umwenda uboshye mu budodo bukozwe mu bwoya n’ubudodo bw’ubundi bwoko.

12 “Ujye utera incunda ku misozo ine y’umwitero wawe.

13 “Umugabo nashaka umugore, bakagirana imibonano mpuzabitsina hanyuma akamwanga, 14 akamurega ibikorwa by’agahomamunwa, akamutera urubwa avuga ati ‘uyu mugore naramushatse, ariko mwegereye nsanga atakiri isugi,’ 15 se na nyina b’uwo mukobwa bazafate ikimenyetso kigaragaza ko uwo mukobwa yari isugi, bagishyire abakuru b’umugi ku marembo yawo, 16 maze se w’uwo mukobwa abwire abakuru ati ‘uyu mugabo namushyingiye umukobwa wanjye hanyuma aza kumwanga. 17 None arimo aramushinja ibikorwa by’agahomamunwa avuga ngo “nasanze umukobwa wawe atakiri isugi.” Ariko dore ikimenyetso kigaragaza ko umukobwa wanjye yari isugi.’ Bazarambure umwitero imbere y’abakuru b’umugi. 18 Abakuru b’uwo mugi bazafate uwo mugabo bamuhane. 19 Bazamuce icyiru cya shekeli* ijana z’ifeza bazihe se w’uwo mukobwa, kubera ko uwo mugabo yateye urubwa umukobwa w’isugi wo muri Isirayeli. Azakomeze kuba umugore we, kandi ntazemererwa gutana na we ubuzima bwe bwose.

20 “Ariko niba ibyo ari ukuri, nta kimenyetso kigaragaza ko uwo mukobwa yari isugi, 21 bazasohore uwo mukobwa bamujyane ku muryango w’inzu ya se, abagabo bo mu mugi w’iwabo bamutere amabuye bamwice, kubera ko yakoze iby’urukozasoni muri Isirayeli agasambanira mu nzu ya se. Uko azabe ari ko ukura ikibi muri mwe.

22 “Umugabo nafatwa aryamanye n’umugore w’undi mugabo, bombi bazicwe, ari uwo mugabo ari n’uwo mugore baryamanye. Uko azabe ari ko ukura ikibi muri Isirayeli.

23 “Nihaba hari umukobwa w’isugi wasabwe, hanyuma undi mugabo akamusanga mu mugi akaryamana na we, 24 bombi muzabasohore mubajyane ku irembo ry’uwo mugi mubatere amabuye bapfe. Umukobwa azaba azize ko atatakiye muri uwo mugi, naho umugabo abe azize ko yakojeje isoni umugore wa mugenzi we. Uko azabe ari ko ukura ikibi muri mwe.

25 “Ariko niba umugabo asanze mu gasozi umukobwa wasabwe, akamufata akaryamana na we, uwo mugabo waryamanye na we azabe ari we wenyine wicwa, 26 ariko uwo mukobwa ntuzagire icyo umutwara. Uwo mukobwa nta cyaha yakoze gikwiriye kumwicisha. Ibyo ni kimwe n’uko umugabo yadukira mugenzi we akamwica, akamuvutsa ubugingo bwe. 27 Yamusanze mu gasozi. Uwo mukobwa wasabwe yaratatse ariko ntihagira umutabara.

28 “Umugabo nabona umukobwa w’isugi utarasabwa, akamufata akaryamana na we hanyuma bakabafata, 29 umugabo waryamanye na we azahe se w’umukobwa shekeli mirongo itanu z’ifeza. Uwo mukobwa azabe umugore we kuko azaba yamukojeje isoni. Ntazemererwa gutana na we ubuzima bwe bwose.

30 “Ntihakagire umugabo ucyura muka se, kugira ngo atamworosoraho umwenda wa se.*

 Shekeli ni urugero rw’uburemere. Reba Umugereka wa 11.

 Cyangwa “kugira ngo ataryamana n’umugore wa se.”



Gutegeka kwa kabiri  23 : 1 - 25

23 “Nta mugabo wakonwe bamumennye amabya cyangwa uwashahuwe ugomba kuza mu iteraniro rya Yehova.

2 “Nta mwana w’ikibyarirano ugomba kuza mu iteraniro rya Yehova. Ndetse kugeza ku gisekuru cya cumi cy’abamukomokaho, ntihazagire uza mu iteraniro rya Yehova.

3 “Ntihakagire Umwamoni cyangwa Umumowabu uza mu iteraniro rya Yehova. Ndetse kugeza ku gisekuru cya cumi cy’ababakomokaho, ntihazagire uza mu iteraniro rya Yehova kugeza ibihe bitarondoreka, 4 kuko igihe mwari mu nzira muva muri Egiputa batabasanganije umugati n’amazi, kandi bakaba baraguriye Balamu mwene Bewori w’i Petori y’i Mezopotamiya kugira ngo abavume. 5 Yehova Imana yawe ntiyumviye Balamu; ahubwo iyo mivumo Yehova Imana yawe yayiguhinduriye imigisha, kuko Yehova Imana yawe yagukunze. 6 Mu minsi yose yo kubaho kwawe, ntuzatume bagira amahoro n’uburumbuke, kugeza ibihe bitarondoreka.

7 “Ntukange Umwedomu kuko ari umuvandimwe wawe.

“Ntukange Umunyegiputa kuko wabaye umwimukira mu gihugu cye. 8 Abuzukuru babo bo bashobora kuza mu iteraniro rya Yehova.

9 “Nushinga inkambi uteye abanzi bawe, uzirinde ikibi cyose. 10 Muri mwe nihagira umuntu uhumana bitewe n’uko yasohoye intanga nijoro, azajye inyuma y’inkambi. Ntazinjire mu nkambi. 11 Nibujya kwira aziyuhagire, izuba nirimara kurenga agaruke mu nkambi. 12 Uzateganye ahantu hiherereye inyuma y’inkambi, abe ari ho uzajya ujya. 13 Uzajye witwaza urubambo mu bikoresho byawe, nujya hanze ugasutama, urucukuze umwobo maze uhindukire utwikire amabyi yawe. 14 Kuko Yehova Imana yawe agendagenda mu nkambi yawe kugira ngo agukize kandi akugabize abanzi bawe. Inkambi yawe izabe iyera kugira ngo atazakubonamo ikintu kidakwiriye, agahindukira akabavamo.

15 “Umugaragu nacika shebuja akaguhungiraho, ntuzamusubize shebuja. 16 Azakomeze kubana namwe, abe aho azahitamo hose mu migi y’iwanyu. Ntuzamugirire nabi.

17 “Ntihakagire umukobwa wo muri Isirayeli uba indaya yo mu rusengero, cyangwa ngo hagire umuhungu wo muri Isirayeli uba indaya yo mu rusengero. 18 Ntukazane mu nzu ya Yehova Imana yawe amafaranga yishyuwe indaya cyangwa ikiguzi cy’imbwa* kugira ngo uhigure umuhigo uwo ari wo wose, kuko ibyo byombi ari ibizira Yehova Imana yawe yanga urunuka.

19 “Ntuzake umuvandimwe wawe inyungu, yaba inyungu ku mafaranga, ku byokurya cyangwa ku kintu icyo ari cyo cyose gitangwaho inyungu. 20 Umunyamahanga ushobora kumwaka inyungu, ariko ntuzayake umuvandimwe wawe kugira ngo Yehova Imana yawe aguhe umugisha mu byo uzakora byose, mu gihugu ugiye kujyamo ngo ucyigarurire.

21 “Nuhigira Yehova Imana yawe umuhigo, ntugatinde kuwuhigura kuko Yehova Imana yawe atazabura kubikubaza, kandi byakubera icyaha. 22 Ariko niwirinda guhiga umuhigo ntibizakubera icyaha. 23 Icyo wavuze ko uzakora ujye ugikora, uhigure umuhigo wahigiye Yehova Imana yawe nk’ituro ritangwa ku bushake wasezeranishije akanwa kawe.

24 “Nujya mu ruzabibu rwa mugenzi wawe, ujye urya inzabibu uhage, ariko ntukagire izo ushyira mu kintu witwaje.

25 “Nujya mu myaka yo mu murima wa mugenzi wawe, ujye ucisha intoki zawe amahundo yeze, ariko uzirinde gutemesha umuhoro imyaka yo mu murima wa mugenzi wawe.

 Uko bigaragara ibi byerekeza ku muntu wendana mu kibuno, cyane cyane akabikorera abana b’abahungu.



Gutegeka kwa kabiri  24 : 1 - 22

24 “Umugabo nashaka umugore akamurongora, hanyuma ntamwishimire kubera ko yamubonyeho ikintu kidakwiriye, azamwandikire icyemezo cy’ubutane akimuhe, amwirukane iwe. 2 Azave iwe agende ashake undi mugabo. 3 Uwo mugabo wundi namwanga, akamwandikira icyemezo cy’ubutane akakimuha akamwirukana iwe, cyangwa uwo mugabo wamushatse agapfa, 4 umugabo wamushatse mbere akamwirukana, ntazemererwa kongera kumugira umugore kuko azaba yarahumanyijwe. Icyo ni ikizira imbere ya Yehova. Ntuzatume igihugu Yehova Imana yawe agiye kuguha ho gakondo cyishora mu cyaha.

5 “Umugabo urongoye vuba ntazajye ku rugamba cyangwa ngo agire ikindi ategekwa gukora. Azasonerwe agume iwe umwaka wose kugira ngo ashimishe umugore yashatse.

6 “Ntihazagire ufata urusyo cyangwa ingasire ho ingwate, kuko yaba afashe ingwate y’ubugingo bwa mugenzi we.

7 “Nihagira umuntu ufatwa ashimuta umuvandimwe we w’Umwisirayeli, akaba yamugiriye nabi yarangiza akamugurisha, uwo mushimusi azicwe. Uko azabe ari ko ukura ikibi muri mwe.

8 “Uzabe maso ku birebana n’indwara y’ibibembe, ukurikize ibyo abatambyi b’Abalewi bazababwira byose. Muzakurikize ibyo nategetse abatambyi byose. 9 Mujye mwibuka ibyo Yehova Imana yanyu yakoreye Miriyamu igihe mwari mu nzira muva muri Egiputa.

10 “Nuguriza mugenzi wawe ikintu icyo ari cyo cyose, ntuzinjire mu nzu ye ngo umutware icyo yaguhaye ho ingwate. 11 Uzahagarare hanze, uwo wagurije agusangishe iyo ngwate hanze. 12 Niba uwo muntu yaragwiririwe n’amakuba, ntuzararane ingwate ye. 13 Uzamusubize iyo ngwate izuba rikimara kurenga, kugira ngo aryame mu mwenda we maze agusabire umugisha. Uzaba ukiranutse imbere ya Yehova Imana yawe.

14 “Ntuzariganye umukozi ukorera ibihembo ufite ibibazo kandi w’umukene, yaba ari umwe mu bavandimwe bawe cyangwa ari umwe mu bimukira bari mu gihugu cyanyu, mu mugi wanyu. 15 Ujye umuha ibihembo bye uwo munsi. Izuba ntirikarenge utaramuha ibihembo bye, kuko afite ibibazo kandi akaba ategereje ibihembo bye; adatakira Yehova akurega, bikakubera icyaha.

16 “Se w’abana ntakicwe azira abana be, kandi abana ntibakicwe bazira ba se. Umuntu wese ajye yicwa azira icyaha cye.

17 “Ntukagoreke urubanza rw’umwimukira cyangwa urw’imfubyi, kandi ntugafate umwambaro w’umupfakazi ho ingwate. 18 Ujye wibuka ko wabaye umucakara muri Egiputa, Yehova Imana yawe akagucungura akagukurayo. Ni cyo gituma ngutegeka gukora ibyo byose.

19 “Nusarura imyaka yo mu murima wawe, ukibagirirwa umuba mu murima wawe, ntuzasubire inyuma ngo uwutore. Uzawusigire umwimukira, imfubyi n’umupfakazi, kugira ngo Yehova Imana yawe aguhe umugisha mu byo ukora byose.

20 “Nukubita umwelayo wawe kugira ngo uhanure imbuto zawo, ntugasubire mu mashami yawo. Uzazisigire umwimukira, imfubyi n’umupfakazi.

21 “Nusarura inzabibu zo mu ruzabibu rwawe, ntuzasubire inyuma ngo uhumbe izasigaye mu murima. Uzazisigire umwimukira, imfubyi n’umupfakazi. 22 Ujye wibuka ko wabaye umucakara muri Egiputa. Ni cyo gituma ngutegeka gukora ibyo byose.

Gutegeka kwa kabiri  25 : 1 - 19

25 “Abantu nibagira icyo bapfa bakajya kuburana, bazabacire urubanza, uri mu kuri bavuge ko ari we utsinze, uri mu cyaha bavuge ko atsinzwe. 2 Uri mu cyaha naba akwiriye gukubitwa, umucamanza azategeke ko bamuryamisha, bamukubitire imbere ye inkoni zihwanye n’icyaha cye. 3 Ashobora kumukubita inkoni mirongo ine. Ntazagire n’imwe arenzaho kugira ngo atamukubita inkoni nyinshi zirenze izo, umuvandimwe wawe agakorezwa isoni mu maso yawe.

4 “Ntugahambire umunwa w’ikimasa mu gihe gihura ibinyampeke.

5 “Niba abavandimwe babana, umwe muri bo agapfa atabyaye umuhungu, umugore w’uwapfuye ntazashakwe n’umugabo utari uwo muri uwo muryango. Umugabo wabo azamusange amugire umugore we, amucikure. 6 Imfura azabyarana n’uwo mugore izitirirwa izina ry’umuvandimwe we wapfuye, kugira ngo ritazimangatana muri Isirayeli.

7 “Niba uwo mugabo atishimiye gucyura umupfakazi w’umuvandimwe we, uwo mupfakazi azasange abakuru ku marembo y’umugi, ababwire ati ‘umugabo wacu yanze ko izina ry’umuvandimwe we rikomeza kuba muri Isirayeli. Yanze kuncikura.’ 8 Abakuru b’umugi w’iwabo bazamuhamagare babimubaze, ahagarare imbere yabo avuge ati ‘sinshaka kumucyura.’ 9 Namara kuvuga atyo, umupfakazi w’umuvandimwe we azamwegere abakuru babireba, amukure urukweto mu kirenge, amucire mu maso maze avuge ati ‘uko abe ari ko uwanze kubyarira mwene se umuhungu agirirwa.’ 10 Muri Isirayeli ajye yitwa ‘inzu y’uwakuwemo urukweto.’

11 “Abagabo nibarwana maze umugore w’umwe yaza gutabara umugabo we akarambura ukuboko agafata imyanya ndangagitsina y’uwo urwana n’umugabo we, 12 uzamuce ikiganza. Ntuzamugirire impuhwe.

13 “Mu ruhago rwawe ntukagire ibipimo by’uburemere by’uburyo bubiri, ikinini n’igito. 14 Mu nzu yawe ntukagire ingero za efa z’uburyo bubiri, urugero runini n’uruto. 15 Ujye uhorana ibipimisho bihuje n’ukuri kandi byuzuye, uhorane n’ingero za efa zihuje n’ukuri kandi zuzuye, kugira ngo urame iminsi myinshi mu gihugu Yehova Imana yawe agiye kuguha. 16 Kuko umuntu wese ukora ibyo, ni ukuvuga ukora ibidahuje n’ubutabera wese, ari ikintu Yehova Imana yawe yanga urunuka.

17 “Mujye mwibuka ibyo Amaleki yabakoreye igihe mwari mu nzira muva muri Egiputa, 18 ukuntu yagutegeye mu nzira, akagutera aguturutse inyuma akica abari basigaye inyuma bose, igihe mwari mwananiwe mwaguye agacuho, ntatinye Imana. 19 Yehova Imana yawe namara kugukiza abanzi bawe bose bazaba bagukikije, mu gihugu Yehova Imana yawe agiye kuguha ho gakondo ngo ucyigarurire, uzatume izina rya Amaleki ritongera kwibukwa ukundi munsi y’ijuru. Uramenye ntuzabyibagirwe.

Gutegeka kwa kabiri  26 : 1 - 19

26 “Numara kugera mu gihugu Yehova Imana yawe agiye kuguha ho gakondo, ukacyigarurira ukagituramo, 2 uzafate ku mbuto z’umuganura w’ibyo wejeje byose, ibyo uzaba wejeje mu gihugu Yehova Imana yawe agiye kuguha, uzishyire mu gitebo ujye ahantu Yehova Imana yawe azatoranya akahashyira izina rye ngo rihabe. 3 Uzasange umutambyi uzaba ariho muri icyo gihe, umubwire uti ‘uyu munsi ndagira ngo mbwire Yehova Imana yawe ko nageze mu gihugu Yehova yarahiye ba sogokuruza ko azaduha.’

4 “Umutambyi azakire icyo gitebo agitereke imbere y’igicaniro cya Yehova Imana yawe. 5 Uzavugire imbere ya Yehova Imana yawe uti ‘data yari ingorwa y’Umunyasiriya, nuko aramanuka ajya muri Egiputa aturayo ari umwimukira, ari hamwe n’abantu bake cyane, ariko aza guhinduka ishyanga rikomeye kandi rifite amaboko n’abantu benshi. 6 Abanyegiputa batugirira nabi, baratubabaza kandi badukoresha uburetwa bukomeye. 7 Nuko dutakira Yehova Imana ya ba sogokuruza, maze Yehova yumva gutaka kwacu, abona imibabaro yacu n’imiruho yacu, abona n’ukuntu twakandamizwaga. 8 Hanyuma Yehova adukuza muri Egiputa ukuboko gukomeye kandi kurambuye, akoresheje imbaraga nyinshi ziteye ubwoba n’ibimenyetso n’ibitangaza, 9 atuzana aha hantu aduha iki gihugu, igihugu gitemba amata n’ubuki. 10 None dore nazanye imbuto z’umuganura w’ibyo nejeje mu butaka Yehova yampaye.’

“Uzabishyire imbere ya Yehova Imana yawe, wikubite imbere ya Yehova Imana yawe. 11 Uzishimire ibyiza byose Yehova Imana yawe yaguhaye, wowe n’abo mu rugo rwawe n’Umulewi n’umwimukira uri muri mwe.

12 “Numara gukura icya cumi ku byo wejeje byose mu mwaka wa gatatu, ari wo mwaka w’icya cumi, uzabihe Umulewi n’umwimukira n’imfubyi n’umupfakazi, babirire mu mugi wanyu bahage. 13 Uzavugire imbere ya Yehova Imana yawe uti ‘nakuye mu nzu ibintu byera byose, mbiha Umulewi n’umwimukira n’imfubyi n’umupfakazi, nkurikije amategeko yose wantegetse. Sinarenze ku mategeko yawe cyangwa ngo nyibagirwe. 14 Sinabiriyeho igihe nari mu cyunamo, cyangwa ngo ngire icyo nkoraho igihe nari mpumanye, cyangwa ngo ngire ibyo ntangaho ngirira uwapfuye. Numviye ijwi rya Yehova Imana yanjye. Nakurikije ibyo wantegetse byose. 15 Itegereze uri mu ijuru, mu buturo bwawe bwera, maze nk’uko wabirahiye ba sogokuruza, uhe umugisha ubwoko bwawe bwa Isirayeli n’ubutaka waduhaye, ari cyo gihugu gitemba amata n’ubuki.’

16 “Uyu munsi Yehova Imana yawe aragutegeka gukurikiza aya mabwiriza n’amategeko; uzayitondere kandi uyakurikize n’umutima wawe wose n’ubugingo bwawe bwose. 17 Uyu munsi watumye Yehova Imana yawe avuga ko azaba Imana yawe nugendera mu nzira ze, ukitondera amabwiriza, amategeko n’amateka ye, kandi ukumvira ijwi rye. 18 Yehova na we yatumye uyu munsi uvuga ko uzaba ubwoko bwe, umutungo we bwite, nk’uko yabigusezeranyije, ko uzumvira amategeko ye yose, 19 kandi ko azakurutisha andi mahanga yose yaremye, kugira ngo bimutere gusingizwa no kuvugwa neza n’ubwiza, maze nawe ube ubwoko bwera bwa Yehova Imana yawe, nk’uko yabigusezeranyije.”

Gutegeka kwa kabiri  27 : 1 - 26

27 Mose n’abakuru b’Abisirayeli bategeka abantu bati “mujye mwubaha amategeko yose mbategeka uyu munsi. 2 Umunsi mwambutse Yorodani mukajya mu gihugu Yehova Imana yanyu agiye kubaha, muzashinge amabuye manini cyane muyasige ingwa. 3 Numara kwambuka, uzandike kuri ayo mabuye aya mategeko yose kugira ngo uzabashe kujya mu gihugu Yehova Imana yanyu agiye kuguha, igihugu gitemba amata n’ubuki, nk’uko Yehova Imana ya ba sokuruza yabikubwiye. 4 Nimumara kwambuka Yorodani muzashinge ayo mabuye ku musozi wa Ebali, nk’uko mbibategetse uyu munsi, kandi uzayasige ingwa. 5 Nanone aho hantu uzahubakire Yehova Imana yawe igicaniro cy’amabuye. Ayo mabuye ntuzayakozeho icyuma. 6 Icyo gicaniro uzubakira Yehova Imana yawe, uzacyubakishe amabuye adaconze, kandi uzagitambireho Yehova Imana yawe ibitambo bikongorwa n’umuriro. 7 Ujye utamba ibitambo bisangirwa, ubirire aho, wishimire imbere ya Yehova Imana yawe. 8 Uzandike kuri ayo mabuye aya mategeko yose, uyandike ku buryo agaragara neza.”

9 Hanyuma Mose n’abatambyi b’Abalewi babwira Abisirayeli bose bati “Isirayeli we, ceceka utege amatwi. Uyu munsi wabaye ubwoko bwa Yehova Imana yawe. 10 Ujye wumvira ijwi rya Yehova Imana yawe, ukurikize amabwiriza n’amategeko ye ngutegeka uyu munsi.”

11 Uwo munsi Mose ategeka abantu ati 12 “nimumara kwambuka Yorodani, aba ni bo bazahagarara ku musozi wa Gerizimu kugira ngo bahe abantu umugisha: Simeyoni, Lewi, Yuda, Isakari, Yozefu na Benyamini. 13 Aba ni bo bazahagarara ku musozi wa Ebali kugira ngo basabire abantu umuvumo: Rubeni, Gadi, Asheri, Zabuloni, Dani na Nafutali. 14 Abalewi bazavuge mu ijwi riranguruye babwire buri Mwisirayeli bati

15 “‘Havumwe umuntu wese ubaza igishushanyo cyangwa agacura igishushanyo kiyagijwe, ikintu Yehova yanga urunuka, umurimo w’intoki z’umunyabukorikori, maze akagihisha.’ (Abantu bose bazasubize bati ‘Amen!’)

16 “‘Havumwe umuntu wese usuzugura se cyangwa nyina.’ (Abantu bose bazavuge bati ‘Amen!’)

17 “‘Havumwe umuntu wese wimura imbago z’urubibi rwa mugenzi we.’ (Abantu bose bazavuge bati ‘Amen!’)

18 “‘Havumwe umuntu wese uyobya impumyi.’ (Abantu bose bazavuge bati ‘Amen!’)

19 “‘Havumwe umuntu wese ugoreka urubanza rw’umwimukira, imfubyi n’umupfakazi.’ (Abantu bose bazavuge bati ‘Amen!’)

20 “‘Havumwe umuntu wese uryamana na muka se, kuko azaba amworosoyeho umwenda wa se.’ (Abantu bose bazavuge bati ‘Amen!’)

21 “‘Havumwe umuntu wese uryamana n’itungo.’ (Abantu bose bazavuge bati ‘Amen!’)

22 “‘Havumwe umuntu wese uryamana na mushiki we, yaba umukobwa wa se cyangwa umukobwa wa nyina.’ (Abantu bose bazavuge bati ‘Amen!’)

23 “‘Havumwe umuntu wese uryamana na nyirabukwe.’ (Abantu bose bazavuge bati ‘Amen!’)

24 “‘Havumwe umuntu wese ucira mugenzi we igico, akamwica.’ (Abantu bose bazavuge bati ‘Amen!’)

25 “‘Havumwe uwemera impongano wese akica umuntu w’inzirakarengane.’ (Abantu bose bazavuge bati ‘Amen!’)

26 “‘Havumwe umuntu wese utazumvira aya mategeko ngo ayakurikize.’ (Abantu bose bazavuge bati ‘Amen!’)

Gutegeka kwa kabiri  28 : 1 - 68

28 “Niwumvira ijwi rya Yehova Imana yawe, ugakurikiza amategeko ye yose ngutegeka uyu munsi, Yehova Imana yawe azagushyira hejuru akurutishe andi mahanga yose yo ku isi. 2 Nukomeza kumvira ijwi rya Yehova Imana yawe, iyi migisha yose izaza ikugereho:

3 “Uzahabwa umugisha mu mugi, uhabwe umugisha no mu gasozi.

4 “Azaha umugisha abana bawe, ahe umugisha ibyera mu butaka bwawe, amatungo yawe, imitavu yawe, abana b’intama zawe n’ab’ihene zawe.

5 “Azaha umugisha igitebo cyawe n’icyo uponderamo imigati.

6 “Azaguha umugisha mu majya no mu maza.

7 “Yehova azatuma unesha abanzi bawe bazaguhagurukira. Bazagutera banyuze mu nzira imwe, ariko bazaguhunga banyuze mu nzira ndwi. 8 Yehova azategeka ko umugisha uba mu bigega uhunikamo imyaka, no mu byo uzakora byose; azaguha umugisha mu gihugu Yehova Imana yawe agiye kuguha. 9 Nukomeza gukurikiza amategeko ya Yehova Imana yawe kandi ukagendera mu nzira ze, Yehova azakugira ubwoko bwe bwera nk’uko yabikurahiye. 10 Amoko yose yo mu isi azabona ko witiriwe izina rya Yehova, kandi azagutinya.

11 “Yehova azaguha kugira abana benshi cyane, amatungo yawe yororoke cyane, ibyera mu murima wawe birumbukire cyane mu gihugu Yehova yarahiye ba sokuruza ko azaguha. 12 Yehova azagukingurira ikigega cye cyiza, ari cyo juru, agushe imvura mu gihugu cyawe mu gihe cyayo, ahe umugisha ibyo ukora byose. Uzaguriza amahanga menshi ariko wowe ntuzakenera kuguza. 13 Nukomeza kumvira amategeko ya Yehova Imana yawe ngutegeka uyu munsi ngo uyitondere kandi uyakurikize, Yehova azagushyira ku mutwe; si ku murizo. Kandi ntazemera ko bagutegeka; uzaba hejuru yabo, ntuzigera uba hasi. 14 Ntuzarenge ku magambo yose ngutegeka uyu munsi, ngo uce iburyo cyangwa ibumoso, ukurikire izindi mana uzikorere.

15 “Nutumvira ijwi rya Yehova Imana yawe, ngo witondere amabwiriza n’amategeko yose ngutegeka uyu munsi, uzagerwaho n’iyi mivumo yose:

16 “Uzaba ikivume mu mugi, ube ikivume no mu gasozi.

17 “Azavuma igitebo cyawe n’icyo uponderamo imigati.

18 “Azavuma abana bawe, avume ibyera mu butaka bwawe, imitavu yawe, abana b’intama zawe n’ab’ihene zawe.

19 “Azakuvuma mu majya no mu maza.

20 “Yehova azaguteza imivumo, urujijo n’ibihano mu byo uzagerageza gukora byose, kugeza igihe urimbukiye vuba ugashira bitewe n’ibikorwa byawe bibi, kuko uzaba warantaye. 21 Yehova azaguteza indwara y’icyorezo ikubeho akarande, kugeza aho azakurimburira akagukura mu gihugu ugiye kwigarurira. 22 Yehova azaguteza igituntu, guhinda umuriro, gupfuruta, icyokere cyinshi, inkota, amapfa n’uruhumbu, kandi bizagukurikirana kugeza bikurimbuye. 23 Ijuru riri hejuru y’umutwe wawe rizahinduka umuringa, n’ubutaka uhagazeho buhinduke icyuma. 24 Aho kugusha imvura, Yehova azagusha mu gihugu cyawe ivumbi n’umukungugu. Bizava mu ijuru bikwitureho kugeza igihe urimbukiye. 25 Yehova azatuma utsindirwa imbere y’abanzi bawe. Uzabatera unyuze mu nzira imwe, ariko uzabahunga unyuze mu nzira ndwi. Ubwami bwose bwo mu isi buzaterwa ubwoba no kubona ibikubayeho. 26 Intumbi zanyu zizaribwa n’ibiguruka byo mu kirere n’inyamaswa zo mu gasozi, kandi nta wuzabihindisha umushyitsi.

27 “Yehova azaguteza ibibyimba byo muri Egiputa no kuzana amagara n’ubuheri no gusesa ibintu ku ruhu, kandi ntuzigera ubikira. 28 Yehova azaguteza ibisazi, ubuhumyi no kujijwa. 29 Uzagenda ukabakaba ku manywa y’ihangu nk’uko impumyi igenda ikabakaba mu mwijima, kandi ntuzagira icyo ugeraho. Uzahora uriganywa, wibwa kandi nta wuzagutabara. 30 Uzasaba umukobwa undi mugabo amufate ku ngufu. Uzubaka inzu ariko ntuzayituramo. Uzatera uruzabibu ariko ntuzarusarura. 31 Ikimasa cyawe kizabagirwa imbere yawe, ariko ntuzakiryaho. Indogobe yawe izashimutwa ureba, ariko ntizigera ikugarukira. Intama yawe izahabwa abanzi bawe, ariko ntuzabona ugutabara. 32 Abahungu bawe n’abakobwa bawe bazatwarwa n’irindi shyanga ubireba n’amaso yawe. Uzahora wifuza kongera kubabona, ariko ibiganza byawe bizabura imbaraga. 33 Ibizera mu murima wawe n’umusaruro wawe wose bizaribwa n’abantu utigeze umenya. Uzahora uriganywa kandi ugirirwa nabi cyane. 34 Uzateshwa umutwe n’ibyo amaso yawe azabona.

35 “Yehova azaguteza ibibyimba bikaze cyane mu mavi no ku bibero byombi, bihere mu bworo bw’ikirenge bigeze mu gitwariro, kandi ntuzabikira. 36 Wowe n’umwami uziyimikira ngo agutegeke, Yehova azabajyana mu gihugu utigeze umenya, yaba wowe cyangwa ba sokuruza, kandi nugerayo uzakorera izindi mana z’ibiti n’amabuye. 37 Uzahinduka uwo gutangarirwa n’iciro ry’imigani, uhinduke urw’amenyo mu mahanga yose Yehova azakujyanamo.

38 “Uzasohora imbuto nyinshi ugiye kubiba, ariko uzasarura bike kuko ibindi bizaribwa n’inzige. 39 Uzatera inzabibu uzihingire, ariko ntuzanywa divayi cyangwa ngo ugire izo usarura, kuko zizaribwa n’inyo. 40 Uzatera ibiti by’imyelayo mu gihugu cyawe cyose, ariko ntuzisiga amavuta kuko imyelayo yawe izahunguka. 41 Uzabyara abahungu n’abakobwa, ariko ntibazakomeza kuba abawe kuko bazajyanwa mu bunyage. 42 Ibiti byawe byose n’ibyeze mu mirima yawe byose bizaribwa n’udukoko tuduhira. 43 Umwimukira uri muri mwe azakomeza kugenda akurusha gukomera, naho wowe urusheho kugenda usubira inyuma. 44 Azajya akuguriza, ariko wowe ntuzigera umuguriza. Azaba umutwe mu gihe wowe uzaba umurizo.

45 “Nutumvira ijwi rya Yehova Imana yawe ngo ukurikize amabwiriza n’amategeko yagutegetse, iyi mivumo yose izakuzaho, igukurikirane iguhame kugeza aho uzarimbukira. 46 Izakokama wowe n’urubyaro rwawe, ibe ikimenyetso n’umuburo kugeza ibihe bitarondoreka, 47 bitewe n’uko uzaba utarakoreye Yehova Imana yawe wishimye kandi ufite umunezero wo mu mutima, ku bw’ibyiza byinshi uzaba ufite. 48 Yehova azaguteza abanzi bawe ubakorere ushonje kandi ufite inyota, wambaye ubusa kandi uri umutindi nyakujya. Azagushyira ku ijosi umugogo w’icyuma kugeza aho akurimburiye.

49 “Yehova azaguhagurukiriza ishyanga rya kure, riturutse ku mpera y’isi, rize rihorera nka kagoma ibonye umuhigo, ishyanga rivuga ururimi utumva, 50 ishyanga ryarubiye, ritazagirira impuhwe umusaza cyangwa ngo ribabarire umusore. 51 Bazarya amatungo yawe n’ibyeze mu murima wawe, kugeza aho uzarimbukira. Ntibazagusigira ibinyampeke, cyangwa divayi nshya cyangwa amavuta, cyangwa imitavu cyangwa abana b’ihene n’ab’intama zawe, kugeza aho bakurimburiye. 52 Bazakugotera mu migi yawe yose kugeza aho inkuta zawe ndende kandi zikomeye wiringiraga zo mu gihugu cyawe cyose zizagwira hasi. Bazakugotera mu migi yose yo mu gihugu Yehova Imana yawe azaba yaraguhaye. 53 Icyo gihe uzarya abana bawe, urye inyama z’abahungu n’abakobwa bawe Yehova Imana yawe yaguhaye, bitewe n’akaga no kwiheba uzaterwa n’abanzi bawe.

54 “Umugabo w’umutesi kandi w’umudabagizi wo muri mwe, azareba nabi umuvandimwe we n’umugore we akunda cyane n’abana azaba asigaranye, 55 kugira ngo atabaha ku nyama z’abana be azarya, kuko nta cyo azaba asigaranye bitewe n’akaga no kwiheba azatezwa n’abanzi bawe bazabagotera mu migi yanyu yose. 56 Naho umugore w’umutesi kandi w’umudabagizi wo muri mwe, utarigeze akoza ikirenge cye ku butaka kubera ubutesi n’ubudabagizi, azareba nabi umugabo we akunda cyane n’umuhungu we n’umukobwa we, 57 kugira ngo atabaha ku ngobyi ivuye mu nda ye no ku nyama z’umwana azaba yabyaye, kuko azabirya rwihishwa bitewe no kubura byose, biturutse ku kaga no kwiheba azatezwa n’abanzi bawe bazabagotera mu migi yanyu.

58 “Nutitondera amategeko yose yanditse muri iki gitabo ngo uyakurikize, bityo ngo utinye izina ry’icyubahiro kandi riteye ubwoba, ari ryo Yehova, Imana yawe, 59 wowe n’urubyaro rwawe Yehova azabateza ibyago bikomeye bikwibasire igihe kirekire, aguteze indwara zikaze kandi zidakira. 60 Azaguteza indwara zose zo muri Egiputa wabonye ukagira ubwoba, zikubeho akarande. 61 Indwara n’ibyago bitanditse muri iki gitabo cy’amategeko, na byo Yehova azabiguteza kugeza aho uzarimbukira. 62 Nubwo muzaba mwaragwiriye cyane mukangana n’inyenyeri zo mu kirere, nimutumvira ijwi rya Yehova Imana yanyu muzasigara muri bake cyane.

63 “Nk’uko Yehova yishimiye kubagirira neza no kubagwiza, ni ko Yehova azishimira kubarimbura no kubatsemba. Muzarandurwa mukurwe mu gihugu mugiye kwigarurira.

64 “Yehova azagutatanyiriza mu mahanga yose, kuva ku mpera imwe y’isi kugera ku yindi, kandi nugerayo uzakorera izindi mana utigeze umenya, yaba wowe cyangwa ba sokuruza, imana z’ibiti n’amabuye. 65 Nugera muri ayo mahanga, ntuzagira amahoro kandi ikirenge cyawe ntikizabona aho kiruhukira. Yehova azatuma uhakukira umutima, atere amaso yawe guhena, ubugingo bwawe bwihebe. 66 Ubuzima bwawe buzagera mu kaga gakomeye cyane, kandi uzahorana ubwoba ku manywa na nijoro, utizeye ko uri buramuke. 67 Mu gitondo uzajya uvuga uti ‘si jye uri bubone bwira!,’ nibumara kwira uvuge uti ‘si jye uri bubone bucya!,’ ubitewe n’ibizaba byagukuye umutima ndetse n’ibyo amaso yawe azaba yirebera. 68 Yehova azabasubiza muri Egiputa abajyanye mu mato, abanyuze mu nzira nababwiye nti ‘ntimuzongera kuyinyura ukundi.’ Muzigurisha ku banzi banyu ngo mubabere abaja n’abagaragu, ariko ntimuzabona ubagura.”

Gutegeka kwa kabiri  29 : 1 - 29

29 Ayo ni yo magambo y’isezerano Yehova yategetse Mose kugirana n’Abisirayeli mu gihugu cy’i Mowabu, ryiyongera ku isezerano yagiranye na bo kuri Horebu.

2 Mose ahamagara Abisirayeli bose arababwira ati “mwe ubwanyu mwiboneye ibintu byose Yehova yakoze muri Egiputa, abikoreye Farawo n’abagaragu be bose n’igihugu cye cyose. 3 Mwiboneye bya bigeragezo bikomeye n’ibimenyetso n’ibitangaza. 4 Ariko kugeza uyu munsi, Yehova ntiyabahaye umutima wo kumenya, amaso yo kubona n’amatwi yo kumva. 5 Yarababwiye ati ‘igihe nabayoboraga mu butayu mu gihe cy’imyaka mirongo ine, imyenda yanyu ntiyabasaziyeho, n’inkweto zanyu ntizasaziye mu birenge byanyu. 6 Ntimwariye umugati kandi ntimwanyoye divayi cyangwa ikindi kinyobwa gisindisha, kugira ngo mumenye ko ndi Yehova Imana yanyu.’ 7 Amaherezo mwageze aha hantu, maze Sihoni umwami w’i Heshiboni na Ogi umwami w’i Bashani baza kudusanganira ngo turwane, ariko turabatsinda. 8 Hanyuma twigarurira igihugu cyabo, tugiha Abarubeni, Abagadi n’igice cy’abagize umuryango wa Manase ngo kibe gakondo yabo. 9 None rero, muzakomeze amagambo y’iri sezerano muyakurikize, kugira ngo ibyo muzakora byose bizabagendekere neza.

10 “Mwese uyu munsi muhagaze imbere ya Yehova Imana yanyu, baba abatware b’imiryango yanyu, abakuru banyu, abatware banyu, umugabo wese wo muri Isirayeli, 11 abana banyu, abagore banyu n’abimukira bari mu nkambi yanyu, kuva ku babasenyera inkwi kugeza ku babavomera amazi, 12 kugira ngo ugirane na Yehova Imana yawe isezerano rikomezwa n’indahiro, iryo Yehova Imana yawe agirana nawe uyu munsi, 13 kugira ngo uyu munsi akugire ubwoko bwe kandi akugaragarize ko ari Imana yawe nk’uko yabigusezeranyije kandi akabirahira ba sokuruza Aburahamu, Isaka na Yakobo.

14 “Ariko si mwe mwenyine tugiranye iri sezerano rikomezwa n’indahiro, 15 ahubwo ndigiranye n’abari hano bose uyu munsi imbere ya Yehova Imana yacu, ndetse n’abatari kumwe natwe uyu munsi, 16 (kuko namwe ubwanyu muzi uko twabaye mu gihugu cya Egiputa n’ukuntu twaciye mu mahanga mwanyuzemo. 17 Mwabonye ibiteye ishozi byabo n’ibigirwamana byabo biteye ishozi* by’ibiti n’amabuye, n’iby’ifeza n’ibya zahabu,) 18 kugira ngo muri mwe hatagira umugabo cyangwa umugore cyangwa inzu cyangwa umuryango, ugira umutima umutera kwimura Yehova Imana yacu agakorera imana z’ayo mahanga, no kugira ngo muri mwe hatabamo umuzi ushibukaho igiti cy’uburozi kandi gisharira cyane.

19 “Umuntu niyumva amagambo y’iyi ndahiro akagira ubwibone mu mutima we, akibwira ati ‘nubwo nzagira umutima wo kwigomeka nzagira amahoro,’ agamije kurimbura buri wese, nk’uko umuntu yakukumbira hamwe ubutaka bunese n’ubukakaye, 20 Yehova ntazamubabarira. Ahubwo uburakari n’ishyaka rya Yehova bizamugurumanira, kandi imivumo yose yanditse muri iki gitabo izamuhama; Yehova azahanagura izina rye munsi y’ijuru. 21 Yehova azamukura mu miryango yose ya Isirayeli amuteze ibyago, nk’uko yabivuze mu isezerano rikomezwa n’indahiro ryanditswe muri iki gitabo cy’amategeko.

22 “Abazabakomokaho, abana bazavuka nyuma yanyu, n’umunyamahanga uzava mu gihugu cya kure, nibabona ibyago byose bizagwirira icyo gihugu n’indwara Yehova azagiteza, 23 bakabona amazuku n’umunyu n’inkongi y’umuriro bizatuma igihugu cyose kitabibwa, cyangwa ngo hagire igishibuka cyangwa ikimera mu butaka bwacyo, nk’uko byagenze mu gihe cy’irimbuka rya Sodomu na Gomora, Adima na Zeboyimu Yehova yarimbuye afite uburakari n’umujinya mwinshi, 24 bo n’amahanga yose ntibazabura kwibaza bati ‘kuki Yehova yakoreye iki gihugu ibintu nk’ibi? Ni iki cyatumye agira uburakari bukaze bene aka kageni?’ 25 Bazabasubiza bati ‘byatewe n’uko baretse isezerano rya Yehova Imana ya ba sekuruza, iryo yagiranye na bo igihe yabakuraga mu gihugu cya Egiputa, 26 bagakorera izindi mana kandi bakazikubita imbere, imana batigeze kumenya kandi atabemereye gusenga. 27 Ni cyo cyatumye uburakari bwa Yehova bugurumanira iki gihugu, akagiteza imivumo yose yanditse muri iki gitabo. 28 Ni na cyo cyatumye Yehova abarandura mu gihugu cyabo afite uburakari n’umujinya mwinshi, akabajugunya mu kindi gihugu kugeza n’uyu munsi.’

29 “Ibihishwe ni ibya Yehova Imana yacu, ariko ibyahishuwe ni ibyacu twe n’abana bacu kugeza ibihe bitarondoreka, kugira ngo dusohoze amagambo yose yo muri aya mategeko.

^ Guteg 29:17 Gut 29:17


 Reba Lw 26:30, ibisobanuro ahagana hasi ku ipaji.

30 “Aya magambo yose namara kugusohoraho, ni ukuvuga imigisha n’imivumo nagushyize imbere, ukayibuka mu mutima wawe igihe uzaba uri muri ayo mahanga yose Yehova Imana yawe azaba yaragutatanyirijemo, 2 maze ukagarukira Yehova Imana yawe, wowe n’abana bawe, ukumvira ijwi rye ugakora ibyo ngutegeka uyu munsi n’umutima wawe wose n’ubugingo bwawe bwose, 3 Yehova Imana yawe azagarura abawe bari barajyanywe ari imbohe, akugirire imbabazi, yongere agukorakoranye akuvane mu mahanga yose Yehova Imana yawe yari yaragutatanyirijemo. 4 Niyo abawe batatanye baba bari ku mpera y’isi, Yehova Imana yawe azagukorakoranya akuvaneyo. 5 Yehova Imana yawe azakugarura mu gihugu ba sokuruza bigaruriye, kandi uzacyigarurira. Azakugirira neza atume wororoka cyane kurusha ba sokuruza. 6 Yehova Imana yawe azakeba umutima wawe n’uw’abazagukomokaho, kugira ngo ukundishe Yehova Imana yawe umutima wawe wose n’ubugingo bwawe bwose, ubone kubaho. 7 Yehova Imana yawe azashyira iyi mivumo yose ku banzi bawe no ku bakwanga bagutotezaga.

8 “Naho wowe uzagarukira Yehova, wumvire ijwi rye kandi ukurikize amategeko ye yose ngutegeka uyu munsi. 9 Yehova Imana yawe azaguha uburumbuke mu byo uzakora byose, ugire abana benshi, amatungo menshi n’umusaruro mwinshi, bitume ukungahara. Yehova Imana yawe azongera kwishimira kukugirira neza nk’uko yishimiraga ba sokuruza, 10 kuko uzaba warumviye ijwi rya Yehova Imana yawe ugakurikiza amabwiriza n’amategeko yanditswe muri iki gitabo cy’amategeko, ukagarukira Yehova Imana yawe n’umutima wawe wose n’ubugingo bwawe bwose.

11 “Aya mategeko ngutegeka uyu munsi ntagukomereye cyane kandi ntari kure yawe. 12 Ntari mu ijuru ku buryo wavuga uti ‘ni nde uzazamuka ngo ajye mu ijuru ayatuzanire, tuyumve kandi tuyakurikize?’ 13 Nta n’ubwo ari hakurya y’inyanja ku buryo wavuga uti ‘ni nde uzambuka inyanja ngo ayatuzanire, tuyumve kandi tuyakurikize?’ 14 Ahubwo ijambo rirakwegereye cyane, riri mu kanwa kawe no mu mutima wawe, kugira ngo urikurikize.

15 “Dore uyu munsi nshyize imbere yawe ubuzima n’ibyiza, urupfu n’ibibi. 16 Niwumvira amategeko ya Yehova Imana yawe ngutegeka uyu munsi, ugakunda Yehova Imana yawe, ukagendera mu nzira ze kandi ugakurikiza amategeko, amabwiriza n’amateka ye, uzakomeza kubaho ugwire, kandi Yehova Imana yawe azaguhera umugisha mu gihugu ugiye kwigarurira.

17 “Ariko umutima wawe nuteshuka ntiwumvire, ukareshywa n’izindi mana, ukazunamira kandi ukazikorera, 18 uyu munsi ndakubwira ko uzarimbuka nta kabuza. Ntuzaramira mu gihugu ugiye kwinjiramo umaze kwambuka Yorodani kugira ngo ucyigarurire. 19 Uyu munsi ntanze ijuru n’isi ho abagabo bazagushinja ko nshyize imbere yawe ubuzima n’urupfu, umugisha n’umuvumo. Uzahitemo ubuzima kugira ngo ukomeze kubaho, wowe n’abazagukomokaho, 20 ukunda Yehova Imana yawe, wumvira ijwi rye kandi umwifatanyaho akaramata, kuko ari we buzima bwawe no kurama kwawe, kugira ngo uture mu gihugu Yehova yarahiye ba sokuruza Aburahamu, Isaka na Yakobo ko azabaha.”

Gutegeka kwa kabiri  31 : 1 - 30

31 Mose abwira Abisirayeli bose aya magambo 2 ati “uyu munsi mfite imyaka ijana na makumyabiri. Sinzongera kwemererwa kubayobora, kuko Yehova yambwiye ati ‘ntuzambuka Yorodani iyi.’ 3 Yehova Imana yawe azambuka imbere yawe. Azarimburira ayo mahanga imbere yawe, kandi uzayirukane. Yosuwa ni we uzambuka imbere yawe nk’uko Yehova yabivuze. 4 Yehova azayakorera nk’ibyo yakoreye Sihoni na Ogi, abami b’Abamori n’igihugu cyabo, igihe yabarimburaga. 5 Yehova yarayabagabije; muzayagirire ibyo nabategetse byose. 6 Mugire ubutwari kandi mukomere. Ntibagutere ubwoba cyangwa ngo bagukure umutima, kuko Yehova Imana yawe agendana nawe. Ntazagusiga cyangwa ngo agutererane burundu.”

7 Mose ahamagara Yosuwa amubwirira imbere y’Abisirayeli bose ati “gira ubutwari kandi ukomere, kuko ari wowe uzajyana ubu bwoko mu gihugu Yehova yarahiye ba sekuruza ko azabaha, kandi ni wowe uzakibaha ho gakondo. 8 Yehova azakugenda imbere kandi azakomeza kubana nawe. Ntazagusiga cyangwa ngo agutererane burundu. Ntugire ubwoba cyangwa ngo ukuke umutima.”

9 Mose yandika ayo mategeko ayaha abatambyi bene Lewi baheka isanduku y’isezerano rya Yehova, n’abakuru b’Abisirayeli bose. 10 Mose arabategeka ati “uko imyaka irindwi ishize, mu gihe cyagenwe cy’umwaka wo guhara imyenda, ku munsi mukuru w’ingando, 11 igihe Abisirayeli bose bazajya baza imbere ya Yehova Imana yawe ahantu azaba yaratoranyije, uzajye usomera aya mategeko imbere y’Abisirayeli bose bateze amatwi. 12 Uzakoranye abantu bose, abagabo, abagore, abana n’abimukira bari mu migi yanyu, kugira ngo batege amatwi bige, bityo batinye Yehova Imana yanyu kandi bakurikize amagambo yose y’aya mategeko. 13 Abana babo batamenye ibyo byose bazatege amatwi, bige gutinya Yehova Imana yanyu mu minsi yose muzamara mu gihugu mugiye kwinjiramo mumaze kwambuka Yorodani kugira ngo mucyigarurire.”

14 Hanyuma Yehova abwira Mose ati “dore iminsi yawe yo gupfa iregereje. Hamagara Yosuwa mujye mu ihema ry’ibonaniro, kugira ngo mushyireho abe umuyobozi.” Nuko Mose na Yosuwa bajya mu ihema ry’ibonaniro. 15 Yehova abonekera mu ihema ari mu nkingi y’igicu, iyo nkingi ihagarara ku muryango w’ihema.

16 Yehova abwira Mose ati “dore ugiye gupfa usange ba sokuruza. Aba bantu bazahaguruka basambane n’imana z’amahanga zo mu gihugu bagiye kujyamo, imana zizaba ziri muri bo, kandi rwose bazanta, bice isezerano nagiranye na bo. 17 Ibyo bizatuma uwo munsi uburakari bwanjye bubagurumanira, kandi rwose nzabata, mbahishe mu maso hanjye, barimburwe. Bazahura n’amakuba menshi n’imibabaro, kandi ntibazabura kwibaza bati ‘ese ibi byago ntitubitewe n’uko Imana yacu itakiri muri twe?’ 18 Icyo gihe nzabahisha mu maso hanjye rwose bitewe n’ibibi byose bazaba bakoze, kuko bazaba bahindukiriye izindi mana.

19 “None rero, nimwandike iyi ndirimbo, muyigishe Abisirayeli. Bazafate iyo ndirimbo mu mutwe kugira ngo imbere umugabo wo gushinja Abisirayeli. 20 Nzabajyana mu gihugu narahiye ba sekuruza, igihugu gitemba amata n’ubuki, kandi bazarya bahage, babyibuhe, bahindukirire izindi mana; bazazikorera, bansuzugure, bice isezerano ryanjye. 21 Ibyo byago byinshi n’imibabaro nibibageraho, iyi ndirimbo izambera umugabo wo kubashinja, kuko abana babo batagomba kuyibagirwa ngo ive mu kanwa kabo, kubera ko n’uyu munsi nzi ibyo imitima yabo ibogamiraho, mbere y’uko mbajyana mu gihugu nabarahiye.”

22 Uwo munsi Mose yandika iyo ndirimbo kugira ngo ayigishe Abisirayeli.

23 Aha Yosuwa mwene Nuni inshingano yo kubayobora, aramubwira ati “gira ubutwari kandi ukomere, kuko ari wowe uzajyana Abisirayeli mu gihugu nabarahiye, kandi nanjye nzakomeza kubana nawe.”

24 Hanyuma Mose amaze kwandika amagambo yose y’ayo mategeko mu gitabo, 25 ategeka Abalewi bahekaga isanduku y’isezerano rya Yehova ati 26 “nimwakire iki gitabo cy’amategeko, mugishyire iruhande rw’isanduku y’isezerano rya Yehova Imana yanyu, kugira ngo kizababere umugabo wo kubashinja. 27 Jye ubwanjye nzi ubwigomeke bwanyu no kutagonda ijosi kwanyu. Ko mwigomeka kuri Yehova nkiriho, nimara gupfa muzamwigomekaho bingana iki? 28 Nteranyiriza abakuru b’imiryango n’abatware banyu bose bumve aya magambo mbabwira, kandi ntange ijuru n’isi ho abagabo bazabashinja. 29 Nzi neza ko nimara gupfa mutazabura gukora ibibarimbuza, mugateshuka inzira nabategetse. Mu gihe kizaza muzagerwaho n’ibyago, kuko muzaba mwarakoze ibibi mu maso ya Yehova, mukamurakaza bitewe n’ibikorwa byanyu.”

30 Mose avuga amagambo y’iyo ndirimbo iteraniro ry’Abisirayeli ryose rimuteze amatwi, kugeza arangiye:

Gutegeka kwa kabiri  32 : 1 - 52

32 “Wa juru we, tega amatwi wumve ibyo mvuga;
Na we wa si we umva amagambo ava mu kanwa kanjye.

 2 Inyigisho zanjye zizatonyanga nk’imvura,
Amagambo yanjye azatonda nk’ikime,
Nk’imvura y’urujojo igwa ku byatsi,
Nk’imvura nyinshi igwa ku bimera.

 3 Nzamamaza izina rya Yehova.
Mwature gukomera kw’Imana yacu.

 4 Icyo Gitare, umurimo wacyo uratunganye,
Inzira zacyo zose zihuje n’ubutabera.
Ni Imana yiringirwa kandi itarenganya;
Irakiranuka kandi ntibera.

 5 Bakoze ibibarimbuza,
Si abana bayo, ni bo biteye ubusembwa.
Ni ubwoko bw’abantu bagoramye kandi bononekaye.

 6 Kuki mukomeza gukorera Yehova ibintu nk’ibyo,
Mwa bapfapfa mwe batagira ubwenge?
Si we So mukomokaho,
Wabaremye akabakomeza?

 7 Ibuka iminsi ya kera,
Mutekereze imyaka yahise uko ibihe byagiye bisimburana.
Baza so, azakubwira;
Baza abakuru, bazabigutekerereza.

 8 Igihe Isumbabyose yahaga amahanga umurage,
Igihe yatandukanyaga bene Adamu,
Yashyiriyeho amahanga ingabano,
Ikurikije umubare w’Abisirayeli.

 9 Kuko umugabane wa Yehova ari ubwoko bwe;
Yakobo ni we murage yarazwe.

10 Yamusanze mu gihugu cy’ubutayu,
Mu butayu budatuwe, burimo inyamaswa z’inkazi zihuma.
Yaramurinze amwitaho,
Amurinda nk’imboni y’ijisho rye.

11 Nk’uko kagoma ikubita amababa hejuru y’icyari cyayo,
Igatambatamba hejuru y’ibyana byayo,
Igatanda amababa yayo ikabifata,
Ikabitwara ku mababa yayo,
12 Yehova wenyine yakomeje kuyobora Yakobo,

Nta yindi mana y’amahanga bari kumwe.

13 Yamunyujije ahantu hirengeye mu isi,
Ku buryo yariye ibyeze mu mirima.
Yatumye anyunyuza ubuki buvuye mu rutare,
N’amavuta yo mu rutare rukomeye.
14 Yamuhaye amavuta avuye mu bushyo, n’amata avuye mu mikumbi,
Hamwe n’amapfizi y’intama y’imishishe,
N’amasekurume y’intama akiri mato arisha i Bashani, n’amapfizi y’ihene,
Hamwe n’ingano nziza kurusha izindi;
Yanyoye na divayi yenzwe mu maraso y’imizabibu.

15 Yeshuruni* atangiye kubyibuha arigomeka.
Warabyibushye, urashisha, ugwa ivutu.
Nuko yibagirwa Imana yamuremye,
Asuzugura Igitare cy’agakiza ke.

16 Bamuteye gufuhira imana z’inyamahanga,
Baramurakaje bitewe n’ibizira bakoze.

17 Batambiye abadayimoni aho gutambira Imana,
Batambiye imana batigeze kumenya,
Imana z’inzaduka,
Izo ba sokuruza batigeze kumenya.

18 Wibagiwe Igitare cyakubyaye,
Wibagirwa Imana yakugiriye ku gise ikakubyara.

19 Yehova abibonye yarabasuzuguye,
Bitewe n’uko n’abahungu be n’abakobwa be bamurakaje.

20 Nuko aravuga ati ‘reka mbahishe mu maso hanjye,
Reka nzarebe iherezo ryabo.
Ni ubwoko bwononekaye;
Ni abana batiringirwa.

21 Banteye gufuhira imana zitagira umumaro,
Barandakaje bitewe n’ibigirwamana byabo bitagira umumaro;
Nanjye nzabatera gufuhira ikitari ishyanga,
Nzabarakaza bitewe n’ishyanga ry’abatagira ubwenge.

22 Uburakari bwanjye bwavuyemo umuriro ugurumana,
Uzagurumana kugeza mu mva,* hasi cyane,
Uzakongora isi n’umwero wayo,
Uzakongeza imfatiro z’imisozi.

23 Nzabagwizaho ibyago;
Nzabamariraho imyambi yanjye.

24 Bazicwa n’inzara, batsembwe no guhinda umuriro;
Bazarimburwa bikomeye.
Nzabagabiza amenyo y’inyamaswa,
N’ubumara bw’ibikururuka mu mukungugu.

25 Hanze inkota izabagira incike,
Mu nzu ho ni ubwoba,
Izica umusore n’inkumi,
Umwana wonka n’umusaza ufite imvi.

26 Mba naravuze nti “nzabatatanya,
Nzatuma batongera kuvugwa mu bantu.”

27 Iyo nza kuba ntaratinye kurakazwa n’umwanzi,
Ko ababisha babo babisobanura ukundi,
Bakavuga bati “tubarusha amaboko,
Yehova si we wakoze ibi byose.”

28 Ni ishyanga ridatekereza,
Kandi ntibafite ubwenge.

29 Iyo baza kuba abanyabwenge, bari gutekereza kuri ibi bintu.
Bari gutekereza ku iherezo ryabo.

30 Umuntu umwe yakwirukana igihumbi ate,
Kandi se, abantu babiri bakwirukana bate ibihumbi icumi?

Kereka Igitare cyabo cyabatereranye,
Yehova yabahanye mu maboko y’abanzi babo.

31 Igitare cyabo si nk’Igitare cyacu,
Abanzi bacu na bo barabyibonera.

32 Umuzabibu wabo ni umuzabibu w’i Sodomu,
Wavuye mu materasi y’i Gomora.

Inzabibu zabo ni inzabibu z’uburozi,
Amaseri yazo ararura.

33 Divayi yabo ni ubumara bw’inzoka nini,
N’ubumara bukaze bw’inzoka z’impoma.

34 Ese ibyo ntibyashyizwe hafi yanjye,
Bigashyirwaho ikimenyetso gifatanya kandi bigashyirwa mu bubiko bwanjye?

35 Guhora no kwitura ni ibyanjye.
Mu gihe cyagenwe, ikirenge cyabo kizanyerera,
Kuko umunsi wabo w’amakuba wegereje,
Kandi ibizababaho biraza byihuta cyane.’

36 Yehova azacira urubanza ubwoko bwe,
Kandi azababazwa n’abagaragu be,
Kuko azabona ko nta mbaraga bagifite,
Hasigaye gusa udafite kirengera n’imburamumaro.

37 Azavuga ati ‘imana zabo ziri he?
Igitare bashakiragaho ubuhungiro kiri he?
38 Imana zaryaga urugimbu rw’ibitambo byabo,
Zikanywa divayi ivuye ku maturo yabo y’ibyokunywa, ziri he?
Nizihaguruke zibatabare,
Zibabere ubwihisho.

39 Ubu noneho nimurebe, ni jye Mana,
Nta zindi mana ziri kumwe nanjye.
Ndica nkanabeshaho.
Narakomerekeje cyane kandi ni jye uzakiza,
Nta wushobora kugira uwo avana mu kuboko kwanjye.

40 Nzazamura ukuboko kwanjye nkwerekeje mu ijuru ndahire,
Mvuge nti “nk’uko mporaho iteka ryose,”

41 Nintyaza inkota yanjye irabagirana,
Ukuboko kwanjye kugafata imanza,
Nzahora abanzi banjye,
Nzitura abanyanga urunuka.

42 Nzanywesha imyambi yanjye amaraso iyasinde,
Izasinda amaraso y’abishwe n’ay’imbohe,
Inkota yanjye izarya inyama,
Inyama z’abatware bakuru b’abanzi banjye.’

43 Mwa mahanga mwe nimwishimane n’ubwoko bwe,
Kuko azahorera amaraso y’abagaragu be,
Azahora abanzi be,
Azatangira impongano igihugu cy’ubwoko bwe.”

44 Nuko Mose araza avuga amagambo yose y’iyo ndirimbo abantu bamuteze amatwi, we na Hoseya* mwene Nuni. 45 Mose amaze kubwira Abisirayeli bose ayo magambo yose, 46 akomeza ababwira ati “mushyire ku mutima wanyu amagambo yose mbabwira uyu munsi mbaburira, kugira ngo mutegeke abana banyu gukurikiza amagambo yose y’aya mategeko. 47 Kuko atari amagambo y’agaciro gake kuri mwe, ahubwo ni yo buzima bwanyu, kandi aya magambo ni yo azatuma muramira mu gihugu mugiye kwinjiramo mumaze kwambuka Yorodani kugira ngo mucyigarurire.”

48 Uwo munsi Yehova abwira Mose 49 ati “zamuka uyu musozi wa Abarimu, ari wo musozi wa Nebo uri mu gihugu cy’i Mowabu ahateganye n’i Yeriko, maze witegereze igihugu cy’i Kanani ngiye guha Abisirayeli ngo bacyigarurire. 50 Urapfira kuri uwo musozi ugiye kuzamuka, usange ba sokuruza nk’uko Aroni umuvandimwe wawe yapfiriye ku musozi wa Hori agasanga ba sekuruza, 51 kuko mutakoreye hagati y’Abisirayeli ibyo nabategekeye ku mazi y’i Meriba, i Kadeshi mu butayu bwa Zini, ntimumpeshe ikuzo hagati y’Abisirayeli. 52 Icyo gihugu nzaha Abisirayeli uzakirebera kure, ariko ntuzacyinjiramo.”

^ Guteg 32:15 Gut 32:15


 Bisobanura “utunganye.” Iryo ni izina ry’icyubahiro rya Isirayeli.

^ Guteg 32:22 Gut 32:22


 Mu giheburayo ni “Shewoli.” Reba Umugereka wa 7.

^ Guteg 32:44 Gut 32:44


 Uko ni ko Yosuwa yitwaga mbere.



Gutegeka kwa kabiri  33 : 1 - 29

33 Iyi ni yo migisha Mose umuntu w’Imana y’ukuri yahaye Abisirayeli mbere y’uko apfa. 2 Yaravuze ati
“Yehova yaje aturutse kuri Sinayi,
Abarasira aturutse i Seyiri.
Yabamurikiye aturutse mu misozi miremire y’i Parani,
Ari kumwe n’abera uduhumbi n’uduhumbagiza,
Iburyo bwe hari ingabo.

 3 Nanone yakundaga ubwoko bwe;
Abera babwo bose bari mu kiganza cyawe.
Bicaye ku birenge byawe,
Bateze amatwi amagambo yawe.

 4 (Mose yaduhaye amategeko,
Umurage w’iteraniro rya Yakobo.)

 5 Imana yabaye umwami muri Yeshuruni,
Igihe abatware b’ubwo bwoko bateraniraga hamwe,
Imiryango yose ya Isirayeli.

 6 Rubeni arakabaho, ntagapfe,
Abantu be ntibakabe bake.”

7 Uyu ni wo mugisha yahaye Yuda agira ati
“Yehova, umva ijwi rya Yuda,
Umujyane mu bwoko bwe.
Amaboko ye yaramurwaniriye;
Ujye umufasha gutsinda abanzi be.”

8 Yabwiye Lewi ati
“Tumimu na Urimu byawe ni iby’indahemuka yawe,
Uwo wageragereje i Masa.
Wamurwanyirije ku mazi y’i Meriba.

 9 Umuntu wabwiye se na nyina ati ‘simbazi.’
Yirengagije abavandimwe be,
Ntiyifatanya n’abana be.
Kuko yakomeje ijambo ryawe,
Akomeza kubahiriza isezerano ryawe.

10 Bajye bigisha Yakobo imanza zawe,
Bigishe Isirayeli amategeko yawe.
Bajye bakosereza umubavu uguhumurira neza,
Baturire ku gicaniro cyawe ituro riturwa ryose uko ryakabaye.

11 Yehova, uhe umugisha imbaraga ze,
Kandi wishimire umurimo w’intoki ze.
Uzakomeretse bikabije ibiyunguyungu by’abamuhagurukira,
Ndetse n’abamwanga urunuka, kugira ngo batabyutsa umutwe.”

12 Yabwiye Benyamini ati
“Ukundwa na Yehova azatura mu mutekano hafi ye,
Ahora amurinze umunsi wose,
Azatura mu bitugu bye.”

13 Yabwiye Yozefu ati
“Yehova azakomeze guha umugisha igihugu cye,
Umugisha w’ibyiza kurusha ibindi byo mu ijuru, uw’ikime,
N’uw’amazi y’imuhengeri adendeje ikuzimu,

14 Ibyiza kurusha ibindi by’izuba,
Ibyiza kurusha ibindi byo mu mezi y’isarura,
15 Ibyiza kurusha ibindi byo mu misozi y’iburasirazuba,
Ibyiza kurusha ibindi byo mu dusozi duhoraho iteka,
16 N’ibyiza kurusha ibindi byo mu isi n’ubutunzi bwayo.
Azemerwa n’uwari mu gihuru cy’amahwa.
Ibyo byose bizaze ku mutwe wa Yozefu,
Mu gitwariro cy’uwatoranyijwe mu bavandimwe be.

17 Afite icyubahiro nk’icy’ikimasa cy’uburiza,
Amahembe ye ni nk’ay’ikimasa cyo mu gasozi.
Azayicisha amahanga,
Amahanga yose kugera ku mpera y’isi.
Ayo mahembe ni ibihumbi byinshi by’Abefurayimu,
Ni ibihumbi by’Abamanase.”

18 Yabwiye Zabuloni ati
“Zabuloni we, ishimire mu ngendo zawe,
Nawe Isakari we, ishimire mu mahema yawe.

19 Bazahamagaza abantu ku musozi.
Bazahatambira ibitambo byo gukiranuka.
Bazarya ubutunzi bwo mu nyanja,
N’ubutunzi buhishwe bwo mu musenyi.”

20 Yabwiye Gadi ati
“Uwagura imbibi za Gadi azahabwa umugisha.
Azatura nk’intare,
Azatanyagura ukuboko n’umutwe by’umuhigo we.

21 Azitoranyiriza igihugu cyiza kurusha ibindi,
Kuko aho ari ho hari umugabane w’utanga amategeko.
Abakuru b’ubwoko bazateranira hamwe.
Azasohoza gukiranuka kwa Yehova,
N’imanza ze kuri Isirayeli.”

22 Yabwiye Dani ati
“Dani ni icyana cy’intare.
Azasimbuka aturutse i Bashani.”

23 Yabwiye Nafutali ati
“Nafutali ashimishijwe n’uko Yehova amwemera,
Kandi akamuha imigisha myinshi.
Igarurire uburengerazuba n’amajyepfo.”

24 Yabwiye Asheri ati
“Asheri yahawe umugisha wo kugira abana benshi.
Azemerwa n’abavandimwe be,
Kandi azinika ikirenge cye mu mavuta.

25 Ibihindizo by’irembo ryawe ni icyuma n’umuringa,
Uzibera mu mutuzo iminsi yose yo kubaho kwawe.

26 Nta wuhwanye n’Imana y’ukuri ya Yeshuruni,
Yambukiranya ijuru ije kugutabara,
Ikagendera ku bicu byo mu kirere mu cyubahiro cyayo.

27 Imana ya kera na kare ni yo bwihisho bwawe,
Amaboko yayo y’iteka ryose aragukomeza.
Izirukana abanzi imbere yawe,
Kandi izavuga iti ‘barimbure!’

28 Isirayeli azatura mu mutekano,
Iriba rya Yakobo rizatura ukwaryo,
Mu gihugu cy’ibinyampeke na divayi nshya.
Ni koko, ijuru rye rizatuma ikime gitonda.

29 Urahirwa Isirayeli we,
Ni nde uhwanye nawe,
Ko uri ubwoko bubonera agakiza kuri Yehova,
We ngabo igutabara,
Akaba n’inkota yawe ikomeye?
Abanzi bawe bazagukomera yombi,
Naho wowe, uzakandagira ahirengeye habo.”

Gutegeka kwa kabiri  34 : 1 - 12

34 Nuko Mose ava mu bibaya byo mu butayu bw’i Mowabu, azamuka umusozi wa Nebo agera mu mpinga ya Pisiga, ahateganye n’i Yeriko. Yehova amwereka igihugu cyose kuva i Gileyadi kugera i Dani, 2 igihugu cya Nafutali cyose n’igihugu cya Efurayimu n’icya Manase, n’igihugu cyose cya Yuda kugera ku nyanja y’iburengerazuba, 3 amwereka n’i Negebu n’akarere ka Yorodani n’ibibaya by’i Yeriko, n’umugi w’ibiti by’imikindo kugeza i Sowari.

4 Yehova aramubwira ati “iki ni cyo gihugu narahiye Aburahamu, Isaka na Yakobo nti ‘nzagiha urubyaro rwawe.’ Nakikweretse ngo ukirebeshe amaso kuko utazambuka ngo ukijyemo.”

5 Hanyuma Mose umugaragu wa Yehova apfira aho mu gihugu cy’i Mowabu nk’uko Yehova yabitegetse. 6 Amuhamba mu kibaya cyo mu gihugu cy’i Mowabu ahateganye n’i Beti-Pewori, kandi kugeza n’uyu munsi nta wuzi aho imva ye iri. 7 Mose yapfuye afite imyaka ijana na makumyabiri. Yari agifite imbaraga kandi amaso ye yari akiri mazima. 8 Abisirayeli bamara iminsi mirongo itatu baririra Mose mu bibaya byo mu butayu bw’i Mowabu. Amaherezo igihe cyo kuririra Mose kirarangira.

9 Yosuwa mwene Nuni yari yuzuye umwuka w’ubwenge, kubera ko Mose yari yaramurambitseho ibiganza. Nuko Abisirayeli batangira kumwumvira, bagakora ibyo Yehova yari yarategetse Mose. 10 Kugeza icyo gihe, muri Isirayeli ntihari harigeze kubaho umuhanuzi umeze nka Mose, uwo Yehova yari azi imbonankubone, 11 ku birebana n’ibimenyetso byose n’ibitangaza Yehova yamutumye gukorera mu gihugu cya Egiputa, akabikorera Farawo n’abagaragu be bose n’igihugu cye cyose, 12 hamwe n’ukuboko gukomeye n’imbaraga zikomeye kandi ziteye ubwoba yagaragarije imbere y’Abisirayeli bose.



Yosuwa

	1	 2	 3	 4	 5

	 6	 7	 8	 9	 10

	 11	 12	 13	 14	 15

	 16	 17	 18	 19	 20

	 21	 22	 23	 24


Yosuwa  1 : 1 - 18


Yosuwa


1 Nuko Mose umugaragu wa Yehova amaze gupfa, Yehova abwira Yosuwa mwene Nuni, umugaragu wa Mose, ati 2 “Mose umugaragu wanjye yapfuye. None haguruka wambuke Yorodani iyi, wowe n’aba bantu bose, mujye mu gihugu ngiye guha Abisirayeli. 3 Ahantu hose muzakandagiza ikirenge, nzahabaha nk’uko nabisezeranyije Mose. 4 Kuva ku butayu no kuri Libani iyi kugeza ku ruzi runini, ari rwo ruzi rwa Ufurate, ni ukuvuga igihugu cyose cy’Abaheti kugeza ku Nyanja Nini* ahagana iburasirazuba, hose hazaba ahanyu. 5 Nta muntu uzaguhagarara imbere mu minsi yose yo kubaho kwawe. Nzabana nawe nk’uko nabanye na Mose. Sinzagusiga cyangwa ngo ngutererane burundu. 6 Gira ubutwari kandi ukomere, kuko ari wowe uzatuma aba bantu baragwa igihugu narahiye ba sekuruza ko nzabaha.

7 “Ugire ubutwari kandi ukomere rwose kugira ngo ukore ibihuje n’amategeko yose Mose umugaragu wanjye yagutegetse. Ntuzateshuke ngo uce iburyo cyangwa ibumoso, kugira ngo ugaragaze ubwenge aho uzajya hose. 8 Iki gitabo cy’amategeko ntikikave mu kanwa kawe, ujye ugisoma ku manywa na nijoro wibwira kugira ngo witwararike ukore ibyanditswemo byose, kuko ari bwo uzatunganirwa mu nzira yawe, ukagaragaza ubwenge mu byo ukora. 9 Sinabigutegetse? Gira ubutwari kandi ukomere. Ntutinye kandi ntukuke umutima, kuko Yehova Imana yawe ari kumwe nawe aho uzajya hose.”

10 Nuko Yosuwa ategeka abatware b’ubwo bwoko ati 11 “nimuzenguruke mu nkambi, mubwire abantu muti ‘nimutegure impamba kuko mu minsi itatu tuzambuka Yorodani iyi, tukajya kwigarurira igihugu Yehova Imana yanyu agiye kubaha ngo mucyigarurire.’”

12 Yosuwa abwira Abarubeni, Abagadi n’igice cy’abagize umuryango wa Manase ati 13 “mwibuke ijambo Mose umugaragu wa Yehova yabategetse, ati ‘Yehova Imana yanyu agiye kubaha amahoro, kandi yabahaye iki gihugu. 14 Abagore banyu, abana banyu n’amatungo yanyu bizaguma mu gihugu Mose yabahaye kuri uru ruhande rwa Yorodani. Ariko mwebwe abagabo b’intwari kandi b’abanyambaraga mwese, muzambuka imbere y’abavandimwe banyu mwambariye urugamba, kugira ngo mubafashe. 15 Yehova namara guha abavandimwe banyu amahoro nk’uko namwe yayabahaye, na bo bakigarurira igihugu Yehova Imana yanyu agiye kubaha, ni bwo muzagaruka muri gakondo yanyu muyigarurire, iyo Mose umugaragu wa Yehova yabahaye mu ruhande rwa Yorodani rwerekeye iburasirazuba.’”

16 Na bo basubiza Yosuwa bati “ibyo udutegetse byose tuzabikora, kandi aho uzatwohereza hose tuzajyayo. 17 Uko twumviraga Mose muri byose ni ko nawe tuzakumvira. Yehova Imana yawe abane nawe nk’uko yabanaga na Mose. 18 Umuntu wese uzigomeka ku itegeko ryawe ntakumvire mu byo uzamutegeka byose, azicwa. Gira ubutwari kandi ukomere.”

^ Yos 1:4 Ys 1:4


Ni ukuvuga inyanja ya Mediterane.



Yosuwa  2 : 1 - 24

2 Nuko Yosuwa mwene Nuni yohereza mu ibanga abatasi babiri baturutse i Shitimu, arababwira ati “nimugende mutate igihugu, cyane cyane i Yeriko.” Baragenda bagera ku nzu y’umugore w’indaya witwaga Rahabu, bacumbika aho. 2 Amaherezo abantu baza kubwira umwami w’i Yeriko bati “hari abagabo b’Abisirayeli baje ino iri joro bazanywe no gutata igihugu.” 3 Umwami w’i Yeriko abyumvise atuma kuri Rahabu ati “sohora abagabo baje iwawe, kuko bazanywe no gutata igihugu cyose.”

4 Hagati aho uwo mugore yahishe abo bagabo bombi. Nuko aravuga ati “ni koko abo bagabo baje iwanjye, ariko sinamenye aho bari baturutse. 5 Byageze nimugoroba igihe cyo gukinga amarembo abo bagabo barasohoka. Sinzi iyo bagiye. Nimwihute mubakurikire, murabafata.” 6 (Nyamara yari yaburije hejuru y’inzu abahisha mu byatsi* yari yaraharunze.) 7 Nuko abo bagabo umwami yari yohereje barabakurikira, bagenda berekeje ku byambu bya Yorodani. Bamaze kugenda, amarembo ahita akingwa.

8 Mbere y’uko ba bagabo babiri baje kwa Rahabu baryama, yabasanze hejuru y’inzu 9 arababwira ati “nzi neza ko Yehova azabaha iki gihugu, kandi mwaduteye ubwoba. Abaturage b’iki gihugu bose bacitse intege bitewe namwe. 10 Twumvise ukuntu Yehova yakamije amazi y’Inyanja Itukura imbere yanyu igihe mwavaga muri Egiputa, n’ibyo mwakoreye abami babiri b’Abamori bari hakurya ya Yorodani, ari bo Sihoni na Ogi mwarimbuye. 11 Tubyumvise umutima wacu urashonga, ntitwagira ubutwari* bwo kubarwanya, kuko Yehova Imana yanyu ari Imana hejuru mu ijuru no hasi ku isi. 12 None ndabinginze, nimundahire Yehova ko muzagaragariza ineza yuje urukundo inzu ya data nk’uko nanjye nayibagaragarije, kandi mumpe ikimenyetso kidakuka. 13 Muzarokore data na mama, abo tuva inda imwe hamwe n’ababo bose, mukize ubugingo bwacu.”

14 Abo bagabo baramusubiza bati “nitudakora ibyo tugusezeranyije Imana izatwice! Nimutatuvamo, Yehova naduha iki gihugu tuzakugaragariza ubudahemuka n’ineza yuje urukundo.” 15 Hanyuma abanyuza mu idirishya bamanukira ku mugozi, kuko inzu ye yari yubatse ku rukuta rugose umugi; yari atuye ku rukuta rugose umugi. 16 Arababwira ati “nimujye mu misozi, kugira ngo mudahura n’ababakurikiye; muzamare iminsi itatu mwihisheyo kugeza aho bazagarukira, maze mukomeze urugendo rwanyu.”

17 Abo bagabo na bo baramusubiza bati “tuzakora ibyo waturahije, twikureho urubanza. 18 Nituza muri iki gihugu tuzasange waziritse uyu mugozi uboshye mu budodo bw’umutuku ku idirishya watunyujijemo ukatumanura, kandi so na nyoko n’abavandimwe bawe n’abo mu nzu ya so bose uzabateranyirize hamwe mu nzu yawe. 19 Umuntu wese uzasohoka mu nzu yawe akajya hanze, amaraso ye azamubarweho, kandi natwe ntituzagibwaho n’urubanza. Umuntu wese uzagumana nawe mu nzu, nagira icyo aba amaraso ye azatubarweho. 20 Nutuvamo, ntituzagibwaho n’urubanza rw’uko tutubahirije indahiro waturahije.” 21 Arabasubiza ati “bizagende nk’uko mubivuze.”

Nuko arabasezerera baragenda. Hanyuma azirika ku idirishya wa mugozi uboshye mu budodo bw’umutuku. 22 Baragenda bagera mu misozi bamarayo iminsi itatu, kugeza aho abari babakurikiye bagarukiye. Ababakurikiye babashakiye mu mayira yose, ariko ntibababona. 23 Abo bagabo babiri baramanuka bava mu misozi, barambuka basanga Yosuwa mwene Nuni, bamutekerereza ibyababayeho byose. 24 Babwira Yosuwa bati “Yehova yashyize iki gihugu cyose mu maboko yacu. Ni yo mpamvu abaturage bacyo bose bacitse intege bitewe natwe.”

^ Yos 2:6 Ys 2:6


Ubwoko bw’ibimera byahingwaga muri Egiputa. Ubudodo bwabyo bwakoreshwaga mu kuboha imyenda.

^ Yos 2:11 Ys 2:11


 Mu giheburayo ni “umwuka.”



Yosuwa  3 : 1 - 17

3 Yosuwa n’Abisirayeli bose bazinduka kare mu gitondo bava i Shitimu bagera kuri Yorodani, baba ari ho barara mbere yo kwambuka.

2 Hashize iminsi itatu, abatware bazenguruka mu nkambi 3 babwira abantu bati “nimubona abatambyi b’Abalewi bahetse isanduku y’isezerano rya Yehova Imana yanyu, muhite muhaguruka muyikurikire 4 kugira ngo mumenye inzira munyuramo, kuko mbere hose mutigeze muyinyuramo. Gusa ntimuyegere. Hagati yanyu na yo musige intera ireshya n’imikono* hafi ibihumbi bibiri.”

5 Yosuwa abwira abantu ati “mwiyeze, kuko ejo Yehova azakorera ibitangaza muri mwe.”

6 Yosuwa abwira abatambyi ati “mufate isanduku y’isezerano  mugende imbere y’abantu.” Nuko bafata isanduku y’isezerano bagenda imbere y’abantu.

7 Yehova abwira Yosuwa ati “uyu munsi ndatangira kuguhesha icyubahiro mu maso y’Abisirayeli bose, kugira ngo bamenye ko nzabana nawe nk’uko nabanaga na Mose. 8 Utegeke abatambyi baheka isanduku y’isezerano uti ‘nimugera mu mazi yo ku nkombe ya Yorodani, muhagarare muri Yorodani.’”

9 Yosuwa abwira Abisirayeli ati “nimwigire hino mutege amatwi amagambo ya Yehova Imana yanyu.” 10 Hanyuma Yosuwa aravuga ati “iki ni cyo kizabamenyesha ko Imana nzima iri hagati muri mwe, kandi ko rwose izirukana imbere yanyu Abanyakanani, Abaheti, Abahivi, Abaperizi, Abagirugashi, Abamori n’Abayebusi. 11 Dore isanduku y’isezerano ry’Umwami w’isi yose igiye kugenda imbere yanyu ijye muri Yorodani. 12 None mutoranye abagabo cumi na babiri mu miryango yose ya Isirayeli, umwe muri buri muryango. 13 Abatambyi bahetse isanduku y’isezerano rya Yehova Umwami w’isi yose nibaba bagikandagiza ibirenge mu mazi ya Yorodani, ayo mazi ari bwigabanyemo kabiri, amazi yatembaga aturutse haruguru ahagarare nk’agomeye.”

14 Nuko abantu bamaze gushingura amahema yabo ariko batarambuka Yorodani, abatambyi bahetse isanduku y’isezerano babari imbere, 15 abari bahetse isanduku bakigera kuri Yorodani, abatambyi bahetse isanduku bagikandagiza ibirenge mu mazi yo ku nkombe (mu gihe cy’isarura amazi ya Yorodani aba yuzuye yarenze inkombe), 16 amazi yatembaga aturuka haruguru arahagarara, yigomerera kure cyane ahitwa Adamu, umugi uri hafi y’i Saretani, ayandi atemba agana mu nyanja ya Araba, ari yo Nyanja y’Umunyu, arashira. Amazi yigabanyijemo kabiri, abantu bambukira ahateganye n’i Yeriko. 17 Hagati aho abatambyi bari bahetse isanduku y’isezerano rya Yehova bakomeje guhagarara ku butaka bwumutse hagati muri Yorodani, mu gihe Abisirayeli bose bambukaga bagenda ku butaka bwumutse, kugeza aho ishyanga ryose ryamariye kwambuka Yorodani.

^ Yos 3:4 Ys 3:4


 Umukono ni urugero rw’uburebure. Reba Umugereka wa 11.



Yosuwa  4 : 1 - 24

4 Ishyanga ryose rimaze kwambuka Yorodani, Yehova abwira Yosuwa ati 2 “nimutoranye abagabo cumi na babiri, umugabo umwe muri buri muryango, 3 mubategeke muti ‘mujye hagati muri Yorodani aho abatambyi bashinze ibirenge, muhakure amabuye cumi n’abiri, muyajyane muyashyire aho muri burare iri joro.’”

4 Yosuwa ahamagara ba bagabo cumi na babiri yari yatoranyije mu Bisirayeli, umugabo umwe muri buri muryango, 5 arababwira ati “nimujye imbere y’isanduku ya Yehova Imana yanyu iri hagati muri Yorodani, buri wese aterure ibuye, mukurikije umubare w’imiryango y’Abisirayeli, aritware ku rutugu, 6 kugira ngo azababere ikimenyetso. Mu gihe kizaza abana banyu nibababaza bati ‘kuki mwashyize aya mabuye aha?’, 7 muzabasubize muti ‘ni ukubera ko amazi ya Yorodani yigabanyijemo kabiri imbere y’isanduku y’isezerano rya Yehova. Igihe isanduku yambukaga Yorodani, amazi ya Yorodani yigabanyijemo kabiri; none aya mabuye ni ayo kujya abyibutsa Abisirayeli kugeza ibihe bitarondoreka.’”

8 Nuko Abisirayeli babigenza nk’uko Yosuwa yabibategetse, bakura hagati muri Yorodani amabuye cumi n’abiri bakurikije umubare w’imiryango y’Abisirayeli, nk’uko Yehova yari yabibwiye Yosuwa, barayajyana bayashyira aho bari bagiye kurara.

9 Hari n’andi mabuye cumi n’abiri Yosuwa yashinze muri Yorodani hagati, aho abatambyi bahetse isanduku y’isezerano bari bashinze ibirenge, kandi na n’ubu aracyahari.

10 Abatambyi bahetse Isanduku bakomeje guhagarara hagati muri Yorodani kugeza aho ibyo Yehova yategetse Yosuwa kubwira abantu ngo bakore byose byarangiriye, ibyo Mose yari yarategetse Yosuwa byose. Hagati aho, abantu barihutaga kugira ngo bambuke. 11 Abantu bose bamaze kwambuka, abatambyi n’isanduku ya Yehova na bo barambuka, abantu babireba. 12 Bene Rubeni, bene Gadi n’igice cy’abagize umuryango wa Manase bambuka bambariye urugamba Abisirayeli bose babireba, nk’uko Mose yari yarababwiye. 13 Abagera ku bihumbi mirongo ine bambutse bafite intwaro biteguye kurwana, banyura imbere ya Yehova bajya mu bibaya by’ubutayu bw’i Yeriko.

14 Uwo munsi Yehova ahesha icyubahiro Yosuwa mu maso y’Abisirayeli bose, batinya Yosuwa mu minsi yose yo kubaho kwe nk’uko batinyaga Mose.

15 Yehova abwira Yosuwa ati 16 “tegeka abatambyi bahetse isanduku y’igihamya bazamuke bave muri Yorodani.” 17 Nuko Yosuwa ategeka abatambyi ati “muzamuke muve muri Yorodani.” 18 Abatambyi baheka isanduku y’isezerano rya Yehova barazamuka bava hagati muri Yorodani. Bagishinga ibirenge imusozi, amazi ya Yorodani ahita asubira mu mwanya wayo, aruzura arenga inkombe zayo zose nka mbere.

19 Abantu bambutse Yorodani ku munsi wa cumi w’ukwezi kwa mbere, bakambika i Gilugali, ku mupaka wa Yeriko wo mu burasirazuba.

20 Ya mabuye cumi n’abiri bari bakuye muri Yorodani, Yosuwa yayashinze i Gilugali. 21 Abwira Abisirayeli ati “mu gihe kizaza abana banyu nibabaza ba se bati ‘aya mabuye asobanura iki?,’ 22 muzabasobanurire muti ‘Abisirayeli bambutse Yorodani iyi bagenda ku butaka bwumutse, 23 igihe Yehova Imana yanyu yakamirizaga imbere yabo amazi ya Yorodani kugeza igihe bambukiye, nk’uko Yehova Imana yanyu yabigenje ku Nyanja Itukura igihe yayikamirizaga imbere yacu kugeza aho twarangirije kwambuka, 24 kugira ngo amahanga yose yo ku isi amenye ko ukuboko kwa Yehova gukomeye, kandi muhore mutinya Yehova Imana yanyu.’”

Yosuwa  5 : 1 - 15

5 Abami bose b’Abamori bari hakurya ya Yorodani mu burengerazuba, n’abami bose b’Abanyakanani bari batuye hafi y’inyanja, bumvise ko Yehova yakamije amazi ya Yorodani imbere y’Abisirayeli kugeza igihe bamariye kwambuka, imitima yabo irashonga, bacika intege bitewe n’Abisirayeli.

2 Icyo gihe Yehova abwira Yosuwa ati “shaka amabuye atyaye, wongere ukebe Abisirayeli ku ncuro ya kabiri.” 3 Nuko Yosuwa ashaka amabuye atyaye, akeba Abisirayeli igihe bari i Gibeyati-Haraloti. 4 Icyatumye Yosuwa abakeba ni uko abantu bose bavuye muri Egiputa, ni ukuvuga abagabo bose bashoboraga kujya ku rugamba, bari baraguye mu butayu igihe bari mu nzira bava muri Egiputa. 5 Abantu bose bari baravuye muri Egiputa bari barakebwe, ariko abantu bose bavukiye mu butayu igihe bari mu nzira bava muri Egiputa ntibari barakebwe. 6 Abisirayeli bamaze imyaka mirongo ine bagenda mu butayu, kugeza aho abagabo bose bashoboraga kujya ku rugamba bari baravuye muri Egiputa bapfiriye bagashira, kubera ko batumviye ijwi rya Yehova. Yehova yari yarabarahiye ko batari kuzabona igihugu Yehova yarahiye ba sekuruza ko azaduha, igihugu gitemba amata n’ubuki. 7 Yabasimbuje abana babo. Abo ni bo Yosuwa yakebye, kuko batari barigeze bakebwa. Ntibari barakebwe igihe bari mu nzira.

8 Nuko bamaze gukeba abagize ishyanga bose, baguma mu nkambi bararuhuka, kugeza aho bakiriye.

9 Yehova abwira Yosuwa ati “uyu munsi nabakuyeho umugayo mwashyizweho n’Abanyegiputa.” Nuko aho hantu bahita i Gilugali kugeza n’uyu munsi.

10 Abisirayeli bakomeza gukambika i Gilugali. Nuko ku mugoroba w’umunsi wa cumi n’ine w’uko kwezi, bizihiriza pasika mu bibaya byo mu butayu bw’i Yeriko. 11 Ku munsi wakurikiye pasika batangira kurya ibyeze muri icyo gihugu. Kuri uwo munsi bariye imigati idasembuwe n’impeke zokeje. 12 Umunsi Abisirayeli batangiriyeho kurya ibyeze mu gihugu, manu ntiyongeye kuboneka. Muri uwo mwaka batangiye kurya ku byeze mu gihugu cy’i Kanani.

13 Igihe kimwe Yosuwa yari hafi y’i Yeriko, yubuye amaso abona umugabo wari uhagaze imbere ye, yakuye inkota. Yosuwa aramwegera aramubaza ati “uri kumwe natwe cyangwa uri kumwe n’abanzi bacu?” 14 Aramusubiza ati “oya, ahubwo nje ndi umugaba w’ingabo za Yehova.” Yosuwa abyumvise yikubita hasi yubamye, aramubwira ati “nyagasani, ni iki ushaka kubwira umugaragu wawe?” 15 Uwo mugaba w’ingabo za Yehova asubiza Yosuwa ati “kuramo inkweto kuko aho hantu uhagaze ari ahera.” Yosuwa ahita abigenza atyo.

Yosuwa  6 : 1 - 27

6 Yeriko yari ikinze, idanangiye, bitewe n’Abisirayeli, ku buryo nta wasohokaga cyangwa ngo yinjire.

2 Yehova abwira Yosuwa ati “dore nkugabije Yeriko n’umwami wayo n’abagabo baho b’intwari kandi b’abanyambaraga. 3 Abagabo bambariye urugamba mwese muzazenguruke umugi, muwuzenguruke incuro imwe. Muzabigenze mutyo mu minsi itandatu. 4 Abatambyi barindwi bazagende imbere y’Isanduku bafite amahembe y’intama arindwi, ku munsi wa karindwi muzenguruke uwo mugi incuro ndwi, kandi abatambyi bazavuze amahembe. 5 Nibavuza ihembe ry’intama maze mukumva ijwi ry’ihembe, ingabo zose zizavugirize icyarimwe urwamo rw’intambara; inkuta z’umugi zizahita ziriduka. Ingabo zizahite zitera, buri wese aromboreje imbere ye.”

6 Yosuwa mwene Nuni ahamagara abatambyi arababwira ati “nimuheke isanduku y’isezerano, abatambyi barindwi bafate amahembe arindwi y’intama bagende imbere y’isanduku ya Yehova.” 7 Abwira ingabo ati “nimugende muzenguruke umugi, ingabo zambariye urugamba zigende imbere y’isanduku ya Yehova.” 8 Nuko bigenda nk’uko Yosuwa yabitegetse. Abatambyi barindwi bafite amahembe arindwi y’intama banyura imbere ya Yehova, bagenda bavuza amahembe bakurikiwe n’isanduku y’isezerano rya Yehova. 9 Ingabo zambariye urugamba zagendaga imbere y’abatambyi bavuzaga amahembe, izindi ngabo zikagenda zikurikiye Isanduku n’abatambyi bakomezaga kuvuza amahembe.

10 Yosuwa yari yategetse ingabo ati “ntimuzavuze urwamo cyangwa ngo ijwi ryanyu ryumvikane, cyangwa ngo hagire ijambo risohoka mu kanwa kanyu, kugeza umunsi nzababwirira nti ‘muvuze urwamo!’ Icyo gihe ni bwo muzavuza urwamo.” 11 Ategeka ko isanduku ya Yehova izenguruka umugi, bayizengurukana incuro imwe, hanyuma basubira mu nkambi baba ari ho barara.

12 Yosuwa abyuka kare mu gitondo, maze abatambyi baheka isanduku ya Yehova. 13 Abatambyi barindwi bafite amahembe y’intama arindwi bagenda imbere y’isanduku ya Yehova bavuza amahembe, imbere yabo hari ingabo zambariye urugamba. Izindi ngabo zigenda zikurikiye isanduku ya Yehova n’abatambyi bakomezaga kuvuza amahembe. 14 Ku munsi wa kabiri, barongera bazenguruka umugi incuro imwe, basubira mu nkambi. Babigenza batyo mu minsi itandatu.

15 Ku munsi wa karindwi, babyuka mu gitondo kare umuseke utambitse, bazenguruka umugi nk’uko bari basanzwe babigenza, bawuzenguruka incuro ndwi. Kuri uwo munsi gusa, ni bwo bazengurutse umugi incuro ndwi. 16 Ku ncuro ya karindwi, abatambyi bavuza amahembe, maze Yosuwa abwira ingabo ati “nimuvuze urwamo, kuko Yehova abagabije uyu mugi. 17 Umugi ugomba kurimburwa; wo n’ibiwurimo ni ibya Yehova. Hazarokoka gusa ya ndaya Rahabu n’abari kumwe na we mu nzu bose, kuko yahishe intumwa twohereje. 18 Ariko mwe muramenye mwirinde ikintu cyose kigomba kurimburwa, kugira ngo mutifuza ikintu kigomba kurimburwa mukagifata, mugatuma inkambi y’Abisirayeli yose irimburwa, mukayikururira ishyano. 19 Ifeza yose na zahabu yose n’ibintu bikozwe mu muringa no mu cyuma, ni ibintu byera bya Yehova. Bizashyirwe mu mutungo wa Yehova.”

20 Nuko bavugije amahembe, ingabo zose zivuza urwamo. Ingabo zimaze kumva ijwi ry’ihembe no kuvuza urwamo rw’intambara mu ijwi riranguruye cyane, inkuta zihita ziriduka. Hanyuma ingabo zinjira mu mugi buri wese aromboreje imbere ye, zirawufata. 21 Barimbuza inkota ibyari mu mugi byose, abagabo n’abagore, abasore n’abasaza, ibimasa, intama n’indogobe.

22 Yosuwa abwira ba bagabo babiri bagiye gutata igihugu ati “nimujye mu nzu ya wa mugore w’indaya, mumusohore we n’abe bose, nk’uko mwabimurahiye.” 23 Abasore bari baragiye gutata binjira kwa Rahabu baramusohora, we na se na nyina n’abavandimwe be n’abe bose, basohora abari bafitanye isano na we bose; babatuza inyuma y’inkambi y’Abisirayeli.

24 Batwika uwo mugi n’ibyari biwurimo byose. Ifeza na zahabu n’ibintu bikozwe mu muringa no mu cyuma, ni byo byonyine byashyizwe mu mutungo wo mu nzu ya Yehova. 25 Rahabu wari indaya hamwe n’inzu ya se n’abe bose, Yosuwa yarabarokoye. Rahabu atuye muri Isirayeli kugeza n’uyu munsi, kubera ko yahishe intumwa Yosuwa yohereje gutata Yeriko.

26 Icyo gihe Yosuwa ararahira ati “umuntu uzashaka kubaka uyu mugi wa Yeriko azaba ikivume imbere ya Yehova. Nashyiraho urufatiro rwawo azapfushe imfura ye, niyubaka amarembo yawo azapfushe umuhererezi.”

27 Yehova akomeza kubana na Yosuwa, aba ikirangirire mu isi yose.

Yosuwa  7 : 1 - 26

7 Abisirayeli bahemukiye Imana barenga ku itegeko yari yabahaye rirebana n’ibintu byagombaga kurimburwa, kuko Akani mwene Karumi mwene Zabudi mwene Zera wo mu muryango wa Yuda, yatwaye ibintu byagombaga kurimburwa. Ibyo byatumye Yehova arakarira Abisirayeli cyane.

2 Yosuwa yohereza abantu bava i Yeriko bajya ahitwa Ayi, yari hafi y’i Beti-Aveni mu burasirazuba bw’i Beteli, arababwira ati “nimuzamuke mujye gutata icyo gihugu.” Abo bagabo barazamuka batata Ayi. 3 Hanyuma baragaruka babwira Yosuwa bati “si ngombwa ko abantu bose bazamuka. Reka abantu nk’ibihumbi bibiri cyangwa bitatu babe ari bo bazamuka batere Ayi. Ingabo zose waba uziruhiriza iki uzoherezayo, ko ari abantu bake!”

4 Abantu nk’ibihumbi bitatu barazamuka, ariko abo muri Ayi babakwiza imishwaro. 5 Abo muri Ayi babicamo abantu nka mirongo itatu na batandatu, babavana ku marembo yabo babakurikiye babageza i Shebarimu, babamanukana babica umugenda. Nuko imitima y’abantu irashonga ihinduka nk’amazi.

6 Yosuwa abyumvise ashishimura imyambaro ye, yikubita hasi yubamye imbere y’isanduku ya Yehova ageza nimugoroba, we n’abakuru ba Isirayeli bakomeza kwitera umukungugu ku mutwe. 7 Yosuwa aravuga ati “ayii, Yehova Mwami w’Ikirenga, wambukije aba bantu Yorodani kugira ngo uduhane mu maboko y’Abamori baturimbure? Iyo tuza guhitamo kwigumira hakurya ya Yorodani! 8 Yehova, none se mvuge iki ko Abisirayeli bahaye ibitugu abanzi babo? 9 Abanyakanani n’abandi batuye iki gihugu nibabyumva, bazatugota basibanganye izina ryacu mu isi. Uzakora iki kugira ngo urengere izina ryawe rikomeye?”

10 Yehova abwira Yosuwa ati “ngaho haguruka! Ni iki gitumye wikubita hasi wubamye? 11 Abisirayeli bacumuye, kandi barenze ku isezerano nabategetse kubahiriza. Bafashe bimwe mu bintu byagombaga kurimburwa barabyiba, babishyira mu bintu byabo, barangije barinumira. 12 Abisirayeli ntibazongera guhagarara imbere y’abanzi babo. Bazajya babaha ibitugu, kubera ko bakwiriye kurimburwa. Sinzongera kubana namwe kugeza aho muzakurira muri mwe ikintu kigomba kurimburwa. 13 Haguruka weze ubu bwoko, ubabwire uti ‘ejo muziyeze, kuko Yehova Imana ya Isirayeli avuze ati “Isirayeli we, hari ikintu kigomba kurimburwa kiri hagati muri mwe. Ntuzashobora guhagarara imbere y’abanzi bawe kugeza aho muzakurira hagati muri mwe ikintu kigomba kurimburwa. 14 Ejo mu gitondo muzateranire hamwe buri muryango ukwawo, umuryango Yehova azerekana uzaze, buri nzu ukwayo, inzu Yehova azerekana izaze, buri rugo ukwarwo, kandi abantu bo mu rugo Yehova azerekana bazaze, umwe ukwe undi ukwe. 15 Uzafatanwa ikintu kigomba kurimburwa azatwikwe, we n’ibye byose, kuko azaba yarenze ku isezerano rya Yehova kandi akaba yakoze igikorwa cy’agahomamunwa muri Isirayeli.”’”

16 Yosuwa azinduka kare mu gitondo ateranya Abisirayeli, buri muryango ukwawo, maze umuryango wa Yuda aba ari wo werekanwa. 17 Hanyuma ahamagaza amazu yo mu muryango wa Yuda, inzu ya bene Zera iba ari yo yerekanwa; ahamagaza bene Zera, umwe ukwe undi ukwe, Zabudi aba ari we werekanwa. 18 Nuko ahamagaza abo mu rugo rwa Zabudi, umwe ukwe undi ukwe, Akani mwene Karumi mwene Zabudi mwene Zera wo mu muryango wa Yuda, aba ari we werekanwa. 19 Yosuwa abwira Akani ati “mwana wanjye, ndakwinginze, ubaha Yehova Imana ya Isirayeli umwaturire ibyo wakoze. Ndakwinginze mbwira, wakoze iki? Ntugire icyo umpisha.”

20 Akani asubiza Yosuwa ati “ni ukuri koko, ni jye wacumuye kuri Yehova Imana ya Isirayeli. Dore uko nabigenje: 21 nabonye mu minyago umwenda mwiza w’i Shinari uhenze cyane, mbona na shekeli* magana abiri z’ifeza, na zahabu ipima shekeli mirongo itanu, numva ndabyifuje nuko ndabitwara. Uwo mwenda nawuhishe mu butaka mu ihema ryanjye, n’amafaranga ari munsi yawo.”

22 Yosuwa ahita yohereza intumwa zigenda ziruka zijya mu ihema rya Akani, zisanga uwo mwenda uhishe mu ihema rye, n’amafaranga ari munsi yawo. 23 Izo ntumwa zibikura muri iryo hema zibishyira Yosuwa n’Abisirayeli bose, babisuka imbere ya Yehova. 24 Yosuwa n’Abisirayeli bose bafata Akani mwene Zera, bafata na za feza na wa mwenda na ya zahabu, n’abahungu be n’abakobwa be, n’ibimasa bye n’indogobe ze n’imikumbi ye, n’ihema rye n’ibye byose, babijyana mu kibaya cya Akori. 25 Yosuwa aravuga ati “kuki waduteje ibyago? Uyu munsi nawe Yehova agiye kuguteza ibyago.” Nuko Abisirayeli bose babatera amabuye, barangije barabatwika. Uko ni ko babicishije amabuye, 26 babarundaho ikirundo kinini cy’amabuye, n’ubu kiracyahari. Nuko Yehova ashira uburakari bwinshi yari afite. Ni yo mpamvu aho hantu hiswe Ikibaya cya Akori, kugeza n’uyu munsi.

^ Yos 7:21 Ys 7:21


 Shekeli ni urugero rw’uburemere. Reba Umugereka wa 11.



Yosuwa  8 : 1 - 35

8 Hanyuma Yehova abwira Yosuwa ati “ntutinye cyangwa ngo ukuke umutima. Fata ingabo zose, uzamuke utere Ayi. Dore nkugabije umwami wa Ayi n’ingabo ze n’umugi we n’igihugu cye. 2 Uzakorere Ayi n’umwami wayo nk’ibyo wakoreye Yeriko n’umwami wayo. Icyakora mushobora gutwara ibintu n’amatungo muzasahura. Muzacire igico uwo mugi muwuturutse inyuma.”

3 Nuko Yosuwa n’ingabo ze zose barahaguruka ngo bajye kuri Ayi, maze Yosuwa atoranya abagabo ibihumbi mirongo itatu b’intwari kandi b’abanyambaraga, kugira ngo abohereze nijoro. 4 Arabategeka ati “mugende mucire igico uwo mugi muwuturutse inyuma. Ntimujye kure cyane yawo kandi mwese mube mwiteguye. 5 Naho jyewe n’ingabo zose turi kumwe tuzegera umugi. Nibasohoka baje kudusanganira nk’uko byagenze mbere, tuzabahunga. 6 Bazadukurikira batekereza ko tubahunze nk’uko byagenze mbere. Tuzabahunga kugeza igihe tuzabagereza kure y’umugi. 7 Icyo gihe mwe muzahaguruke muve aho mwari mwubikiriye, maze mwigarurire umugi. Yehova Imana yanyu azawubagabiza nta kabuza. 8 Nimumara gufata uwo mugi muzahite muwutwika. Muzakore ibyo Yehova yabategetse. Iryo ni ryo tegeko mbahaye.”

9 Hanyuma Yosuwa arabohereza bajya aho bagombaga gucira igico, bashinga ibirindiro hagati ya Beteli na Ayi, mu burengerazuba bwa Ayi; iryo joro Yosuwa we arara mu zindi ngabo ze.

10 Yosuwa abyuka kare mu gitondo agenzura ingabo, maze we n’abakuru b’Abisirayeli bayobora ingabo ziteye Ayi. 11 Ingabo zose zari kumwe na we zirazamuka kugira ngo zegere umugi, zigere aho ziwitegeye. Zikambika mu majyaruguru ya Ayi, hagati yazo na Ayi haciyemo igikombe. 12 Hagati aho Yosuwa afata ingabo nk’ibihumbi bitanu azohereza mu burengerazuba bw’uwo mugi, guca igico hagati ya Beteli na Ayi. 13 Igice kinini cy’ingabo cyakambitse mu majyaruguru y’uwo mugi, izindi ngabo zisigaye zikambika mu burengerazuba bwawo. Iryo joro Yosuwa ajya muri cya gikombe hagati.

14 Umwami wa Ayi akimara kubibona, we n’ingabo zo muri uwo mugi bitegura vuba vuba, bazinduka kare igihe cyagenwe kigeze, bajya gusanganira Abisirayeli ngo barwanire mu kibaya cyo mu butayu. Icyakora, uwo mwami ntiyamenye ko bari bamuciriye igico inyuma y’umugi. 15 Yosuwa n’Abisirayeli bose bigira nk’abatsinzwe, bahunga banyuze inzira yo mu butayu. 16 Ingabo zo muri uwo mugi zose ziteranira hamwe kugira ngo zibakurikire; zikurikira Yosuwa zigera kure y’umugi. 17 Abagabo bose bakurikiye Abisirayeli ntihagira n’umwe usigara muri Ayi n’i Beteli; basize umugi urangaye maze barabakurikira.

18 Yehova abwira Yosuwa ati “tunga umugi wa Ayi icumu ufashe mu ntoki, kuko ngiye kuwukugabiza.” Nuko Yosuwa atunga uwo mugi icumu ryari mu ntoki ze. 19 Yosuwa arambuye ukuboko kwe, abari baciye igico bahaguruka n’ingoga aho bari bari, bagenda biruka binjira mu mugi barawufata, bahita bawutwika.

20 Ingabo za Ayi zisubije amaso inyuma zibona umwotsi uvuye mu mugi watumbagiye ugeze hejuru mu kirere, zinanirwa guhunga, zibura epfo na ruguru. Abari bahungiye mu butayu bahindukirana abari babakurikiye. 21 Yosuwa n’Abisirayeli bose babonye umwotsi ucucumuka mu mugi, bamenya ko abari baciye igico bawufashe, barahindukira batangira kwica ingabo zo muri Ayi. 22 Abari bafashe umugi barasohoka baza kubasanganira. Abisirayeli baturutse impande zose bakubira hagati ingabo za Ayi, barabica kugeza aho babamariye, ntihagira n’umwe ucika ku icumu. 23 Bafata mpiri umwami wa Ayi bamuzanira Yosuwa.

24 Abisirayeli bica abaturage bose bo muri Ayi, babicira mu butayu aho bari babakurikiye, babicisha inkota bose kugeza aho babamariye. Hanyuma Abisirayeli bose basubira muri Ayi bicisha inkota abari bahasigaye. 25 Abantu bose bo muri Ayi bapfuye uwo munsi, abagabo n’abagore, bari ibihumbi cumi na bibiri. 26 Yosuwa ntiyigeze amanura ukuboko kwari gufashe icumu yatunze Ayi, kugeza igihe yarimburiye abaturage bose ba Ayi. 27 Amatungo n’ibyo Abisirayeli basahuye muri uwo mugi ni byo byonyine bajyanye nk’uko Yehova yari yabitegetse Yosuwa.

28 Nuko Yosuwa atwika Ayi ayihindura ibirundo by’amatongo kugeza ibihe bitarondoreka, ihinduka umusaka kugeza n’uyu munsi. 29 Amanika umwami wa Ayi ku giti, umurambo we urahirirwa ugeza nimugoroba. Izuba rigiye kurenga, Yosuwa atanga itegeko bawumanura kuri icyo giti, bawujugunya ku marembo y’umugi, bawurundaho ikirundo kinini cy’amabuye, na n’ubu kiracyahari.

30 Icyo gihe ni bwo Yosuwa yubakiye Yehova Imana ya Isirayeli igicaniro ku musozi wa Ebali, 31 nk’uko Mose umugaragu wa Yehova yabitegetse Abisirayeli, bikaba byanditse no mu gitabo cy’amategeko  ya Mose ngo “igicaniro uzacyubakishe amabuye adaconze, atakojejweho icyuma.” Nuko agitambiraho Yehova ibitambo bikongorwa n’umuriro, n’ibitambo bisangirwa.

32 Yandukura ku mabuye amategeko Mose yari yarandikiye imbere y’Abisirayeli. 33 Abisirayeli bose, abimukira na ba kavukire, n’abakuru babo n’abatware n’abacamanza babo bari bakikije isanduku, imbere y’abatambyi b’Abalewi baheka isanduku y’isezerano rya Yehova. Igice kimwe gihagarara imbere y’umusozi wa Gerizimu, ikindi gihagarara imbere y’umusozi wa Ebali, (nk’uko Mose umugaragu wa Yehova yari yarabitegetse,) kugira ngo mbere na mbere Abisirayeli bahabwe umugisha. 34 Ibyo birangiye asoma mu ijwi riranguruye ayo mategeko yose, ni ukuvuga imigisha n’imivumo, akurikije ibyari byanditswe muri icyo gitabo cy’amategeko byose. 35 Mu byo Mose yategetse byose, nta jambo na rimwe Yosuwa atasomeye imbere y’iteraniro ryose ry’Abisirayeli, harimo abagore n’abana n’abimukira babaga muri bo.

Yosuwa  9 : 1 - 27

9 Nuko abami bose bari batuye mu burengerazuba bwa Yorodani mu karere k’imisozi miremire, muri Shefela no ku nkombe z’Inyanja Nini n’ahateganye na Libani, ari bo Abaheti, Abamori, Abanyakanani, Abaperizi, Abahivi n’Abayebusi babyumvise, 2 bose bahuza inama, bishyira hamwe kugira ngo barwanye Yosuwa na Isirayeli.

3 Abaturage b’i Gibeyoni bumva ibyo Yosuwa yakoreye Yeriko na Ayi. 4 Nuko bigira inama yo gukoresha amayeri: bashyira ibyokurya mu mifuka ishaje bayihekesha indogobe zabo, bashyira na divayi mu mpago z’impu zishaje, zatobotse kandi ziteye ibiremo. 5 Bambara n’inkweto zishaje kandi ziteye ibiremo, n’imyenda ishaje, bitwaza n’imigati yumagaye kandi ivungagurika. 6 Basanga Yosuwa mu nkambi y’i Gilugali, baramubwira we n’Abisirayeli bati “tuje tuvuye mu gihugu cya kure. None nimugirane natwe isezerano.” 7 Abisirayeli babwira abo Bahivi bati “wenda mutuye hafi aha. Twagirana namwe isezerano dute?” 8 Basubiza Yosuwa bati “turi abagaragu bawe.”

Yosuwa arababaza ati “muri ba nde kandi muraturuka he?” 9 Baramusubiza bati “abagaragu bawe duturutse mu gihugu cya kure bitewe n’izina rya Yehova Imana yawe, kuko twumvise gukomera kwe n’ibyo yakoreye muri Egiputa byose, 10 n’ibintu byose yakoreye abami babiri b’Abamori bari hakurya ya Yorodani, ari bo Sihoni umwami w’i Heshiboni na Ogi umwami w’i Bashani wari utuye muri Ashitaroti. 11 Ni cyo cyatumye abakuru bo mu gihugu cyacu n’abaturage bacyo bose batubwira bati ‘nimwitwaze ibyokurya by’urugendo mujye kubareba, mubabwire muti “turi abagaragu banyu. None nimugirane natwe isezerano.”’ 12 Igihe twavaga iwacu tuje kubareba, iyi migati twayikozeho impamba igishyushye, none dore yarumye kandi iravungagurika. 13 Izi mpago z’impu twazujujemo divayi zikiri nshya, none dore zaratobotse, kandi iyi myenda n’izi nkweto byadusaziyeho bitewe n’urugendo rurerure.”

14 Abisirayeli bafata kuri izo mpamba barazigenzura, ariko ntibagira icyo babaza Yehova. 15 Yosuwa agirana na bo isezerano ry’amahoro, abasezeranya ko atazagira icyo abatwara, n’abakuru b’iteraniro barabibarahira.

16 Hashize iminsi itatu bagiranye na bo isezerano, bumva ko ari abaturanyi babo batuye hafi yabo. 17 Abisirayeli barahaguruka baragenda bagera mu migi yabo ku munsi wa gatatu. Iyo migi yari Gibeyoni, Kefira, Beroti na Kiriyati-Yeyarimu. 18 Abisirayeli ntibabica, kuko abatware b’iteraniro bari barabarahiye Yehova Imana ya Isirayeli. Nuko iteraniro ryose ritangira kwitotombera abo batware. 19 Abatware babwira iteraniro ryose bati “twabarahiye Yehova Imana ya Isirayeli, none ntidushobora kugira icyo tubatwara. 20 Tuzabareka babeho bitewe n’indahiro twabarahiye, kugira ngo Imana itaturakarira.” 21 Abatware baravuga bati “reka tubareke babeho, ariko bajye batahiriza inkwi iteraniro ryose kandi barivomere amazi, nk’uko abatware babibasezeranyije.”

22 Yosuwa arabahamagara arababwira ati “kuki mwatubeshye mukatubwira muti ‘dutuye kure cyane y’iwanyu,’ kandi mutuye hafi yacu? 23 Muhindutse ibivume kandi muzaba abagaragu iteka ryose, muzajya mutashya inkwi muvome n’amazi y’inzu y’Imana yanjye.” 24 Basubiza Yosuwa bati “byatewe n’uko abagaragu bawe twasobanuriwe neza ko Yehova Imana yawe yategetse Mose umugaragu wayo kubaha iki gihugu cyose, no kurimbura abagituyemo bose. Ni cyo cyatumye dutinya ku bw’ubugingo bwacu, nuko tubabwira dutyo. 25 None dore turi mu maboko yawe. Icyo ubona ko ari cyiza kandi gikwiriye mu maso yawe, abe ari cyo udukorera.” 26 Nuko abakorera nk’uko yababwiye, abakiza amaboko y’Abisirayeli ntibabica. 27 Uwo munsi Yosuwa abagira abashenyi b’inkwi n’abavomyi b’iteraniro ry’Abisirayeli n’ab’igicaniro cya Yehova, aho Imana yari gutoranya kugishyira hose. Ni byo bagikora kugeza n’uyu munsi.

Yosuwa  10 : 1 - 43

10 Adoni-Sedeki umwami w’i Yerusalemu akimara kumva ko Yosuwa yigaruriye Ayi akayirimbura, akamenya ko uko yagenje Yeriko n’umwami wayo ari na ko yagenje Ayi n’umwami wayo, kandi ko abaturage b’i Gibeyoni bagiranye isezerano ry’amahoro n’Abisirayeli kandi bagakomeza gutura hagati muri bo, 2 yagize ubwoba cyane kuko Gibeyoni yari umugi ukomeye, nk’umwe mu migi ikomeye itegekwa n’abami, kandi ikaba yari ikomeye cyane kuruta Ayi, n’abantu bayo bose bakaba bari abanyambaraga. 3 Nuko Adoni-Sedeki umwami w’i Yerusalemu atuma kuri Hohamu umwami w’i Heburoni, no kuri Piramu umwami w’i Yaramuti, no kuri Yafiya umwami w’i Lakishi, no kuri Debiri umwami wa Eguloni ati 4 “nimuzamuke mumfashe dutere Gibeyoni kuko yagiranye amasezerano y’amahoro na Yosuwa n’Abisirayeli.” 5 Abo bami batanu b’Abamori, ni ukuvuga umwami w’i Yerusalemu, umwami w’i Heburoni, umwami w’i Yaramuti, umwami w’i Lakishi n’umwami wa Eguloni, bishyira hamwe bose barazamuka, bazamukana n’ingabo zabo zose bashinga ibirindiro i Gibeyoni, barahatera.

6 Ab’i Gibeyoni babyumvise batuma kuri Yosuwa mu nkambi y’i Gilugali bati “ntutererane abagaragu bawe. Zamuka wihuta udutabare kandi uturwaneho, kuko abami bose b’Abamori batuye mu karere k’imisozi miremire bishyize hamwe bakadutera.” 7 Yosuwa ava i Gilugali azamukana n’ingabo zose n’abagabo bose b’intwari kandi b’abanyambaraga.

8 Yehova abwira Yosuwa ati “ntubatinye kuko nabahanye mu maboko yawe. Nta n’umwe muri bo uzaguhagarara imbere.” 9 Yosuwa ava i Gilugali arara agenda ijoro ryose, abatera abatunguye. 10 Yehova abateza urujijo imbere y’Abisirayeli, Abisirayeli babicira i Gibeyoni barabatikiza, babakurikira mu nzira imanuka i Beti-Horoni, bagenda babica kugeza Azeka n’i Makeda. 11 Igihe bamanukaga mu nzira y’i Beti-Horoni bahunze Abisirayeli, Yehova yabagushijeho amahindu manini aturutse mu ijuru, agenda abahondagura barinda bagera Azeka. Nuko barapfa. Abishwe n’urubura bari benshi kurusha abo Abisirayeli bicishije inkota.

12 Icyo gihe, ku munsi Yehova yahanye Abamori mu maboko y’Abisirayeli, ni bwo Yosuwa yabwiriye Yehova imbere y’Abisirayeli ati
“wa zuba we, hagarara hejuru ya Gibeyoni,
nawe wa kwezi we, hagarara hejuru y’ikibaya cya Ayaloni.”

13 Nuko izuba n’ukwezi birahagarara, kugeza igihe iryo shyanga ryamariye guhora inzigo abanzi baryo. Mbese ibyo ntibyanditswe mu gitabo cya Yashari? Nuko izuba rihagarara mu kirere rwagati ntiryarenga, rimara hafi umunsi wose. 14 Nta wundi munsi wigeze uhwana n’uwo, haba mbere yawo cyangwa nyuma yawo, ubwo Yehova yumvaga umuntu muri ubwo buryo, kuko Yehova ubwe ari we warwaniriraga Isirayeli.

15 Ibyo birangiye, Yosuwa n’Abisirayeli bose bari kumwe na we basubira mu nkambi y’i Gilugali.

16 Hagati aho ba bami batanu barahunze bajya kwihisha mu buvumo bw’i Makeda. 17 Abantu baraza babwira Yosuwa bati “twabonye ba bami batanu bihishe mu buvumo bw’i Makeda.” 18 Yosuwa aravuga ati “nimuhirikire amabuye manini ku munwa w’ubwo buvumo, mushyireho n’abantu bo kubarinda. 19 Ariko mwebweho ntimuhagarare. Mukurikire abanzi banyu mubatere mubaturutse inyuma. Ntimutume binjira mu migi yabo kuko Yehova Imana yanyu yabahanye mu maboko yanyu.”

20 Yosuwa n’Abisirayeli bamaze kubatikiza kugeza aho babatsindiye uruhenu, n’abarokotse muri bo bagahunga bakinjira mu migi ikomeye igoswe n’inkuta, 21 abantu bose batabaruka amahoro basubira mu nkambi aho Yosuwa yari ari i Makeda. Nta muntu watinyutse kugira ijambo ribi avuga ku Bisirayeli. 22 Yosuwa aravuga ati “mukingure ubuvumo mukuremo ba bami batanu mubanzanire.” 23 Babigenza uko ababwiye, bakura ba bami batanu mu buvumo, ari bo umwami w’i Yerusalemu, umwami w’i Heburoni, umwami w’i Yaramuti, umwami w’i Lakishi n’umwami wa Eguloni, barabamuzanira. 24 Bamaze kuzanira Yosuwa abo bami, ahamagara ingabo z’Abisirayeli zose, abwira abagaba b’ingabo bari batabaranye na we ati “nimwigire hino mukandagire aba bami ku gakanu.” Nuko baraza bakandagira abo bami ku gakanu. 25 Yosuwa arababwira ati “ntimugire ubwoba ngo mukuke umutima. Mugire ubutwari kandi mukomere, kuko uku ari ko Yehova azagenza abanzi banyu bose murwana na bo.”

26 Hanyuma Yosuwa arabica, abamanika ku biti bitanu barahirirwa kugeza nimugoroba. 27 Izuba rirenze Yosuwa atanga itegeko, babamanura kuri bya biti babajugunya muri bwa buvumo bari bihishemo. Bashyira amabuye manini ku munwa w’ubwo buvumo, na n’ubu aracyahari.

28 Uwo munsi Yosuwa yigarurira Makeda, yicisha inkota abaho bose, arimbura umwami waho n’umuntu* wese wari muri uwo mugi. Nta muntu n’umwe yasize. Yagenje umwami w’i Makeda nk’uko yari yaragenje umwami w’i Yeriko.

29 Yosuwa n’Abisirayeli bose bava i Makeda bajya i Libuna barahatera. 30 Icyo gihe nabwo, Yehova ahana mu maboko y’Abisirayeli uwo mugi n’umwami wawo, bicisha inkota abaho bose, n’umuntu wese wari uwurimo. Nta muntu n’umwe basize. Umwami waho bamugenza nk’uko bagenje umwami w’i Yeriko.

31 Hanyuma Yosuwa n’Abisirayeli bose bari kumwe na we bava i Libuna bajya i Lakishi bahashinga ibirindiro, barahatera. 32 Yehova ahana Lakishi mu maboko y’Abisirayeli, bayifata ku munsi wa kabiri. Bicisha inkota abaho bose, n’umuntu wese uyirimo, bayikorera nk’ibyo bakoreye Libuna byose.

33 Icyo gihe ni bwo Horamu umwami w’i Gezeri yazamutse aza gutabara Lakishi. Nuko Yosuwa amwicana n’ingabo ze, ntiyagira n’umwe mu bantu be asigaza.

34 Yosuwa n’Abisirayeli bose bari kumwe na we bava i Lakishi bajya Eguloni bahashinga ibirindiro, barahatera. 35 Uwo munsi barayifata, bicisha inkota abaho bose, barimbura umuntu wese wari uyirimo, bayikorera nk’ibyo bakoreye Lakishi.

36 Yosuwa n’Abisirayeli bose bari kumwe na we bava Eguloni bajya i Heburoni, barahatera. 37 Barayigarurira, bayirimbuza inkota, n’imidugudu yayo yose n’umwami wayo n’umuntu wese wari uyirimo. Nta muntu n’umwe Yosuwa yarokoye; yayikoreye nk’ibyo yakoreye Eguloni. Nuko arayirimbura, arimbura n’umuntu wese wari uyirimo.

38 Yosuwa n’Abisirayeli bose bari kumwe na we bagaruka i Debiri, barahatera. 39 Arahigarurira, yigarurira n’imidugudu yaho yose afata n’umwami waho, babarimbuza inkota, barimbura n’umuntu wese wari muri uwo mugi. Nta muntu n’umwe yasize. Yakoreye Debiri n’umwami wayo nk’ibyo yari yarakoreye Heburoni, ndetse n’ibyo yari yarakoreye Libuna n’umwami wayo.

40 Nguko uko Yosuwa yarimbuye igihugu cyose: akarere k’imisozi miremire, Negebu, Shefela n’amabanga y’imisozi, arimbura n’abami baho bose. Nta muntu n’umwe yasize; igihumeka cyose yarakirimbuye, nk’uko Yehova Imana ya Isirayeli yari yarabitegetse. 41 Kuva i Kadeshi-Baruneya kugeza i Gaza n’igihugu cyose cy’i Gosheni ukageza i Gibeyoni, hose Yosuwa yarahatsinze. 42 Yosuwa atsinda abo bami bose yigarurira n’ibihugu byabo mu gitero kimwe, kubera ko Yehova Imana ya Isirayeli ari we warwaniriraga Isirayeli. 43 Ibyo birangiye, Yosuwa n’Abisirayeli bose bari kumwe na we basubira mu nkambi y’i Gilugali.

^ Yos 10:28 Ys 10:28


 Mu giheburayo ni “ubugingo” (nephesh). Reba Umugereka wa 6.



Yosuwa  11 : 1 - 23

11 Nuko Yabini umwami w’i Hasori abyumvise, atuma kuri Yobabu umwami w’i Madoni no ku mwami w’i Shimuroni no ku mwami wa Akishafu, 2 atuma no ku bami bari mu majyaruguru mu karere k’imisozi miremire, no mu bibaya byo mu butayu bwo mu majyepfo ya Kinereti,* no muri Shefela no mu misozi ya Dori mu burengerazuba, 3 atuma no ku Banyakanani bari mu burasirazuba no mu burengerazuba, n’Abamori n’Abaheti n’Abaperizi n’Abayebusi bari mu karere k’imisozi miremire, n’Abahivi bari batuye munsi y’umusozi wa Herumoni, mu gihugu cy’i Misipa. 4 Nuko baragenda bari kumwe n’ingabo zabo zose, ari abantu banganya ubwinshi n’umusenyi wo ku nkombe y’inyanja, bafite amafarashi n’amagare y’intambara byinshi cyane. 5 Abo bami bose bahurira aho bari basezeranye, bakambika ahantu hamwe ku mazi y’i Meromu kugira ngo batere Abisirayeli.

6 Yehova abwira Yosuwa ati “ntubatinye kuko ejo nk’iki gihe nzabagabiza Abisirayeli bakabicisha inkota. Amafarashi yabo uzayateme ibitsi, utwike n’amagare yabo.” 7 Yosuwa n’ingabo zari kumwe na we zose batera abo bami aho bari ku mazi y’i Meromu, babagwa gitumo. 8 Yehova abagabiza Abisirayeli barabica, barabakurikira babageza mu mugi utuwe cyane wa Sidoni n’i Misirefoti-Mayimu, babageza no mu bibaya bya Misipe mu burasirazuba. Bakomeza kubica kugeza aho babamariye bose. 9 Hanyuma Yosuwa abakorera ibyo Yehova yari yamubwiye: amafarashi yabo ayatema ibitsi, n’amagare yabo arayatwika.

10 Icyo gihe Yosuwa arahindukira yigarurira n’i Hasori, yicisha inkota umwami waho, kuko Hasori ari yo yahoze ikomeye muri ubwo bwami bwose. 11 Bicisha inkota abantu bose bari bayirimo barabarimbura, ntibagira n’umwe basiga. Nuko i Hasori arahatwika. 12 Yosuwa yigarurira imigi yose y’abo bami, n’abo bami bose arabafata abicisha inkota, arabarimbura nk’uko Mose umugaragu wa Yehova yari yarabimutegetse. 13 Imigi yari yubatse ku birundo by’amatongo ni yo yonyine Abisirayeli batatwitse. I Hasori ni ho honyine Yosuwa yatwitse. 14 Abisirayeli bajyanye amatungo ndetse n’ibintu byose basahuye muri iyo migi. Abantu ni bo bonyine Abisirayeli bicishije inkota kugeza aho babamariye bose. Nta n’umwe basize agihumeka. 15 Ibyo Yehova yategetse Mose umugaragu we, Mose na we yabitegetse Yosuwa, kandi ni byo Yosuwa yakoze. Nta jambo na rimwe yakuye ku byo Yehova yari yarategetse Mose byose.

16 Yosuwa yigarurira icyo gihugu cyose: akarere k’imisozi miremire, Negebu yose, akarere kose k’i Gosheni na Shefela na Araba, n’akarere k’imisozi miremire ya Isirayeli n’ibibaya byayo, 17 kuva ku musozi wa Halaki ugenda ukagera i Seyiri, ukageza i Bayali-Gadi mu kibaya cy’i Libani, munsi y’umusozi wa Herumoni; afata abami baho bose arabica. 18 Yosuwa yamaze iminsi myinshi arwana n’abo bami bose. 19 Nta mugi n’umwe wagiranye isezerano ry’amahoro n’Abisirayeli, uretse Abahivi batuye i Gibeyoni. Indi migi yose barwanye na yo barayigarurira. 20 Yehova yarabaretse binangira umutima bashoza intambara kuri Isirayeli, kugira ngo atabababarira, ahubwo abarimbure abatsembeho nk’uko Yehova yari yarabitegetse Mose.

21 Icyo gihe nanone Yosuwa yaragiye arimbura Abanakimu bo mu karere k’imisozi miremire, ab’i Heburoni, ab’i Debiri, abo muri Anabu, abo mu karere kose k’imisozi miremire y’u Buyuda n’abo mu karere kose k’imisozi miremire ya Isirayeli. Yosuwa yabarimburanye n’imigi yabo. 22 Nta Banakimu basigaye mu gihugu cy’Abisirayeli, keretse i Gaza, i Gati no muri Ashidodi. 23 Nuko Yosuwa yigarurira igihugu cyose nk’uko Yehova yari yarabisezeranyije Mose, agiha Abisirayeli ho gakondo akurikije imiryango yabo. Intambara irarangira, igihugu kigira ituze.

^ Yos 11:2 Ys 11:2


 Uko ni ko inyanja ya Galilaya yitwaga kera.



Yosuwa  12 : 1 - 24

12 Aba ni bo bami b’ibihugu Abisirayeli batsinze bakabyigarurira mu ruhande rwa Yorodani rwerekeye iburasirazuba, kuva ku kibaya cya Arunoni kugeza ku Musozi wa Herumoni na Araba yose werekeza iburasirazuba: 2 Sihoni umwami w’Abamori wari utuye i Heshiboni, wategekaga umugi wa Aroweri wari ku nkengero z’ikibaya cya Arunoni. Akarere kose kava mu kibaya cya Arunoni hagati kakagera mu kibaya cya Yaboki kari ake. Yategekaga kimwe cya kabiri cy’igihugu cy’i Gileyadi. Nanone Yaboki yari urugabano rw’Abamoni. 3 Yategekaga no kuva kuri Araba kugera ku nyanja ya Kinereti werekeza iburasirazuba, akageza no ku nyanja ya Araba, ari yo Nyanja y’Umunyu, mu burasirazuba, werekeza i Beti-Yeshimoti; naho mu majyepfo akageza munsi y’umusozi wa Pisiga.

4 Ogi, umwami w’i Bashani, wari umwe mu Barefayimu basigaye wari utuye muri Ashitaroti na Edureyi, 5 yategekaga akarere gakubiyemo Umusozi wa Herumoni n’i Saleka n’i Bashani hose kugeza ku rugabano rw’Abageshuri n’Abamakati, agategeka na kimwe cya kabiri cy’igihugu cy’i Gileyadi akageza ku gihugu cya Sihoni, umwami w’i Heshiboni.

6 Mose umugaragu wa Yehova n’Abisirayeli barabatsinze, hanyuma Mose umugaragu wa Yehova ahaha Abarubeni, Abagadi n’igice cy’abagize umuryango wa Manase, ngo habe gakondo yabo.

7 Aba ni bo bami b’ibihugu Yosuwa n’Abisirayeli batsinze mu ruhande rwa Yorodani rwerekeye mu burengerazuba, kuva i Bayali-Gadi mu kibaya cy’i Libani kugeza ku Musozi wa Halaki ugenda ukagera i Seyiri, hanyuma Yosuwa akahagabanya imiryango y’Abisirayeli akurikije gakondo yabo; 8 abaha akarere k’imisozi miremire na Shefela no muri Araba no mu mabanga y’imisozi no mu butayu n’i Negebu, kandi utwo turere twari dutuwe n’Abaheti, Abamori, Abanyakanani, Abaperizi, Abahivi n’Abayebusi.

9 Abo bami ni aba: umwe ni umwami w’i Yeriko; undi ni umwami wa Ayi, hari hegeranye n’i Beteli;
10 undi ni umwami w’i Yerusalemu; undi ni umwami w’i Heburoni;
11 undi ni umwami w’i Yaramuti; undi ni umwami w’i Lakishi;
12 undi ni umwami wa Eguloni; undi ni umwami w’i Gezeri;
13 undi ni umwami w’i Debiri; undi ni umwami w’i Gederi;
14 undi ni umwami w’i Horuma; undi ni umwami wa Aradi;
15 undi ni umwami w’i Libuna; undi ni umwami wa Adulamu;
16 undi ni umwami w’i Makeda; undi ni umwami w’i Beteli;
17 undi ni umwami w’i Tapuwa; undi ni umwami w’i Heferi;
18 undi ni umwami wa Afeki; undi ni umwami w’i Lasharoni;
19 undi ni umwami w’i Madoni; undi ni umwami w’i Hasori;
20 undi ni umwami w’i Shimuroni-Meroni; undi ni umwami wa Akishafu;
21 undi ni umwami w’i Tanaki; undi ni umwami w’i Megido;
22 undi ni umwami w’i Kedeshi; undi ni umwami w’i Yokineyamu y’i Karumeli;
23 undi ni umwami w’i Dori mu misozi y’i Dori; undi ni umwami w’i Goyimu y’i Gilugali;
24 undi ni umwami w’i Tirusa.
Abo bami bose bari mirongo itatu n’umwe.

Yosuwa  13 : 1 - 33

13 Yosuwa yari amaze gusaza, ageze mu za bukuru. Nuko Yehova aramubwira ati “dore urashaje ugeze mu za bukuru, kandi haracyari igice kinini cyane cy’igihugu mutarigarurira. 2 Aha ni ho mutarigarurira: uturere twose tw’Abafilisitiya n’utw’Abageshuri twose 3 (kuva ku kagezi gasohoka muri Nili kari mu burasirazuba bwa Egiputa kugera ku rugabano rwa Ekuroni mu majyaruguru, akarere kahoze kitwa ak’Abanyakanani); akarere k’abami batanu biyunze b’Abafilisitiya bategeka umugi wa Gaza, uwa Ashidodi, uwa Ashikeloni, uwa Gati n’uwa Ekuroni. Abawi na bo batuye muri ako karere. 4 Mu majyepfo ni akarere kose gatuwe n’Abanyakanani; Meyara y’Abanyasidoni kugera muri Afeki, ukagera no ku rugabano rw’Abamori, 5 n’akarere k’Abagebali n’i Libani hose ahagana mu burasirazuba, kuva i Bayali-Gadi munsi y’umusozi wa Herumoni kugera ku rugabano rw’i Hamati. 6 Abatuye mu karere k’imisozi miremire bose, kuva muri Libani kugeza i Misirefoti-Mayimu, ni ukuvuga Abasidoni bose, jye ubwanjye nzabirukana imbere y’Abisirayeli. Uhagabanye Abisirayeli habe gakondo yabo nk’uko nabigutegetse. 7 Ako karere ukagabanye imiryango icyenda, n’igice cy’abagize umuryango wa Manase, kabe gakondo yabo.”

8 Ikindi gice cy’uwo muryango hamwe n’Abarubeni n’Abagadi, bahawe gakondo aho Mose umugaragu wa Yehova yari yarabahaye, mu ruhande rwa Yorodani rwerekeye iburasirazuba. 9 Bahawe Aroweri iri ku nkengero z’ikibaya cya Arunoni, umugi uri hagati muri icyo kibaya n’imirambi yose y’i Medeba kugera i Diboni, 10 n’imigi yose ya Sihoni umwami w’Abamori wategekaga i Heshiboni kugera ku rugabano rw’Abamoni; 11 bahabwa Gileyadi n’akarere k’Abageshuri n’Abamakati, umusozi wa Herumoni wose n’i Bashani hose kugeza i Saleka, 12 n’ubwami bwose bwa Ogi w’i Bashani wategekaga Ashitaroti na Edureyi, wari umwe mu Barefayimu basigaye, abo Mose yateye akabanyaga utwo turere. 13 Abisirayeli ntibirukanye Abageshuri n’Abamakati, ahubwo Geshuri na Makati bakomeje gutura mu Bisirayeli kugeza n’uyu munsi.

14 Umuryango w’Abalewi ni wo wonyine atahaye umurage. Ibitambo bikongorwa n’umuriro biturwa Yehova Imana ya Isirayeli ni wo murage wabo, nk’uko yabibasezeranyije.

15 Nuko Mose aha umurage umuryango wa bene Rubeni akurikije amazu yabo. 16 Bahawe akarere gahera kuri Aroweri iri ku nkengero z’ikibaya cya Arunoni, umugi wari hagati muri icyo kibaya n’imirambi yose y’i Medeba; 17 Heshiboni n’imidugudu yaho yose iri mu murambi, Diboni, Bamoti-Bayali, Beti-Bayali-Meyoni; 18 Yahasi, Kedemoti, Mefati; 19 Kiriyatayimu, Sibuma, Sereti-Shahari iri ku musozi wo hafi y’ikibaya; 20 Beti-Pewori, amabanga y’umusozi wa Pisiga, Beti-Yeshimoti; 21 imigi yose yo mu mirambi n’ubwami bwose bwa Sihoni umwami w’Abamori wategekaga i Heshiboni, uwo Mose yarimburanye n’abatware b’i Midiyani, ari bo Evi, Rekemu, Suri, Huri na Reba, ibikomangoma bya Sihoni, bari batuye muri icyo gihugu. 22 Balamu mwene Bewori waraguraga, Abisirayeli bamwicishije inkota hamwe n’abandi bishwe. 23 Yorodani ni yo yari urugabano rw’Abarubeni. Ako karere n’imigi yako n’imidugudu yako, ni ko kahawe Abarubeni ho umurage, hakurikijwe amazu yabo.

24 Nanone Mose aha umurage umuryango wa Gadi, ni ukuvuga bene Gadi, akurikije amazu yabo. 25 Bahawe akarere k’i Yazeri, imigi yose y’i Gileyadi, icya kabiri cy’igihugu cy’Abamoni kugera Aroweri iteganye n’i Raba, 26 kuva i Heshiboni kugera i Ramati-Misipe n’i Betonimu, no kuva i Mahanayimu kugera ku rugabano rw’i Debiri. 27 Mu bibaya, bahawe Beti-Haramu, Beti-Nimura, Sukoti, Safoni n’igice gisigaye cy’ubwami bwa Sihoni umwami w’i Heshiboni; urugabano rwaho ruva kuri Yorodani rukagera ku mpera z’inyanja ya Kinereti, mu ruhande rwa Yorodani rwerekeye iburasirazuba. 28 Uwo ni wo murage wahawe bene Gadi, ni ukuvuga imigi n’imidugudu yayo, hakurikijwe amazu yabo.

29 Kandi Mose aha umurage igice cy’abagize umuryango wa Manase, ni ukuvuga igice cy’abagize umuryango wa bene Manase, hakurikijwe amazu yabo. 30 Bahawe i Mahanayimu, Bashani yose, ubwami bwose bwa Ogi umwami w’i Bashani, imidugudu y’i Yayiri yose iri i Bashani, ni ukuvuga imigi mirongo itandatu. 31 Igice cy’akarere ka Gileyadi, Ashitaroti, Edureyi n’imigi yo mu bwami bwa Ogi w’i Bashani, byahawe bene Makiri mwene Manase, ni ukuvuga igice cy’umuryango wa bene Makiri, hakurikijwe amazu yabo.

32 Utwo ni two turere Mose yabahaye ho umurage igihe bari mu bibaya byo mu butayu bw’i Mowabu, mu ruhande rwa Yorodani rwerekeye iburasirazuba, ahateganye n’i Yeriko.

33 Umuryango w’Abalewi ni wo wonyine Mose atahaye umurage. Yehova Imana ya Isirayeli ni we murage wabo, nk’uko yabibasezeranyije.

Yosuwa  14 : 1 - 15

14 Iyo ni yo gakondo Abisirayeli bahawe mu gihugu cy’i Kanani, iyo Eleyazari umutambyi na Yosuwa mwene Nuni n’abatware b’imiryango ya Isirayeli babahaye ho umurage. 2 Iyo miryango icyenda n’igice yahawe gakondo hakoreshejwe ubufindo, nk’uko Yehova yari yarabitegetse binyuze kuri Mose. 3 Mose yari yarahaye gakondo indi miryango ibiri n’igice hakurya ya Yorodani, ariko Abalewi bo ntiyabahaye umurage mu bandi Bisirayeli. 4 Bene Yozefu bari barabaye imiryango ibiri, uwa Manase n’uwa Efurayimu. Nta mugabane Abalewi bahawe muri icyo gihugu, uretse imigi yo guturamo n’inzuri z’amashyo yabo n’imikumbi yabo. 5 Uko Yehova yategetse Mose ni ko Abisirayeli babigenje. Nuko bagabanya icyo gihugu.

6 Bene Yuda bajya kureba Yosuwa i Gilugali, Kalebu mwene Yefune w’Umukenazi aramubwira ati “uzi neza ijambo Yehova yabwiye Mose umuntu w’Imana y’ukuri avuga ibyanjye nawe, igihe twari i Kadeshi-Baruneya. 7 Igihe Mose umugaragu wa Yehova yanyoherezaga nkava i Kadeshi-Baruneya nkajya gutata igihugu, nari mfite imyaka mirongo ine. Ngarutse, namubwiye ibyo nabonye nk’uko byari biri mu mutima wanjye. 8 Abavandimwe banjye twajyanye batumye umutima w’abantu ushonga. Ariko jyeweho, nakurikiye Yehova Imana yanjye muri byose. 9 Uwo munsi, Mose yararahiye ati ‘igihugu watambagiye nzakiguhaho umurage, wowe n’abana bawe, kugeza ibihe bitarondoreka, kuko wakurikiye Yehova Imana yanjye muri byose.’ 10 Yehova yampaye kurama nk’uko yabisezeranyije. Uhereye igihe Yehova yahereye Mose iryo sezerano, igihe Abisirayeli bari mu rugendo mu butayu, ubu hashize imyaka mirongo ine n’itanu, none dore nujuje imyaka mirongo inani n’itanu. 11 Nyamara uyu munsi mfite imbaraga nk’izo nari mfite igihe Mose yanyoherezaga. Imbaraga zo kujya ku rugamba nari mfite icyo gihe, ni zo mfite n’ubu, zaba izo gutabara cyangwa izo gutabaruka. 12 None mpa ka karere k’imisozi miremire Yehova yansezeranyije urya munsi, kuko icyo gihe wiyumviye ko hari hatuwe n’Abanakimu, kandi ko hari imigi ikomeye igoswe n’inkuta. Yehova azabana nanjye kandi nzigarurira iyo migi yabo nk’uko Yehova yabisezeranyije.”

13 Nuko Yosuwa aha Kalebu mwene Yefune umugisha, arangije amuha Heburoni ho gakondo. 14 Ni yo mpamvu Heburoni yabaye gakondo ya Kalebu mwene Yefune w’Umukenazi kugeza n’uyu munsi, kuko yakurikiye Yehova Imana ya Isirayeli muri byose. 15 Heburoni yahoze yitwa Kiriyati-Aruba (Aruba uwo ni we wari ukomeye cyane mu Banakimu). Nuko intambara irarangira, igihugu kigira ituze.

Yosuwa  15 : 1 - 63

15 Umugabane wahawe umuryango wa bene Yuda hakurikijwe amazu yabo, wageraga ku rugabano rwa Edomu, mu butayu bwa Zini n’aho Negebu igarukira mu majyepfo. 2 Urugabano rwabo rwo mu majyepfo rwavaga aho Inyanja y’Umunyu igarukira, ni ukuvuga ku kigobe cyayo cyo mu majyepfo, 3 rukamanuka rugana mu majyepfo rukagera ku nzira izamuka ya Akurabimu, rukambuka rukagera i Zini, rukazamuka ruturutse mu majyepfo rukagera i Kadeshi-Baruneya rukambuka rukagera i Hesironi, rukazamuka rugana Adari, rukazenguruka rukagera i Karika, 4 rukanyura Asimoni rukagera mu kibaya cya Egiputa, rukagarukira ku nyanja. Urwo ni rwo rwari urugabano rwabo rwo mu majyepfo.

5 Mu burasirazuba, urugabano rwabo rwari Inyanja y’Umunyu rukagera aho Yorodani iyiroheramo. Mu majyaruguru, urugabano rwabo rwaheraga ku kigobe cy’Inyanja y’Umunyu, aho Yorodani iyiroheramo. 6 Urwo rugabano rwarazamukaga rukagera i Beti-Hogula, rukanyura mu majyaruguru ya Beti-Araba, rukazamuka rukagera ku ibuye rya Bohani mwene Rubeni. 7 Rwarazamukaga rukagera i Debiri mu kibaya cya Akori, rugakata rwerekeza mu majyaruguru i Gilugali, iteganye n’inzira izamuka ya Adumimu, mu majyepfo y’ikibaya, rukambuka rukagera ku mazi ya Eni-Shemeshi, rukagarukira Eni-Rogeli. 8 Rwarazamukaga rukagera mu gikombe cya mwene Hinomu, ku ibanga ry’umusozi umugi w’Abayebusi wari wubatsweho mu majyepfo, ni ukuvuga Yerusalemu, rukazamuka mu mpinga y’umusozi uteganye n’igikombe cya mwene Hinomu mu burengerazuba, umusozi uri ku mpera y’ikibaya cya Refayimu mu majyaruguru. 9 Rwavaga ku mpinga y’umusozi rukagera ku iriba rya Nefutowa, rukagera ku migi iri ku musozi wa Efuroni; rugakomeza rukagera i Bala, ni ukuvuga Kiriyati-Yeyarimu, 10 rukazenguruka i Bala rwerekera mu burengerazuba, rukagera ku musozi wa Seyiri, rukambukiranya rukagera ku ibanga ry’umusozi wa Yeyarimu mu majyaruguru, ni ukuvuga Kesaloni; rukamanuka rukagera i Beti-Shemeshi rukambukiranya rukagera i Timuna. 11 Urwo rugabano rwarakomezaga rukagera mu ibanga ry’umusozi umugi wa Ekuroni wari wubatsweho mu majyaruguru, rukagera i Shikeroni, rukambukiranya rukagera ku musozi wa Bala, rugakomeza i Yabuneri, rukagarukira ku nyanja.

12 Urugabano rwo mu burengerazuba rwari Inyanja Nini n’inkombe yayo. Urwo ni rwo rwari urugabano rw’akarere kose bene Yuda bahawe hakurikijwe amazu yabo.

13 Yosuwa yahaye Kalebu mwene Yefune umugabane hagati muri bene Yuda nk’uko Yehova yari yarabimutegetse, amuha Kiriyati-Aruba (Aruba uwo yari se wa Anaki), ni ukuvuga Heburoni. 14 Aho Kalebu yahirukanye abahungu batatu ba Anaki, ari bo Sheshayi, Ahimani na Talumayi, bari barabyawe na Anaki. 15 Nuko avayo arazamuka atera abaturage b’i Debiri. (Debiri mbere yitwaga Kiriyati-Seferi.) 16 Kalebu aravuga ati “umuntu wese uri butsinde Kiriyati-Seferi akayigarurira, nzamushyingira umukobwa wanjye Akisa.” 17 Otiniyeli mwene Kenazi, umuvandimwe wa Kalebu, arahigarurira, nuko Kalebu amushyingira umukobwa we Akisa. 18 Akisa agiye kujya iw’umugabo we, abanza gutitiriza umugabo we ngo asabe sebukwe umurima. Hanyuma Akisa acyicaye ku ndogobe akoma mu mashyi ahamagara se. Kalebu aramubaza ati “urifuza iki?” 19 Akisa aramusubiza ati “mpa umugisha, kuko aho wampaye mu majyaruguru ari ahantu humagaye; mpa na Guloti-Mayimu.”* Nuko amuha Guloti ya Ruguru na Guloti y’Epfo.

20 Iyo ni yo gakondo umuryango wa Yuda wahawe hakurikijwe amazu yabo.

21 Iyi ni yo migi yari ku rugabano rwo mu majyepfo rwa gakondo yahawe umuryango wa Yuda, ahagana ku rugabano rwa Edomu: Kabuseli, Ederi, Yaguri, 22 Kina, Dimona, Adada, 23 Kedeshi, Hasori, Itinani, 24 Zifu, Telemu, Beyaloti, 25 Hasori-Hadata, Keriyoti-Hesironi, ni ukuvuga Hasori, 26 Amamu, Shema, Molada, 27 Hasari-Gada, Heshimoni, Beti-Peleti, 28 Hasari-Shuwali, Beri-Sheba, Biziyotiya, 29 Bala, Yimu, Esemu, 30 Elitoladi, Kesili, Horuma, 31 Sikulagi, Madumana, Sanisana, 32 Lebawoti, Shiluhimu, Ayini na Rimoni. Iyo migi yose yari makumyabiri n’icyenda hamwe n’imidugudu yayo.

33 Iyo muri Shefela yari Eshitawoli, Sora, Ashina, 34 Zanowa, Eni-Ganimu, Tapuwa, Enamu, 35 Yaramuti, Adulamu, Soko, Azeka, 36 Sharayimu, Aditayimu, Gedera na Gederotayimu, imigi cumi n’ine n’imidugudu yayo.

37 Senani, Hadasha, Migidali-Gadi, 38 Dileyani, Misipe, Yokiteli, 39 Lakishi, Bosikati, Eguloni, 40 Kaboni, Lahimasi, Kitilishi, 41 Gederoti, Beti-Dagoni, Nama na Makeda, imigi cumi n’itandatu n’imidugudu yayo.

42 Libuna, Eteri, Ashani, 43 Ifuta, Ashina, Nesibu, 44 Keyila, Akizibu na Maresha, imigi icyenda n’imidugudu yayo.

45 Ekuroni n’imigi yari ihakikije n’imidugudu yaho. 46 Kuva Ekuroni werekeza iburengerazuba, ni ukuvuga imigi yose yari yegeranye na Ashidodi n’imidugudu yayo.

47 Ashidodi n’imigi iyikikije n’imidugudu yayo; Gaza n’imigi iyikikije n’imidugudu yayo, ukamanuka ukagera ku kibaya cya Egiputa no ku Nyanja Nini n’akarere kari ku nkengero zayo.

48 Imigi yo mu karere k’imisozi miremire ni Shamiri, Yatiri, Soko, 49 Dana, Kiriyati-Sana ni ukuvuga Debiri, 50 Anabu, Eshitemo, Animu, 51 Gosheni, Holoni na Gilo, imigi cumi n’umwe n’imidugudu yayo.

52 Arabu, Duma, Eshani, 53 Yanimu, Beti-Tapuwa, Afeka, 54 Humata, Kiriyati-Aruba, ni ukuvuga Heburoni, na Siyori, imigi icyenda n’imidugudu yayo.

55 Mawoni, Karumeli, Zifu, Yuta, 56 Yezereli, Yokideyamu, Zanowa, 57 Kayini, Gibeya na Timuna, imigi icumi n’imidugudu yayo.

58 Halihuli, Beti-Suri, Gedori, 59 Marati, Beti-Anoti na Elitekoni, imigi itandatu n’imidugudu yayo.

60 Kiriyati-Bayali, ari yo Kiriyati-Yeyarimu n’i Raba, imigi ibiri n’imidugudu yayo.

61 Naho iyo mu butayu ni Beti-Araba, Midini, Sekaka, 62 Nibushani, n’Umugi w’Umunyu na Eni-Gedi, imigi itandatu n’imidugudu yayo.

63 Bene Yuda ntibashoboye kwirukana Abayebusi bari batuye i Yerusalemu; bakomeje guturana na bo muri Yerusalemu kugeza n’uyu munsi.

^ Yos 15:19 Ys 15:19


 Bisobanura “Ibidendezi by’Amazi.”



Yosuwa  16 : 1 - 10

16 Urugabano rwa gakondo ya bene Yozefu rwaheraga kuri Yorodani i Yeriko rukagenda rugana ku mazi y’i Yeriko mu burasirazuba, rukambukiranya ubutayu buzamuka buturutse i Yeriko bukanyura mu karere k’imisozi miremire, bukagera i Beteli. 2 Rwavaga i Beteli y’i Luzi rukambuka rukagera Ataroti ku rugabano rw’Abaruki, 3 rukamanuka rwerekera mu burengerazuba ku rugabano rw’Abayafuleti rukagera ku rugabano rwa Beti-Horoni y’Epfo n’i Gezeri, rukagarukira ku nyanja.

4 Umuryango wa Manase n’uwa Efurayimu, bakomoka kuri Yozefu, bahabwa gakondo yabo. 5 Urugabano rwa bene Efurayimu hakurikijwe amazu yabo, ni ukuvuga urugabano rwa gakondo yabo mu burasirazuba, rwavaga Ataroti-Adari rukagenda rukagera i Beti-Horoni ya Ruguru, 6 rukagarukira ku nyanja. Mikimetati yari mu majyaruguru, kandi urugabano rwarazengurukaga rukerekeza mu burasirazuba rukagera i Tanati-Shilo, rugakomeza mu burasirazuba rugana i Yanowa. 7 Rwamanukaga ruva i Yanowa rukagera Ataroti n’i Nara, rugasingira i Yeriko rugakomeza rugana kuri Yorodani. 8 Rwavaga i Tapuwa rukagenda rwerekeye mu burengerazuba rukagera mu kibaya cya Kana rukagarukira ku nyanja. Iyo ni yo gakondo yahawe umuryango wa bene Efurayimu hakurikijwe amazu yabo. 9 Gakondo ya bene Efurayimu yari ikubiyemo n’imigi yose ndetse n’imidugudu yayo yari hagati muri gakondo ya bene Manase.

10 Bene Efurayimu ntibirukanye Abanyakanani bari batuye i Gezeri. Abanyakanani bakomeje gutura muri bene Efurayimu kugeza n’uyu munsi, ariko bagirwa abacakara bakoreshwa imirimo y’uburetwa.

Yosuwa  17 : 1 - 18

17 Umuryango wa Manase, imfura ya Yozefu, uhabwa umugabane. Uwo mugabane wahawe Makiri wari imfura ya Manase, akaba na se wa Gileyadi, kuko yari intwari ku rugamba. Yahawe i Gileyadi n’i Bashani. 2 Bene Manase bari basigaye na bo bahabwa umugabane hakurikijwe amazu yabo. Abo ni bene Abiyezeri, bene Heleki, bene Asiriyeli, bene Shekemu, bene Heferi na bene Shemida. Abo ni bo bagabo bakomoka kuri Manase mwene Yozefu, hakurikijwe amazu yabo. 3 Selofehadi mwene Heferi, mwene Gileyadi, mwene Makiri, mwene Manase, nta bahungu yagiraga; yari afite abakobwa gusa. Aya ni yo mazina y’abakobwa be: Mahila, Nowa, Hogila, Miluka na Tirusa. 4 Baza imbere ya Eleyazari umutambyi na Yosuwa mwene Nuni n’abatware, barababwira bati “Yehova yategetse Mose kuduha gakondo mu bavandimwe bacu.” Nuko bahabwa gakondo mu bavandimwe ba se, nk’uko Yehova yabitegetse.

5 Manase ahabwa imigabane icumi yiyongera ku gihugu cy’i Gileyadi n’icy’i Bashani, byari hakurya ya Yorodani, 6 kuko abakobwa bo mu muryango wa Manase bahawe gakondo mu bahungu be. Abandi bo mu muryango wa Manase bari barahawe igihugu cy’i Gileyadi.

7 Urugabano rwa gakondo ya Manase rwavaga kuri gakondo ya Asheri rukagera i Mikimetati iteganye n’i Shekemu, rugakata iburyo rwerekeza aho abaturage bo muri Eni-Tapuwa bari batuye. 8 Akarere ka Tapuwa kabaye aka Manase, ariko umugi wa Tapuwa wo ku rugabano rwa Manase wari uwa bene Efurayimu. 9 Urwo rugabano rwaramanukaga rukagera mu kibaya cy’i Kana, rugakomeza mu majyepfo aho imigi ya Efurayimu yari yubatse muri icyo kibaya, imigi yari hagati mu migi ya Manase. Urugabano rwa Manase rwari mu majyaruguru y’icyo kibaya rukagarukira ku nyanja. 10 Mu majyepfo hari aha Efurayimu, naho mu majyaruguru hakaba aha Manase, urugabano rwe rukaba inyanja. Mu majyaruguru yahanaga imbibi na Asheri, naho mu burasirazuba agahana imbibi na Isakari.

11 Iyi ni yo migi yahawe Manase muri gakondo ya Isakari no muri gakondo ya Asheri, ayihanwa n’abaturage bayo n’imidugudu iyikikije: Beti-Sheyani, Ibuleyamu, Dori, Eni-Dori, Tanaki na Megido, ni ukuvuga uturere dutatu tw’imisozi.

12 Bene Manase ntibashoboye kwigarurira iyo migi, ahubwo Abanyakanani bakomeje gutura muri icyo gihugu. 13 Abisirayeli bamaze gukomera, bakoresheje Abanyakanani imirimo y’agahato, ariko ntibabirukanye burundu.

14 Nuko bene Yozefu babaza Yosuwa bati “kuki waduhaye umugabane umwe gusa kandi Yehova yaraduhaye umugisha, ubu tukaba twaragwiriye tukaba benshi?” 15 Yosuwa arabasubiza ati “niba muri benshi nimuzamuke mujye mu ishyamba riri mu gihugu cy’Abaperizi n’Abarefayimu muriteme, kuko akarere k’imisozi miremire ya Efurayimu kababanye gato.” 16 Bene Yozefu baramubwira bati “akarere k’imisozi miremire ntikaduhagije kandi Abanyakanani bose batuye mu gihugu cy’ibibaya, baba ab’i Beti-Sheyani n’imidugudu ihakikije cyangwa abo mu kibaya cy’i Yezereli, bafite amagare y’intambara afite inziga zikwikiyemo ibyuma bityaye cyane.” 17 Yosuwa asubiza Efurayimu na Manase bene Yozefu ati “muri benshi koko kandi mufite imbaraga nyinshi. Ntimukwiriye guhabwa umugabane umwe, 18 ahubwo akarere k’imisozi miremire kose kagomba kuba akanyu. Kubera ko hari ishyamba, muzahateme habe urugabano rwa gakondo yanyu. Muzirukane Abanyakanani nubwo bafite imbaraga kandi bakaba bafite amagare y’intambara afite inziga zikwikiyemo ibyuma bityaye cyane.”

Yosuwa  18 : 1 - 28

18 Nuko iteraniro ry’Abisirayeli ryose riteranira i Shilo, bahashinga ihema ry’ibonaniro kuko bari baramaze kwigarurira icyo gihugu. 2 Icyakora, mu Bisirayeli hari imiryango irindwi yari itarahabwa gakondo yayo. 3 Yosuwa abwira Abisirayeli ati “muzazarira mugeze ryari, ko mutagenda ngo mwigarurire igihugu Yehova Imana ya ba sokuruza yabahaye? 4 Mushake abagabo batatu muri buri muryango, mbohereze bahaguruke bagende batambagire igihugu, bashushanye uko kizagabanywamo gakondo, hanyuma bagaruke aho ndi. 5 Bazakigabanyemo imigabane irindwi. Yuda azakomeza gutura muri gakondo ye mu majyepfo, naho bene Yozefu bakomeze gutura muri gakondo yabo mu majyaruguru. 6 Muzashushanye icyo gihugu mukigabanyemo imigabane irindwi, maze munzanire icyo gishushanyo mbakorere ubufindo hano imbere ya Yehova Imana yacu. 7 Abalewi nta mugabane bazahabwa muri mwe kubera ko umurimo w’ubutambyi bakorera Yehova ari wo murage wabo. Naho Gadi na Rubeni n’igice cy’abagize umuryango wa Manase, bo bahawe gakondo yabo mu ruhande rwa Yorodani rwerekeye iburasirazuba, bayihawe na Mose umugaragu wa Yehova.”

8 Nuko abo bagabo barahaguruka ngo bagende. Yosuwa abwira abari bagiye gushushanya icyo gihugu ati “nimugende mutambagire igihugu, mugishushanye, hanyuma mugaruke aho ndi, kuko hano i Shilo ari ho nzabakorera ubufindo imbere ya Yehova.” 9 Abo bagabo baragenda bazenguruka icyo gihugu, bagishushanya mu gitabo berekana uko giteye bakurikije imigi yacyo, bakigabanyamo imigabane irindwi. Hanyuma bagaruka aho Yosuwa yari ari mu nkambi i Shilo, 10 abakorera ubufindo aho i Shilo imbere ya Yehova. Yosuwa agabanya icyo gihugu Abisirayeli, buri wese abona umugabane we.

11 Bene Benyamini bahabwa umugabane hakurikijwe amazu yabo. Gakondo yabo yari hagati ya gakondo ya bene Yuda n’iya bene Yozefu. 12 Mu majyaruguru, urugabano rwabo rwaheraga kuri Yorodani rukazamuka mu ibanga rya Yeriko mu majyaruguru, rugakomeza ku musozi rugana mu burengerazuba, rukagarukira mu butayu bw’i Beti-Aveni. 13 Rwavaga aho rugakomeza rukagera i Luzi, mu ibanga ryo mu majyepfo ya Luzi, ni ukuvuga i Beteli, hanyuma rukamanuka rukagera Ataroti-Adari ku musozi uri mu majyepfo ya Beti-Horoni y’Epfo. 14 Rwavaga ku musozi wari uteganye na Beti-Horoni rukerekeza mu majyepfo, rugakomeza rukagera i Kiriyati-Bayali, ni ukuvuga i Kiriyati-Yeyarimu, umugi wa bene Yuda, rukagarukira aho. Urwo ni rwo rwari urugabano rwa gakondo yabo mu burengerazuba.

15 Urugabano rwabo rwo mu majyepfo rwaheraga ku rugabano rwa Kiriyati-Yeyarimu rukagenda rwerekeza mu burengerazuba, rukagera ku isoko y’amazi y’i Nefutowa. 16 Rwaramanukaga rukagera ku ntangiriro y’umusozi uteganye n’igikombe cya mwene Hinomu, kiri mu kibaya cya Refayimu mu majyaruguru, rukamanuka rugana mu gikombe cya Hinomu, rukagera mu ibanga ry’umusozi umugi w’Abayebusi wari wubatsweho mu majyepfo, rukamanuka rukagera Eni-Rogeli. 17 Rwakomezaga rwerekeza mu majyaruguru rukagera Eni-Shemeshi, rukagera n’i Geliloti hateganye n’inzira izamuka ijya Adumimu, rukamanuka rukagera ku ibuye rya Bohani mwene Rubeni. 18 Rwarambukaga rukagera mu ibanga ryo mu majyaruguru, ahateganye na Araba, rukamanuka rukagera muri Araba. 19 Urwo rugabano rwarambukaga rukagera mu ibanga rya Beti-Hogula ryo mu majyaruguru, rukagarukira ku kigobe cyo mu majyaruguru cy’Inyanja y’Umunyu, aho Yorodani iyiroheramo mu majyepfo. Urwo ni rwo rwari urugabano rwo mu majyepfo. 20 Mu burasirazuba, Yorodani ni yo yari urugabano rwayo. Izo ni zo zari imbibi za gakondo yahawe bene Benyamini hakurikijwe amazu yabo.

21 Imigi yahawe abo mu muryango wa Benyamini hakurikijwe amazu yabo ni Yeriko, Beti-Hogula, Emeki-Kesisi, 22 Beti-Araba, Semarayimu, Beteli, 23 Awimu, Para, Ofura, 24 Kefari-Amoni, Ofuni na Geba; imigi cumi n’ibiri n’imidugudu yayo.

25 Gibeyoni, Rama, Beroti, 26 Misipe, Kefira, Mosa, 27 Rekemu, Irupeli, Tarala, 28 Sela, Ha-Yelefu, Yebusi, ni ukuvuga Yerusalemu, Gibeya na Kiriyati; imigi cumi n’ine n’imidugudu yayo.

Iyo ni yo gakondo yahawe bene Benyamini hakurikijwe amazu yabo.

Yosuwa  19 : 1 - 51

19 Umugabane wa kabiri wahawe umuryango wa Simeyoni, ni ukuvuga bene Simeyoni hakurikijwe amazu yabo. Gakondo yabo yari hagati muri gakondo ya bene Yuda. 2 Muri gakondo yabo harimo Beri-Sheba, Sheba, Molada, 3 Hasari-Shuwali, Bala, Esemu, 4 Elitoladi, Betuli, Horuma, 5 Sikulagi, Beti-Marukaboti, Hasari-Susa, 6 Beti-Lebawoti na Sharuheni; imigi cumi n’itatu n’imidugudu yayo. 7 Harimo na Ayini, Rimoni, Eteri na Ashani, imigi ine n’imidugudu yayo, 8 n’imidugudu yose yari ikikije iyo migi kugera i Balati-Beri, ari yo Rama yo mu majyepfo. Iyo ni yo gakondo yahawe umuryango wa Simeyoni hakurikijwe amazu yabo. 9 Gakondo ya bene Simeyoni yari muri gakondo ya bene Yuda, kubera ko umugabane wa bene Yuda wari munini cyane kuri bo. Ni yo mpamvu bene Simeyoni bahawe gakondo mu mugabane wa bene Yuda.

10 Umugabane wa gatatu wahawe bene Zabuloni hakurikijwe amazu yabo, kandi urugabano rwa gakondo yabo rwaragendaga rukagera i Saridi. 11 Urugabano rwabo rwazamukaga rwerekeye mu burengerazuba rukagera i Marala, rukagera i Dabesheti no mu kibaya giteganye n’i Yokineyamu. 12 Kuva i Saridi rwarahindukiraga rukerekeza mu burasirazuba, rukagera ku rubibi rwa Kisiloti-Tabori, rugakomeza rukagera i Daberati, rukazamuka rukagera i Yafiya. 13 Rwavaga aho rugakomeza mu burasirazuba rukagera i Gati-Heferi na Eti-Kasini, rugakomeza rukagera i Rimoni n’i Neya. 14 Urwo rugabano rwarazengurukaga rugana mu majyaruguru i Hanatoni, rukagarukira ku kibaya cya Ifutahi-Eli. 15 Bahawe na Katati, Nahalali, Shimuroni, Idala na Betelehemu; imigi cumi n’ibiri n’imidugudu yayo. 16 Iyo ni yo gakondo bene Zabuloni bahawe hakurikijwe amazu yabo. Iyo yari imigi yabo n’imidugudu yayo.

17 Umugabane wa kane wahawe bene Isakari hakurikijwe amazu yabo. 18 Urugabano rwabo rwageraga i Yezereli, Kesuloti, Shunemu, 19 Hafarayimu, Shiyoni, Anaharati, 20 Rabiti, Kishiyoni, Ebesi, 21 Remeti, Eni-Ganimu, Eni-Hada n’i Beti-Pasesi. 22 Urwo rugabano rwageraga i Tabori, Shahasuma n’i Beti-Shemeshi, rukagarukira kuri Yorodani; imigi cumi n’itandatu n’imidugudu yayo. 23 Iyo ni yo gakondo yahawe bene Isakari hakurikijwe amazu yabo. Iyo ni yo migi yabo n’imidugudu yayo.

24 Umugabane wa gatanu wahawe bene Asheri hakurikijwe amazu yabo. 25 Urugabano rwabo rwanyuraga i Helikati, Hali, Beteni, Akishafu, 26 Alameleki, Amadi n’i Mishali. Mu burengerazuba rwageraga i Karumeli n’i Shihori-Libunati, 27 rugahindukira rwerekeza iburasirazuba rukagera i Beti-Dagoni, rukagera kuri gakondo ya bene Zabuloni no ku kibaya cya Ifutahi-Eli mu majyaruguru, rukagera i Betemeki n’i Neyeli rugakomeza rukagera i Kabuli ibumoso, 28 rukagera Eburoni, Rehobu, Hamoni, Kana n’umugi utuwe cyane wa Sidoni. 29 Urwo rugabano rwarahindukiraga rukerekeza i Rama, rukagera i Tiro, umugi ugoswe n’inkuta. Rugahindukira rugana i Hosa, rukagarukira mu karere ko ku nyanja aho imigi ya Akizibu 30 na Uma na Afeki na Rehobu yari iri; imigi makumyabiri n’ibiri n’imidugudu iyikikije. 31 Iyo ni yo gakondo yahawe bene Asheri hakurikijwe amazu yabo. Iyo ni yo migi yabo n’imidugudu yayo.

32 Umugabane wa gatandatu wahawe bene Nafutali hakurikijwe amazu yabo. 33 Urugabano rwabo rwavaga i Helefu ku giti kinini cy’i Sananimu, rukagera Adami-Nekebu n’i Yabuneri n’i Lakumu, rukagarukira kuri Yorodani. 34 Rwahindukiraga rugana mu burengerazuba rukagera Azinoti-Tabori, rukava aho rwerekeza i Hukoki rukagera kuri gakondo ya bene Zabuloni mu majyepfo. Mu burengerazuba urugabano rwabo rwageraga kuri gakondo ya bene Asheri, mu burasirazuba rukagera kwa Yuda,* kuri Yorodani. 35 Imigi igoswe n’inkuta yari Zidimu, Seri, Hamati, Rakati, Kinereti, 36 Adama, Rama, Hasori, 37 Kedeshi, Edureyi, Eni-Hasori, 38 Yironi, Migidali-Eli, Horemu, Beti-Anati n’i Beti-Shemeshi; imigi cumi n’icyenda n’imidugudu yayo. 39 Iyo ni yo gakondo yahawe bene Nafutali hakurikijwe amazu yabo. Iyo ni yo migi yabo n’imidugudu yayo.

40 Umugabane wa karindwi wahawe bene Dani hakurikijwe amazu yabo. 41 Urugabano rwa gakondo yabo rwari Sora, Eshitawoli, Iri-Shemeshi, 42 Shalabini, Ayaloni, Itila, 43 Eloni, Timuna, Ekuroni, 44 Eliteke, Gibetoni, Balati, 45 Yehudi, Bene-Beraki, Gati-Rimoni, 46 Me-Yarukoni na Rakoni, urugabano rwabo rukaba rwari ruteganye n’i Yopa. 47 Gakondo ya bene Dani yababanye nto cyane. Nuko bene Dani barahaguruka batera i Leshemu barahafata, abaho bose babarimbuza inkota. Bigarurira i Leshemu barahatura, bahita Dani, izina rya ba sekuruza. 48 Iyo ni yo gakondo yahawe bene Dani hakurikijwe amazu yabo. Iyo ni yo migi yabo n’imidugudu yayo.

49 Nguko uko barangije kugabanya igihugu mo gakondo bakurikije uturere twacyo. Nuko Abisirayeli baha Yosuwa mwene Nuni gakondo hagati muri bo. 50 Baha Yosuwa umugi yasabye nk’uko Yehova yabitegetse. Bamuha Timunati-Sera, mu karere k’imisozi miremire ya Efurayimu, yubakayo umugi awuturamo.

51 Izo ni zo gakondo Eleyazari umutambyi, Yosuwa mwene Nuni n’abatware b’imiryango y’Abisirayeli batanze bakoresheje ubufindo, igihe bari i Shilo imbere ya Yehova, ku muryango w’ihema ry’ibonaniro. Uko ni ko barangije kugabanya igihugu.

^ Yos 19:34 Ys 19:34


 Uko bigaragara aha ntihavugwa umuryango wa Yuda, ahubwo haravugwa umuryango w’umuntu ukomoka mu muryango wa Yuda.



Yosuwa  20 : 1 - 9

20 Yehova abwira Yosuwa ati 2 “bwira Abisirayeli uti ‘mutoranye ya migi y’ubuhungiro nababwiye gutoranya binyuze kuri Mose, 3 kugira ngo umuntu wese wishe undi atabigambiriye ayihungiremo. Mujye muyihungiramo uhorera amaraso y’uwishwe. 4 Uwishe umuntu ajye ahungira muri umwe muri iyo migi, ahagarare ku marembo y’umugi asobanurire abakuru bawo uko byagenze. Bazamwakire muri uwo mugi bamwereke aho aba, abane na bo. 5 Uhorera amaraso y’uwishwe namwirukaho, abakuru ntibazamutange, kuko azaba yishe mugenzi we atabigambiriye kandi akaba atari asanzwe amwanga. 6 Azakomeze kuba muri uwo mugi kugeza igihe azazira imbere y’iteraniro rikamucira urubanza, kandi azahagume kugeza ubwo umutambyi mukuru uzaba uriho muri icyo gihe azapfira. Icyo gihe ni bwo uwishe umuntu ashobora gusubira mu mugi w’iwabo no mu rugo rwe, agasubira mu mugi yaturutsemo ahunze.’”

7 Nuko batoranya Kedeshi y’i Galilaya mu karere k’imisozi miremire ya Nafutali, Shekemu iri mu karere k’imisozi miremire ya Efurayimu na Kiriyati-Aruba, ni ukuvuga Heburoni, iri mu karere k’imisozi miremire ya Yuda. 8 Mu karere ko mu burasirazuba bwa Yorodani, hafi y’i Yeriko, umuryango wa Rubeni watanze Beseri iri mu mirambi yo mu butayu, umuryango wa Gadi utanga Ramoti y’i Gileyadi, umuryango wa Manase utanga Golani y’i Bashani.

9 Iyo migi yashyiriweho Abisirayeli bose n’umwimukira wabasuhukiyemo, kugira ngo umuntu wishe undi atabigambiriye ahungireyo, uhorera amaraso y’uwishwe atamwica mbere y’uko ahagarara imbere y’iteraniro.

Yosuwa  21 : 1 - 45

21 Nuko abakuru b’imiryango y’Abalewi basanga Eleyazari umutambyi na Yosuwa mwene Nuni n’abakuru b’imiryango y’Abisirayeli, 2 bababwirira i Shilo mu gihugu cy’i Kanani bati “Yehova yategetse binyuze kuri Mose ko duhabwa imigi yo guturamo n’amasambu ayikikije yo kororeramo amatungo yacu.” 3 Nuko nk’uko Yehova yabitegetse, Abisirayeli baha Abalewi imigi n’amasambu ayikikije, muri gakondo yabo.

4 Imiryango y’Abakohati ihabwa umugabane, maze Abalewi bene Aroni umutambyi bahabwa imigi cumi n’itatu muri gakondo y’umuryango wa Yuda n’uwa Simeyoni n’uwa Benyamini, hakoreshejwe ubufindo.

5 Bene Kohati bari basigaye bahawe imigi icumi muri gakondo y’umuryango wa Efurayimu, uwa Dani n’igice cy’abagize umuryango wa Manase, bayihabwa hakoreshejwe ubufindo.

6 Bene Gerushoni bahawe imigi cumi n’itatu muri gakondo y’umuryango wa Isakari, uwa Asheri, uwa Nafutali n’igice cy’abagize umuryango wa Manase batuye i Bashani, bayihabwa hakoreshejwe ubufindo.

7 Bene Merari, hakurikijwe amazu yabo, bahawe imigi cumi n’ibiri muri gakondo y’umuryango wa Rubeni, uwa Gadi n’uwa Zabuloni.

8 Nguko uko Abisirayeli bahaye Abalewi imigi n’amasambu ayikikije bakoresheje ubufindo, nk’uko Yehova yari yarabitegetse binyuze kuri Mose.

9 Muri gakondo y’umuryango wa Yuda n’uwa Simeyoni batanze imigi ikurikira, ivuzwe mu mazina, 10 iba iya bene Aroni bo mu miryango y’Abakohati bene Lewi, kuko ari bo bahawe umugabane bwa mbere. 11 Babaha Kiriyati-Aruba (Aruba uwo yari se wa Anaki), ni ukuvuga Heburoni, iri mu karere k’imisozi miremire ya Yuda, babaha n’amasambu ahakikije. 12 Imirima y’uwo mugi n’imidugudu yawo babihaye Kalebu mwene Yefune ho gakondo.

13 Nanone baha bene Aroni umutambyi umugi w’ubuhungiro, ari wo Heburoni n’amasambu awukikije, kugira ngo uwishe umuntu ajye awuhungiramo. Babaha na Libuna n’amasambu ahakikije, 14 Yatiri n’amasambu ahakikije, Eshitemowa n’amasambu ahakikije, 15 Holoni n’amasambu ahakikije, Debiri n’amasambu ahakikije, 16 Ayini n’amasambu ahakikije, Yuta n’amasambu ahakikije, na Beti-Shemeshi n’amasambu ahakikije; iyo ni yo migi icyenda yatanzwe muri gakondo y’iyo miryango ibiri.

17 Muri gakondo y’umuryango wa Benyamini batanze Gibeyoni n’amasambu ahakikije, Geba n’amasambu ahakikije, 18 Anatoti n’amasambu ahakikije na Alumoni n’amasambu ahakikije, ni ukuvuga imigi ine.

19 Imigi yose yahawe abatambyi bene Aroni ni imigi cumi n’itatu n’amasambu ayikikije.

20 Imiryango y’Abakohati, ni ukuvuga Abalewi bo muri bene Kohati basigaye, yahawe imigi muri gakondo y’umuryango wa Efurayimu hakoreshejwe ubufindo. 21 Nanone bahawe umugi w’ubuhungiro wa Shekemu n’amasambu awukikije, mu karere k’imisozi miremire ya Efurayimu, kugira ngo uwishe umuntu ajye awuhungiramo. Bahawe na Gezeri n’amasambu ahakikije, 22 Kibusayimu n’amasambu ahakikije, na Beti-Horoni n’amasambu ahakikije, ni ukuvuga imigi ine.

23 Muri gakondo y’umuryango wa Dani batanze Eliteke n’amasambu ahakikije, Gibetoni n’amasambu ahakikije, 24 Ayaloni n’amasambu ahakikije, na Gati-Rimoni n’amasambu ahakikije, ni ukuvuga imigi ine.

25 Muri gakondo y’igice cy’abagize umuryango wa Manase batanze Tanaki n’amasambu ahakikije, na Gati-Rimoni n’amasambu ahakikije, ni ukuvuga imigi ibiri.

26 Imigi yose n’amasambu abo mu miryango y’Abakohati basigaye bahawe yari icumi n’amasambu ayikikije.

27 Muri gakondo y’igice cy’abagize umuryango wa Manase, bene Gerushoni bo mu miryango y’Abalewi bahawe umugi w’ubuhungiro wa Golani y’i Bashani n’amasambu awukikije, kugira ngo uwishe umuntu ajye awuhungiramo. Bahawe na Beshitera n’amasambu ahakikije, ni ukuvuga imigi ibiri.

28 Muri gakondo y’umuryango wa Isakari bahawe Kishiyoni n’amasambu ahakikije, Daberati n’amasambu ahakikije, 29 Yaramuti n’amasambu ahakikije, na Eni-Ganimu n’amasambu ahakikije, ni ukuvuga imigi ine.

30 Muri gakondo y’umuryango wa Asheri bahawe Mishali n’amasambu ahakikije, Abudoni n’amasambu ahakikije, 31 Helikati n’amasambu ahakikije, na Rehobu n’amasambu ahakikije, ni ukuvuga imigi ine.

32 Muri gakondo y’umuryango wa Nafutali bahawe umugi w’ubuhungiro wa Kedeshi y’i Galilaya n’amasambu ahakikije, kugira ngo uwishe umuntu ajye awuhungiramo. Bahawe na Hamoti-Dori n’amasambu ahakikije, na Karitani n’amasambu ahakikije, ni ukuvuga imigi itatu.

33 Imigi yose yahawe Abagerushoni hakurikijwe amazu yabo, ni imigi cumi n’itatu n’amasambu ayikikije.

34 Muri gakondo y’umuryango wa Zabuloni, Abalewi bari basigaye bo mu miryango ya bene Merari bahawe Yokineyamu n’amasambu ahakikije, Karita n’amasambu ahakikije, 35 Dimuna n’amasambu ahakikije, na Nahalali n’amasambu ahakikije, ni ukuvuga imigi ine.

36 Muri gakondo y’umuryango wa Rubeni bahawe Beseri n’amasambu ahakikije, Yahasi n’amasambu ahakikije, 37 Kedemoti n’amasambu ahakikije, na Mefati n’amasambu ahakikije, ni ukuvuga imigi ine.

38 Muri gakondo y’umuryango wa Gadi bahawe umugi w’ubuhungiro wa Ramoti y’i Gileyadi n’amasambu awukikije, kugira ngo uwishe umuntu ajye awuhungiramo. Bahawe na Mahanayimu n’amasambu ahakikije, 39 Heshiboni n’amasambu ahakikije, na Yazeri n’amasambu ahakikije; imigi yose yari ine.

40 Imigi yose yahawe bene Merari hakurikijwe amazu yabo, ni ukuvuga abari barasigaye mu miryango y’Abalewi, ni cumi n’ibiri; uwo ni wo mugabane wabo.

41 Imigi yose yahawe Abalewi muri gakondo y’Abisirayeli yari mirongo ine n’umunani hamwe n’amasambu ayikikije. 42 Buri mugi wabaga uri kumwe n’amasambu awukikije; uko ni ko iyo migi yose yari imeze.

43 Nuko Yehova aha Isirayeli igihugu cyose yari yararahiye ba sekuruza ko azabaha, baracyigarurira bagituramo. 44 Nanone Yehova yabahaye amahoro impande zose nk’uko yari yarabirahiye ba sekuruza. Nta mwanzi wabo n’umwe wabahagaze imbere. Yehova yarababagabije bose. 45 Nta sezerano na rimwe ritasohoye mu byiza byose Yehova yasezeranyije inzu ya Isirayeli; byose byarasohoye.

Yosuwa  22 : 1 - 34

22 Icyo gihe Yosuwa ahamagara Abarubeni, Abagadi n’igice cy’abagize umuryango wa Manase 2 arababwira ati “mwakurikije ibyo Mose umugaragu wa Yehova yabategetse byose kandi mwaranyumviye mu byo nabategetse byose. 3 Kuva icyo gihe cyose kugeza n’uyu munsi, ntimwatereranye abavandimwe banyu kandi mwakurikije ibyo Yehova Imana yanyu yabategetse. 4 None Yehova Imana yanyu yahaye abavandimwe banyu amahoro, nk’uko yari yarabibasezeranyije. Ngaho nimugende musubire mu mahema yanyu, mu gihugu mwahawe ho gakondo, icyo Mose umugaragu wa Yehova yabahaye hakurya ya Yorodani. 5 Icyakora muzitondere amabwiriza n’amategeko Mose umugaragu wa Yehova yabategetse, mukunda Yehova Imana yanyu, mukagendera mu nzira ze zose, mukumvira amategeko ye, mukamwifatanyaho akaramata kandi mukamukorera n’umutima wanyu wose n’ubugingo bwanyu bwose.”

6 Nuko Yosuwa abaha umugisha, arabohereza ngo bajye mu mahema yabo. 7 Igice kimwe cy’abagize umuryango wa Manase, Mose yari yaragihaye gakondo i Bashani, ikindi gice Yosuwa agiha gakondo mu bavandimwe babo mu burengerazuba bwa Yorodani. Abo na bo Yosuwa yabahaye umugisha ubwo yaboherezaga mu mahema yabo. 8 Arababwira ati “nimusubire mu mahema yanyu mujyanye ubutunzi bwinshi n’amatungo menshi cyane n’ifeza na zahabu n’umuringa n’icyuma n’imyambaro myinshi cyane. Mugabane n’abavandimwe banyu iminyago mwasahuye abanzi banyu.”

9 Nuko Abarubeni, Abagadi n’igice cy’abagize umuryango wa Manase basiga abandi Bisirayeli i Shilo mu gihugu cy’i Kanani, basubira i Gileyadi mu gihugu bari barahawe ho gakondo, igihugu bari baratujwemo bitegetswe na Yehova, abinyujije kuri Mose. 10 Abarubeni, Abagadi n’igice cy’abagize umuryango wa Manase bageze mu karere ka Yorodani kari mu gihugu cy’i Kanani, bubaka hafi ya Yorodani igicaniro kinini cyane. 11 Hanyuma abandi Bisirayeli baza kumva abantu bavuga bati “Abarubeni, Abagadi n’igice cy’abagize umuryango wa Manase bubatse igicaniro ku rugabano rw’igihugu cy’i Kanani, mu karere ka Yorodani, mu ruhande rw’Abisirayeli.” 12 Abisirayeli babyumvise, iteraniro ry’Abisirayeli ryose rikoranira i Shilo kugira ngo babatere.

13 Abisirayeli batuma Finehasi mwene Eleyazari umutambyi ku Barubeni, Abagadi n’igice cy’abagize umuryango wa Manase bari mu gihugu cy’i Gileyadi, 14 ajyana n’abatware icumi, buri wese akaba yari umutware w’inzu ya ba sekuruza mu miryango ya Isirayeli yose, kandi buri wese yari umutware w’inzu ya ba sekuruza, atwara ibihumbi by’Abisirayeli. 15 Amaherezo bagera mu gihugu cy’i Gileyadi, babwira Abarubeni, Abagadi n’igice cy’abagize umuryango wa Manase bati

16 “Iteraniro rya Yehova ryose ryavuze riti ‘kuki mwahemukiye Imana ya Isirayeli? Kuki mwateye Yehova umugongo mukareka kumukurikira, mukiyubakira igicaniro mugira ngo mwigomeke kuri Yehova? 17 Ese mwabonye ko icyaha twakoreye i Pewori nta cyo kivuze? Nubwo iteraniro rya Yehova ryagezweho n’icyorezo, na n’uyu munsi ntituracyiyezaho. 18 None se murashaka gutera Yehova umugongo mukareka kumukurikira? Uyu munsi nimwigomeka kuri Yehova, ejo azarakarira iteraniro ryose ry’Abisirayeli. 19 Niba igihugu mwahawe ho gakondo gihumanye, nimwambuke muze mu gihugu cya Yehova aho ihema rya Yehova riri, muture hagati muri twe. Mwe kwigomeka kuri Yehova ngo mutume natwe dufatwa nk’abigometse bitewe n’uko mwubatse ikindi gicaniro kitari icya Yehova Imana yacu. 20 Ese Akani mwene Zera si we wahemutse akiba ikintu cyagombaga kurimburwa? None se Imana ntiyarakariye iteraniro ryose ry’Abisirayeli? Kandi si we wenyine wapfuye azira icyaha cye.’”

21 Nuko Abarubeni, Abagadi n’igice cy’abagize umuryango wa Manase basubiza abatware b’ibihumbi by’Abisirayeli bati 22 “Yehova Imana, Imana nyamana, Yehova Imana, Imana nyamana, arabizi kandi Isirayeli na yo irabimenya. Yehova, niba twarabikoreye kukwigomekaho no kuguhemukira, uyu munsi ntudukize. 23 Niba twaracyubatse tugambiriye gutera Yehova umugongo ngo tureke kumukurikira, cyangwa niba cyari icyo gutambiraho ibitambo bikongorwa n’umuriro cyangwa amaturo y’ibinyampeke cyangwa gutambiraho ibitambo bisangirwa, Yehova ubwe arabyigenzurira. 24 Twubatse iki gicaniro kubera ko twari duhangayitse, twibwira tuti ‘mu gihe kizaza abana banyu bazabwira abacu bati “muhuriye he na Yehova Imana ya Isirayeli? 25 Yehova yashyize urugabano hagati yacu namwe Abarubeni n’Abagadi, ari rwo Yorodani. Nta ho muhuriye na Yehova.” Abana banyu bazatuma abacu bareka gutinya Yehova.’

26 “Ni cyo cyatumye tuvuga tuti ‘reka tugire icyo dukora, twiyubakire igicaniro, kitari icyo gutambiraho igitambo gikongorwa n’umuriro cyangwa ikindi gitambo, 27 ahubwo kizabe umuhamya hagati yacu namwe n’abazadukomokaho, ko tuzakorera Yehova tukamutambira ibitambo bikongorwa n’umuriro, ibitambo bisangirwa hamwe n’ibindi bitambo, kugira ngo mu gihe kizaza abana banyu batazabwira abacu bati “nta ho muhuriye na Yehova.”’ 28 Nuko turavuga tuti ‘nibaramuka batubwiye batyo cyangwa bakabibwira abazadukomokaho, tuzabasubiza tuti “dore igicaniro ba data bubatse kigereranya igicaniro cya Yehova. Ntibacyubakiye kugitambiraho igitambo gikongorwa n’umuriro cyangwa ikindi gitambo, ahubwo bacyubakiye kuba umuhamya hagati yacu namwe.”’ 29 Ntibikabeho ko duhuza inama yo kwigomeka kuri Yehova ngo dutere Yehova umugongo tureke kumukurikira, twubaka ikindi gicaniro kitari icya Yehova Imana yacu kiri imbere y’ihema rye, ngo tugitambireho igitambo gikongorwa n’umuriro, ituro ry’ibinyampeke cyangwa ikindi gitambo.”

30 Finehasi umutambyi n’abatware b’iteraniro n’abatware b’ibihumbi by’Abisirayeli bari kumwe na we bumvise amagambo Abarubeni, Abagadi n’Abamanase bavuze, arabanyura. 31 Nuko Finehasi mwene Eleyazari umutambyi abwira Abarubeni, Abagadi n’Abamanase ati “uyu munsi tumenye rwose ko Yehova ari muri twe, kuko mutahemukiye Yehova. Ubu mukijije Abisirayeli ukuboko kwa Yehova.”

32 Finehasi mwene Eleyazari umutambyi n’abatware bari kumwe na we basiga Abarubeni, Abagadi n’Abamanase mu gihugu cy’i Gileyadi, basubira mu gihugu cy’i Kanani aho abandi Bisirayeli bari, bajya kubabwira ayo magambo. 33 Ayo magambo ashimisha Abisirayeli maze basingiza Imana, ntibongera kuvuga ibyo kuzamuka ngo batere igihugu Abarubeni n’Abagadi bari batuyemo, ngo bakirimbure.

34 Abarubeni n’Abagadi bita icyo gicaniro izina,* baravuga bati “ni umuhamya hagati yacu ko Yehova ari Imana y’ukuri.”

 Icyo gicaniro gishobora kuba cyariswe Umuhamya.



Yosuwa  23 : 1 - 16

23 Hashize igihe kirekire Yehova ahaye Abisirayeli amahoro  abakiza abanzi babo impande zose, igihe Yosuwa yari amaze gusaza, ageze mu za bukuru, 2 Yosuwa yahamagaye Abisirayeli bose, abakuru ba Isirayeli, abakuru b’imiryango yabo, abacamanza babo n’abatware babo, arababwira ati “dore ndashaje, ngeze mu za bukuru. 3 Mwabonye ibintu byose Yehova Imana yanyu yakoreye aya mahanga yose abigirira mwe. Yehova Imana yanyu ni we wabarwaniriraga. 4 Dore ibihugu by’amahanga asigaye n’iby’amahanga yose narimbuye uhereye kuri Yorodani werekeza mu burengerazuba ukageza ku Nyanja Nini, nabihaye imiryango yanyu ho gakondo nkoresheje ubufindo. 5 Yehova Imana yanyu ni we wabirukanye imbere yanyu, abanyaga igihugu cyabo kubera mwe, muracyigarurira nk’uko Yehova Imana yanyu yari yarabibasezeranyije.

6 “Muzabe intwari cyane mukomeze gukurikiza ibintu byose byanditswe mu gitabo cy’amategeko ya Mose. Ntimuzateshuke ngo muce iburyo cyangwa ibumoso, 7 cyangwa ngo mwifatanye n’abantu basigaye bo muri ayo mahanga. Ntimuzavuge amazina y’imana zabo, ntimuzarahire mu mazina yazo, ntimuzazikorere cyangwa ngo muzunamire. 8 Ahubwo muzifatanye akaramata kuri Yehova Imana yanyu, nk’uko mwabigenje kugeza ubu. 9 Yehova na we azirukana imbere yanyu amahanga akomeye kandi afite imbaraga. (Kugeza ubu nta washoboye kubahagarara imbere.) 10 Umuntu umwe muri mwe azirukana igihumbi, kuko Yehova Imana yanyu ari we ubarwanirira nk’uko yabibasezeranyije. 11 Mukomeze kuba maso murinde ubugingo bwanyu, mukunde Yehova Imana yanyu.

12 “Ariko nimuramuka musubiye inyuma mukifatanya akaramata n’abo muri ayo mahanga basigaye, ni ukuvuga abakiri kumwe namwe, maze mugashyingirana, mukifatanya na bo, na bo bakifatanya namwe, 13 mumenye rwose ko Yehova Imana yanyu atazakomeza kwirukana ayo mahanga ari mwe abigirira, kandi ko ayo mahanga azababera umutego n’ikigoyi, akababera nk’ikiboko mu mbavu n’amahwa mu maso yanyu, kugeza igihe muzarimbukira mugashira muri iki gihugu cyiza Yehova Imana yanyu yabahaye.

14 “Dore ndagiye nk’uko abo mu isi bose bagenda, kandi muzi neza mu mitima yanyu yose no mu bugingo bwanyu bwose ko nta sezerano na rimwe mu yo Yehova Imana yanyu yabasezeranyije ritasohoye. Yose yabasohoreyeho. Nta na rimwe ritasohoye. 15 Nk’uko Yehova Imana yanyu yabasohorejeho amasezerano yose yari yarabasezeranyije, ni na ko Yehova azabateza ya mivumo yose, kugeza igihe muzarimbukira mugashira muri iki gihugu cyiza Yehova Imana yanyu yabahaye, 16 kuko muzaba mwararenze ku isezerano Yehova Imana yanyu yabategetse kubahiriza, mugakorera izindi mana mukazunamira. Uburakari bwa Yehova buzabagurumanira, kandi muzahita murimbuka mushire mu gihugu cyiza yabahaye.”

Yosuwa  24 : 1 - 33

24 Yosuwa ateranyiriza imiryango yose y’Abisirayeli i Shekemu, ahamagaza abakuru b’Abisirayeli, abakuru b’imiryango y’Abisirayeli, abacamanza babo n’abatware babo, baraza bahagarara imbere y’Imana y’ukuri. 2 Yosuwa abwira abantu bose ati “uku ni ko Yehova Imana ya Isirayeli avuze ati ‘kera, abakurambere banyu, barimo Tera se wa Aburahamu akaba na se wa Nahori, bari batuye hakurya ya rwa Ruzi,* kandi bakoreraga izindi mana.

3 “‘Nyuma yaho naje gukura sokuruza Aburahamu hakurya ya rwa Ruzi munyuza mu gihugu cyose cy’i Kanani, ngwiza urubyaro rwe. Natumye abyara Isaka, 4 Isaka na we abyara Yakobo na Esawu. Hanyuma Esawu namuhaye umusozi wa Seyiri ngo awigarurire; Yakobo n’abana be baramanutse bajya muri Egiputa. 5 Nyuma yaho nohereje Mose na Aroni kandi nteza Egiputa ibyago, hanyuma ndahabakura. 6 Igihe nakuraga ba sokuruza muri Egiputa, bageze ku nyanja Abanyegiputa babakurikiye bafite amagare y’intambara n’abarwanira ku mafarashi, babasanga ku Nyanja Itukura. 7 Batakambiye Yehova, maze ashyira umwijima hagati yabo n’Abanyegiputa, atuma amazi y’inyanja arengera Abanyegiputa. Amaso yanyu yiboneye ibyo nakoreye muri Egiputa. Mwatuye mu butayu muhamara iminsi myinshi.

8 “‘Amaherezo narabazanye mbageza mu gihugu cy’Abamori bari batuye hakurya ya Yorodani, nuko barabarwanya. Ibyo byatumye mbahana mu maboko yanyu kugira ngo mwigarurire igihugu cyabo, mbarimburira imbere yanyu. 9 Nuko Balaki mwene Sipori, umwami w’i Mowabu, arahaguruka arwanya Isirayeli. Atuma kuri Balamu mwene Bewori ngo aze abavume. 10 Icyakora sinashatse kumvira Balamu. Ni yo mpamvu yabahaye umugisha incuro nyinshi. Nguko uko nabakijije ukuboko kwe.

11 “‘Hanyuma mwambutse Yorodani mugera i Yeriko, abaturage b’i Yeriko n’Abamori n’Abaperizi n’Abanyakanani n’Abaheti n’Abagirugashi n’Abahivi n’Abayebusi batangira kubarwanya; ariko nabahanye mu maboko yanyu. 12 Natumye bacikamo igikuba na mbere y’uko mubageraho, amaherezo abami babiri b’Abamori birukanwa imbere yanyu, batirukanywe n’inkota yanyu cyangwa umuheto wanyu. 13 Uko ni ko nabahaye igihugu mutaruhiye, n’imigi mutubatse, muyituramo. Ubu murya inzabibu n’imyelayo mutateye.’

14 “None nimutinye Yehova, mumukorere mu kuri kandi muri indakemwa, mukure muri mwe imana ba sokuruza bakoreraga hakurya ya rwa Ruzi no muri Egiputa, maze mukorere Yehova. 15 Niba mubona ko gukorera Yehova ari bibi, uyu munsi nimwihitiremo uwo muzakorera, zaba imana ba sokuruza bari hakurya ya rwa Ruzi bakoreraga, cyangwa imana z’Abamori bene igihugu mutuyemo. Ariko jye n’abo mu rugo rwanjye tuzakorera Yehova.”

16 Rubanda baramusubiza bati “ntibikabeho ko duta Yehova ngo tujye gukorera izindi mana. 17 Yehova Imana yacu ni we wadukuye mu gihugu cya Egiputa, twe na ba sogokuruza, adukura mu nzu y’uburetwa. Ni we wakoreye bya bimenyetso bikomeye imbere y’amaso yacu, kandi ni we waturinze mu nzira yose twanyuzemo, no mu mahanga yose twaciyemo. 18 Yehova yirukanye imbere yacu amahanga yose, ndetse n’Abamori bari batuye muri iki gihugu. Natwe rero tuzakorera Yehova kuko ari we Mana yacu.”

19 Yosuwa abwira rubanda ati “ntimuzashobora gukorera Yehova kuko ari Imana yera. Ni Imana ishaka ko umuntu ayiyegurira nta kindi ayibangikanyije na cyo. Ntizabababarira kwigomeka kwanyu n’ibyaha byanyu. 20 Nimuta Yehova mugakorera imana z’amahanga, na we azabatera umugongo abagirire nabi kandi abarimbure, nubwo azaba yarabakoreye ibyiza.”

21 Rubanda basubiza Yosuwa bati “oya, ahubwo tuzakorera Yehova!” 22 Yosuwa abwira rubanda ati “mwe ubwanyu muri abagabo bo guhamya ko mwihitiyemo gukorera Yehova.” Na bo baravuga bati “turi abagabo bo kubihamya.”

23 “None rero, nimukure imana z’amahanga muri mwe, mwerekeze imitima yanyu kuri Yehova Imana ya Isirayeli.” 24 Rubanda babwira Yosuwa bati “Yehova Imana yacu ni we tuzakorera, kandi tuzumvira ijwi rye.”

25 Uwo munsi Yosuwa agirana na bo isezerano i Shekemu, abashyiriraho itegeko n’iteka. 26 Yosuwa yandika ayo magambo yose mu gitabo cy’amategeko y’Imana, afata ibuye rinini arishinga aho munsi y’igiti kinini cyari hafi y’ahantu hera ha Yehova.

27 Yosuwa abwira abantu bose ati “dore iri buye ni ryo rizaba umugabo wo kudushinja, kuko ryumvise amagambo yose Yehova yavuganye natwe. Nimwihakana Imana yanyu, iri buye rizaba umugabo wo kubashinja.” 28 Nuko Yosuwa asezerera abantu, buri wese ajya muri gakondo ye.

29 Ibyo birangiye, Yosuwa mwene Nuni umugaragu wa Yehova aza gupfa afite imyaka ijana na cumi. 30 Bamuhamba mu isambu yo muri gakondo ye i Timunati-Sera, iri mu karere k’imisozi miremire ya Efurayimu, mu majyaruguru y’umusozi wa Gashi. 31 Abisirayeli bakomeje gukorera Yehova igihe cyose Yosuwa yari akiriho, no mu gihe cyose cy’abakuru ba Isirayeli basigaye Yosuwa amaze gupfa, bo bari bazi neza ibyo Yehova yari yarakoreye Isirayeli byose.

32 Amagufwa ya Yozefu Abisirayeli bari baravanye muri Egiputa bayahamba i Shekemu, mu isambu Yakobo yaguze na bene Hamori se wa Shekemu ibiceri ijana by’ifeza; iyo sambu iba gakondo ya bene Yozefu.

33 Eleyazari mwene Aroni na we arapfa, bamushyingura ku musozi wa Finehasi umuhungu we, yari yarahawe mu karere k’imisozi miremire ya Efurayimu.

 Aho ni mu burasirazuba bw’uruzi rwa Ufurate.

Abacamanza  1 : 1 - 36


Abacamanza


1 Yosuwa amaze gupfa, Abisirayeli babaza Yehova bati “ni nde muri twe uzazamuka mbere agatera Abanyakanani?” 2 Maze Yehova arabasubiza ati “Abayuda ni bo bazazamuka. Nzahana icyo gihugu mu maboko yabo.” 3 Nuko Abayuda babwira abavandimwe babo b’Abasimeyoni bati “nimuze muri gakondo yacu mudufashe kurwanya Abanyakanani, natwe tuzaza muri gakondo yanyu tubafashe.” Nuko Abasimeyoni bajyana na bo.

4 Abayuda barazamuka, Yehova ahana Abanyakanani n’Abaperizi mu maboko yabo, ku buryo babatsindiye i Bezeki bakahicira abantu ibihumbi icumi. 5 Basanze Adoni-Bezeki i Bezeki barwana na we kandi batsinda Abanyakanani n’Abaperizi. 6 Adoni-Bezeki ahunze baramukurikira baramufata, bamuca ibikumwe n’amano manini. 7 Adoni-Bezeki aravuga ati “hari abami mirongo irindwi naciye ibikumwe n’amano manini bajyaga batoragura ibyokurya munsi y’ameza yanjye. Ibyo nabakoreye ni byo Imana inyituye.” Hanyuma bamujyana i Yerusalemu agwayo.

8 Nanone Abayuda batera Yerusalemu barayifata, bicisha inkota abaho bose, uwo mugi barawutwika. 9 Hanyuma Abayuda baramanuka batera Abanyakanani bari batuye mu karere k’imisozi miremire n’i Negebu no muri Shefela. 10 Abayuda batera Abanyakanani bari batuye i Heburoni (Heburoni yahoze yitwa Kiriyati-Aruba), bica Sheshayi, Ahimani na Talumayi.

11 Bavayo batera abari batuye i Debiri. (Debiri yahoze yitwa Kiriyati-Seferi.) 12 Nuko Kalebu aravuga ati “umuntu wese uri butsinde Kiriyati-Seferi akayigarurira, nzamushyingira umukobwa wanjye Akisa.” 13 Otiniyeli mwene Kenazi, murumuna wa Kalebu, arahigarurira, nuko Kalebu amushyingira umukobwa we Akisa. 14 Akisa agiye iwabo, agenda atitiriza umugabo we ngo asabe sebukwe umurima. Akisa acyicaye ku ndogobe akoma mu mashyi ahamagara se. Kalebu aramubaza ati “urifuza iki?” 15 Akisa aramusubiza ati “mpa umugisha, kuko aho wampaye mu majyepfo ari ahantu humagaye; mpa na Guloti-Mayimu.”* Nuko amuha Guloti ya Ruguru na Guloti y’Epfo.

16 Bene Keni, sebukwe wa Mose, bava mu mugi w’ibiti by’imikindo bari kumwe n’Abayuda, bagera mu butayu bw’i Buyuda buri mu majyepfo ya Aradi, baturana n’abaturage baho. 17 Abayuda n’abavandimwe babo b’Abasimeyoni batera Abanyakanani bari batuye i Sefati, barabarimbura. Kuva icyo gihe uwo mugi bawita Horuma. 18 Hanyuma Abayuda bigarurira Gaza n’akarere kahakikije, Ashikeloni n’akarere kahakikije, na Ekuroni n’akarere kahakikije. 19 Yehova akomeza kubana n’Abayuda bigarurira akarere k’imisozi miremire, ariko ntibashobora kwirukana abaturage bo mu bibaya kuko bari bafite amagare y’intambara afite inziga zikwikiyemo ibyuma bityaye cyane. 20 Bamaze guha Kalebu Heburoni nk’uko Mose yari yarabimusezeranyije, yahirukanye abahungu batatu ba Anaki.

21 Ababenyamini ntibirukanye Abayebusi bari batuye i Yerusalemu, ahubwo Abayebusi bakomeje guturana na bo muri Yerusalemu kugeza n’uyu munsi.

22 Hagati aho, abo mu nzu ya Yozefu barazamutse batera i Beteli, kandi Yehova yari kumwe na bo. 23 Abo mu nzu ya Yozefu bajya gutata i Beteli (uwo mugi wahoze witwa Luzi). 24 Abo batasi babonye umugabo usohotse muri uwo mugi, baramubwira bati “turakwinginze, twereke aho twanyura kugira ngo twinjire mu mugi; natwe tuzakugirira neza.” 25 Nuko uwo mugabo abereka aho binjirira muri uwo mugi; bawurimbuza inkota, ariko uwo mugabo n’abo mu rugo rwe bose barabareka barigendera. 26 Uwo mugabo ajya mu gihugu cy’Abaheti yubakayo umugi awita Luzi. Uko ni ko witwa kugeza n’uyu munsi.

27 Abamanase ntibigaruriye Beti-Sheyani n’imidugudu ihakikije, Tanaki n’imidugudu ihakikije, Dori n’abaturage baho n’imidugudu ihakikije, Ibuleyamu n’abaturage baho n’imidugudu ihakikije, na Megido n’abaturage baho n’imidugudu ihakikije; ahubwo Abanyakanani bakomeje gutura muri icyo gihugu. 28 Abisirayeli bamaze gukomera, bakoresheje Abanyakanani imirimo y’agahato, ariko ntibabirukanye burundu.

29 Abefurayimu na bo ntibirukanye Abanyakanani bari batuye i Gezeri. Abanyakanani bakomeje gutura mu Befurayimu i Gezeri.

30 Abazabuloni ntibirukanye abaturage b’i Kitironi n’ab’i Nahaloli, ahubwo abo Banyakanani bakomeje gutura muri bo bagakoreshwa imirimo y’agahato.

31 Abasheri ntibirukanye abaturage ba Ako, ab’i Sidoni, aba Ahulaba, aba Akizibu, ab’i Heliba, aba Afiki n’ab’i Rehobu. 32 Abasheri bakomeje gutura mu Banyakanani bari batuye muri icyo gihugu, kuko batabirukanye.

33 Abanafutali ntibirukanye abaturage b’i Beti-Shemeshi n’ab’i Beti-Anati; ahubwo bakomeje gutura mu Banyakanani bari batuye muri icyo gihugu. Abanafutali bakoresheje abaturage b’i Beti-Shemeshi n’ab’i Beti-Anati imirimo y’agahato.

34 Abamori bahejeje bene Dani mu karere k’imisozi miremire, ntibabemerera kumanuka ngo bajye mu bibaya. 35 Nuko Abamori bakomeza gutura ku musozi wa Heresi no muri Ayaloni n’i Shalubimu. Ariko bene Yozefu bamaze gukomera babakoresha imirimo y’agahato. 36 Akarere k’Abamori kaheraga ku nzira izamuka ijya Akurabimu, kagahera n’i Sela kakazamuka mu misozi.

^ Abac 1:15 Abc 1:15


 Bisobanura “Ibidendezi by’Amazi.”



Abacamanza  2 : 1 - 23

2 Nuko umumarayika wa Yehova ava i Gilugali arazamuka ajya i Bokimu, aravuga ati “nabakuye muri Egiputa mbazana mu gihugu narahiye ba sokuruza ko nzabaha. Nanone naravuze nti ‘sinzigera nica isezerano nagiranye namwe. 2 Namwe ntimuzagirane isezerano n’abaturage b’iki gihugu. Muzasenye ibicaniro byabo.’ Ariko ntimwanyumviye. Mwabikoreye iki? 3 Nanjye rero naravuze nti ‘sinzirukana abo baturage imbere yanyu, kandi bazababera umutego, imana zabo zibabere ikigusha.’”

4 Umumarayika wa Yehova akimara kubwira ayo magambo Abisirayeli bose, baraturika bararira. 5 Aho hantu bahita Bokimu, bahatambira Yehova ibitambo.

6 Yosuwa amaze gusezerera Abisirayeli, baragenda buri wese ajya muri gakondo ye, bigarurira icyo gihugu. 7 Abantu bakomeje gukorera Yehova igihe cyose Yosuwa yari akiriho, no mu gihe cyose cy’abakuru ba Isirayeli basigaye Yosuwa amaze gupfa, bo bari barabonye imirimo ikomeye yose Yehova yakoreye Isirayeli. 8 Hanyuma Yosuwa mwene Nuni, umugaragu wa Yehova, apfa afite imyaka ijana na cumi. 9 Bamuhamba mu isambu yo muri gakondo ye i Timunati-Heresi, mu karere k’imisozi miremire ya Efurayimu, mu majyaruguru y’umusozi wa Gashi. 10 Ab’icyo gihe bose na bo barapfa basanga ba sekuruza, havuka abandi batigeze bamenya Yehova cyangwa ibyo yakoreye Isirayeli.

11 Abisirayeli batangira gukora ibibi mu maso ya Yehova no gukorera Bayali. 12 Nuko bata Yehova Imana ya ba sekuruza yabakuye mu gihugu cya Egiputa, bakurikira izindi mana zo mu mahanga yari abakikije kandi barazunamira, barakaza Yehova. 13 Uko ni ko bataye Yehova bagakorera ibishushanyo bya Bayali na Ashitoreti. 14 Ibyo byatumye Yehova arakarira Abisirayeli cyane abahana mu maboko y’abanyazi barabasahura, abagurisha mu maboko y’abanzi babo bari babakikije, ntibaba bagishoboye guhagarara imbere y’abanzi babo. 15 Aho bajyaga hose ukuboko kwa Yehova kwakomezaga kubarwanya kukabateza ibyago, nk’uko Yehova yari yarabivuze, nk’uko Yehova yari yarabibarahiye; nuko bagera mu kaga gakomeye cyane. 16 Icyakora Yehova yabahaga abacamanza, bakabakiza amaboko y’ababasahuraga.

17 Ariko ntibumviraga n’abacamanza babo, ahubwo basambanaga n’izindi mana bakazunamira. Bateshutse vuba bava mu nzira ba sekuruza bagenderagamo bumvira amategeko ya Yehova. Ntibari bameze nka ba sekuruza. 18 Iyo Yehova yabahaga abacamanza, Yehova yabanaga na buri mucamanza, agakiza Abisirayeli ukuboko kw’abanzi babo mu gihe cyose uwo mucamanza yabaga akiriho; Yehova yabagiriraga impuhwe akumva gutaka kwabo batakishwaga n’ababakandamizaga, n’ababagiriraga nabi.

19 Iyo umucamanza yapfaga, basubiraga inyuma, bagakora ibibarimbuza kurusha ba sekuruza, bagakurikira izindi mana bakazikorera, bakazunamira. Ntibarekaga ibyo bikorwa byabo no kwigomeka kwabo. 20 Amaherezo Yehova arakarira cyane Abisirayeli, aravuga ati “kubera ko iri shyanga ryishe isezerano nagiranye na ba sekuruza ntirinyumvire, 21 nanjye sinzongera kugira ishyanga na rimwe nirukana imbere yabo mu yo Yosuwa yasize ubwo yapfaga, 22 kugira ngo nyageragereshe Abisirayeli, menye niba bazakomeza inzira ya Yehova bakayigenderamo nk’uko ba sekuruza bayigenderagamo, cyangwa niba batazayigenderamo.” 23 Nuko Yehova areka ayo mahanga ntiyahita ayirukana, kandi ntiyari yarayahanye mu maboko ya Yosuwa.

Abacamanza  3 : 1 - 31

3 Aya ni yo mahanga Yehova yaretse kugira ngo ayageragereshe Isirayeli, ni ukuvuga abantu bose batari barigeze bajya ku rugamba ngo barwane n’Abanyakanani. 2 Yarayaretse kugira ngo Abisirayeli bariho icyo gihe batari barigeze bajya ku rugamba na bo bige kurwana, bamenyere urugamba. 3 Ayo mahanga yaretse akaguma mu gihugu ni aya: abami batanu biyunze b’Abafilisitiya, Abanyakanani bose n’Abasidoni, Abahivi batuye ku musozi wa Libani, uhereye ku musozi wa Bayali-Herumoni kugera ku rugabano rw’i Hamati. 4 Imana yakoresheje ayo mahanga kugira ngo igerageze Abisirayeli, imenye niba bari kumvira amategeko Yehova yari yarategetse ba sekuruza binyuze kuri Mose. 5 Abisirayeli baturana n’Abanyakanani, Abaheti, Abamori, Abaperizi, Abahivi n’Abayebusi. 6 Nuko Abisirayeli barongora abakobwa babo, abakobwa babo babashyingira abahungu babo, batangira gukorera imana zabo.

7 Abisirayeli bakora ibibi mu maso ya Yehova, bibagirwa Yehova Imana yabo, bakorera Bayali n’inkingi zera z’ibiti. 8 Yehova arakarira Abisirayeli cyane abagurisha mu maboko y’umwami wa Mezopotamiya witwaga Kushani-Rishatayimu, bamukorera imyaka umunani. 9 Abisirayeli batakambira Yehova ngo abatabare, nuko Yehova aha Abisirayeli umukiza kugira ngo abatabare. Uwo ni Otiniyeli mwene Kenazi murumuna wa Kalebu. 10 Umwuka wa Yehova umuzaho aba umucamanza wa Isirayeli. Agiye ku rugamba, Yehova ahana Kushani-Rishatayimu umwami wa Siriya mu maboko ya Otiniyeli, maze atsinda Kushani-Rishatayimu. 11 Nuko igihugu kimara imyaka mirongo ine gifite amahoro. Hanyuma Otiniyeli mwene Kenazi arapfa.

12 Abisirayeli bongera gukora ibibi mu maso ya Yehova. Yehova atuma Eguloni umwami w’i Mowabu agira imbaraga nyinshi kurusha Abisirayeli, kuko bakoze ibibi mu maso ya Yehova. 13 Ikindi kandi, Eguloni yakoranyije Abamoni n’Abamaleki ngo batere Isirayeli. Batera Isirayeli barayinesha, bigarurira umugi w’ibiti by’imikindo. 14 Nuko Abisirayeli bamara imyaka cumi n’umunani bakorera Eguloni umwami w’i Mowabu. 15 Abisirayeli batakambira Yehova ngo abatabare. Yehova aha Abisirayeli umukiza kugira ngo abatabare. Uwo ni Ehudi mwene Gera w’Umubenyamini, watwariraga imoso. Hashize igihe, Abisirayeli bamuha amakoro ngo ayashyire Eguloni umwami w’i Mowabu. 16 Hagati aho Ehudi acura inkota ifite ubugi impande zombi, ifite n’uburebure bw’umukono* umwe. Ayambara ku itako ry’iburyo, ayirenzaho umwambaro we. 17 Ehudi ageze kwa Eguloni umwami w’i Mowabu, amushyikiriza amakoro. Eguloni yari abyibushye cyane bikabije.

18 Amaze kumushyikiriza ayo makoro, ahita yohereza abaje bayatwaye ngo basubireyo. 19 Ageze aho bacukura amabuye* i Gilugali, aragaruka abwira umwami ati “mwami, mfite ibanga nshaka kukubwira.” Umwami abwira abantu ati “muceceke!” Avuze atyo, abari iruhande rwe bose barasohoka. 20 Ehudi amusanga aho yari yicaye mu cyumba cye cyo hejuru gifutse. Ehudi aravuga ati “ngufitiye ubutumwa buturutse ku Mana.” Umwami abyumvise ahaguruka ku ntebe ye. 21 Nuko Ehudi arambura ukuboko kwe kw’ibumoso, akura inkota ye yari ku itako ry’iburyo ayimutikura ku nda. 22 Ikirindi cyayo na cyo cyinjirana na yo, irigita mu binure kuko atayimukuyemo, maze amabyi arasohoka. 23 Ehudi asohokera mu mwenge munini wacagamo umwuka, ariko asiga akinze imiryango y’icyumba cyo hejuru, arayidanangira, 24 nuko arasohoka.

Abagaragu ba Eguloni baje kureba basanga imiryango y’icyumba cyo hejuru ikinze. Baravuga bati “buriya arimo arituma mu cyumba gifutse cy’imbere.” 25 Bakomeza gutegereza kugeza aho bumva na bo bibateye isoni, babonye nta muntu ukinguye inzugi z’icyumba cyo hejuru. Bafata urufunguzo bafungura imiryango basanga shebuja arambaraye hasi yapfuye!

26 Ehudi yacitse bakiri mu gihirahiro, anyura aho bacukura amabuye ahungira i Seyira. 27 Ageze mu karere k’imisozi miremire ya Efurayimu avuza ihembe, Abisirayeli baramanuka bava mu karere k’imisozi miremire ari we ubayoboye. 28 Nuko arababwira ati “nimunkurikire kuko Yehova yahanye abanzi banyu, ari bo Bamowabu, mu maboko yanyu.” Baramukurikira, bigarurira ibyambu byo kuri Yorodani kugira ngo babuze Abamowabu kwambuka. 29 Icyo gihe batsinda Mowabu, bica abagabo bagera ku bihumbi icumi, abagabo b’abanyambaraga kandi b’intwari; ntihagira n’umwe urokoka. 30 Uwo munsi Abisirayeli batsinda Mowabu; igihugu kimara imyaka mirongo inani gifite amahoro.

31 Nyuma ye, Shamugari mwene Anati yakijije Abisirayeli igihe yatsindaga Abafilisitiya, akica abantu magana atandatu abicishije igihosho.

^ Abac 3:16 Abc 3:16


 Hari abatekereza ko uyu “mukono” uvugwa aha ari umukono mugufi, ureshya na santimetero 38, bapima bahereye ku nkokora bakageza aho bafungira igipfunsi.

^ Abac 3:19 Abc 3:19


 Cyangwa “ahabaga ibishushanyo bibajwe mu mabuye.”



Abacamanza  4 : 1 - 24

4 Ehudi amaze gupfa, Abisirayeli bongera gukora ibibi mu maso ya Yehova. 2 Nuko Yehova abagurisha mu maboko ya Yabini umwami w’i Kanani wategekaga i Hasori. Umugaba w’ingabo ze yari Sisera, kandi yari atuye i Harosheti-Goyimu. 3 Abisirayeli batakambira Yehova kuko Yabini yari afite amagare y’intambara magana cyenda afite inziga zikwikiyemo ibyuma bityaye cyane, kandi akaba yari amaze imyaka makumyabiri abakandamiza cyane.

4 Icyo gihe umuhanuzikazi Debora, muka Lapidoti, ni we wari umucamanza wa Isirayeli. 5 Yari atuye munsi y’igiti cy’umukindo wa Debora, hagati y’i Rama n’i Beteli, mu karere k’imisozi miremire ya Efurayimu. Abisirayeli barazamukaga bakamusanga kugira ngo abacire imanza. 6 Debora atuma kuri Baraki mwene Abinowamu w’i Kedeshi-Nafutali, ati “Yehova Imana ya Isirayeli aragutegetse ati ‘fata abagabo ibihumbi icumi bo muri bene Nafutali no muri bene Zabuloni, mujye ku musozi wa Tabori muhashinge ibirindiro. 7 Nanjye nzagusangisha Sisera, umugaba w’ingabo za Yabini, ku mugezi wa Kishoni, ndetse n’amagare ye y’intambara n’imbaga y’abasirikare be bose, muhane mu maboko yawe.’”

8 Baraki asubiza Debora ati “niwemera ko tujyana, ndajyayo. Ariko nutemera ko tujyana, sinjyayo.” 9 Debora aramusubiza ati “turajyana nta kabuza. Icyakora, si wowe uzahabwa icyubahiro muri icyo gitero, kuko Yehova azagurisha Sisera mu maboko y’umugore.” Nuko Debora arahaguruka ajyana na Baraki i Kedeshi. 10 Baraki ateranyiriza bene Zabuloni na bene Nafutali i Kedeshi, abagabo ibihumbi icumi bazamuka bamukurikiye, na Debora azamukana na we.

11 Hagati aho, Heberi w’Umukeni yari yaritandukanyije n’abandi Bakeni bene Hobabu, sebukwe wa Mose, ajya gushinga ihema rye iruhande rw’igiti kiri i Sananimu, hafi y’i Kedeshi.

12 Babwira Sisera ko Baraki mwene Abinowamu yazamutse akajya ku musozi wa Tabori. 13 Sisera ahita akoranya amagare ye yose y’intambara, amagare y’intambara magana cyenda afite inziga zikwikiyemo ibyuma bityaye cyane, n’abantu bose bari kumwe na we, bava i Harosheti-Goyimu bajya ku mugezi wa Kishoni. 14 Nuko Debora abwira Baraki ati “haguruka, kuko uyu munsi Yehova agiye guhana Sisera mu maboko yawe. Mbese Yehova si we ukugiye imbere?” Baraki amanuka umusozi wa Tabori akurikiwe na ba bagabo ibihumbi icumi. 15 Yehova ateza urujijo Sisera n’amagare ye yose y’intambara n’ingabo ze zose, maze Baraki abarimbuza inkota. Amaherezo Sisera ava mu igare rye, ahunga agenza ibirenge. 16 Baraki akurikira ayo magare y’intambara n’ingabo zose abageza i Harosheti-Goyimu, ku buryo ingabo za Sisera zose yazirimbuje inkota, ntihasigara n’uwo kubara inkuru.

17 Sisera yahunze agenza ibirenge, ajya ku ihema rya Yayeli, muka Heberi w’Umukeni, kuko Yabini umwami w’i Hasori yari abanye amahoro n’abo mu rugo rwa Heberi w’Umukeni. 18 Yayeli arasohoka ajya gusanganira Sisera aramubwira ati “hindukira uze hano databuja, hindukira uze aho ndi. Ntutinye.” Nuko arahindukira aramusanga, yinjira mu ihema. Hashize umwanya, Yayeli amworosa ikiringiti. 19 Hanyuma Sisera abwira Yayeli ati “ndakwinginze, mpa utuzi two kunywa kuko inyota inyishe.” Nuko Yayeli apfundura uruhago rw’uruhu rwarimo amata, aramuha aranywa, maze arongera aramworosa. 20 Sisera aramubwira ati “hagarara ku muryango w’ihema maze nihagira umuntu uza akakubaza ati ‘nta muntu ugeze aha?,’ umusubize uti ‘nta we!’”

21 Kubera ko Sisera yari ananiwe cyane, yahise asinzira. Nuko Yayeli muka Heberi afata urubambo rw’ihema n’inyundo, agenda yomboka aramwegera, amushimangira urwo rubambo muri nyiramivumbi, rurahinguranya rwinjira mu butaka. Sisera apfa atyo.

22 Baraki aje akurikiye Sisera, Yayeli arasohoka aza kumusanganira, aramubwira ati “ngwino nkwereke uwo ushaka.” Yinjira amukurikiye, asanga Sisera arambaraye hasi yapfuye, urubambo rukwikiye muri nyiramivumbi.

23 Nguko uko uwo munsi Imana yatumye Abisirayeli batsinda Yabini umwami w’i Kanani. 24 Abisirayeli bakomeza kugira amaboko, barwanya Yabini umwami w’i Kanani kugeza bamurimbuye.

Abacamanza  5 : 1 - 31

5 Uwo munsi, Debora na Baraki mwene Abinowamu bararirimba bati
 2 “Kubera ko Abisirayeli batendeje umusatsi bagiye ku rugamba,
Kuko abantu bitanze babikunze ngo bajye ku rugamba,
Nimusingize Yehova.

 3 Nimwumve mwa bami mwe; namwe batware bakuru mwe, nimutege amatwi:
Jye, jye ubwanjye, ngiye kuririmbira Yehova.
Nzaririmbira Yehova Imana ya Isirayeli.

 4 Yehova, igihe wazaga uturutse i Seyiri,
Ubwo wazaga uturutse mu karere ka Edomu,
Isi yahinze umushyitsi, ijuru rirajojoba,
Ibicu na byo bitonyanga amazi.

 5 Imisozi yashongeye imbere ya Yehova,
Ndetse na Sinayi ishongera imbere ya Yehova, Imana ya Isirayeli.

 6 Mu minsi ya Shamugari mwene Anati,
Mu minsi ya Yayeli, inzira ntizari zikigendwa,
Abari basanzwe banyura mu mihanda migari, banyuraga mu tuyira tuziguye.

 7 Abatuye mu giturage bari barashize, barashize muri Isirayeli,

Kugeza aho jyewe Debora nahagurukiye,

Kugeza aho nahagurukiye ndi umubyeyi muri Isirayeli.

 8 Bitoranyirije imana z’inzaduka.
Icyo gihe ni bwo intambara yugarije amarembo yabo.
Ntihari hakiboneka ingabo cyangwa icumu,
Mu bantu ibihumbi mirongo ine muri Isirayeli.

 9 Umutima wanjye uri kumwe n’abatware b’ingabo za Isirayeli,
Bitanze babikunze bakajyana na rubanda;
Nimusingize Yehova.

10 Mwebwe abagendera ku ndogobe z’amagaju,
Mwe abicaye ku matapi meza cyane,
Namwe abagenda mu nzira nyabagendwa,
Nimutekereze kuri ibi:

11 Amajwi y’abavomaga amazi yumvikanye aturutse ku mariba,
Aho ni ho bavugiye ibyo gukiranuka Yehova yakoze,
Ibyo gukiranuka byakozwe n’abatuye mu giturage cyo muri Isirayeli.
Icyo gihe ni bwo abagize ubwoko bwa Yehova bamanutse bakajya ku marembo.

12 Kanguka, kanguka Debora we,
Kanguka, kanguka utere indirimbo!
Baraki mwene Abinowamu we, haguruka ujyane imbohe zawe!

13 Icyo gihe ni bwo abarokotse bamanutse basanga abakomeye;
Ubwoko bwa Yehova buramanuka buransanga ngo dutere abanyambaraga.

14 Abamanutse bakaza mu bibaya bakomotse mu Befurayimu,
Bari kumwe nawe Benyamini we, bari mu bantu bawe.
Abatware b’ingabo bamanutse baturutse mu Bamakiri,
Mu Bazabuloni haturuka abafite ibikoresho byo kwandika.

15 Abatware bo muri bene Isakari bari kumwe na Debora,
Nk’uko Isakari yari kumwe na Debora, ni ko na Baraki yari kumwe na we.
Yoherejwe mu kibaya agenza ibirenge.
Abo mu mazu y’Abarubeni bananiwe gufata imyanzuro.

16 Kuki wicaye hagati y’imitwaro ibiri,
Kugira ngo wumve ijwi ry’imyirongi bavugiriza imikumbi?
Abo mu mazu y’Abarubeni bananiwe gufata imyanzuro.

17 Gileyadi yagumye iwe hakurya ya Yorodani;
Dani we se, kuki yakomeje kwibera mu mato?
Asheri yiyicariye ku nkombe y’inyanja nta cyo akora,
Akomeza kwiturira ku byambu bye.

18 Abazabuloni bahaze ubugingo bwabo kugeza ku gupfa;
N’Abanafutali bari ahirengeye mu gasozi.

19 Abami baraje bararwana;
Icyo gihe ni bwo abami b’i Kanani barwanye,
Barwanira i Tanaki ku mazi y’i Megido.
Nta minyago y’ifeza bashoboye kujyana.

20 Inyenyeri zarwanye ziri mu ijuru,
Zarwanyije Sisera ziri mu nzira zazo.

21 Umugezi wa Kishoni warabatembanye,
Umugezi wa kera cyane, umugezi wa Kishoni.
Bugingo bwanjye, wanyukanyutse abanyembaraga.

22 Icyo gihe ni bwo ibinono by’amafarashi byagendaga biraha itaka,
Kubera ko amafarashi yagendaga yiruka cyane, asimbuka.

23 Umumarayika wa Yehova aravuga ati ‘nimuvume Merozi,’
‘Muvume abaturage bayo ubudatuza,
Kuko bataje gutabara Yehova,
Ngo batabare Yehova bari kumwe n’abagabo b’abanyambaraga.’

24 Yayeli muka Heberi w’Umukeni azahabwa umugisha kurusha abandi bagore bose,
Azahabwa umugisha kurusha abandi bagore bose baba mu mahema.

25 Yamusabye amazi, amuha amata,
Amuzanira ikivuguto mu ibakure nini abanyacyubahiro banyweramo mu minsi mikuru.

26 Nuko arambura ukuboko afata urubambo rw’ihema,
Ukuboko kwe kw’iburyo gufata inyundo y’abakozi ikozwe mu giti.
Ayikubita Sisera amuhinguranya umutwe,
Atobora nyiramivumbi, arazahuranya.

27 Yaguye hagati y’ibirenge bye, ararambarara;
Yaguye hagati y’ibirenge bye;
Aho yaguye, ni ho yapfiriye.

28 Umugore yarebeye mu idirishya, akomeza kumutegereza,
Nyina wa Sisera yareberaga mu idirishya, ati
‘Kuki igare rye ry’intambara ryatinze kuza?
Kuki imirindi y’ibinono by’amafarashi akuruye amagare ye yatinze?’

29 Abagore b’abanyacyubahiro b’abanyabwenge baramushubije,
Na we ubwe yaribwiye ati

30 ‘Ese ntibagomba kubona iminyago, kandi ntibagomba kuyigabana,
Buri mugabo w’umunyambaraga agahabwa umukobwa umwe cyangwa babiri?
Iminyago y’imyenda y’amabara irahabwa Sisera, iminyago y’imyenda y’amabara,
Umwenda ufumye, umwenda w’amabara, imyenda ibiri ifumye
Yo gutamiriza ku majosi y’abagabo basahuye iminyago.’

31 Yehova, abanzi bawe bose barakarimbuka batyo!
Abagukunda bose barakamera nk’izuba rirashe rifite imbaraga.”
Nuko igihugu kimara imyaka mirongo ine gifite amahoro.

Abacamanza  6 : 1 - 40

6 Nuko Abisirayeli bakora ibibi mu maso ya Yehova. Yehova abahana mu maboko y’Abamidiyani mu gihe cy’imyaka irindwi. 2 Abamidiyani bakandamiza Abisirayeli, bituma Abisirayeli bashaka ahantu ho guhisha imyaka yabo mu myobo yo mu misozi no mu buvumo, n’ahandi hantu hagerwa bigoranye. 3 Iyo Abisirayeli babibaga imyaka, Abamidiyani, Abamaleki n’ab’Iburasirazuba barazamukaga bakabagabaho igitero. 4 Barazaga bagashinga amahema bakabarwanya, bakangiza imyaka yose yeze mu mirima yabo kugeza i Gaza. Nta kintu na kimwe cyo kurya basigaga muri Isirayeli, habe n’intama cyangwa inka cyangwa indogobe. 5 Bazanaga n’amatungo yabo n’amahema yabo. Bazaga ari benshi cyane nk’inzige, kandi bo n’ingamiya zabo ntibagiraga ingano; barazaga bakayogoza igihugu. 6 Abamidiyani bakenesha Abisirayeli cyane, maze Abisirayeli batakambira Yehova ngo abatabare.

7 Kubera ko Abisirayeli batakambiye Yehova ngo abatabare, abakize Abamidiyani, 8 Yehova yoherereje Abisirayeli umuhanuzi, arababwira ati “Yehova Imana ya Isirayeli aravuze ati ‘ni jye wabakuye muri Egiputa, mbavana mu nzu y’uburetwa. 9 Narabacunguye mbakura mu maboko y’Abanyegiputa no mu maboko y’ababakandamizaga bose, mbirukana imbere yanyu mbaha igihugu cyabo. 10 Nanone narababwiye nti “ndi Yehova Imana yanyu. Ntimugatinye imana z’Abamori, bene igihugu mutuyemo.” Ariko ntimwanyumviye.’”

11 Nyuma yaho, umumarayika wa Yehova yaraje yicara munsi y’igiti kinini cyari muri Ofura, kikaba cyari icya Yowashi w’Umwabiyezeri. Icyo gihe umuhungu we Gideyoni yarimo ahurira ingano mu rwengero rwa divayi, agira ngo agire vuba Abamidiyani batamubona. 12 Umumarayika wa Yehova aramubonekera, aramubwira ati “Yehova ari kumwe nawe wa munyambaraga w’intwari we!” 13 Gideyoni aramusubiza ati “ariko se databuja, niba Yehova ari kumwe natwe, kuki ibi byose bitugeraho? Ibikorwa byose bitangaje ba sogokuruza bavugaga ko yakoze biri he? Ntibatubwiraga bati ‘Yehova yadukuye muri Egiputa’? None dore Yehova yaradutaye, aduhana mu maboko y’Abamidiyani.” 14 Yehova* aramureba aramubwira ati “genda ukoreshe izo mbaraga ufite, kandi uzakiza Abisirayeli ubakure mu maboko y’Abamidiyani. Si jye ukohereje?” 15 Na we aramusubiza ati “ariko se Yehova, nzakirisha iki Abisirayeli? Dore umuryango* wanjye ni wo muto mu Bamanase, kandi ni jye muto mu rugo rwa data.” 16 Yehova aramubwira ati “kubera ko nzaba ndi kumwe nawe, uzatsinda Abamidiyani nk’uko watsinda umuntu umwe.”

17 Gideyoni aramubwira ati “niba ntonnye mu maso yawe, mpa ikimenyetso kigaragaza ko ari wowe tuvuganye. 18 Ndakwinginze ntuve hano kugeza aho ndi bugarukire nkuzaniye impano nkayishyira imbere yawe.” Nuko aramusubiza ati “ndakomeza kwicara hano kugeza aho uri bugarukire.” 19 Gideyoni ajya iwe ategura umwana w’ihene, afata na efa* y’ifu ayikoramo imigati idasembuwe. Inyama azishyira mu cyibo, asuka umufa mu nkono, abizanira wa mumarayika munsi y’igiti kinini, abishyira imbere ye.

20 Umumarayika w’Imana y’ukuri aramubwira ati “fata izo nyama n’imigati idasembuwe ubishyire kuri kiriya gitare, usukeho umufa.” Nuko abigenza atyo. 21 Umumarayika wa Yehova arambura ukuboko akoza umutwe w’inkoni yari afite kuri izo nyama n’imigati idasembuwe, nuko umuriro uzamuka muri icyo gitare ukongora izo nyama n’iyo migati idasembuwe. Uwo mumarayika wa Yehova ahita abura. 22 Gideyoni ahita amenya ko uwo yari umumarayika wa Yehova.

Aravuga ati “ayii, Yehova Mwami w’Ikirenga, ndagowe kuko nabonye umumarayika wa Yehova amaso ku yandi!” 23 Ariko Yehova aramubwira ati “gira amahoro. Ntutinye. Nturi bupfe.” 24 Gideyoni yubakira Yehova igicaniro aho hantu, kandi n’ubu kiracyitwa Yehova-Shalomu. Kiracyari muri Ofura y’Ababiyezeri.

25 Muri iryo joro Yehova aramubwira ati “fata ikimasa cy’umushishe, ikimasa cya so, ikimasa cya kabiri cy’umushishe gifite imyaka irindwi, kandi usenye igicaniro so yubakiye Bayali, uteme n’inkingi yera y’igiti iri iruhande rwacyo. 26 Wubakire Yehova Imana yawe igicaniro kuri kiriya gihome kirekire, ucyubakishe amabuye atondetse neza, maze ufate icyo kimasa cya kabiri cy’umushishe ugitambire ku nkwi zivuye kuri ya nkingi yera y’igiti uri buteme, kibe igitambo gikongorwa n’umuriro.” 27 Nuko Gideyoni afata abagabo icumi mu bagaragu be, aragenda abikora nk’uko Yehova yabimubwiye. Ariko kubera ko yatinyaga cyane abo mu rugo rwa se n’abo muri uwo mugi, aho kubikora ku manywa yabikoze nijoro.

28 Abo muri uwo mugi babyutse kare mu gitondo nk’uko bisanzwe, basanga igicaniro cya Bayali cyashenywe, n’inkingi yera y’igiti yari iruhande rwacyo bayitemye, na cya kimasa cya kabiri cy’umushishe cyatambiwe ku gicaniro cyahubatswe. 29 Barabazanya bati “ni nde wakoze ibi bintu?” Barabaririza, barashakisha, amaherezo baravuga bati “Gideyoni mwene Yowashi ni we wakoze ibi bintu.” 30 Abo muri uwo mugi babwira Yowashi bati “sohora umuhungu wawe tumwice, kuko yashenye igicaniro cya Bayali, akanatema inkingi yera y’igiti yari iruhande rwacyo.” 31 Yowashi abaza abari bamuhagurukiye ati “ese murashaka kuburanira Bayali kugira ngo murebe niba mushobora kumukiza? Uburanira Bayali wese akwiriye kwicwa muri iki gitondo. Niba Bayali ari Imana, niyiburanire kuko hari umuntu wamusenyeye igicaniro.” 32 Guhera uwo munsi bita Gideyoni Yerubayali, bavuga bati “Bayali niyiburanire, kuko hari umuntu wamusenyeye igicaniro.”

33 Abamidiyani n’Abamaleki n’ab’Iburasirazuba bose bateranira hamwe nk’umuntu umwe, barambuka bakambika mu kibaya cya Yezereli. 34 Umwuka wa Yehova utwikira Gideyoni, avuza ihembe ahamagara Ababiyezeri ngo bamukurikire. 35 Yohereza intumwa mu Bamanase bose baraza baramukurikira. Nanone yohereza intumwa mu Basheri no mu Bazabuloni no mu Banafutali, baramusanga.

36 Gideyoni abwira Imana y’ukuri ati “niba koko ari jye uzakoresha kugira ngo nkize Isirayeli nk’uko wabisezeranyije, 37 dore ngiye gushyira ubwoya ku mbuga bahuriraho. Ikime nigitonda kuri ubwo bwoya gusa ariko ubutaka bubukikije bugakomeza kumuka, ndamenya ko ari jye uzakoresha kugira ngo ukize Abisirayeli nk’uko wabisezeranyije.” 38 Nuko bigenda bityo. Abyutse kare mu gitondo ku munsi ukurikiyeho akamura bwa bwoya, buvamo amazi y’ikime yakuzura ibakure nini banywesha mu minsi mikuru. 39 Icyakora, Gideyoni abwira Imana y’ukuri ati “ntundakarire; reka nongere ngire icyo nkwisabira. Ndakwinginze, reka nongere ngeragereshe ubu bwoya kugira ngo mbyizere neza ntashidikanya. Ndakwinginze, noneho ureke ubwoya bube ari bwo bwumuka, maze ikime gitonde ku butaka bubukikije.” 40 Iryo joro Imana ibimugenzereza ityo; ubwoya buba ari bwo bukomeza kumuka, maze ikime gitonda ku butaka bubukikije.

^ Abac 6:14 Abc 6:14


 “Umumarayika wa Yehova,” dukurikije Septante.

^ Abac 6:15 Abc 6:15


 Mu giheburayo ni “igihumbi cyanjye.”

^ Abac 6:19 Abc 6:19


 Efa ni urugero rw’itwara. Reba Umugereka wa 11.



Abacamanza  7 : 1 - 25

7 Nuko Yerubayali, ari we Gideyoni, n’abantu bose bari kumwe na we bazinduka kare mu gitondo, bakambika ku iriba rya Harodi. Abamidiyani na bo bari bakambitse mu kibaya, mu majyaruguru y’inkambi ya Gideyoni, hafi y’umusozi wa More. 2 Yehova abwira Gideyoni ati “abantu bari kumwe nawe ni benshi cyane ku buryo ntahana Abamidiyani mu maboko yabo, kuko bishobora gutuma Abisirayeli birata bakambwira bati ‘amaboko yacu ni yo yadukijije.’ 3 None hamagara abantu ubabwire uti ‘ni nde wumva afite ubwoba kandi akaba ahinda umushyitsi? Uwo niyitahire.’” Uko ni ko Gideyoni yabagerageje. Nuko abantu ibihumbi makumyabiri na bibiri basubira iwabo, hasigara abantu ibihumbi icumi.

4 Ariko Yehova abwira Gideyoni ati “abantu baracyari benshi. Bamanure bajye ku mazi kugira ngo abe ari ho mbakugeragereza. Umuntu wese ndi bukubwire nti ‘uyu ni we muri bujyane,’ uwo ni we uri bujyane nawe. Ariko uwo ndi bukubwire nti ‘uyu ntimuri bujyane,’ uwo ntari bujyane nawe.” 5 Gideyoni amanura abantu abajyana ku mazi.

Nuko Yehova aramubwira ati “umuntu wese uri bujabaguze amazi ururimi nk’uko imbwa zibigenza, umushyire ukwe; n’umuntu wese uri bunywe amazi apfukamye umushyire ukwe.” 6 Abantu bose banywesheje amazi urushyi, babaye magana atatu. Abasigaye bose banyoye amazi bapfukamye.

7 Yehova abwira Gideyoni ati “abagabo magana atatu banywereye amazi ku rushyi ni bo nzakoresha kugira ngo mbakize, kandi nzahana Abamidiyani mu maboko yawe. Abasigaye bose ubareke bitahire, buri muntu ajye iwe.” 8 Bafata impamba abo bantu bari bitwaje n’amahembe yabo, Gideyoni asezerera Abisirayeli buri wese ajya iwe, asigarana n’abantu magana atatu. Inkambi y’Abamidiyani yari mu kibaya, munsi y’aho Gideyoni yari akambitse.

9 Iryo joro Yehova abwira Gideyoni ati “haguruka utere inkambi yabo, kuko nayihanye mu maboko yawe. 10 Ariko niba ufite ubwoba bwo kumanuka, banza umanukane na Pura umugaragu wawe mujye kuri iyo nkambi, 11 utege amatwi ibyo bari buvuge, biratuma ugira ubutwari kandi rwose uri bumanuke utere inkambi yabo.” Nuko we n’umugaragu we Pura baramanuka begera aho abo muri iyo nkambi bari bashinze ibirindiro.

12 Abamidiyani, Abamaleki n’ab’Iburasirazuba bose bari bagandagaje mu kibaya banganya ubwinshi n’inzige. Ingamiya zabo ntizagiraga ingano, zari nyinshi nk’umusenyi wo ku nkombe z’inyanja. 13 Gideyoni araza asanga hari umugabo urotorera mugenzi we inzozi ati “umva inzozi narose. Nabonye umugati wiburungushuye ukozwe mu ngano za sayiri ugenda mu nkambi y’Abamidiyani wikaraga, ugeze ku ihema uryikubitaho riragwa, uraribirindura rigwa hasi, rirarambarara.” 14 Nuko mugenzi we aramusubiza ati “icyo nta kindi ni inkota ya Gideyoni mwene Yowashi w’Umwisirayeli. Imana y’ukuri yahanye Abamidiyani n’abo muri iyi nkambi bose mu maboko ye.”

15 Gideyoni yumvise iby’izo nzozi n’icyo zisobanura, ahita aramya Imana. Hanyuma asubira mu nkambi y’Abisirayeli aravuga ati “nimuhaguruke, kuko Yehova yahanye inkambi y’Abamidiyani mu maboko yanyu.” 16 Ba bagabo magana atatu abagabanyamo imitwe y’ingabo itatu, buri wese amuha ihembe n’ikibindi kirimo ifumba igurumana. 17 Arababwira ati “murebe ibyo nkora namwe abe ari byo mukora. Ningera aho inkambi itangirira, ibyo ndi bukore abe ari byo namwe mukora. 18 Jye n’abo turi kumwe bose nituvuza amahembe, namwe aho muri bube mugose inkambi yose muvuze amahembe, kandi muvuge muti ‘intambara ni iya Yehova na Gideyoni!’”

19 Hanyuma Gideyoni azana n’abantu ijana bari kumwe na we, bagera aho inkambi itangirira igicuku kinishye. Bari bamaze guhinduranya abarinzi. Nuko bavuza amahembe, bakubita hasi bya bibindi bari bafite biramenagurika. 20 Abo muri ya mitwe itatu y’ingabo bavuza amahembe, bamena ibibindi bari bafite, bafata na ya mafumba agurumana mu kuboko kw’ibumoso, mu kuboko kw’iburyo bafata amahembe kugira ngo bayavuze. Batera hejuru bati “inkota ni iya Yehova na Gideyoni!” 21 Bakomeza guhagarara bakikije inkambi, buri wese mu mwanya we; abo mu nkambi bose bakwira imishwaro, bahunga bavuza induru. 22 Ba bandi magana atatu bakomeza kuvuza amahembe, Yehova atuma buri wese mu nkambi ahindukirana mugenzi we amutikura inkota; abo mu nkambi bakomeza guhunga bagera i Beti-Shita n’i Serera, bagera no ku rugabano rwa Abeli-Mehola hafi y’i Tabati.

23 Hagati aho bahuruza Abisirayeli baturutse mu Banafutali, mu Basheri no mu Bamanase bose, bakurikira Abamidiyani. 24 Gideyoni yohereza intumwa mu karere kose k’imisozi miremire ya Efurayimu, ngo zibabwire ziti “nimumanuke musanganire Abamidiyani, mubatange ku byambu byo kuri Yorodani n’imigezi yayo kugeza i Beti-Bara muhashinge ibirindiro.” Nuko Abefurayimu bose bateranira hamwe bashinga ibirindiro ku byambu byo kuri Yorodani n’imigezi yayo kugeza i Beti-Bara. 25 Nanone bafata ibikomangoma bibiri by’Abamidiyani, ari byo Orebu na Zebu. Orebu bamwicira ku rutare rwa Orebu, naho Zebu bamwicira mu rwengero rwa divayi rwa Zebu. Bakomeza gukurikira Abamidiyani, bazanira Gideyoni igihanga cya Orebu n’icya Zebu mu karere ka Yorodani.

Abacamanza  8 : 1 - 35

8 Abefurayimu baramubaza bati “wadukoze ibiki? Kuki wagiye gutera Abamidiyani utaduhamagaye?” Nuko baramutonganya cyane. 2 Arabasubiza ati “ibyo nakoze bihuriye he n’ibyo mwakoze? Ese imizabibu Abefurayimu bahumbye ntiruta iyo Ababiyezeri basaruye? 3 Imana yahanye ibikomangoma by’i Midiyani, ari byo Orebu na Zebu, mu maboko yanyu. None se nakoze iki ugereranyije n’ibyo mwakoze?” Ababwiye ayo magambo baracururuka.

4 Amaherezo Gideyoni agera kuri Yorodani, ayambukana na ba bagabo magana atatu. Bari bananiwe ariko bakomeza gukurikirana abanzi babo. 5 Hanyuma abwira ab’i Sukoti ati “ndabinginze nimuhe imigati abantu turi kumwe, kuko bananiwe; nkurikiye Zeba na Salumuna, abami b’Abamidiyani.” 6 Ariko abatware b’i Sukoti baravuga bati “ese wamaze gufata Zeba na Salumuna ngo tubone guha ingabo zawe imigati?” 7 Gideyoni aravuga ati “ni yo mpamvu Yehova nahana Zeba na Salumuna mu maboko yanjye, nzatanyagurisha imibiri yanyu amahwa yo mu butayu n’imishubi.” 8 Akomeza inzira arazamuka agera i Penuweli, abwira abaho amagambo nk’ayo, ariko ab’i Penuweli na bo bamusubiza nk’uko ab’i Sukoti bamushubije. 9 Na bo arababwira ati “nintabaruka amahoro, nzasenya uyu munara wanyu.”

10 Zeba na Salumuna bari i Karikori, bari hamwe n’ingabo zabo ibihumbi cumi na bitanu zari zasigaye mu ngabo zose z’ab’Iburasirazuba. Abari bamaze gupfa bari abagabo ibihumbi ijana na makumyabiri batwara inkota. 11 Gideyoni akomeza kuzamuka anyuze mu nzira y’abatuye mu mahema, mu burasirazuba bw’i Noba na Yogibeha, atera izo ngabo aziguye gitumo. 12 Abami babiri b’Abamidiyani, ari bo Zeba na Salumuna barahunga. Gideyoni ahita abakurikira arabafata, atuma ingabo zose zicikamo igikuba.

13 Gideyoni mwene Yowashi atabaruka ku rugamba anyuze mu kayira kazamuka kagana i Heresi. 14 Akiri mu nzira, afata umusore w’i Sukoti, amubaza ibyaho. Nuko uwo musore amwandikira amazina y’abatware b’i Sukoti n’ay’abakuru baho; bari mirongo irindwi na barindwi. 15 Asanga abantu b’i Sukoti arababwira ati “dore nguyu Zeba na Salumuna, abo mwantukiye muvuga muti ‘ese wamaze gufata Zeba na Salumuna ngo tubone guha imigati ingabo zawe zaguye agacuho?’” 16 Nuko afata abakuru bo muri uwo mugi, afata n’amahwa n’imishubi, maze abo bantu b’i Sukoti abaha isomo. 17 Asenya umunara w’i Penuweli, yica n’abantu bo muri uwo mugi.

18 Gideyoni abaza Zeba na Salumuna ati “abantu b’i Tabori mwishe bari bantu ki?” Baramusubiza bati “bari bameze nkawe; bari bameze nk’abana b’umwami.” 19 Ahita avuga ati “bari abavandimwe banjye, bene mama. Ndahiye kubaho kwa Yehova, iyo mutabica nanjye sinari kubica.” 20 Abwira imfura ye Yeteri ati “genda ubice.” Ariko uwo musore agira ubwoba bwo gukura inkota kuko yari akiri muto. 21 Zeba na Salumuna baramubwira bati “ngwino abe ari wowe utwiyicira, kuko uko umugabo ari, ari ko n’imbaraga ze zingana.” Nuko Gideyoni araza yica Zeba na Salumuna, atwara imirimbo ifite ishusho y’ukwezi, yari ku majosi y’ingamiya zabo.

22 Hanyuma Abisirayeli babwira Gideyoni bati “wowe n’umuhungu wawe n’umwuzukuru wawe muzatwitegekere, kuko wadukijije amaboko y’Abamidiyani.” 23 Ariko Gideyoni arabasubiza ati “jye ubwanjye sinzabategeka, n’umwana wanjye ntazabategeka. Yehova ni we uzabategeka.” 24 Gideyoni arababwira ati “reka ngire icyo mbisabira: buri wese nampe impeta yo ku zuru akuye mu byo yanyaze.” (Abo bari batsinze bari bafite impeta zo ku mazuru zicuzwe muri zahabu, kuko bari Abishimayeli.) 25 Barasubiza bati “turaziguha rwose.” Barambura umwitero, buri wese akagenda ajugunyaho impeta yo ku zuru akuye mu minyago ye. 26 Impeta zo ku mazuru zicuzwe muri zahabu yabasabye zapimaga shekeli* za zahabu igihumbi na magana arindwi, ziyongera ku mitako ifite ishusho y’ukwezi, amaherena, imyambaro iboshye mu bwoya buteye ibara ry’isine ba bami b’Abamidiyani bari bambaye, no ku mikufi yari ku majosi y’ingamiya.

27 Gideyoni akora efodi muri ya zahabu, ayishyira mu mugi wa Ofura, Abisirayeli bose batangira kuyihasengera,* ibera Gideyoni n’abo mu rugo rwe umutego.

28 Uko ni ko Abisirayeli batsinze Abamidiyani, ntibongera kubyutsa umutwe ukundi. Igihugu cyamaze imyaka mirongo ine gifite amahoro, igihe cyose Gideyoni yari akiriho.

29 Yerubayali mwene Yowashi aritahira, akomeza kwibera iwe.

30 Gideyoni yabyaye abahungu mirongo irindwi kubera ko yashatse abagore benshi. 31 Inshoreke ye yabaga i Shekemu na yo yamubyariye umuhungu, amwita Abimeleki. 32 Amaherezo Gideyoni mwene Yowashi apfa ashaje neza, bamuhamba mu mva ya se Yowashi iri muri Ofura y’Ababiyezeri.

33 Gideyoni akimara gupfa, Abisirayeli bongera gusenga* Bayali, bishyiriraho Bayali-Beriti ngo ibe imana yabo. 34 Abisirayeli bibagirwa Yehova Imana yabo, wabakijije amaboko y’abanzi babo bose bari babakikije, 35 kandi ntibagaragariza ineza yuje urukundo abo mu rugo rwa Yerubayali, ari we Gideyoni, ngo babiture ineza yose Gideyoni yari yaragiriye Isirayeli.

^ Abac 8:26 Abc 8:26


 Shekeli ni urugero rw’uburemere. Reba Umugereka wa 11.

^ Abac 8:27 Abc 8:27


 Mu giheburayo ni “batangira kuhasambanira na yo.”

^ Abac 8:33 Abc 8:33


 Mu giheburayo ni “bongera gusambana.”



Abacamanza  9 : 1 - 57

9 Nuko Abimeleki mwene Yerubayali ajya i Shekemu kureba ba nyirarume n’abo mu muryango wa sekuru ubyara nyina bose, arababwira ati 2 “nimubaze abaturage b’i Shekemu bose muti ‘mbese icyiza ni uko mwategekwa n’abantu mirongo irindwi, abahungu ba Yerubayali bose, cyangwa icyiza ni uko mwategekwa n’umuntu umwe? Mwibuke kandi ko ndi igufwa ryanyu n’umubiri wanyu.’”

3 Ba nyirarume babwira abaturage b’i Shekemu ayo magambo yababwiye yose, maze bahita bayoboka Abimeleki n’umutima wabo wose, kuko bavugaga bati “erega ni n’umuvandimwe wacu!” 4 Nuko bamuha ibiceri by’ifeza mirongo irindwi bakuye mu rusengero rwa Bayali-Beriti, Abimeleki abiha abantu b’imburamukoro kandi b’abanyagasuzuguro kugira ngo bamukurikire. 5 Hanyuma Abimeleki ajya mu rugo rwa se rwo muri Ofura yica abavandimwe be, abahungu mirongo irindwi ba Yerubayali, abicira ku ibuye rimwe. Ariko Yotamu, umuhungu w’umuhererezi wa Yerubayali, ararokoka kuko yari yihishe.

6 Nyuma y’ibyo, abaturage bose b’i Shekemu n’abo mu gihome cy’i Milo* bose bateranira hamwe, bimika Abimeleki ngo abe umwami, bamwimikira ku nkingi yari i Shekemu hafi y’igiti kinini.

7 Babibwiye Yotamu, ahita agenda ahagarara mu mpinga y’umusozi wa Gerizimu, abahamagara mu ijwi riranguruye arababwira ati “yemwe baturage b’i Shekemu mwe, nimuntege amatwi, kandi Imana na yo ibatege amatwi:

8 “Umunsi umwe, ibiti byashatse kwiyimikira* umwami. Nuko bibwira umwelayo biti ‘tubere umwami.’ 9 Ariko umwelayo urabisubiza uti ‘ndeke amavuta yanjye meza cyane yubahisha Imana n’abantu, ngo ngiye kwirirwa nizunguza hejuru y’ibindi biti mbitegeka?’ 10 Nuko ibiti bibwira umutini biti ‘ngwino utubere umwamikazi.’ 11 Ariko umutini urabisubiza uti ‘ndeke uburyohe bwanjye n’umusaruro mwiza ntanga, ngo ngiye kwirirwa nizunguza hejuru y’ibindi biti mbitegeka?’ 12 Hanyuma ibiti bibwira umuzabibu biti ‘ngwino utubere umwamikazi.’ 13 Umuzabibu urabisubiza uti ‘ndeke divayi yanjye nshya ishimisha Imana n’abantu, ngo ngiye kwirirwa nizunguza hejuru y’ibindi biti mbitegeka?’ 14 Amaherezo ibindi biti byose bibwira umufatangwe biti ‘ngwino utubere umwami.’ 15 Umufatangwe usubiza ibyo biti uti ‘niba koko mugiye kunyimika ngo mbabere umwami, nimuze mwugame mu gicucu cyanjye. Ariko niba atari byo, umuriro uve mu mufatangwe utwike amasederi yo muri Libani.’

16 “None rero, niba ibyo mwakoze mwimika Abimeleki mwabikoranye umutima ukeye mubona ko bikwiriye, kandi niba mwashatse kugaragariza ineza Yerubayali n’abo mu rugo rwe, niba mwamukoreye ibihwanye n’ibyo yakoze, 17 igihe data yabarwaniraga agashyira ubugingo bwe mu kaga kugira ngo abakize amaboko y’Abamidiyani. 18 Nyamara mwahagurukiye ab’inzu ya data kugira ngo mwicire abahungu be uko ari mirongo irindwi ku ibuye rimwe kandi mwimike Abimeleki, umuhungu w’umuja we, ngo abe umwami w’abaturage b’i Shekemu, mubitewe gusa n’uko ari umuvandimwe wanyu. 19 Niba koko ibyo mwakoreye Yerubayali n’abo mu rugo rwe uyu munsi mwabikoranye umutima ukeye mubona ko bikwiriye, nimwishimire Abimeleki, na we abishimire. 20 Niba bitabaye ibyo, umuriro uturuke muri Abimeleki ukongore abaturage b’i Shekemu n’abatuye mu gihome cy’i Milo, kandi umuriro uturuke mu baturage b’i Shekemu n’abatuye mu gihome cy’i Milo ukongore Abimeleki.”

21 Nuko Yotamu ariruka arahunga, ajya i Beri aturayo, abitewe n’umuvandimwe we Abimeleki.

22 Abimeleki amara imyaka itatu yarigize igikomangoma muri Isirayeli. 23 Hanyuma Imana irareka umwuka mubi uvuka hagati ya Abimeleki n’abaturage b’i Shekemu, maze abaturage b’i Shekemu bagambanira Abimeleki. 24 Imana yararetse ibyo bibaho kugira ngo urugomo bakoreye abahungu mirongo irindwi ba Yerubayali rubagaruke, no kugira ngo iryoze Abimeleki umuvandimwe wabo amaraso yabo kuko ari we wabishe, inayaryoze abaturage b’i Shekemu kuko bamufashije kwica abavandimwe be. 25 Abaturage b’i Shekemu bashyira mu mpinga z’imisozi abantu bo kumucira igico, bakajya bambura umuntu wese wacaga mu nzira hafi y’aho bari. Amaherezo babibwira Abimeleki.

26 Nuko Gali mwene Ebedi n’abavandimwe be barambuka baza i Shekemu, maze abaturage b’i Shekemu batangira kumwiringira. 27 Bajya mu mirima nk’uko bisanzwe basarura imizabibu bari bejeje, barayenga, bakora umunsi mukuru wo kwishima, barangije bajya mu rusengero rw’imana yabo bararya baranywa, bavuma Abimeleki. 28 Gali mwene Ebedi aravuga ati “Abimeleki ni iki, kandi se Shekemu we ni iki kugira ngo tumukorere? Si mwene Yerubayali, kandi Zebuli si we mutware umutegekera? Mwebwe nimukorere bene Hamori se wa Shekemu. Ariko se kuki twe twakorera Abimeleki? 29 Iyaba ari jye wayoboraga aba bantu! Nakuraho Abimeleki.” Ni ko kubwira Abimeleki ati “shaka ingabo nyinshi uze turwane.”

30 Zebuli umutware w’umugi yumvise amagambo ya Gali mwene Ebedi, ararakara cyane. 31 Yoherereza Abimeleki intumwa mu ibanga aramubwira ati “Gali mwene Ebedi n’abavandimwe be baje i Shekemu, none boheje abantu bo mu mugi kukugomera. 32 Nuko rero, nijoro uhaguruke wowe n’abantu muri kumwe, muce ibico mu gasozi. 33 Mu gitondo izuba rikimara kurasa, uhaguruke kare kare wihute utere umugi; Gali n’abantu bari kumwe na we nibasohoka baje kukurwanya, uzamugenze uko ushaka.”

34 Nuko Abimeleki n’abo bari kumwe bose bahaguruka nijoro bigabanyamo imitwe ine, bacira Shekemu igico. 35 Hanyuma Gali mwene Ebedi arasohoka ahagarara ku marembo y’umugi. Abimeleki n’abantu bari kumwe na we bavumbuka aho bari bihishe. 36 Gali abonye abo bantu, ahita abwira Zebuli ati “dore abantu bamanuka bava mu mpinga z’imisozi.” Ariko Zebuli aramusubiza ati “ni ibicucu by’imisozi ureba ukibwira ko ari abantu.”

37 Nyuma yaho, Gali arongera aravuga ati “dore abantu bamanuka bavuye mu gihugu hagati, kandi dore umutwe umwe uturutse mu nzira yo ku giti kinini cy’i Mewonenimu.” 38 Zebuli aramubwira ati “wibagiwe ibyo wivugiye uti ‘Abimeleki ni iki kugira ngo tumukorere?’ Aba si ba bantu wavugaga nabi? Cyo ngaho genda urwane na bo.”

39 Nuko Gali asohoka ayoboye abaturage b’i Shekemu, asakirana na Abimeleki. 40 Abimeleki aramwirukankana, Gali aramuhunga. Abantu bapfa umugenda ari benshi, kugeza ku marembo y’umugi.

41 Abimeleki akomeza gutura muri Aruma, Zebuli na we yirukana Gali n’abavandimwe be, ntibakomeza gutura i Shekemu. 42 Bukeye bwaho, abantu bajya mu gasozi. Ibyo bimenyeshwa Abimeleki. 43 Afata ingabo azigabanyamo imitwe itatu, zicira ibico mu gasozi. Hanyuma arebye abona abantu basohoka mu mugi, arabasumira arabica. 44 Abimeleki n’imitwe y’ingabo yari kumwe na we, bahita bihuta bajya guhagarara ku marembo y’umugi, naho indi mitwe ibiri igaba igitero ku bari mu gasozi irabica. 45 Abimeleki arwana n’uwo mugi umunsi wose, hanyuma arawufata. Yica abantu bari bawurimo, arangije arahasenya ahasuka umunyu.

46 Abari batuye mu munara w’i Shekemu bose babyumvise bahita bahungira mu cyumba cyo hasi cyo mu rusengero rwa Eli-Beriti. 47 Hanyuma babwira Abimeleki ko abaturage bose bo mu munara w’i Shekemu bateraniye hamwe. 48 Abimeleki n’abantu bari kumwe na we bose bazamuka umusozi wa Salumoni. Abimeleki afata ishoka atema ishami ry’igiti ariterera ku rutugu, hanyuma abwira abari kumwe na we ati “ibyo mubonye nkora namwe muhite mubikora.” 49 Nuko abantu bose batema amashami bakurikira Abimeleki. Begeka ayo mashami kuri cya cyumba cyo hasi, baragitwika, maze abantu bose bo mu munara w’i Shekemu barapfa, hapfa abagabo n’abagore bagera ku gihumbi.

50 Abimeleki ajya i Tebesi, arahatera arahafata. 51 Muri uwo mugi hagati hari umunara ukomeye. Abagabo bose n’abagore bose hamwe n’abaturage bose bo muri uwo mugi bahungira muri uwo munara, barangije barawukinga, barazamuka bajya ku gisenge cyawo. 52 Abimeleki akomeza agana aho uwo munara uri, arawutera, arazamuka agera ku marembo yawo agira ngo awutwike. 53 Nuko umugore umwe atera Abimeleki ingasire mu mutwe, agahanga arakamena. 54 Abimeleki ahita ahamagara umugaragu wamutwazaga intwaro, aramubwira ati “kura inkota yawe unyice batazavaho bavuga ngo ‘yishwe n’umugore.’” Uwo mugaragu we ahita amwahuranya, arapfa.

55 Abisirayeli babonye ko Abimeleki apfuye, buri wese ahita yisubirira iwe. 56 Nguko uko Imana yatumye ibibi Abimeleki yakoreye se igihe yicaga abavandimwe be mirongo irindwi bimugaruka. 57 Ibibi byose abantu b’i Shekemu bakoze, Imana yatumye bibagaruka ku mutwe, kugira ngo umuvumo wa Yotamu mwene Yerubayali ubahame.

^ Abac 9:6 Abc 9:6


 Mu giheburayo ni “ahantu batinze itaka.” Birashoboka ko yari inyubako imeze nk’igihome.

^ Abac 9:8 Abc 9:8


 Mu giheburayo ni “gusuka amavuta.”



Abacamanza  10 : 1 - 18

10 Abimeleki amaze gupfa, Tola wo mu Bisakari arahaguruka kugira ngo akize Isirayeli. Yari atuye i Shamiri mu karere k’imisozi miremire ya Efurayimu, kandi yari mwene Puwa, mwene Dodo. 2 Amara imyaka makumyabiri n’itatu ari umucamanza wa Isirayeli, hanyuma arapfa, bamuhamba i Shamiri.

3 Amaze gupfa, Yayiri w’Umugileyadi arahaguruka, amara imyaka makumyabiri n’ibiri ari umucamanza wa Isirayeli. 4 Yayiri yabyaye abahungu mirongo itatu bagenderaga ku ndogobe mirongo itatu, kandi bari bafite imigi mirongo itatu. Iyo migi yakomeje kwitwa Havoti-Yayiri kugeza n’uyu munsi. Iri mu gihugu cy’i Gileyadi. 5 Hanyuma Yayiri arapfa, ahambwa i Kamoni.

6 Abisirayeli bongera gukora ibibi mu maso ya Yehova, basenga Bayali n’ibishushanyo bya Ashitoreti, n’imana z’i Siriya, imana z’i Sidoni, imana z’i Mowabu, imana z’Abamoni n’imana z’Abafilisitiya. Nuko Abisirayeli bata Yehova bareka kumukorera, 7 bituma Yehova abarakarira cyane, abagurisha mu maboko y’Abafilisitiya no mu maboko y’Abamoni. 8 Muri uwo mwaka bababaza Abisirayeli bari batuye i Gileyadi, mu burasirazuba bwa Yorodani mu gihugu cy’Abamori, barabakandamiza cyane. Ibyo byamaze imyaka cumi n’umunani yose. 9 Ndetse Abamoni bajyaga bambuka Yorodani bagatera umuryango wa Yuda, uwa Benyamini n’uwa Efurayimu. Abisirayeli bariheba cyane, 10 batakambira Yehova ngo abafashe, bagira bati “twagucumuyeho, kuko twataye Imana yacu tugakorera Bayali.”

11 Yehova abaza Abisirayeli ati “ese igihe Abanyegiputa, Abamori, Abamoni, Abafilisitiya, 12 Abasidoni, Abamaleki n’Abamidiyani babakandamizaga, ntimwantakiye nkabakiza amaboko yabo? 13 Ariko mwarantaye, mukorera izindi mana. Ni yo mpamvu nanjye ntazongera kubakiza. 14 Nimugende mutakire imana mwahisemo gukorera, abe ari zo zizajya zibakiza igihe muhuye n’amakuba.” 15 Abisirayeli basubiza Yehova bati “twaracumuye, none udukorere icyo ubona gikwiriye mu maso yawe. Ariko turakwinginze uyu munsi udukize.” 16 Nuko bakura imana z’abanyamahanga hagati muri bo bakorera Yehova, na we ntiyashobora gukomeza kwihanganira ingorane Abisirayeli barimo.

17 Hanyuma Abamoni batumanaho bashinga ibirindiro i Gileyadi. Abisirayeli na bo bateranira hamwe bashinga ibirindiro i Misipa. 18 Nuko abantu b’i Gileyadi n’abatware baho barabazanya bati “ni nde uzatujya imbere tukarwana n’Abamoni? Uwo muntu ni we uzaba umutware w’abatuye i Gileyadi bose.”

Abacamanza  11 : 1 - 40

11 Yefuta w’i Gileyadi yari umugabo w’umunyambaraga kandi w’intwari. Yefuta yari yarabyawe n’indaya, kandi se yari Gileyadi. 2 Umugore wa Gileyadi yamubyariye abahungu. Abahungu b’uwo mugore bamaze gukura birukana Yefuta, baramubwira bati “nta murage uzahabwa mu rugo rwa data, kuko wabyawe n’undi mugore.” 3 Yefuta ahunga abavandimwe be ajya gutura mu gihugu cy’i Tobu. Abagabo batagiraga icyo bakora basanga Yefuta, bakajya bajyana na we mu bitero.

4 Hashize igihe gito Abamoni batera Abisirayeli. 5 Abamoni bateye Abisirayeli, abakuru b’i Gileyadi bahita bajya gushaka Yefuta mu gihugu cy’i Tobu. 6 Babwira Yefuta bati “ngwino utubere umugaba w’ingabo, turwane n’Abamoni.” 7 Ariko Yefuta asubiza abakuru b’i Gileyadi ati “si mwe mwanyanze mukanyirukana mu rugo rwa data? Kuki muje kundeba ari uko mwugarijwe n’akaga?” 8 Abakuru b’i Gileyadi basubiza Yefuta bati “ni yo mpamvu nyine tuje kukureba. Ngwino tujyane turwanye Abamoni kandi uratubera umutware twese abatuye i Gileyadi bose.” 9 Yefuta abwira abakuru b’i Gileyadi ati “nimungarura kugira ngo ndwane n’Abamoni, Yehova akabahana mu maboko yanjye, nanjye nzababera umutware!” 10 Abakuru b’i Gileyadi basubiza Yefuta bati “nitutabikora nk’uko ubivuze, Yehova azatubere umugabo.” 11 Nuko Yefuta ajyana n’abakuru b’i Gileyadi maze rubanda bamugira umutware wabo n’umugaba w’ingabo. Yefuta asubiramo ya magambo yose imbere ya Yehova i Misipa.

12 Yefuta yohereza intumwa ku mwami w’Abamoni, aramubaza ati “turapfa iki ko wanteye mu gihugu cyanjye?” 13 Nuko umwami w’Abamoni asubiza intumwa za Yefuta ati “byatewe n’uko igihe Abisirayeli bavaga muri Egiputa batwaye igihugu cyanjye, kuva kuri Arunoni kugeza i Yaboki no kuri Yorodani. None kinsubize ku neza.” 14 Ariko Yefuta yongera kohereza intumwa ku mwami w’Abamoni, 15 ziramubwira ziti

“Yefuta aravuze ati ‘Abisirayeli ntibatwaye igihugu cy’Abamowabu cyangwa icy’Abamoni. 16 Igihe Abisirayeli bavaga muri Egiputa banyuze inzira yo mu butayu bagera ku Nyanja Itukura, baza kugera i Kadeshi. 17 Abisirayeli bohereje intumwa ku mwami wa Edomu baramubwira bati “turakwinginze, reka tunyure mu gihugu cyawe,” ariko umwami wa Edomu ntiyabemerera. Bohereje n’intumwa ku mwami w’i Mowabu na we arabyanga. Nuko Abisirayeli baguma i Kadeshi. 18 Igihe banyuraga mu butayu, bagiye bakikiye igihugu cya Edomu n’icy’i Mowabu, ku buryo banyuze mu burasirazuba bw’igihugu cy’i Mowabu bagakambika mu karere ka Arunoni. Ntibigeze barenga imbibi z’i Mowabu kuko Arunoni yari urugabano rw’i Mowabu.

19 “‘Nyuma yaho Abisirayeli bohereje intumwa kuri Sihoni umwami w’Abamori, umwami w’i Heshiboni, baramubwira bati “turakwinginze reka tunyure mu gihugu cyawe tujye mu gihugu cyacu.” 20 Ariko Sihoni ntiyizera ko Abisirayeli bari kunyura mu gihugu cye gusa, ateranya ingabo ze zose, akambika i Yahasi arwanya Abisirayeli. 21 Yehova Imana ya Isirayeli abibonye ahana Sihoni n’ingabo ze zose mu maboko y’Abisirayeli, maze barabica bigarurira igihugu cyose Abamori bari batuyemo. 22 Nuko bigarurira akarere kose k’Abamori, kuva kuri Arunoni ukageza i Yaboki, no kuva mu butayu ukageza kuri Yorodani.

23 “‘Ubwo rero, Yehova Imana ya Isirayeli ni we wirukanye Abamori imbere y’ubwoko bwe bw’Abisirayeli, none nawe urashaka kubirukana! 24 Ese umuntu wese imana yawe Kemoshi yirukanye imbere yawe si we nawe uzirukana? Natwe uwo Yehova Imana yacu yirukanye imbere yacu ni we tuzirukana. 25 None se utekereza ko hari icyo urusha Balaki mwene Sipori, umwami w’i Mowabu? Hari ubwo yigeze yiyenza ku Bisirayeli cyangwa ngo abarwanye? 26 Ko hashize imyaka magana atatu Abisirayeli batuye i Heshiboni no mu midugudu ihakikije, muri Aroweri no mu midugudu ihakikije, no mu migi yose iri ku nkengero za Arunoni, kuki mutahabambuye muri icyo gihe cyose? 27 Jyeweho nta cyaha nigeze ngukorera, ahubwo ni wowe ungirira nabi ukantera. Yehova, we Mucamanza, uyu munsi ace urubanza hagati y’Abisirayeli n’Abamoni.’”

28 Ariko Umwami w’Abamoni ntiyita ku magambo Yefuta yamutumyeho.

29 Umwuka wa Yehova uza kuri Yefuta, anyura i Gileyadi no mu Bamanase, agera i Misipe y’i Gileyadi, avuyeyo yerekeza aho Abamoni bari.

30 Yefuta ahigira Yehova umuhigo ati “nuhana Abamoni mu maboko yanjye, 31 uzasohoka mu nzu yanjye aje kunsanganira ubwo nzaba ntabarutse amahoro mvuye kurwana n’Abamoni, uwo muntu azaba uwa Yehova, kandi nzamutanga nk’igitambo gikongorwa n’umuriro.”

32 Yefuta aragenda ajya kurwana n’Abamoni, Yehova abahana mu maboko ye. 33 Arabatsinda uhereye kuri Aroweri ukageza i Miniti, yigarurira imigi makumyabiri, kugeza Abeli-Keramimu, yica abantu benshi cyane. Nuko Abamoni bayoboka Abisirayeli.

34 Amaherezo Yefuta agaruka iwe i Misipa. Hanyuma umukobwa we aza kumusanganira avuza ishako kandi abyina! Yari umwana w’ikinege. Uretse uwo, nta muhungu cyangwa umukobwa wundi yagiraga. 35 Amukubise amaso ahita ashishimura imyambaro ye, aravuga ati “ayii mukobwa wanjye! Unshenguye umutima kuko ubaye uwo ngiye guteza akaga. Nahigiye Yehova umuhigo kandi sinshobora kwivuguruza.”

36 Ariko umukobwa we aramubwira ati “data, niba warahigiye Yehova umuhigo unkorere ibihuje n’ibyo wavuze, kuko Yehova yatumye uhora inzigo abanzi bawe b’Abamoni.” 37 Abwira se ati “reka ngire icyo nkwisabira: ube undetse amezi abiri ngende, nzamuke njye mu misozi kuririra ubusugi bwanjye hamwe n’abakobwa b’incuti zanjye.”

38 Se aramusubiza ati “ngaho genda!” Aramwohereza aragenda, amara amezi abiri ari hamwe n’abakobwa b’incuti ze, aririra ubusugi bwe mu misozi. 39 Amezi abiri ashize agaruka kwa se, hanyuma se ahigura umuhigo yari yarahize ku birebana n’uwo mukobwa. Uwo mukobwa ntiyigeze aryamana n’umugabo. Nuko bihinduka umugenzo muri Isirayeli, 40 buri mwaka abakobwa b’Abisirayeli bakajya gushimira umukobwa wa Yefuta w’i Gileyadi, iminsi ine mu mwaka.

Abacamanza  12 : 1 - 15

12 Abefurayimu batumanaho bambuka bagana mu majyaruguru, babwira Yefuta bati “kuki wambutse ukajya kurwana n’Abamoni utaduhamagaye ngo dutabarane? Turagutwikiraho inzu yawe.” 2 Yefuta arabasubiza ati “jye n’ingabo zanjye twagiranye amakimbirane akomeye n’Abamoni. Narabahamagaye ngo muntabare, ariko ntimwaza kunkiza amaboko yabo. 3 Mbonye ko mutari bunkize, niyemeza gushyira ubugingo bwanjye mu kaga* ntera Abamoni, Yehova abahana mu maboko yanjye. Kuki uyu munsi mumpagurukiye kugira ngo mundwanye?”

4 Yefuta ahita akoranya abagabo bose b’i Gileyadi arwana n’Abefurayimu. Abagileyadi bica Abefurayimu kuko bari babacyuriye bati “mwa Bagileyadi mwe, nubwo mutuye mu Befurayimu no mu Bamanase, mu by’ukuri muri abacitse muvuye mu Befurayimu!” 5 Nuko Abagileyadi batanga Abefurayimu ku byambu bya Yorodani barabyigarurira. Iyo hagiraga uwo mu Befurayimu uhanyura ahunze akavuga ati “mundeke nambuke,” Abagileyadi baramubazaga bati “uri Umwefurayimu?” Yasubiza ati “oya!,” 6 bakamubwira bati “ngaho vuga ijambo Shiboleti,” na we akavuga ati “Siboleti,” kuko atashoboraga kuvuga iryo jambo neza. Bahitaga bamufata bakamwicira aho ku byambu bya Yorodani. Icyo gihe, aho hantu haguye Abefurayimu ibihumbi mirongo ine na bibiri.

7 Yefuta w’i Gileyadi amara imyaka itandatu ari umucamanza wa Isirayeli, hanyuma arapfa bamuhamba mu mugi we i Gileyadi.

8 Nyuma ye, Ibusani w’i Betelehemu aba umucamanza wa Isirayeli. 9 Yabyaye abahungu mirongo itatu n’abakobwa mirongo itatu. Atuma mu yindi miryango, bamuzanira abakobwa mirongo itatu bo gushyingira abahungu be. Yamaze imyaka irindwi ari umucamanza wa Isirayeli. 10 Ibusani arapfa, bamuhamba i Betelehemu.

11 Nyuma ye, Eloni w’Umuzabuloni aba umucamanza wa Isirayeli. Amara imyaka icumi ari umucamanza wa Isirayeli. 12 Eloni w’Umuzabuloni arapfa, bamuhamba muri Ayaloni mu gihugu cy’Abazabuloni.

13 Nyuma ye, Abudoni mwene Hileli w’Umunyapiratoni aba umucamanza wa Isirayeli. 14 Yari afite abahungu mirongo ine n’abuzukuru mirongo itatu bagendaga ku ndogobe mirongo irindwi. Yamaze imyaka umunani ari umucamanza wa Isirayeli. 15 Abudoni mwene Hileli w’Umunyapiratoni arapfa, bamuhamba i Piratoni mu gihugu cy’Abefurayimu, ku musozi w’Abamaleki.

^ Abac 12:3 Abc 12:3


 Mu giheburayo ni “mu kiganza cyanjye.”



Abacamanza  13 : 1 - 25

13 Abisirayeli bongera gukora ibibi mu maso ya Yehova, bituma Yehova abahana mu maboko y’Abafilisitiya mu gihe cy’imyaka mirongo ine.

2 Hagati aho, i Sora hari umugabo wo mu muryango w’Abadani witwaga Manowa. Umugore we yari ingumba, nta mwana yari yarabyaye. 3 Hanyuma umumarayika wa Yehova abonekera uwo mugore, aramubwira ati “nubwo uri ingumba ukaba nta mwana wabyaye, uzasama inda ubyare umuhungu. 4 Wirinde ntuzanywe divayi cyangwa ikindi kinyobwa gisindisha, kandi ntuzarye ikintu gihumanye. 5 Dore uzasama inda ubyare umuhungu. Icyuma cyogosha ntikizamugere ku mutwe, kuko uwo mwana azaba Umunaziri w’Imana kuva akivuka. Ni we uzakiza Abisirayeli amaboko y’Abafilisitiya.”

6 Nuko uwo mugore aragenda abwira umugabo we ati “hari umuntu w’Imana y’ukuri waje kundeba. Yasaga n’umumarayika w’Imana y’ukuri, ateye ubwoba cyane. Sinamubajije aho aturutse kandi na we ntiyambwiye izina rye. 7 Ariko yambwiye ati ‘dore uzasama inda kandi uzabyara umuhungu. Bityo ntuzanywe divayi cyangwa ikindi kinyobwa gisindisha, cyangwa ngo urye ikintu cyose gihumanye, kuko uwo mwana azaba Umunaziri w’Imana kuva akivuka kugeza umunsi azapfiraho.’”

8 Manowa yinginga Yehova ati “ndakwinginze Yehova, umuntu w’Imana y’ukuri wohereje umureke yongere agaruke, atwigishe uko tuzarera uwo mwana uzavuka.” 9 Nuko Imana y’ukuri yumvira Manowa, maze umumarayika w’Imana aragaruka asanga uwo mugore aho yari yicaye mu murima; icyo gihe ntiyari kumwe n’umugabo we Manowa. 10 Uwo mugore ahita yirukanka ajya kubwira umugabo we ati “wa mugabo waje ubushize yongeye kumbonekera.”

11 Manowa ahita ahaguruka akurikira umugore we, asanga wa mugabo aramubaza ati “ni wowe wavuganye n’umugore wanjye?” Aramusubiza ati “ni jye.” 12 Manowa aramubwira ati “ibyo wadusezeranyije bizabe uko wabivuze. Uwo mwana tuzamurera dute kandi se azakora iki?” 13 Umumarayika wa Yehova abwira Manowa ati “ikintu cyose nabwiye umugore wawe kwirinda, azacyirinde. 14 Ntazagire ikintu na kimwe gikomoka ku muzabibu arya, ntazanywe divayi cyangwa ikindi kinyobwa gisindisha kandi ntazagire ikintu cyose gihumanye arya. Ibyo namutegetse byose azabyirinde.”

15 Manowa abwira umumarayika wa Yehova ati “ba ugumye aha, tugutegurire umwana w’ihene.” 16 Umumarayika wa Yehova asubiza Manowa ati “naho naguma aha, sindya ibyokurya byawe. Icyakora niba ushaka gutambira Yehova igitambo gikongorwa n’umuriro, ushobora kugitamba.” Manowa ntiyari azi ko uwo yari umumarayika wa Yehova. 17 Nuko Manowa abaza umumarayika wa Yehova ati “witwa nde, kugira ngo ibyo watubwiye nibisohora tuzagushimire?” 18 Umumarayika wa Yehova aramusubiza ati “urambariza iki izina ryanjye, ko ari izina rihebuje?”

19 Manowa azana umwana w’ihene n’ituro ry’ibinyampeke abitambira Yehova ku rutare. Imana ikora ikintu gitangaje Manowa n’umugore we babireba: 20 ibirimi by’umuriro wo ku gicaniro byaratumbagiye byerekeza ku ijuru, maze umumarayika wa Yehova azamukira muri ibyo birimi by’umuriro wo ku gicaniro Manowa n’umugore we babireba. Babibonye bikubita hasi bubamye. 21 Umumarayika wa Yehova ntiyongera kubonekera Manowa n’umugore we ukundi. Nuko Manowa amenya ko uwo yari umumarayika wa Yehova. 22 Nuko Manowa abwira umugore we ati “turapfuye kuko twabonye Imana.” 23 Ariko umugore we aramubwira ati “iyaba Yehova yashatse kutwica, ntiyari kwemera igitambo gikongorwa n’umuriro n’ituro ry’ibinyampeke twamutuye, kandi ntiyari kuba yatweretse ibi bintu byose cyangwa ngo atwemerere kumva ibintu nk’ibi.”

24 Hashize igihe uwo mugore abyara umuhungu amwita Samusoni. Uwo mwana w’umuhungu arakura kandi Yehova akomeza kumuha umugisha. 25 Hanyuma igihe yari i Mahane-Dani, hagati y’i Sora na Eshitawoli, umwuka wa Yehova umuzaho.

Abacamanza  14 : 1 - 20

14 Nuko Samusoni aramanuka ajya i Timuna, ahabona umukobwa wo mu Bafilisitiya. 2 Arazamuka abwira se na nyina ati “hari umukobwa wo mu Bafilisitiya nabonye i Timuna, none nimumunsabire.” 3 Ariko se na nyina baramubaza bati “ese wabuze umugeni mu bakobwa ba bene wanyu no mu bakobwa bo mu bwoko bwacu bwose, ku buryo wajya gusaba umukobwa wo mu Bafilisitiya batakebwe?” Icyakora abwira se ati “ba ari we unsabira kuko ari we nashimye.” 4 Se na nyina ntibari bazi ko ibyo byaturutse kuri Yehova, kuko Samusoni yashakaga uburyo bwo kurwanya Abafilisitiya. Icyo gihe Abafilisitiya bategekaga Abisirayeli.

5 Nuko Samusoni amanukana na se na nyina bajya i Timuna. Ageze ku mirima y’inzabibu y’i Timuna ahura n’intare y’umugara ikiri nto iramutontomera. 6 Umwuka wa Yehova umuzaho ayitanyuramo kabiri, nk’uko umuntu yatanyura umwana w’ihene mo kabiri, kandi nta kintu yari afite mu ntoki. Icyakora ntiyabwiye se na nyina ibyo yakoze. 7 Akomeza inzira aramanuka, agezeyo aganira na wa mukobwa, kandi akomeza kumva ari we ashimye.

8 Hashize igihe asubirayo kumuzana ngo amucyure iwe. Akiri mu nzira, arakata ngo ajye kureba intumbi ya ya ntare, asanga muri iyo ntumbi harimo irumbo ry’inzuki, harimo n’ubuki. 9 Arabuhakura ashyira mu biganza agenda aburya. Ageze aho se na nyina bari, abahaho na bo bararya, ariko ntiyababwira ko ubwo buki abuhakuye mu ntumbi y’intare.

10 Se akomeza urugendo, aramanuka ajya aho wa mukobwa yabaga, nuko Samusoni ahakoreshereza ibirori nk’uko n’abandi basore babigenzaga. 11 Nuko bamubonye bamuzanira abasore mirongo itatu bo guherekeza umukwe, kugira ngo bagumane na we. 12 Samusoni arababwira ati “ngiye kubasakuza igisakuzo, nimucyica iminsi irindwi y’ibirori itararangira, nzabaha amakanzu mirongo itatu n’imyitero mirongo itatu. 13 Ariko nimunanirwa kucyica, ni mwe muzampa amakanzu mirongo itatu n’imyitero mirongo itatu.” Baramusubiza bati “dusakuze twumve.” 14 Arababwira ati
“Mu kiryana havuyemo icyokurya,
Mu kinyambaraga havuyemo ikiryohereye.”

Nuko bamara iminsi itatu barananiwe kwica icyo gisakuzo. 15 Ku munsi wa kane babwira umugore wa Samusoni bati “shukashuka umugabo wawe atwicire icyo gisakuzo. Nibitaba ibyo turagutwika, wowe n’abo mu rugo rwa so bose. Mwadutumiriye kutunyaga ibyacu?” 16 Umugore wa Samusoni atangira kumuririra amubwira ati “uranyanga, ntabwo unkunda. Hari igisakuzo wasakuje abo mu bwoko bwanjye ariko ntiwigeze ukimbwira.” Samusoni aramusubiza ati “sinigeze nkibwira na data na mama, none ngo ninkikubwire?” 17 Amara iminsi irindwi y’ibirori yose aririra imbere ye. Bigeze ku munsi wa karindwi Samusoni arakimubwira, kuko yari yamurembeje. Nuko na we akibwira abo mu bwoko bwe. 18 Ku munsi wa karindwi, mbere y’uko Samusoni yinjira mu cyumba cy’uwo mukobwa, abagabo bo muri uwo mugi baramubwira bati
“Ni iki cyaryoha kurusha ubuki,
Kandi ni iki cyarusha intare imbaraga?”
Na we arabasubiza ati
“Iyo mudahingisha ishashi yanjye,
Ntimwari gushobora kwica icyo gisakuzo.”

19 Nuko umwuka wa Yehova umuzaho, aramanuka ajya muri Ashikeloni yica abagabo mirongo itatu bo mu Bafilisitiya, afata imyambaro yabambuye ayiha abishe cya gisakuzo. Akomeza kugira uburakari bwinshi, arizamukira asubira mu rugo rwa se.

20 Hanyuma umugore wa Samusoni bamushyingira umwe muri ba basore bari hamwe na Samusoni.

Abacamanza  15 : 1 - 20

15 Nyuma yaho, mu gihe cy’isarura ry’ingano, Samusoni ajya gusura umugore we yitwaje umwana w’ihene. Nuko aribwira ati “ndinjira nsange umugore wanjye mu cyumba cye.” Ariko se w’umukobwa ntiyamwemerera kwinjira. 2 Ahubwo aramubwira ati “naribwiye nti ‘waramwanze.’ Ni yo mpamvu namuhaye umwe muri ba basore bari kumwe nawe. Ese murumuna we si we mwiza kumurusha? Ba ari we utwara mu cyimbo cye.” 3 Samusoni aramubwira ati “ubu noneho ningirira nabi Abafilisitiya nta wuri bubindenganyirize.”

4 Samusoni aragenda afata ingunzu magana atatu, afata n’amafumba, akagenda afata ingunzu ebyiri ebyiri akazihambiranya imirizo, agashyira ifumba hagati y’iyo mirizo yombi. 5 Hanyuma akongeza ayo mafumba, arekurira izo ngunzu mu mirima y’ingano y’Abafilisitiya. Atwika ibintu byose uhereye ku miba y’ingano ukageza ku zari zikiri mu mirima, n’imirima y’inzabibu n’iy’imyelayo.

6 Abafilisitiya barabaza bati “ni nde wakoze ibi?” Barabasubiza bati “ni Samusoni umukwe wa wa mugabo w’i Timuna. Yabitewe n’uko uwo mugabo yafashe umugore wa Samusoni akamushyingira umwe mu basore bari kumwe na we.” Abafilisitiya bahita bazamuka batwika uwo mugore na se. 7 Samusoni arababwira ati “niba ari uko mubigenje, nanjye nzaruhuka ari uko maze kwihorera.” 8 Nuko arabica arabatikiza, hanyuma aramanuka ajya kwibera mu buvumo bwo mu rutare rwa Etamu.

9 Hanyuma Abafilisitiya barazamuka bakambika mu Buyuda, bakwira hirya no hino i Lehi. 10 Abantu b’i Buyuda barababaza bati “kuki mwaduteye?” Barabasubiza bati “twazanywe no kuboha Samusoni kugira ngo tumukorere nk’ibyo yadukoreye.” 11 Nuko abantu ibihumbi bitatu b’i Buyuda baramanuka, bajya ku rutare rwo muri Etamu, babaza Samusoni bati “ibyo wadukoreye ni ibiki? Ntuzi ko Abafilisitiya ari bo badutegeka?” Arabasubiza ati “ibyo bankoreye ni byo nanjye nabakoreye.” 12 Ariko baramubwira bati “tumanuwe no kukuboha kugira ngo tugushyikirize Abafilisitiya.” Samusoni aravuga ati “nimundahire ko mwe ubwanyu nta cyo muri buntware.” 13 Baramubwira bati “nta cyo tugutwara, turakuboha gusa tubagushyire, ariko ntitukwica.”

Nuko bamubohesha imigozi ibiri mishya bamuvana muri urwo rutare. 14 Samusoni aragenda agera i Lehi, Abafilisitiya bamubonye barishima cyane bavuza akamo. Umwuka wa Yehova umuzaho maze ya migozi bari bamubohesheje amaboko imera nk’indodo zitwitswe n’umuriro, izo ngoyi zari ku maboko ye zihita zigwa. 15 Abonye urwasaya rw’indogobe rukiri rubisi, arambura ukuboko ararufata, arwicisha abantu igihumbi. 16 Samusoni aravuga ati

“Nafashe urwasaya rw’indogobe nica abantu mbarunda ibirundo!

Nicishije urwasaya rw’indogobe abantu igihumbi.”

17 Akimara kuvuga ayo magambo ajugunya urwo rwasaya rw’indogobe rwari mu ntoki ze, aho hantu ahita Ramati-Lehi. 18 Nuko inyota iramwica, atakambira Yehova ati “ni wowe wahaye umugaragu wawe agakiza gakomeye bene aka kageni. None nicwe n’inyota, ngwe mu maboko y’abatarakebwe?” 19 Hanyuma Imana icukura umwobo umeze nk’uw’isekuru mu gitare cyari i Lehi. Muri uwo mwobo havamo amazi, arayanywa, asama agatima, arahembuka. Ni yo mpamvu iryo riba yaryise Eni-Hakore; riracyari i Lehi kugeza n’uyu munsi.

20 Akomeza kuba umucamanza wa Isirayeli mu gihe cy’Abafilisitiya, amara imyaka makumyabiri.

Abacamanza  16 : 1 - 31

16 Umunsi umwe, Samusoni yagiye i Gaza ahabona umugore w’indaya, yinjira iwe. 2 Nuko babwira ab’i Gaza bati “Samusoni yaje ino.” Bagota aho yari ari, iryo joro ryose bamwubikirira ku marembo y’umugi. Bamara iryo joro ryose nta wukoma, bibwira bati “nibucya turahita tumwica.”

3 Ariko Samusoni araryama ageza mu gicuku. Nuko igicuku kinishye arabyuka, afata inzugi z’amarembo y’umugi, azishingurana n’ibikingi byazo byombi hamwe n’igihindizo, abiterera ku bitugu abizamukana mu mpinga y’umusozi uteganye n’i Heburoni.

4 Nyuma y’ibyo, abenguka umukobwa wo mu kibaya cy’i Soreki witwaga Delila. 5 Abami biyunze b’Abafilisitiya baza kureba uwo mukobwa baramubwira bati “umushukashuke umenye aho imbaraga ze nyinshi ziva, umenye icyo twakora kugira ngo tumuneshe, n’ibyo twamubohesha kugira ngo tumucogoze. Natwe buri wese azaguha ibiceri by’ifeza igihumbi n’ijana.”

6 Hanyuma Delila abwira Samusoni ati “rwose mbwira, imbaraga nyinshi ufite uzikura he, kandi se ni iki umuntu yakubohesha kugira ngo agucogoze?” 7 Samusoni aramubwira ati “uwambohesha imirya irindwi ikiri mibisi, batigeze bumisha, imbaraga zanjye zashira nkamera nk’umuntu usanzwe.” 8 Ba bami biyunze b’Abafilisitiya bazanira Delila imirya irindwi ikiri mibisi, batigeze bumisha. Hanyuma ayibohesha Samusoni. 9 Bari bamuciriye igico mu kindi cyumba cy’uwo mugore. Aramubwira ati “urapfuye Samusoni we, Abafilisitiya baragufashe!” Samusoni aca izo njishi nk’uko ubutumba bukaraze bucika iyo bukubiswe n’umuriro. Ntibamenya aho imbaraga ze zituruka.

10 Nuko Delila abwira Samusoni ati “uranshuka kandi ukambeshya. None mbwira ndakwinginze, ni iki umuntu yakubohesha.” 11 Aramubwira ati “uwambohesha imigozi mishya itarigeze igira ikindi ikoreshwa, akayikomeza, imbaraga zanjye zashira nkamera nk’umuntu usanzwe.” 12 Delila afata imigozi mishya arayimubohesha, arangije aramubwira ati “urapfuye Samusoni we, Abafilisitiya baragufashe!” Hagati aho, hari abari bamuciriye igico mu kindi cyumba. Samusoni ahita aca iyo migozi nk’uca ubudodo, imuva ku maboko.

13 Nyuma yaho Delila abwira Samusoni ati “na n’ubu uracyanshuka kandi ukambeshya. Mbwira icyo umuntu yakubohesha.” Samusoni aramusubiza ati “fata imigabane irindwi y’umusatsi wanjye uyiboheranye ukoresheje urudodo rw’umuboshyi.” 14 Nuko ayishimangiza urubambo, arangije aramubwira ati “urapfuye Samusoni we, Abafilisitiya baragufashe!” Samusoni ahita akanguka, ashingura urwo rubambo hamwe na rwa rudodo.

15 Uwo mugore abwira Samusoni ati “utinyuka ute kuvuga uti ‘ndagukunda’ kandi utambwira ibikuri ku mutima? Dore wanshutse incuro eshatu zose ntiwambwira aho imbaraga zawe zituruka.” 16 Yakomeje kumubuza amahwemo amubwira ayo magambo kandi amuhoza ku nkeke, kugeza ubwo Samusoni* yumvise arembye byo gupfa. 17 Amaherezo amubwira ibyari ku mutima we byose, ati “icyuma cyogosha nticyigeze kingera ku mutwe, kuko ndi Umunaziri w’Imana kuva nkiva mu nda ya mama. Baramutse banyogoshe, imbaraga zanjye zahita zimvamo, ngacogora nkamera nk’abandi bantu bose.”

18 Delila abonye ko amubwiye ibimuri ku mutima byose, ahita atumaho ba bami biyunze b’Abafilisitiya ati “ubu bwo noneho nimuze, kuko yambwiye ibimuri ku mutima byose.” Abami biyunze b’Abafilisitiya baraza, bamuzaniye n’amafaranga. 19 Delila abikirira Samusoni ku bibero bye, ahamagara umuntu amwogosha ya migabane irindwi y’umusatsi yari ku mutwe we. Hanyuma Delila atangira kwerekana ko yamushoboye, imbaraga za Samusoni zigenda zimuvamo. 20 Delila abwira Samusoni ati “urapfuye Samusoni we, Abafilisitiya baragufashe!” Samusoni ahita akanguka, aribwira ati “ndabacika nk’uko nsanzwe mbacika.” Ariko ntiyamenya ko Yehova yari yamukuyeho amaboko. 21 Abafilisitiya baramufata bamunogoramo amaso, bamujyana i Gaza bamubohesha iminyururu ibiri y’umuringa, bamugira umusyi mu nzu y’imbohe. 22 Hagati aho, umusatsi wo ku mutwe we watangiye gukura ari mwinshi nyuma y’aho bamwogosheye.

23 Abami biyunze b’Abafilisitiya barakorana kugira ngo batambire imana yabo Dagoni igitambo, kandi bishime. Baravugaga bati “imana yacu yahanye umwanzi wacu Samusoni mu maboko yacu!” 24 Abantu babonye Samusoni bahita basingiza imana yabo, bavuga bati “ni ukubera ko umwanzi wacu wari warayogoje igihugu cyacu kandi akatwicamo benshi, imana yacu yamuhanye mu maboko yacu.”

25 Nuko kubera ko abantu bari banezerewe, baravuga bati “nimuzane Samusoni adusetse.” Bavana Samusoni mu nzu y’imbohe kugira ngo abasetse, bamuhagarika hagati y’inkingi ebyiri. 26 Samusoni abwira umwana w’umuhungu wari umurandase ati “ndeka mfate ku nkingi zifashe iyi nzu, nziyegamize.” 27 (Iyo nzu yari yuzuye abagabo n’abagore, kandi abami biyunze b’Abafilisitiya bose bari bahari. Hejuru ku gisenge hari abagabo n’abagore bagera ku bihumbi bitatu barebaga Samusoni igihe yabasetsaga.)

28 Samusoni atakambira Yehova ati “Yehova Mwami w’Ikirenga, ndakwinginze nyibuka, Mana y’ukuri, ndakwinginze mpa imbaraga ubwa nyuma, kugira ngo nihorere ku Bafilisitiya, nibura mporere rimwe mu maso yanjye.”

29 Nuko Samusoni afata inkingi ebyiri zo hagati zari zifashe iyo nzu, afatisha ukuboko kw’iburyo ku nkingi imwe n’ukw’ibumoso ku yindi, 30 aravuga ati “ubugingo bwanjye bupfane n’Abafilisitiya.” Arunama aritugatuga, iyo nzu ihita igwira ba bami biyunze b’Abafilisitiya, n’abantu bose bari bayirimo. Abantu yishe bagapfana na we bari benshi kurusha abo yari yarishe mu buzima bwe bwose.

31 Hanyuma abavandimwe be n’abo mu nzu ya se bose baramanuka batwara umurambo we, bajya kuwuhamba hagati y’i Sora na Eshitawoli, mu irimbi rya se Manowa. Samusoni yari amaze imyaka makumyabiri ari umucamanza wa Isirayeli.

^ Abac 16:16 Abc 16:16


 Mu giheburayo ni “ubugingo bwe” (nephesh). Reba Umugereka wa 6.



Abacamanza  17 : 1 - 13

17 Mu karere k’imisozi miremire ya Efurayimu hari umugabo witwaga Mika. 2 Hanyuma aza kubwira nyina ati “ibiceri by’ifeza igihumbi n’ijana wari waribwe, ukavuma uwabyibye kandi ukamuvuma numva, dore ngibi ndabifite. Ni jye wari warabitwaye.” Nyina ahita amubwira ati “Yehova aguhe umugisha mwana wanjye.” 3 Mika asubiza nyina ibyo biceri by’ifeza igihumbi n’ijana, nyina aravuga ati “iyi feza ndayereza Yehova kugira ngo nyikoresherezemo umwana wanjye igishushanyo kibajwe n’igishushanyo kiyagijwe; none iyi feza ndayigusubiza.”

4 Nuko Mika asubiza nyina izo feza, nyina akuraho ibiceri by’ifeza magana abiri abiha umucuzi. Abikoramo igishushanyo kibajwe n’igishushanyo kiyagijwe, bishyirwa mu nzu ya Mika. 5 Uwo mugabo Mika yari afite inzu yubakiye imana ze. Nuko akora efodi na terafimu, afata n’umwe mu bahungu be yuzuza ububasha mu biganza bye, kugira ngo amubere umutambyi. 6 Icyo gihe Isirayeli nta mwami yagiraga. Buri muntu yakoraga ibimunogeye.

7 Hari umusore w’Umulewi wari utuye i Betelehemu y’i Buyuda, mu muryango wa Yuda. Yari amaze igihe atuyeyo. 8 Nuko uwo musore ava mu mugi wa Betelehemu y’i Buyuda kugira ngo ajye gushaka ahandi atura. Amaherezo aza no kugera kwa Mika, mu karere k’imisozi miremire ya Efurayimu. 9 Mika aramubaza ati “uraturuka he?” Aramusubiza ati “ndi Umulewi w’i Betelehemu y’i Buyuda, nkaba nshaka aho natura.” 10 Mika aramubwira ati “guma hano iwanjye, umbere data n’umutambyi, nzajya nguha ibiceri by’ifeza icumi buri mwaka n’imyambaro ya ngombwa n’ibigutunga.” Uwo Mulewi yinjira iwe. 11 Uwo musore w’Umulewi yemera kubana n’uwo mugabo, amubera nk’umwe mu bana be. 12 Nanone Mika yuzuza ububasha mu biganza by’uwo musore w’Umulewi, kugira ngo amubere umutambyi kandi akomeze kuba iwe. 13 Nuko Mika aravuga ati “nzi neza ko Yehova azangirira neza kuko mfite umutambyi w’Umulewi.”

Abacamanza  18 : 1 - 31

18 Icyo gihe Isirayeli nta mwami yagiraga. Kandi icyo gihe abo mu muryango wa Dani bashakaga gakondo yo guturamo, kubera ko batari barahawe gakondo ibahagije mu yindi miryango ya Isirayeli.

2 Nuko Abadani bohereza abagabo batanu bo mu muryango wabo, abagabo bo muri bo bari intwari; bava i Sora na Eshitawoli, bajya gutata igihugu no kucyitegereza. Barababwira bati “nimugende mwitegereze icyo gihugu.” Hanyuma baza kugera mu karere k’imisozi miremire ya Efurayimu, bagera mu rugo rwa Mika baba ari ho barara. 3 Igihe bari bageze hafi y’urugo rwa Mika, bumvise ijwi rya wa musore w’Umulewi bararimenya, barakata bajyayo. Baramubaza bati “ni nde wakuzanye hano? Urahakora iki? Uhafite nyungu ki?” 4 Arabasubiza ati “Mika yangiriye atya n’atya kugira ngo mubere umutambyi ajye ampemba.” 5 Baramubwira bati “turakwinginze, tubarize Imana kugira ngo tumenye niba urugendo tugiyemo ruzaduhira.” 6 Uwo mutambyi arabasubiza ati “nimugende amahoro, urugendo rwanyu ruri imbere ya Yehova.”

7 Nuko ba bagabo batanu baragenda bagera i Layishi basanga abantu bari bahatuye bibera ukwabo, nk’uko byari bimeze ku Basidoni, biturije nta cyo bikanga. Nta muntu wari warigaruriye icyo gihugu ngo abatwaze igitugu, kandi bari batuye kure y’Abasidoni, nta ho bahuriye n’abandi bantu.

8 Amaherezo bagaruka i Sora na Eshitawoli basanga abavandimwe babo, maze abavandimwe babo barababaza bati “urugendo rwagenze rute?” 9 Barababwira bati “twabonye icyo gihugu kandi twasanze ari cyiza cyane. None nimuhaguruke tuzamuke tubatere; mwe kuzarira. Mwitindiganya, ahubwo nimugende mwigarurire icyo gihugu. 10 Nimugera muri icyo gihugu, muzahasanga abantu badafite icyo bikanga, kandi icyo gihugu ni kigari cyane. Ni igihugu kidafite icyo kibuze mu bintu byose biboneka mu isi kandi Imana yagihanye mu maboko yanyu.”

11 Nuko abagabo magana atandatu bo mu muryango w’Abadani bambara intwaro zabo z’intambara, bahaguruka i Sora na Eshitawoli. 12 Barazamuka bakambika hafi y’i Kiriyati-Yeyarimu mu Buyuda. Ni cyo cyatumye bahita Mahane-Dani kugeza n’uyu munsi. Ni mu burengerazuba bwa Kiriyati-Yeyarimu. 13 Bavuye aho bajya mu karere k’imisozi miremire ya Efurayimu, bagera ku rugo rwa Mika.

14 Ba bagabo batanu bari baragiye gutata igihugu cy’i Layishi, babwira abavandimwe babo bati “mwari muzi ko muri aya mazu, harimo efodi na terafimu n’igishushanyo kibajwe n’igishushanyo kiyagijwe? Ubwo rero mube mutekereza icyo mugomba gukora.” 15 Nuko barakata bajyayo, bagera ku nzu ya wa musore w’Umulewi yari mu rugo rwa Mika, bamubaza amakuru. 16 Hagati aho, ba bagabo magana atandatu bo mu muryango wa Dani bambaye intwaro z’intambara, bari bahagaze ku marembo. 17 Ba bagabo batanu bari baragiye gutata icyo gihugu barazamuka, kugira ngo binjire bafate igishushanyo kibajwe, efodi, terafimu n’igishushanyo kiyagijwe. (Uwo mutambyi yari ahagaze ku marembo ari kumwe na ba bagabo magana atandatu bambaye intwaro z’intambara.) 18 Binjira mu nzu ya Mika bafata igishushanyo kibajwe, efodi, terafimu n’igishushanyo kiyagijwe. Maze uwo mutambyi arababaza ati “muri mu biki?” 19 Baramubwira bati “ceceka! Pfuka umunwa kandi udukurikire, utubere data n’umutambyi. Icyakubera cyiza ni ikihe? Ni uko wakomeza kuba umutambyi w’urugo rw’umuntu umwe, cyangwa ni uko waba umutambyi w’ubwoko n’umuryango wa Isirayeli?” 20 Uwo mutambyi abyumvise aranezerwa mu mutima we, afata efodi na terafimu n’igishushanyo kibajwe ajyana n’abo bantu.

21 Nuko barahindukira barigendera, bashyira imbere abana babo n’amatungo yabo n’ibintu byabo by’agaciro. 22 Bamaze kugera kure y’urugo rwa Mika, abagabo bari baturanye na Mika bateranira hamwe, bagerageza gukurikira Abadani ngo babafate. 23 Kubera ko bavugirizaga induru Abadani, Abadani barahindukiye babaza Mika bati “ufite ikihe kibazo ko wakoranyije aba bantu bose?” 24 Arabasubiza ati “imana zanjye nikoreye mwazijyanye, mujyana n’umutambyi murigendera. Hari icyo nsigaranye? None namwe murambaza ngo ‘ufite ikihe kibazo?’” 25 Abadani baramubwira bati “ntitwongere kumva ukopfora, kugira ngo abantu barubiye batabirohaho, bakarimbura ubugingo bwawe n’ubw’abo mu rugo rwawe.” 26 Abadani bikomereza urugendo. Mika abonye ko bamurusha amaboko, arahindukira yisubirira iwe.

27 Abadani batwara ibyo Mika yari yarakoze n’uwari umutambyi we, bakomeza urugendo bajya i Layishi gutera ba bantu biturije kandi badafite icyo bikanga. Babicisha inkota, umugi barawutwika. 28 Nta wabatabaye, kuko uwo mugi wari kure cyane y’i Sidoni, nta ho bahuriye n’abandi bantu. Uwo mugi wari mu bibaya bya Beti-Rehobu. Abadani barongera barawubaka, bawuturamo. 29 Uwo mugi bawita Dani, izina rya sekuruza Dani, wabyawe na Isirayeli. Icyakora uwo mugi mbere witwaga Layishi. 30 Nyuma y’ibyo, Abadani bashinga cya gishushanyo kibajwe. Yonatani mwene Gerushomu umuhungu wa Mose, we n’abahungu be, babera umuryango wa Dani abatambyi, kugeza aho abaturage b’icyo gihugu bajyaniwe mu bunyage. 31 Icyo gishushanyo kibajwe bashinze, icyo Mika yari yarikoreye, cyagumye aho mu gihe cyose inzu* y’Imana y’ukuri yamaze i Shilo.

^ Abac 18:31 Abc 18:31


 Cyangwa “ihema.”



Abacamanza  19 : 1 - 30

19 Icyo gihe Isirayeli nta mwami yagiraga. Hari Umulewi wari umaze igihe atuye ahantu hitaruye mu karere k’imisozi miremire ya Efurayimu. Nuko aza gushaka umugore w’inshoreke i Betelehemu y’i Buyuda. 2 Ariko uwo mugore we akajya amuca inyuma agasambana. Amaherezo yahukanira kwa se i Betelehemu y’i Buyuda, ahamara amezi ane yuzuye. 3 Umugabo we arahaguruka aramukurikira ngo amuhendahende amucyure, ajyana n’umugaragu we n’indogobe ebyiri. Uwo mugore amwinjiza mu nzu ya se. Se w’uwo mugore abonye uwo mugabo aramwishimira. 4 Nuko sebukwe, ni ukuvuga se w’uwo mugore, yanga ko uwo mugabo agenda, bamarana iminsi itatu; bakarya, bakanywa, akaharara.

5 Ku munsi wa kane, bazinduka kare mu gitondo nk’uko bisanzwe, arahaguruka ngo agende, ariko se w’uwo mugore abwira umukwe we ati “gira icyo urya kugira ngo ubone imbaraga, hanyuma mugende.” 6 Nuko baricara bombi, bararya, baranywa. Hanyuma se w’uwo mugore aramubwira ati “ndakwinginze, rara hano iri joro, umutima wawe ugubwe neza.” 7 Uwo mugabo ahagurutse ngo agende, sebukwe aramwinginga, bituma yongera kurara.

8 Ku munsi wa gatanu, uwo mugabo abyutse kare ngo agende, se w’uwo mugore aramubwira ati “gira icyo urya kugira ngo ubone imbaraga.” Bakomeza kurya, baratinda bageza ku mugoroba. 9 Uwo mugabo arahaguruka ngo agende, we na ya nshoreke ye n’umugaragu we, ariko sebukwe, se w’uwo mugore, aramubwira ati “dore umunsi uciye ikibu. Ndakwinginze, nimurare hano iri joro, dore butangiye kwira. Nimurare hano iri joro kandi umutima wanyu ugubwe neza. Hanyuma ejo, muzazinduke kare mufate urugendo, ujye mu ihema ryawe.” 10 Icyakora uwo mugabo ntiyemera kurara, ahubwo arahaguruka aragenda agera ahateganye n’i Yebusi, ari yo Yerusalemu, ari kumwe n’indogobe ze ebyiri ziteguyeho ibyo kwicaraho, na ya nshoreke ye n’umugaragu we.

11 Igihe bari hafi y’i Yebusi, umunsi umaze gukura, uwo mugaragu abwira shebuja ati “reka dukate tujye muri uyu mugi w’Abayebusi abe ari ho turara.” 12 Ariko shebuja aramusubiza ati “twe kujya mu mugi w’abanyamahanga batari Abisirayeli; reka dukomeze tugere i Gibeya.” 13 Abwira umugaragu we ati “ngwino tugende tugere hafi y’i Gibeya cyangwa hafi y’i Rama, turare hamwe muri aho.” 14 Nuko bakomeza urugendo baraharenga, izuba ribarengeraho bageze hafi y’i Gibeya y’Ababenyamini.

15 Hanyuma barakata bajya kurara i Gibeya. Binjira muri uwo mugi, bicara ku karubanda, ariko ntihagira ubacumbikira. 16 Amaherezo, haza umusaza wari uvuye gukora mu mirima ye nimugoroba. Uwo musaza yakomokaga mu karere k’imisozi miremire ya Efurayimu, akaba yari amaze igihe gito atuye i Gibeya, ariko ubundi abantu bari batuye aho bari Ababenyamini. 17 Yubuye amaso abona wa mugabo wari ku rugendo yicaye mu mugi ku karubanda. Uwo musaza aramubaza ati “urava he ukajya he?” 18 Aramusubiza ati “tuvuye i Betelehemu y’i Buyuda, tugiye mu karere kitaruye k’imisozi miremire ya Efurayimu. Aho ni ho nkomoka, ariko nari narazindukiye i Betelehemu y’i Buyuda. Ubu ndi mu nzira njya iwanjye, ariko nabuze uncumbikira. 19 Dufite ubwatsi bw’indogobe zacu n’ibiryo byazo, kandi nanjye n’umuja wawe n’umugaragu wanjye dufite umugati na divayi. Nta cyo tubuze.” 20 Uwo musaza aramubwira ati “gira amahoro! Icyo ukenera cyose ukimbaze, ariko nturare ku karubanda.” 21 Nuko amujyana iwe, agaburira indogobe ze; hanyuma bakaraba ibirenge, bararya baranywa.

22 Bakinezerewe, abagabo b’imburamumaro bo muri uwo mugi baraza bagota iyo nzu, babyiganira ku muryango, bakomeza kubwira uwo musaza nyir’urugo bati “sohora uwo mugabo waje iwawe turyamane na we.” 23 Nyir’urugo arasohoka arababwira ati “oya bavandimwe banjye, ndabinginze ntimugire ikintu kibi mukora, kuko uyu mugabo yaje mu rugo iwanjye. Ntimukore igikorwa nk’icyo cy’ubupfapfa gikojeje isoni. 24 Dore hano hari umukobwa wanjye ukiri isugi n’inshoreke y’uriya mugabo. Reka mbasohore mubasambanye, mubakorere ibyo mushaka byose. Ariko uyu mugabo ntimumukorere icyo gikorwa cy’ubupfapfa gikojeje isoni.”

25 Abo bagabo banga kumwumva. Nuko wa Mulewi asohora umugore we aramubaha, basambana na we. Bamukorera ibya mfura mbi ijoro ryose bageza mu gitondo, umuseke utambitse baramurekura. 26 Bwenda gucya wa mugore araza, agwa ku muryango w’inzu ya wa musaza, aho umugabo we yari ari, arahaguma kugeza bukeye. 27 Nyuma yaho, umugabo we abyuka mu gitondo akingura imiryango y’inzu, arasohoka agira ngo agende. Agiye kubona abona wa mugore we, inshoreke ye, arambaraye imbere y’umuryango w’iyo nzu, arambitse ibiganza mu irebe ry’umuryango. 28 Aramubwira ati “haguruka tugende,” ariko ntiyasubiza. Uwo mugabo aramuterura amushyira ku ndogobe, arahaguruka ajya iwe.

29 Nuko ageze iwe yinjira mu nzu afata icyuma, afata wa mugore wari inshoreke ye amucamo ibice cumi na bibiri akurikije ingingo ze, abyohereza mu turere twose twa Isirayeli. 30 Uwabibonaga wese yaravugaga ati “ibintu nk’ibi ntibyigeze bibaho kandi nta n’uwigeze abibona kuva aho Abisirayeli baviriye mu gihugu cya Egiputa kugeza uyu munsi. Nimubitekerezeho, mubijyeho inama, mugire icyo mubivugaho.”

Abacamanza  20 : 1 - 48

20 Abisirayeli bose barasohoka, iteraniro ryose rikoranira hamwe, uhereye ku b’i Dani ukageza ku b’i Beri-Sheba, n’abo mu gihugu cy’i Gileyadi, bakoranira imbere ya Yehova i Misipa. 2 Nuko abakuru bo muri rubanda rwose n’ab’imiryango ya Isirayeli yose bahagarara hagati mu iteraniro ry’ubwoko bw’Imana y’ukuri. Abagabo bigenza batwara inkota bari ibihumbi magana ane.

3 Ababenyamini bumva ko Abisirayeli bazamutse bakaza i Misipa.

Abisirayeli baravuga bati “ngaho nimutubwire uko ayo marorerwa yakozwe.” 4 Nuko wa Mulewi, umugabo wa wa mugore wishwe, aravuga ati “jye n’inshoreke yanjye twageze i Gibeya y’Ababenyamini dushaka aho twacumbika. 5 Abaturage b’i Gibeya barampagurukira bagota inzu nari narayemo bashaka kungirira nabi. Nubwo ari jye bashakaga kwica, inshoreke yanjye ni yo basambanyije maze amaherezo irapfa. 6 Mfata inshoreke yanjye nyicamo ibice mbyohereza muri gakondo zose za Isirayeli, kuko bari bakoze igikorwa cy’ubwiyandarike kandi cy’ubupfapfa buteye isoni muri Isirayeli. 7 None mwa Bisirayeli mwese mwe, nimuvuge igikwiriye gukorwa.”

8 Nuko abantu bose bahagurukira icyarimwe, baravuga bati “muri twe nta wuri busubire mu ihema rye cyangwa mu rugo rwe. 9 Dore uko tugiye kugenza Gibeya. Reka dukore ubufindo maze tubone kuyitera. 10 Mu miryango yose ya Isirayeli, mu bantu ijana turafatamo icumi, mu gihumbi dufatemo ijana, mu bihumbi icumi dufatemo igihumbi, bazajya bagemurira ingabo zigiye gutera Gibeya y’Ababenyamini, bitewe n’ubupfapfa buteye isoni bakoze muri Isirayeli.” 11 Abisirayeli bose baterera uwo mugi icyarimwe, bafatanyije.

12 Imiryango ya Isirayeli yohereza abantu ku bagize umuryango wa Benyamini bose, ngo bababaze bati “amarorerwa yakorewe iwanyu ni bwoko ki? 13 Nimuduhe abo bagabo b’imburamumaro bari i Gibeya tubice, dukure ikibi muri Isirayeli.” Ariko Ababenyamini banga kumvira abavandimwe babo b’Abisirayeli.

14 Nuko Ababenyamini bakoranira hamwe baturutse mu migi yose y’i Gibeya kugira ngo barwane n’Abisirayeli. 15 Uwo munsi Ababenyamini barakorana baturutse mu migi yose, abantu ibihumbi makumyabiri na bitandatu batwara inkota biyongera ku baturage b’i Gibeya, barimo abagabo magana arindwi batoranyijwe. 16 Muri abo bantu bose, harimo abagabo magana arindwi b’indobanure batwariraga imoso. Buri wese muri bo yashoboraga gukoresha umuhumetso akarekura ibuye, ntabe yahusha n’agasatsi atagahamije.

17 Abisirayeli batwara inkota, utabariyemo Ababenyamini, bari abagabo ibihumbi magana ane. Bose bari abagabo bamenyereye urugamba. 18 Barazamuka bajya i Beteli kubaza Imana. Abisirayeli barayibaza bati “ni nde muri twe uzajya imbere tugiye kurwana n’Ababenyamini?” Yehova arabasubiza ati “Yuda ni we uzabajya imbere.”

19 Bukeye Abisirayeli barahaguruka bakambika i Gibeya kugira ngo bahatere.

20 Abisirayeli bagaba igitero ku Babenyamini, biremamo imitwe ngo barwanire na bo i Gibeya. 21 Ababenyamini bava i Gibeya batera Abisirayeli, uwo munsi babicamo abantu ibihumbi makumyabiri na bibiri, basiga barambaraye hasi. 22 Icyakora ingabo z’Abisirayeli zigira ubutwari zongera kwiremamo imitwe, zisubira mu birindiro zarimo ku munsi wa mbere w’urugamba. 23 Abisirayeli barazamuka bajya i Beteli, baririra imbere ya Yehova bageza nimugoroba, babaza Yehova bati “twongere dutere bene Benyamini umuvandimwe wacu?” Yehova aravuga ati “nimugende mwongere mubatere.”

24 Nuko ku munsi wa kabiri Abisirayeli bongera gutera Ababenyamini. 25 Kuri uwo munsi, Ababenyamini na bo baturuka i Gibeya basanganira Abisirayeli, bongera kubicamo abantu ibihumbi cumi n’umunani batwara inkota, basiga barambaraye hasi. 26 Hanyuma Abisirayeli bose, ni ukuvuga abantu bose, barazamuka bajya i Beteli, bicara aho baririra imbere ya Yehova kandi biyiriza ubusa umunsi wose bageza nimugoroba. Batambira imbere ya Yehova ibitambo bikongorwa n’umuriro n’ibitambo bisangirwa. 27 Abisirayeli bagisha Yehova inama. Icyo gihe isanduku y’isezerano ry’Imana y’ukuri yari i Beteli. 28 Finehasi mwene Eleyazari mwene Aroni, muri iyo minsi wahagararaga imbere y’isanduku, arabaza ati “nongere njye gutera bene Benyamini umuvandimwe wanjye, cyangwa mbireke?” Yehova aramusubiza ati “genda, kuko ejo nzamuhana mu maboko yawe.” 29 Abisirayeli bashyira abantu mu bico impande zose z’i Gibeya.

30 Ku munsi wa gatatu, Abisirayeli bagaba igitero ku Babenyamini, batera i Gibeya bari mu mitwe nk’uko bari babigenje mbere. 31 Ababenyamini barasohoka baza gusanganira Abisirayeli, barabakurikira bituma bagera kure y’umugi. Nuko nk’uko byagenze mbere, Ababenyamini batangira kubarema inguma zica, babicira mu nzira y’igihogere, izamuka ijya i Beteli n’ijya i Gibeya, babicira no mu gasozi. Bica abantu nka mirongo itatu mu Bisirayeli. 32 Ababenyamini baribwira bati “dore batsindiwe imbere yacu nka mbere.” Abisirayeli bo baravuga bati “reka duhunge tubajyane kure y’umugi mu nzira y’igihogere.” 33 Abisirayeli bose bava aho bari bari, bashinga ibirindiro i Bayali-Tamari, abari baciriye ibico hafi ya Gibeya na bo bava aho bari bihishe. 34 Nuko abagabo ibihumbi icumi batoranyijwe mu Bisirayeli bose bagera imbere y’i Gibeya, urugamba rurahinana; ariko Ababenyamini ntibamenye ko bari bugarijwe n’akaga.

35 Yehova aneshereza Ababenyamini imbere y’Abisirayeli, ku buryo uwo munsi Abisirayeli babishemo abantu ibihumbi makumyabiri na bitanu n’ijana batwara inkota.

36 Ababenyamini batekereje ko Abisirayeli bari bagiye gutsindwa bitewe n’uko Abisirayeli bakomezaga kubahunga. Nyamara icyatumaga Abisirayeli bahunga ni uko bari bizeye abari baciriye ibico i Gibeya. 37 Abari baciye ibico bahaguruka n’ingoga, bagenda biruka batera Gibeya, banyanyagira muri uwo mugi bicisha inkota abawurimo bose.

38 Abisirayeli bari bumvikanye n’abagiye guca ibico ko umwotsi nutumbagira uvuye mu mugi bizababera ikimenyetso.

39 Igihe Abisirayeli basubiraga inyuma ku rugamba, Ababenyamini babishemo abantu nka mirongo itatu, baribwira bati “turabatsinda byanze bikunze nk’uko twabatsinze ubushize.” 40 Cya kimenyetso cy’umwotsi gitangira kuzamuka hejuru y’umugi; Ababenyamini bahindukiye babona umugi wose ugurumana, umwotsi wawo utumbagira mu kirere. 41 Abisirayeli bahita bahindukira, Ababenyamini bata umutwe kuko bari babonye ko bibarangiranye. 42 Barahindukira bahunga Abisirayeli bagana iy’ubutayu, Abisirayeli babotsa igitutu. Naho ba bandi bavuye mu mugi bagenda bicira Ababenyamini hagati muri bo. 43 Bagota Ababenyamini, barabakurikirana bababuza amahwemo. Babanyukanyukira imbere y’i Gibeya, mu ruhande rwerekeye iburasirazuba. 44 Amaherezo hagwa Ababenyamini ibihumbi cumi n’umunani, kandi bose bari abagabo b’intwari.

45 Nuko Ababenyamini barahindukira bahungira mu butayu mu rutare rw’i Rimoni. Abisirayeli barabahumbahumba, bicira abantu ibihumbi bitanu mu nzira y’igihogere, bakomeza kubotsa igitutu babageza i Gidomu, babicamo abandi bantu ibihumbi bibiri. 46 Ababenyamini bose bapfuye uwo munsi bari abagabo ibihumbi makumyabiri na bitanu batwara inkota, kandi bose bari abagabo b’intwari. 47 Ariko abagabo magana atandatu barahindukira bahungira mu butayu mu rutare rw’i Rimoni, bamara amezi ane muri urwo rutare.

48 Abisirayeli batabarutse bavuye kurwana n’Ababenyamini, bicisha inkota abo mu migi yose y’Ababenyamini, kuva ku bantu kugera ku matungo n’ibyari bihari byose. Nanone kandi, iyo migi yose barayitwitse.

Abacamanza  21 : 1 - 25

21 Abisirayeli bari bararahiriye i Misipa bati “nta n’umwe muri twe uzashyingira umukobwa we Ababenyamini.” 2 Hanyuma abantu bajya i Beteli bicara imbere y’Imana y’ukuri kugeza nimugoroba kandi batera hejuru, bararira cyane barahogora. 3 Baravuga bati “Yehova Mana ya Isirayeli, kuki ibintu nk’ibi byabaye muri Isirayeli? Kubona hari umuryango umwe uzimangana muri Isirayeli?” 4 Bukeye abantu bazinduka kare bahubaka igicaniro, batamba ibitambo bikongorwa n’umuriro n’ibitambo bisangirwa.

5 Nuko Abisirayeli baravuga bati “ni nde mu miryango yose ya Isirayeli utaraje mu iteraniro imbere ya Yehova, ko ku birebana n’umuntu wese utaraje imbere ya Yehova i Misipa, twarahiye indahiro ikomeye tuvuga tuti ‘uwo muntu azicwe nta kabuza’?” 6 Abisirayeli batangira kwicuza bitewe n’umuryango wa Benyamini umuvandimwe wabo. Baravuga bati “uyu munsi, umwe mu miryango ya Isirayeli wazimye. 7 None se abasigaye tuzabashyingira abagore tuvanye he ko twarahiye Yehova ko tutazabaha abakobwa bacu?”

8 Baravuga bati “mu miryango ya Isirayeli ni nde utaraje imbere ya Yehova i Misipa?” Nuko basanga nta n’umwe mu b’i Yabeshi-Gileyadi waje aho abagize iteraniro bari bakambitse. 9 Babaruye abantu basanga nta n’umwe mu baturage b’i Yabeshi-Gileyadi uhari. 10 Iteraniro ryoherezayo abagabo ibihumbi cumi na bibiri barusha abandi kuba intwari, barabategeka bati “nimugende mwicishe inkota abaturage b’i Yabeshi-Gileyadi kandi mwice n’abagore n’abana. 11 Uku ni ko muri bubigenze: mwice umugabo wese n’umugore wese waryamanye n’umugabo.” 12 Icyakora mu baturage b’i Yabeshi-Gileyadi basangamo abakobwa magana ane b’amasugi, batigeze baryamana n’abagabo. Barabafata babazana mu nkambi i Shilo, mu gihugu cy’i Kanani.

13 Iteraniro ryose ryohereza intumwa ku Babenyamini bari mu rutare rw’i Rimoni ngo zibahumurize. 14 Nuko icyo gihe Ababenyamini baragaruka. Abisirayeli babashyingira abakobwa bari barokoye mu b’i Yabeshi-Gileyadi, ariko ntibababonera ababahagije. 15 Abantu baricuza bitewe n’Ababenyamini kuko Yehova yari yaciye icyuho mu miryango ya Isirayeli. 16 Abakuru b’iteraniro baravuga bati “tuzakora iki kugira ngo abagabo basigaye tubabonere abagore, ko abagore bose bo mu Babenyamini barimbuwe?” 17 Baravuga bati “abarokotse mu Babenyamini bagomba kugira gakondo kugira ngo hatagira umuryango uzimangana muri Isirayeli. 18 Twebweho ntitwemerewe kubashyingira abakobwa bacu, kuko Abisirayeli barahiye bati ‘havumwe umuntu wese uzashyingira Ababenyamini.’”

19 Amaherezo baravuga bati “buri mwaka hari umunsi mukuru wa Yehova ubera i Shilo mu majyaruguru y’i Beteli, ahagana mu burasirazuba bw’inzira y’igihogere iva i Beteli ijya i Shekemu, hakaba ari no mu majyepfo y’i Lebona.” 20 Bategeka Ababenyamini bati “muzagende mwubikirire mu mirima y’imizabibu, 21 nimubona abakobwa b’i Shilo basohotse baje kubyina za mbyino babyina bazenguruka, muvumbuke mu mizabibu, buri wese aterure umwe mu bakobwa b’i Shilo amujyane, maze musubire mu gihugu cy’Ababenyamini. 22 Ba se cyangwa basaza babo nibaturega, tuzababwira tuti ‘nimutugirire neza mubafashe, kuko tutabashije kubonera buri wese umugore mu bo twanyaze mu ntambara, kandi si mwe mwababahaye ngo bitume mugibwaho n’urubanza.’”

23 Ababenyamini babigenza batyo, bajyana abagore bahuje n’umubare wabo babakuye mu bakobwa babyinaga za mbyino babyina bakoze uruziga. Hanyuma basubira muri gakondo yabo bubaka imigi bayituramo.

24 Nuko Abisirayeli bava aho baragenda buri wese ajya mu muryango we no mu rugo rwe; buri wese afata inzira yerekeza muri gakondo ye.

25 Icyo gihe Isirayeli nta mwami yagiraga. Buri muntu yakoraga ibimunogeye.

Rusi  1 : 1 - 22


Rusi


1 Igihe igihugu cyayoborwaga n’abacamanza inzara yarateye, maze umugabo umwe wari utuye i Betelehemu mu Buyuda asuhukira mu gihugu cy’i Mowabu, we n’umugore we n’abahungu be babiri. 2 Uwo mugabo yitwaga Elimeleki, umugore we akitwa Nawomi, naho abahungu be babiri umwe yitwaga Mahaloni undi akitwa Kiliyoni. Bari Abanyefurata b’i Betelehemu mu Buyuda. Nuko bagera mu gihugu cy’i Mowabu baturayo.

3 Hashize igihe Elimeleki umugabo wa Nawomi arapfa, amusigira abahungu be bombi. 4 Nyuma y’igihe abo bahungu bashaka abagore b’Abamowabukazi. Umwe yitwaga Orupa undi akitwa Rusi. Bakomeza guturayo bahamara imyaka nk’icumi. 5 Nyuma abo bahungu babiri, Mahaloni na Kiliyoni, na bo baza gupfa, uwo mugore asigarira aho nta bana, nta n’umugabo. 6 Ahagurukana n’abakazana be ava mu gihugu cy’i Mowabu, kuko yari yarumviye muri icyo gihugu ko Yehova yitaye ku bwoko bwe akabuha ibyokurya.

7 Nuko Nawomi ava aho yari atuye ajyana n’abakazana be bombi, baboneza inzira isubira mu gihugu cy’i Buyuda. 8 Hanyuma abwira abakazana be bombi ati “cyo nimugende, buri wese asubire mu nzu ya nyina. Yehova azabiture ineza yuje urukundo mwangaragarije n’iyo mwagaragarije abagabo banyu bapfuye. 9 Yehova azabagororere mubone abagabo mwubake ingo zanyu.” Arabasoma maze baraturika bararira, 10 baramubwira bati “oya rwose! Ahubwo turasubirana mu bwoko bwawe.” 11 Ariko Nawomi arababwira ati “nimusubireyo bakobwa banjye. Kuki mushaka kujyana nanjye? Ese ndacyafite abana mu nda ngo bazabe abagabo banyu? 12 Bakobwa banjye, nimusubireyo, nimwigendere. Dore ndakecuye cyane si ndi uwo gushaka umugabo. Kandi niyo navuga ko niringiye kubona umugabo iri joro kandi nkazabyara abahungu, 13 ese mwazabategereza kugeza bakuze? Mwakomeza kubategereza ntimushake abagabo? Oya bakobwa banjye, munteye agahinda kuko ukuboko kwa Yehova kwahagurukiye kundwanya.”

14 Babyumvise barongera baraturika bararira, hanyuma Orupa asoma nyirabukwe aragenda. Ariko Rusi we amwihambiraho. 15 Nawomi aramubwira ati “dore muka mugabo wanyu asanze abo mu bwoko bwe n’imana ze. Mukurikire musubiraneyo.”

16 Rusi aramubwira ati “ntunyingingire kugusiga ngo nsubireyo ndeke kujyana nawe, kuko aho uzajya ari ho nzajya kandi aho uzarara ni ho nzarara. Ubwoko bwawe buzaba ubwoko bwanjye kandi Imana yawe izaba Imana yanjye. 17 Aho uzagwa ni ho nzagwa, kandi ni ho bazampamba. Yehova azampane ndetse bikomeye nihagira ikindi kidutandukanya kitari urupfu.”

18 Ariko Nawomi abonye ko Rusi yamaramaje kujyana na we, ntiyongera kugira icyo amubwira. 19 Nuko bombi bakomeza inzira bagera i Betelehemu. Bakigerayo, abo mu mugi bose barahurura, abagore bakabaza bati “uyu ni Nawomi se?” 20 Nawomi akabasubiza ati “mwe kunyita Nawomi, nimunyite Mara, kuko Ishoborabyose yaretse ibintu bibi bikambaho. 21 Nagiye nuzuye, ariko Yehova yatumye ngaruka amara masa. Kuki munyita Nawomi kandi Yehova yarancishije bugufi, Ishoborabyose ikanteza ibyago?”

22 Uko ni ko Nawomi yagarutse avuye mu gihugu cy’i Mowabu, ari kumwe n’umukazana we Rusi w’Umumowabukazi; bagera i Betelehemu isarura ry’ingano za sayiri ritangiye.

Rusi  2 : 1 - 23

2 Nawomi yari afite mwene wabo w’umugabo we, witwaga Bowazi, akaba yari umuntu ukomeye kandi ukize cyane; yari uwo mu muryango wa Elimeleki.

2 Hashize igihe, Rusi w’Umumowabukazi abwira Nawomi ati “reka njye guhumba amahundo y’ingano mu murima w’uwo ndi butone mu maso ye.” Aramusubiza ati “genda mukobwa wanjye.” 3 Rusi aragenda, ajya mu murima atangira guhumba akurikiye abasaruzi. Uwo murima wari uwa Bowazi, wo mu muryango wa Elimeleki, ariko Rusi we ntiyari abizi. 4 Nuko Bowazi aza aturutse i Betelehemu asuhuza abasaruzi ati “Yehova abane namwe.” Na bo baramwikiriza bati “Yehova aguhe umugisha.”

5 Bowazi abaza umusore wari uhagarariye abasaruzi ati “uyu mukobwa ni uwa nde?” 6 Uwo musore wari uhagarariye abasaruzi aramusubiza ati “uyu mukobwa ni Umumowabukazi; yazanye na Nawomi bavuye mu gihugu cy’i Mowabu. 7 Yambwiye ati ‘ndakwinginze reka mpumbe, ndagenda inyuma y’abasaruzi ntora amahundo yasigaye mu yo batemye.’ Nuko ajya mu murima, kandi ntiyigeze yicara kuva mu gitondo kugeza nonaha ubwo yari agiye kwicara mu nzu akanya gato.”

8 Bowazi abwira Rusi ati “tega amatwi mukobwa wanjye. Ntuzagire undi murima ujya guhumbamo, ntuzave hano ngo ujye ahandi. Ujye uba hafi y’abaja bakora mu mirima yanjye, 9 uhange amaso ku murima basarura, ujyane na bo. Nihanangirije aba basore ngo ntibazakwakure. Nugira inyota, ujye ujya ku bibindi unywe amazi abasore bavomye.”

10 Rusi ahita yikubita hasi yubamye aramubwira ati “bishoboka bite ko natona mu maso yawe ukanyitaho kandi ndi umunyamahanga?” 11 Bowazi aramusubiza ati “bansobanuriye neza ibyo wakoreye nyokobukwe byose umugabo wawe amaze gupfa, n’ukuntu wataye so na nyoko n’igihugu cya bene wanyu ukaza mu bwoko utigeze umenya. 12 Yehova azakwiture ibyo wakoze, kandi Yehova Imana ya Isirayeli, uwo washakiye ubuhungiro mu mababa ye, azaguhe igihembo kitagabanyije.” 13 Rusi aramusubiza ati “databuja, reka ntone mu maso yawe kuko wampumurije, ukabwira umuja wawe amagambo atanga icyizere, nubwo ntahwanye n’umwe mu baja bawe.”

14 Igihe cyo kurya kigeze, Bowazi aramubwira ati “ngwino urye ku mugati, kandi uwukoze muri divayi isharira.” Nuko Rusi yicarana n’abasaruzi, Bowazi akajya amuhereza ku mahundo yokeje akarya, arahaga ndetse aranasigaza. 15 Ahagurutse ngo ajye guhumba, Bowazi ategeka abasore be ati “mumureke ajye ahumba no mu mahundo bamaze gutema, ntimukagire icyo mumutwara. 16 Kandi mujye musosora amahundo mu miba muyamusigire kugira ngo ayahumbe; ntimukamucyahe.”

17 Nuko akomeza guhumba muri uwo murima kugeza nimugoroba, arangije ahura ibyo yahumbye; byajyaga kungana na efa* y’ingano za sayiri. 18 Arabyikorera ajya mu mugi, yereka nyirabukwe ibyo yahumbye. Hanyuma azana bya byokurya yari yashigaje amaze guhaga, arabimuha.

19 Nyirabukwe aramubaza ati “uyu munsi wahumbye he kandi se wakoreye he? Uwakwitayeho ahabwe umugisha.” Rusi abwira nyirabukwe nyir’umurima yari yahumbyemo ati “uyu munsi nahumbye mu murima w’uwitwa Bowazi.” 20 Nawomi abwira umukazana we ati “Yehova ahe umugisha uwo mugabo utaretse kugirira neza abazima n’abapfuye.” Nawomi yongeraho ati “uwo mugabo ni mwene wacu. Ni umwe mu bacunguzi bacu.” 21 Rusi w’Umumowabukazi aravuga ati “nanone yambwiye ati ‘ujye uba hafi y’abasaruzi banjye kugeza igihe bazarangiriza gusarura imirima yanjye yose.’” 22 Nawomi asubiza umukazana we Rusi ati “mukobwa wanjye, ni byiza ko uguma iruhande rw’abaja be kugira ngo utajya mu wundi murima bakakwendereza.”

23 Nuko akomeza kuba hafi y’abaja ba Bowazi akaba ari ho ahumba, kugeza igihe isarura ry’ingano zisanzwe n’ingano za sayiri ryarangiriye. Akomeza kubana na nyirabukwe.

^ Rusi 2:17 Rs 2:17


 Efa ni urugero rw’itwara. Reba Umugereka wa 11.



Rusi  3 : 1 - 18

3 Nawomi, nyirabukwe wa Rusi, aramubwira ati “mukobwa wanjye, ese sinagombye kugushakira aho uba kugira ngo ugubwe neza? 2 Ese Bowazi, shebuja wa ba bakozi mukorana, si mwene wacu? Dore uyu mugoroba ari buze kugosorera ingano za sayiri ku mbuga bahuriraho. 3 Genda wiyuhagire, wisige amavuta ahumura maze wambare, umanuke ujye ku mbuga bahuriraho. Uramenye ntumwiyereke ataramara kurya no kunywa. 4 Namara kuryama, ugenzure umenye aho aryamye. Uze kumwegera, umworosore ibirenge, uryame; we ubwe ari bukubwire icyo ugomba gukora.”

5 Rusi aramubwira ati “ibyo uvuze byose ndabikora.” 6 Nuko aramanuka ajya ku mbuga bahuriraho, akora ibyo nyirabukwe yari yamutegetse byose. 7 Hagati aho Bowazi yarariye aranywa, umutima we uranezerwa, hanyuma ajya kuryama iruhande rw’aharunze ingano. Nyuma yaho, Rusi aza yomboka yorosora ibirenge bya Bowazi, maze araryama. 8 Bigeze mu gicuku, uwo mugabo akangukira hejuru atitira. Yegutse abona umugore uryamye ku birenge bye! 9 Bowazi aramubaza ati “uri nde?” Rusi arasubiza ati “ndi Rusi umuja wawe. Worose umuja wawe umwambaro wawe kuko uri umucunguzi wacu.” 10 Bowazi aravuga ati “Yehova aguhe umugisha mukobwa wanjye. Ineza yuje urukundo ugaragaje ubu iruta iyo wagaragaje mbere, kuko utagiye gushaka umugabo mu basore, baba abakene cyangwa abakire. 11 None rero mukobwa wanjye, humura. Ibyo uvuze byose nzabigukorera, kuko abantu bose muri uyu mugi bazi ko uri umugore uhebuje. 12 Nubwo ndi umucunguzi wanyu, hari undi mucunguzi mufitanye isano ya bugufi kundusha. 13 Rara hano iri joro, mu gitondo uwo mucunguzi nagucungura, biraba ari byiza. Agucungure! Ariko nadashaka kugucungura, nkurahiye Yehova Imana nzima ko jye ubwanjye ndi bugucungure. Komeza wiryamire ugeze mu gitondo.”

14 Akomeza kuryama ku birenge bye ageza mu gitondo, abyuka igihe umuntu atashoboraga kureba undi ngo amumenye. Bowazi aravuga ati “hatagira umuntu umenya ko hari umugore waje ku mbuga bahuriraho.” 15 Bowazi aramubwira ati “zana uwo mwitero uwurambure.” Rusi arawurambura, Bowazi amugerera incuro esheshatu z’ingano za sayiri, arazimukorera, hanyuma Bowazi ajya mu mugi.

16 Rusi ajya kwa nyirabukwe, nyirabukwe aramubaza ati “mukobwa wa, ese ni wowe?” Nuko Rusi amusobanurira ibyo wa mugabo yamukoreye byose. 17 Yongeraho ati “izi ncuro esheshatu z’ingano za sayiri ni izo yampaye agira ati ‘we kujya imbere ya nyokobukwe nta cyo ujyanye.’” 18 Nawomi aravuga ati “iturize mukobwa wanjye, utegereze uko biza kugenda, kuko uyu munsi uriya mugabo atari butuze atarakemura icyo kibazo.”

Rusi  4 : 1 - 22

4 Hanyuma Bowazi ajya ku marembo y’umugi yicara aho. Wa mucunguzi Bowazi yari yavuze arahanyura. Bowazi aramubwira ati “umva ncuti yanjye, ngwino wicare hano.” Nuko araza aricara. 2 Hanyuma afata abagabo icumi bo mu bakuru b’umugi arababwira ati “nimwicare hano.” Na bo baricara.

3 Bowazi abwira wa mucunguzi ati “Nawomi watahutse avuye mu gihugu cy’i Mowabu, agiye kugurisha isambu y’umuvandimwe wacu Elimeleki. 4 Nasanze ngomba kubikumenyesha nkakubwira nti ‘yigurire imbere ya rubanda n’imbere y’abakuru bo mu bwoko bwacu. Niba ushaka kuyicungura, uyicungure. Ariko niba utayicunguye, na byo ubimbwire kugira ngo mbimenye, kuko nta wundi wayicungura uretse wowe, nanjye nkaza ngukurikiye.’” Undi aramusubiza ati “ndayicungura rwose.” 5 Bowazi aravuga ati “nugura iyo sambu na Nawomi, umenye nanone ko ugomba kuyigurana na Rusi w’Umumowabukazi, umugore wa nyakwigendera, kugira ngo umurage we uzakomeze kwitirirwa izina rye.” 6 Wa mucunguzi arasubiza ati “sinshoboye kuyicungura, hato ntazangiza umurage wanjye. Nguhaye uburenganzira bwo kuyicungura kuko jyewe ntabishoboye.”

7 Uyu ni wo mugenzo wakorwaga kera muri Isirayeli ku birebana n’uburenganzira bwo gucungura cyangwa ubwo kugurana ibintu, kugira ngo ibyakozwe bihame: umuntu yakuragamo urukweto akaruha mugenzi we; icyo ni cyo cyari ikimenyetso kibyemeza muri Isirayeli. 8 Igihe uwo mucunguzi yabwiraga Bowazi ati “ba ari wowe uyigura,” yahise akuramo urukweto. 9 Bowazi abwira abakuru na rubanda rwose ati “muri abagabo bo guhamya ko uyu munsi nguze na Nawomi ibya Elimeleki byose n’ibya Kiliyoni na Mahaloni byose. 10 Rusi w’Umumowabukazi, umugore wa Mahaloni, na we ndamuguze kugira ngo ambere umugore, bityo umurage wa nyakwigendera uzakomeze kwitirirwa izina rye kandi izina rye ntirizakurwe mu mazina y’abavandimwe be no mu marembo y’uyu mugi. Uyu munsi mubaye abagabo bo kubihamya.”

11 Nuko abantu bose bari ku marembo y’umugi n’abakuru baravuga bati “turi abagabo bo kubihamya! Umugore ugiye kuzana iwawe, Yehova azamuhe kuba nka Rasheli na Leya bubatse inzu ya Isirayeli. Nawe uzagaragaze agaciro kawe muri Efurata, wiheshe izina rikomeye i Betelehemu. 12 Inzu izakomoka ku rubyaro Yehova azaguha kuri uwo mugore, izabe nk’iya Peresi, uwo Tamari yabyariye Yuda.”

13 Nuko Bowazi ajyana Rusi amugira umugore we, aryamana na we. Yehova aha Rusi gusama, abyara umuhungu. 14 Abagore bakajya babwira Nawomi bati “Yehova asingizwe, we utaratumye ubura umucunguzi, kugira ngo izina rye ryamamare muri Isirayeli. 15 Ni we wakugaruriye ubugingo, kandi ni we uzakwitaho ugeze mu za bukuru, kuko umukazana wawe ugukunda rwose kandi ukurutira abahungu barindwi ari we wamubyaye.” 16 Nawomi aterura uwo mwana amushyira mu gituza cye, aba ari we umurera. 17 Abagore baturanye na we bita uwo mwana izina bagira bati “Nawomi yabyaye umuhungu.” Nuko bamwita Obedi. Ni we wabyaye Yesayi, Yesayi abyara Dawidi.

18 Aba ni bo bakomotse kuri Peresi: Peresi yabyaye Hesironi; 19 Hesironi abyara Ramu, Ramu abyara Aminadabu; 20 Aminadabu abyara Nahashoni, Nahashoni abyara Salumoni; 21 Salumoni abyara Bowazi, Bowazi abyara Obedi; 22 Obedi abyara Yesayi, Yesayi abyara Dawidi.

1 Samweli  1 : 1 - 28


Igitabo cya mbere cya Samweli


Cyangwa se dukurikije ubuhinduzi bw’ikigiriki bwa Septante, IGITABO CYA MBERE CY’ABAMI

1 Hariho umugabo w’i Ramatayimu-Sofimu mu karere k’imisozi miremire ya Efurayimu witwaga Elukana, akaba yari mwene Yerohamu, mwene Elihu, mwene Tohu, mwene Sufi w’Umwefurayimu. 2 Yari afite abagore babiri, umwe yitwaga Hana undi akitwa Penina. Penina yari afite abana, ariko Hana we nta bana yagiraga. 3 Buri mwaka uwo mugabo yarazamukaga akava mu mugi w’iwabo, akajya i Shilo kuramya Yehova nyir’ingabo no kumutura igitambo. Aho ni ho abahungu ba Eli bombi, Hofuni na Finehasi, bakoreraga Yehova umurimo w’ubutambyi.

4 Iyo Elukana yajyaga gutamba igitambo, yahaga Penina umugore we n’abahungu be bose n’abakobwa be imigabane, 5 Hana we akamuha umugabane umwe. Icyakora, Hana ni we yakundaga cyane, ariko Yehova yari yaramuzibye inda ibyara. 6 Mukeba we yahoraga amukwena ashaka kumubabaza, kubera ko Yehova yari yaramuzibye inda ibyara. 7 Uko ni ko Penina yabigenzaga buri mwaka iyo babaga bazamutse bagiye mu nzu ya Yehova. Uko ni ko yakwenaga Hana, bigatuma arira ntarye. 8 Nuko Elukana umugabo we akamubaza ati “Hana, urarizwa n’iki? Ni iki gituma utarya? Ubabajwe n’iki? Ese sinkurutira abahungu icumi?”

9 Igihe bari bakiri i Shilo, bamaze kurya no kunywa, Hana arahaguruka. Icyo gihe Eli umutambyi yari yicaye ku ntebe hafi y’inkomanizo z’umuryango w’urusengero* rwa Yehova. 10 Hana yari afite agahinda kenshi; nuko atangira gusenga Yehova arira cyane. 11 Ahiga umuhigo ati “Yehova nyir’ingabo, niwita ku kababaro k’umuja wawe ukanyibuka, ntiwibagirwe umuja wawe, ugaha umuja wawe umwana w’umuhungu, nzamwegurira Yehova iminsi yose y’ubuzima bwe, kandi icyuma cyogosha ntikizamugera ku mutwe.”

12 Nuko amara umwanya munini asengera imbere ya Yehova, Eli amwitegereza. 13 Hana yasengeraga mu mutima, iminwa ye ikanyeganyega ariko ijwi ntiryumvikane. Eli akeka ko yasinze, 14 aramubwira ati “uzakomeza gusinda ugeze ryari? Genda uzagaruke inzoga zagushizemo.” 15 Hana aramusubiza ati “oya databuja, ndi umugore wishwe n’agahinda; nta divayi cyangwa inzoga nanyoye, ahubwo ndasuka imbere ya Yehova ibiri mu mutima wanjye. 16 Ntiwite umuja wawe umugore utagira umumaro, kuko ibyo navuze kugeza ubu nabitewe n’ibintu byinshi bimpangayikishije hamwe n’umubabaro mfite.” 17 Eli aramusubiza ati “igendere amahoro; Imana ya Isirayeli iguhe ibyo uyisabye.” 18 Nuko Hana aramubwira ati “reka umuja wawe akomeze gutona mu maso yawe.” Uwo mugore aragenda ararya, ntiyongera kugaragaza umubabaro ukundi.

19 Bazinduka kare mu gitondo baramya Yehova, hanyuma basubira iwabo i Rama. Elukana aryamana n’umugore we Hana, Yehova yibuka uwo mugore. 20 Hashize umwaka Hana asama inda, abyara umwana w’umuhungu amwita Samweli, kuko yavugaga ati “namusabye Yehova.”

21 Nyuma y’igihe Elukana azamukana n’abo mu rugo rwe bose bajya gutambira Yehova igitambo yatambaga buri mwaka, n’igitambo cye cyo guhigura umuhigo. 22 Ariko Hana we ntiyazamuka, kuko yari yarabwiye umugabo we ati “uyu mwana namara gucuka nzamujyana, mumurikire Yehova, agumeyo kugeza ibihe bitarondoreka.” 23 Elukana umugabo we aramubwira ati “kora ibyo wumva bikunogeye. Guma mu rugo kugeza igihe uzamucukiriza. Iyaba Yehova yasohozaga ibyo yavuze.” Uwo mugore aguma mu rugo akomeza konsa umwana we kugeza aho amucukirije.

24 Nuko akimara kumucutsa, azamukana na we bajya i Shilo, ajyana n’ikimasa gifite imyaka itatu, na efa* y’ifu, n’ikibindi kinini cya divayi, yinjira mu nzu ya Yehova ari kumwe n’uwo mwana. 25 Babaga icyo kimasa, uwo muhungu bamushyira Eli. 26 Hana aravuga ati “databuja, ndahiriye imbere yawe ko ari jye wa mugore wari uhagararanye na we hano nsenga Yehova. 27 Uyu mwana ni we nasabaga igihe nasengaga Yehova ngo asubize isengesho ryanjye, ampe icyo namusabye. 28 Namuhaye* Yehova. Azabe uwe igihe cyose azaba akiriho, kuko namweguriye Yehova.”

Nuko Elukana yikubita imbere ya Yehova.

^ 1 Sam 1:9 1Sm 1:9


 Ni ukuvuga ihema ry’ibonaniro.

^ 1 Sam 1:24 1Sm 1:24


 Efa ni urugero rw’itwara. Reba Umugereka wa 11.

^ 1 Sam 1:28 1Sm 1:28


 Mu giheburayo ni “namutije.”



1 Samweli  2 : 1 - 36

2 Hana arasenga ati
“Umutima wanjye wishimiye Yehova,
Ihembe ryanjye rishyizwe hejuru na Yehova.
Mbumbuye akanwa kanjye ngo nsubize abanzi banjye,
Kuko nishimira agakiza kawe.

 2 Nta wera nka Yehova, kuko nta wundi uhwanye nawe;
Nta gitare kiruta Imana yacu.

 3 Ntimukabye kuvugana umwirato,
Ntimuvuge amagambo mutatekerejeho,
Kuko Yehova ari Imana izi byose,
Ni we uzi kugera ibikorwa by’abantu.

 4 Abagabo b’abanyambaraga bitwaje imiheto bashya ubwoba,
Ariko abasitara buzuzwa imbaraga.

 5 Abari bijuse bitanga ho ingwate ngo babone icyokurya,
Ariko abashonje bashira inzara.
Ndetse n’ingumba yabyaye barindwi,
Ariko uwari ufite benshi nta wundi azongeraho.

 6 Yehova afite ubushobozi bwo kwica no kubeshaho,
Afite ubushobozi bwo gushyira abantu mu mva* no kubakuramo.

 7 Yehova ni we utanga ubukene n’ubukire,
Ni we ucisha bugufi kandi ni na we ushyira hejuru,

 8 Akura uworoheje mu mukungugu,

Ashyira umukene hejuru amukuye mu ivu,
Akabicaranya n’abanyacyubahiro; abaha intebe y’icyubahiro.
Imfatiro z’isi ziri mu maboko ya Yehova,
Kandi ni we ushyira isi ku mfatiro zayo.

 9 Arinda ibirenge by’indahemuka ze;
Ariko ababi abacecekeshereza mu mwijima,
Kuko imbaraga z’umuntu atari zo zituma atsinda.

10 Abarwanya Yehova bakuka umutima;
Iyo abasutseho umujinya we, ijuru rihinda nk’inkuba.
Yehova ubwe azacira imanza isi yose,
Kugira ngo ahe imbaraga umwami we,
Kugira ngo ashyire hejuru ihembe ry’uwo yasutseho amavuta.”

11 Nuko Elukana asubira iwe i Rama; uwo mwana w’umuhungu akorera Yehova imbere y’umutambyi Eli.

12 Abahungu ba Eli bari imburamumaro; ntibitaga kuri Yehova. 13 Dore ibyo bakoraga ku birebana n’umugabane wahabwaga abatambyi ukuwe ku byo rubanda babaga batuye: iyo umuntu yatambaga igitambo, umugaragu w’umutambyi yazaga inyama zitangiye kubira, akazana igikanya cy’amenyo atatu 14 akakijomba mu ikarayi cyangwa mu nkono y’imikondo ibiri, cyangwa mu isafuriya cyangwa mu nkono y’umukondo umwe. Icyo icyo gikanya cyazamuraga cyose ni cyo umutambyi yatwaraga kikaba icye. Ngibyo ibyo bakoreraga Abisirayeli bose bazaga i Shilo. 15 Nanone, mbere y’uko bosa urugimbu umugaragu w’umutambyi yarazaga, akabwira utamba igitambo ati “mpa inyama zo kokereza umutambyi; ntumuhe izitetse ahubwo umuhe imbisi.” 16 Utamba igitambo yamusubiza ati “reka babanze bose urugimbu, hanyuma ubone gufata icyo umutima wawe wifuza cyose,” undi akavuga ati “oya, zimpe nonaha, niwanga ndazitwara ku mbaraga!” 17 Nuko icyaha cy’abo bagaragu gihinduka icyaha gikomeye cyane imbere ya Yehova, kuko basuzuguraga igitambo cya Yehova.

18 Samweli, wari ukiri umwana muto, yakoreraga imbere ya Yehova yambaye efodi iboshye mu budodo bwiza cyane. 19 Nanone kandi, buri mwaka nyina yamuboheraga ikanzu nto itagira amaboko, akayimuzanira igihe yabaga azanye n’umugabo we gutamba igitambo cya buri mwaka. 20 Eli asabira Elukana n’umugore we umugisha agira ati “Yehova aguhe urubyaro kuri uyu mugore rusimbure umwana wahaye Yehova.” Nuko basubira iwabo. 21 Yehova yibuka Hana, Hana asama inda abyara abahungu batatu n’abakobwa babiri. Uwo mwana Samweli akomeza gukurira imbere ya Yehova.

22 Eli yari ashaje cyane kandi yajyaga yumva ibyo abahungu be bakoreraga Abisirayeli bose, n’ukuntu basambanaga n’abagore bakoreraga ku muryango w’ihema ry’ibonaniro. 23 Yarababwiraga ati “kuki mukomeza gukora ibintu nk’ibyo? Numva abantu bose babavugaho ibintu bibi. 24 Oya bana banjye, kuko ibyo numva abagize ubwoko bwa Yehova babavugaho atari byiza. 25 Umuntu acumuye kuri mugenzi we, Imana yabakiranura; ariko se umuntu acumuye kuri Yehova, ni nde wamusabira?” Nyamara banga kumvira se kuko Yehova yashakaga kubica. 26 Hagati aho wa mwana Samweli yagendaga akura, ari na ko arushaho gukundwa na Yehova n’abantu.

27 Nuko umuntu woherejwe n’Imana asanga Eli aramubwira ati “Yehova aravuze ati ‘ese siniyeretse inzu ya sokuruza igihe bari muri Egiputa ari abacakara mu nzu ya Farawo? 28 Namutoranyije mu miryango yose ya Isirayeli kugira ngo ambere umutambyi, ajye azamuka ku gicaniro cyanjye atambe ibitambo bikongorwa n’umuriro maze umwotsi wabyo n’impumuro yabyo bizamuke, kandi yambare efodi ari imbere yanjye. Nanone naramutoranyije kugira ngo mpe inzu ya sokuruza ibitambo byose bikongorwa n’umuriro by’Abisirayeli. 29 None kuki mukomeza gusuzugura ibitambo byanjye n’amaturo yanjye nategetse ku birebana n’ubuturo bwanjye, ugakomeza kubaha abahungu bawe ukabandutisha, mukabyibushywa no kurya ibyiza kurusha ibindi ku bitambo ubwoko bwa Isirayeli buntura?

30 “ ‘Ni yo mpamvu Yehova Imana ya Isirayeli avuga ati “nari naravuze ko abo mu nzu yawe no mu nzu ya sokuruza bazagendera imbere yanjye kugeza ibihe bitarondoreka.” Ariko ubu noneho Yehova aravuze ati “ibyo ntibikabeho, kuko abanyubaha ari bo nzubaha kandi abansuzugura bakaba abantu basuzuguritse.” 31 Dore iminsi izaza ubwo nzaca ukuboko kwawe n’ukuboko kw’inzu ya sokuruza, ku buryo mu nzu yawe hatazongera kuboneka umusaza. 32 Uzabona umwanzi mu buturo bwanjye mu bintu byiza byose bizakorerwa Isirayeli, kandi nta musaza uzaboneka mu nzu yawe ukundi. 33 Icyakora hari umuntu wo mu nzu yawe ntazakura ku gicaniro cyanjye, kugira ngo amaso yawe ahene kandi uzahare. Gusa abantu bazicisha inkota umubare munini w’abo mu nzu yawe. 34 Dore ikizagera ku bahungu bawe bombi, Hofuni na Finehasi, kikakubera ikimenyetso: bombi bazapfira umunsi umwe. 35 Nzihagurukiriza umutambyi w’indahemuka, uzakora ibyo nshaka* bihuje n’ibiri mu mutima wanjye. Nzamwubakira inzu nyikomeze kandi azakomeza kubera umutambyi uwo nasutseho amavuta. 36 Umuntu wese uzasigara mu bo mu nzu yawe, azaza amwikubite imbere kugira ngo abone amafaranga n’umugati wiburungushuye, avuge ati “ndakwinginze mpa umwe mu mirimo y’abatambyi, mbone icyo ndya.”’”

^ 1 Sam 2:6 1Sm 2:6


 Mu giheburayo ni “Shewoli.” Reba Umugereka wa 7.

^ 1 Sam 2:35 1Sm 2:35


 Mu giheburayo ni “ibiri mu bugingo bwanjye” (nephesh). Reba Umugereka wa 6.



1 Samweli  3 : 1 - 21

3 Hagati aho, uwo mwana Samweli yakoreraga Yehova imbere ya Eli. Muri iyo minsi ijambo rya Yehova ryari ryarabaye ingume, n’aberekwaga bari mbarwa.

2 Umunsi umwe Eli yari aryamye mu cyumba cye. Ntiyari akibona kuko amaso ye yari yaratangiye guhuma. 3 Itara ry’Imana ryari ritarazima, kandi Samweli yari aryamye mu rusengero rwa Yehova, aho isanduku y’Imana yari iri. 4 Nuko Yehova ahamagara Samweli, aritaba ati “karame!” 5 Agenda yiruka asanga Eli aramubwira ati “nditabye, kuko umpamagaye.” Ariko Eli aramusubiza ati “ntabwo nguhamagaye, subira kuryama.” Samweli aragenda asubira kuryama. 6 Yehova arongera arahamagara ati “Samwe!” Samweli arabyuka, asanga Eli aramubwira ati “nditabye, kuko umpamagaye.” Ariko Eli aramusubiza ati “singuhamagaye mwana wa, subira kuryama.” 7 (Samweli uwo yari ataramenya Yehova mu buryo bwuzuye, kandi Yehova yari ataratangira kumuhishurira ijambo rye.) 8 Yehova yongera guhamagara ku ncuro ya gatatu ati “Samwe!” Samweli arabyuka, asanga Eli aramubwira ati “nditabye, kuko umpamagaye.”

Nuko Eli amenya ko ari Yehova wahamagaye uwo mwana. 9 Eli abwira Samweli ati “genda uryame, niyongera kuguhamagara, uvuge uti ‘Yehova, vuga umugaragu wawe aguteze amatwi.’ ” Samweli aragenda asubira kuryama mu cyumba cye.

10 Yehova yongera guhamagara ati “Samweli, Samweli!” Samweli arasubiza ati “vuga, umugaragu wawe aguteze amatwi.” 11 Yehova abwira Samweli ati “dore ngiye gukora ikintu muri Isirayeli, ku buryo uzacyumva wese amatwi ye azavugamo injereri. 12 Uwo munsi nzasohoreza kuri Eli ibyo navuze ku birebana n’inzu ye byose, kuva ku cya mbere kugeza ku cya nyuma. 13 Umubwire ko ngiye gucira urubanza inzu ye kugeza ibihe bitarondoreka bitewe n’iki cyaha: yamenye ko abahungu be batukisha Imana ariko ntiyabacyaha. 14 Ni yo mpamvu narahiriye inzu ya Eli ko kugeza ibihe bitarondoreka, nta bitambo cyangwa amaturo bizabuza inzu ya Eli guhanirwa icyaha cyayo.”

15 Samweli akomeza kuryama ageza mu gitondo. Hanyuma arabyuka akingura inzugi z’inzu ya Yehova, ariko atinya kubwira Eli iby’iryo yerekwa. 16 Eli ahamagara Samweli ati “Samweli mwana wanjye!” Samweli aritaba ati “karame!” 17 Aramubwira ati “yakubwiye iki? Rwose ntumpishe. Imana iguhane ndetse bikomeye, nugira ijambo na rimwe unkinga mu yo yakubwiye yose.” 18 Samweli amubwira ya magambo yose nta na rimwe amukinze. Eli aravuga ati “ubwo ari Yehova wabivuze, icyo abona ko ari cyiza mu maso ye azabe ari cyo akora.”

19 Samweli akomeza gukura, Yehova na we akomeza kubana na we, ntiyemera ko hagira na rimwe mu magambo ye rigwa hasi ridasohojwe. 20 Abisirayeli bose, kuva i Dani kugera i Beri-Sheba, bamenya ko Samweli yashyizweho ngo abe umuhanuzi wa Yehova. 21 Yehova yongera kwigaragariza i Shilo, kuko Yehova yihishuriye Samweli i Shilo. Ibyo byakozwe binyuze ku ijambo rya Yehova.

1 Samweli  4 : 1 - 22

4 Samweli akomeza kugeza ijambo ry’Imana ku Bisirayeli.

Nuko Abisirayeli bajya ku rugamba kurwana n’Abafilisitiya, bashinga ibirindiro hafi ya Ebenezeri, Abafilisitiya na bo bashinga ibirindiro muri Afeki. 2 Abafilisitiya birema inteko barwana n’Abisirayeli, urugamba rukomerera Abisirayeli, batsindirwa imbere y’Abafilisitiya. Abafilisitiya bicira ku rugamba Abisirayeli bagera ku bihumbi bine. 3 Ingabo zisubiye mu nkambi, abakuru ba Isirayeli baravuga bati “kuki uyu munsi Yehova yadutsindiye imbere y’Abafilisitiya? Nimucyo dukure isanduku y’isezerano rya Yehova i Shilo tuyizane hagati yacu idukize amaboko y’abanzi bacu.” 4 Nuko rubanda bohereza abantu i Shilo bazana isanduku y’isezerano rya Yehova nyir’ingabo wicara ku bakerubi. Abahungu babiri ba Eli, Hofuni na Finehasi, bari kumwe n’iyo sanduku y’isezerano ry’Imana y’ukuri.

5 Isanduku y’isezerano rya Yehova ikigera mu nkambi, Abisirayeli bose barasakuza cyane maze isi iratigita. 6 Abafilisitiya bumvise urwo rusaku barabaza bati “urwo rusaku rwinshi ruri mu nkambi y’Abaheburayo ni urw’iki?” Amaherezo bamenya ko isanduku ya Yehova yaje mu nkambi. 7 Abafilisitiya bagira ubwoba baravuga bati “Imana yaje mu nkambi!” Barongera bati “tugushije ishyano kuko ikintu nk’icyo kitigeze kubaho! 8 Tugushije ishyano! Ni nde uzadukiza amaboko y’iyo Mana ikomeye? Iyo Mana ni yo yateje Egiputa ibyago bitandukanye mu butayu. 9 Mwa Bafilisitiya mwe, nimugire ubutwari kandi mube abagabo, kugira ngo mutazaba abacakara b’Abaheburayo nk’uko na bo babaye abacakara banyu. Mube abagabo, murwane!” 10 Nuko Abafilisitiya bararwana maze Abisirayeli baratsindwa, buri wese ahungira mu ihema rye. Babicamo abantu benshi cyane ku buryo mu Bisirayeli hapfuye abagabo ibihumbi mirongo itatu bigenza. 11 Isanduku y’Imana irafatwa, n’abahungu babiri ba Eli, Hofuni na Finehasi, barapfa.

12 Uwo munsi, umugabo umwe wo mu Babenyamini ava ku rugamba agenda yiruka agera i Shilo, ahagera yashishimuye imyambaro ye kandi yiteye umukungugu mu mutwe. 13 Ahageze asanga Eli yicaye ku ntebe iruhande rw’umuhanda, ategereje, kuko umutima we wari wahiye ubwoba bitewe n’isanduku y’Imana y’ukuri. Uwo mugabo abwira abo mu mugi iyo nkuru, maze umugi wose ucura umuborogo. 14 Eli yumva urusaku rw’uwo muborogo. Ni ko kubaza ati “urwo rusaku rw’umuvurungano ni urw’iki?” Uwo mugabo ubwe aza yihuta kugira ngo abimenyeshe Eli. 15 (Icyo gihe Eli yari afite imyaka mirongo cyenda n’umunani. Amaso ye yari yarahumye atakibona.) 16 Uwo mugabo abwira Eli ati “ni jye uje mvuye ku rugamba. Uyu munsi naje mpunze mvuye ku rugamba.” Eli aramubaza ati “byagenze bite se mwana wa?” 17 Uwari uzanye iyo nkuru aramusubiza ati “Abisirayeli bahunze Abafilisitiya, kandi batakaje ingabo nyinshi. Abahungu bawe bombi, Hofuni na Finehasi, bapfuye kandi isanduku y’Imana y’ukuri yanyazwe.”

18 Uwo mugabo avuze iby’isanduku y’Imana y’ukuri, Eli ahita ahubuka ku ntebe yari yicayeho agwa agaramye iruhande rw’amarembo, akuba ijosi arapfa, kuko yari ashaje kandi yiremereye. Yari amaze imyaka mirongo ine ari umucamanza wa Isirayeli. 19 Umukazana we, umugore wa Finehasi, yari atwite ari hafi kubyara. Yumvise inkuru y’uko isanduku y’Imana y’ukuri yafashwe, kandi ko umugabo we na sebukwe bapfuye, ahita apfukama atangira kubyara kuko ibise byari bimufashe bimutunguye. 20 Ari hafi gupfa, umugore wari iruhande rwe aramubwira ati “ntugire ubwoba kuko ubyaye umuhungu.” Ariko undi ntiyamusubiza kandi ntiyabyitaho. 21 Ahubwo yita uwo mwana Ikabodi agira ati “icyubahiro cyavuye muri Isirayeli kijya mu bunyage,” yerekeza ku isanduku y’Imana y’ukuri yari yafashwe no kuri sebukwe n’umugabo we. 22 Aravuga ati “icyubahiro cyavuye muri Isirayeli kijya mu bunyage, kuko isanduku y’Imana y’ukuri yafashwe.”

1 Samweli  5 : 1 - 12

5 Abafilisitiya bafata isanduku y’Imana y’ukuri bayikura muri Ebenezeri bayijyana muri Ashidodi, 2 bayinjiza mu rusengero rwa Dagoni, bayishyira iruhande rwa Dagoni. 3 Bukeye bwaho, Abanyashidodi bazindutse kare mu gitondo basanga Dagoni yaguye yubamye imbere y’isanduku ya Yehova. Begura Dagoni bayisubiza mu mwanya wayo. 4 Ku munsi ukurikiyeho, babyutse kare mu gitondo basanga Dagoni yaguye yubamye imbere y’isanduku ya Yehova, umutwe n’ibiganza byacitse, byaguye mu muryango w’urusengero. Yari isigaranye igice gisa n’ifi gusa.* 5 Ni yo mpamvu kugeza n’uyu munsi abatambyi ba Dagoni, kimwe n’abandi bantu bose binjira mu rusengero rwa Dagoni, batajya bakandagira mu muryango w’urusengero rwa Dagoni rwo muri Ashidodi.

6 Ukuboko kwa Yehova kuremerera Abanyashidodi n’abo mu turere twaho, bacikamo igikuba kandi kubateza ibibyimba.* 7 Abanyashidodi babonye bigenze bityo, baravuga bati “isanduku y’Imana ya Isirayeli ntikomeze kuba muri twe, kuko ukuboko kwayo kwatwibasiye, kukibasira n’imana yacu Dagoni.” 8 Bohereza intumwa bakoranya abami biyunze b’Abafilisitiya bose, barabaza bati “isanduku y’Imana ya Isirayeli tuyigire dute?” Amaherezo baravuga bati “reka twohereze isanduku y’Imana ya Isirayeli i Gati.” Nuko isanduku y’Imana ya Isirayeli bayohereza i Gati.

9 Bamaze kuyigezayo, ukuboko kwa Yehova kumerera nabi abo muri uwo mugi kubatera kuvurungana cyane, yibasira abantu bo muri uwo mugi kuva ku muntu ukomeye kugeza ku woroheje, batangira kurwara ibibyimba. 10 Iyo sanduku y’Imana y’ukuri bayohereza muri Ekuroni. Ikigera muri Ekuroni, Abanyekuroni batera hejuru bati “bazanye hano isanduku y’Imana ya Isirayeli kugira ngo batwicishe, twe n’abantu bacu.” 11 Nuko bohereza intumwa bakoranya abami biyunze b’Abafilisitiya bose, baravuga bati “reka twohereze isanduku y’Imana ya Isirayeli isubire aho yahoze kugira ngo itatwica, twe n’abantu bacu.” Mu mugi wose hari hateye umuvurungano utewe n’urupfu, kuko ukuboko kw’Imana y’ukuri kwari kwabaremereye cyane. 12 Abatarapfuye barwaye ibibyimba. Gutakamba kw’abantu bo muri uwo mugi kwarazamukaga kukagera mu ijuru.

^ 1 Sam 5:4 1Sm 5:4


 Mu giheburayo ni “hari hasigaye Dagoni gusa.” Uko bigaragara, ikigirwamana Dagoni cyari gifite igice kimwe gisa n’umuntu n’ikindi gisa n’ifi.

^ 1 Sam 5:6 1Sm 5:6


 Ibyo bibyimba byafataga mu kibuno.



1 Samweli  6 : 1 - 21

6 Isanduku ya Yehova imara mu gihugu cy’Abafilisitiya amezi arindwi. 2 Abafilisitiya bahamagara abatambyi n’abapfumu barababwira bati “isanduku ya Yehova tuyigire dute? Nimutubwire icyo twayoherezanya na cyo ngo ijye aho yahoze.” 3 Barabasubiza bati “nimwohereza isanduku y’Imana ya Isirayeli ngo isubireyo, ntimuyohereze itajyanye n’ituro, kuko mugomba gutambira Imana igitambo cyo gukuraho urubanza rw’icyaha. Ibyo ni byo bizatuma mukira kandi musobanukirwe impamvu ukuboko kw’Imana kutabavagaho.” 4 Abami b’Abafilisitiya barabaza bati “ni ikihe gitambo cyo gukuraho urubanza rw’icyaha tugomba gutura Imana?” Abandi barabasubiza bati “mushake ibishushanyo bitanu by’ibibyimba bicuzwe muri zahabu n’ibishushanyo bitanu by’imbeba bicuzwe muri zahabu, nk’uko umubare w’abami biyunze b’Abafilisitiya uri, kuko buri wese muri mwe n’abami banyu biyunze mwibasiwe n’icyorezo kimwe. 5 Muzacure ibishushanyo by’ibibyimba n’ibishushanyo by’imbeba zayogoje igihugu cyanyu, kandi muzahe icyubahiro Imana ya Isirayeli. Ahari yazabakuraho ukuboko kwayo, mwe n’igihugu cyanyu n’imana yanyu. 6 Kuki mwakwinangira umutima nk’uko Egiputa na Farawo binangiye umutima? Ese Imana imaze kubahana bikomeye, si bwo baretse Abisirayeli bakagenda? 7 None rero, nimukore igare rishya mufate n’inka ebyiri zonsa zitigeze ziheka umugogo, muzizirikeho iryo gare maze izazo muzisubize mu kiraro. 8 Mufate isanduku ya Yehova muyishyire kuri iryo gare, mufate na bya bishushanyo bya zahabu byo gutambira Imana igitambo cyo gukuraho urubanza rw’icyaha, mubishyire mu gasanduku iruhande rwayo. Hanyuma muyohereze igende. 9 Muzitegereze murebe: nizamuka umuhanda werekeza mu gihugu yaturutsemo, i Beti-Shemeshi, tuzamenya ko ari Imana yaduteje ibi bibi byose. Ariko niterekezayo, tuzamenya ko atari ukuboko kwayo kwadukozeho, ahubwo ko ari ibyago byatugwiririye.”

10 Nuko baragenda babigenza batyo. Bafata inka ebyiri zonsa bazizirikaho igare, izazo bazifungirana mu kiraro. 11 Hanyuma bashyira isanduku ya Yehova kuri iryo gare, bashyiraho na ka gasanduku karimo bya bishushanyo by’imbeba bicuzwe muri zahabu, n’ibishushanyo by’ibibyimba byabo. 12 Izo nka ziboneza inzira igana i Beti-Shemeshi. Zigenda zabira inzira yose zikurikiye inzira y’igihogere, ntizakatira iburyo cyangwa ibumoso. Hagati aho, abami biyunze b’Abafilisitiya bakomeje kuzikurikira kugera ku rugabano rw’i Beti-Shemeshi. 13 Abaturage b’i Beti-Shemeshi basaruraga ingano mu kibaya. Nuko bubuye amaso babona iyo Sanduku, barishima cyane kuko bayibonye. 14 Iryo gare rigeze mu murima wa Yosuwa w’i Beti-Shemeshi rihagarara aho, iruhande rw’ibuye rinini cyane. Basa imbaho zari zikoze iryo gare, maze za nka bazitambira Yehova ho igitambo gikongorwa n’umuriro.

15 Abalewi bamanura isanduku ya Yehova na ka gasanduku kari kumwe na yo karimo ibishushanyo bya zahabu, bayishyira kuri rya buye rinini. Abaturage b’i Beti-Shemeshi batamba ibitambo bikongorwa n’umuriro, kandi uwo munsi bakomeza gutambira Yehova ibitambo.

16 Ba bami batanu biyunze b’Abafilisitiya barabibona, nuko uwo munsi basubira muri Ekuroni. 17 Uyu ni wo mubare w’ibishushanyo by’ibibyimba bicuzwe muri zahabu Abafilisitiya batuye Yehova ho igitambo cyo gukuraho urubanza rw’icyaha: Ashidodi kimwe, Gaza kimwe, Ashikeloni kimwe, Gati kimwe na Ekuroni kimwe. 18 Ibishushanyo by’imbeba bicuzwe muri zahabu byanganaga n’umubare w’imigi yose y’Abafilisitiya yategekwaga n’abami batanu biyunze, kuva ku migi igoswe n’inkuta kugeza ku midugudu itagoswe n’inkuta.

Rya buye rinini bateretseho isanduku ya Yehova, ni igihamya kiri mu murima wa Yosuwa w’i Beti-Shemeshi kugeza n’uyu munsi. 19 Nuko Imana yica abaturage b’i Beti-Shemeshi ibaziza ko barebye isanduku ya Yehova. Yica abantu mirongo irindwi (abantu ibihumbi mirongo itanu*), maze abantu bajya mu cyunamo kuko Yehova yari yabishemo abantu benshi cyane. 20 Hanyuma abaturage b’i Beti-Shemeshi baravuga bati “ni nde uzashobora guhagarara imbere ya Yehova, Imana yera? Mbese ntishobora kuva muri twe igasanga abandi?” 21 Amaherezo bohereza intumwa ku baturage b’i Kiriyati-Yeyarimu barababwira bati “Abafilisitiya bagaruye isanduku ya Yehova. Nimumanuke muze muyitware.”

^ 1 Sam 6:19 1Sm 6:19


 Hari ababona ko aya magambo ngo “ibihumbi mirongo itanu” yaba yarongewe mu mwandiko nyuma.



1 Samweli  7 : 1 - 17

7 Nuko Abaturage b’i Kiriyati-Yeyarimu baraza bazamukana isanduku ya Yehova, bayijyana mu rugo rwa Abinadabu ku musozi. Umuhungu we Eleyazari ni we bereje kurinda isanduku ya Yehova.

2 Isanduku yageze i Kiriyati-Yeyarimu ihamara igihe kirekire cyane kingana n’imyaka makumyabiri. Muri icyo gihe ab’inzu ya Isirayeli bose bajyaga kuganyira Yehova. 3 Samweli abwira ab’inzu ya Isirayeli bose ati “niba koko mugarukiye Yehova n’umutima wanyu wose, mukure muri mwe imana z’amahanga n’ibishushanyo bya Ashitoreti, mwerekeze imitima yanyu kuri Yehova mudakebakeba, mube ari we mukorera wenyine; na we azabakiza amaboko y’Abafilisitiya.” 4 Abisirayeli bajugunya Bayali n’ibishushanyo bya Ashitoreti, bakorera Yehova wenyine.

5 Samweli aravuga ati “mukoranyirize Abisirayeli bose i Misipa kugira ngo mbingingire Yehova.” 6 Bakoranira i Misipa, uwo munsi biyiriza ubusa, bakajya bavoma amazi bakayasuka imbere ya Yehova. Bavugira aho hantu bati “twacumuye kuri Yehova.” Samweli acira Abisirayeli imanza i Misipa.

7 Abafilisitiya bamenye ko Abisirayeli bakoraniye i Misipa, abami biyunze b’Abafilisitiya barazamuka batera Abisirayeli. Abisirayeli babyumvise bashya ubwoba bitewe n’Abafilisitiya. 8 Abisirayeli babwira Samweli bati “ntuceceke, komeza gutakambira Yehova Imana yacu kugira ngo adufashe, adukize amaboko y’Abafilisitiya.” 9 Samweli afata umwana w’intama utaracuka, awutamba ho igitambo gikongorwa n’umuriro, igitambo giturwa Yehova cyose uko cyakabaye. Samweli yinginga Yehova ngo afashe Abisirayeli, maze Yehova aramusubiza. 10 Nuko igihe Samweli yatambaga igitambo gikongorwa n’umuriro, Abafilisitiya begera Abisirayeli ngo barwane. Uwo munsi Yehova ahindisha inkuba cyane hejuru y’Abafilisitiya abacamo igikuba, batsindirwa imbere y’Abisirayeli. 11 Abisirayeli bava i Misipa birukankana Abafilisitiya, babica umugenda kugeza mu majyepfo ya Beti-Kari. 12 Hanyuma Samweli afata ibuye arishinga hagati y’i Misipa n’i Yeshana, aryita Ebenezeri. Aravuga ati “Yehova yaradutabaye kugeza ubu.” 13 Nguko uko Abafilisitiya baneshejwe ntibongera kuvogera igihugu cy’Abisirayeli. Ukuboko kwa Yehova gukomeza kurwanya Abafilisitiya mu minsi yose Samweli yari akiriho. 14 Abisirayeli bisubiza imigi Abafilisitiya bari barabanyaze, kuva Ekuroni kugeza i Gati. Bishubije utwo turere batwambuye Abafilisitiya.

Abisirayeli n’Abamori babana amahoro.

15 Samweli akomeza kuba umucamanza wa Isirayeli iminsi yose yo kubaho kwe. 16 Uko umwaka utashye, yajyaga i Beteli, i Gilugali n’i Misipa, agacira Abisirayeli imanza muri iyo migi yose. 17 Ariko yagarukaga i Rama kuko ari ho hari urugo rwe, kandi na ho yahaciraga imanza Abisirayeli. Ahubakira Yehova igicaniro.

1 Samweli  8 : 1 - 22

8 Samweli amaze gusaza ashyiraho abahungu be ngo babe abacamanza ba Isirayeli. 2 Umuhungu we w’imfura yitwaga Yoweli, uw’ubuheta akitwa Abiya. Baciraga imanza i Beri-Sheba. 3 Abahungu be ntibagendeye mu nzira ze, ahubwo bishakiraga indamu mbi, bakemera impongano kandi bakagoreka imanza.

4 Amaherezo abakuru b’Abisirayeli bose barakorana basanga Samweli i Rama, 5 baramubwira bati “dore umaze gusaza kandi abahungu bawe ntibagendera mu nzira zawe. None rero, utwimikire umwami uzajya aducira imanza nk’uko bimeze ku yandi mahanga yose.” 6 Ariko Samweli abona ko ibyo ari bibi, kuko bari bavuze bati “duhe umwami uzajya aducira imanza.” Nuko Samweli asenga Yehova. 7 Yehova abwira Samweli ati “ibyo abo bantu bakubwira byose ubumvire kuko atari wowe banze, ahubwo ni jye banze ko mbabera umwami. 8 Bagukoreye nk’ibyo bagiye bakora uhereye umunsi nabakuriye mu gihugu cya Egiputa ukageza none, kuko bagiye banta bagakorera izindi mana. 9 None rero ubumvire, ariko ubaburire, ubabwire uburenganzira umwami uzabategeka azaba abafiteho.”

10 Samweli abwira abantu basabaga umwami amagambo Yehova yavuze yose. 11 Arababwira ati “dore uburenganzira umwami uzabategeka azaba abafiteho: azafata abahungu banyu abagire abe, abashyire ku magare ye no mu bagendera ku mafarashi ye, kandi bamwe bazajya biruka imbere y’amagare ye; 12 azabagira abatware b’ibihumbi n’abatware b’abantu mirongo itanu; bamwe azabagira abahinzi be n’abasaruzi be, abo kumucurira intwaro n’abo kumucurira ibikoresho by’amagare ye. 13 Abakobwa banyu azabafata bajye bamukorera imibavu, bamutekere kandi bamukorere imigati. 14 Azafata imirima yanyu, inzabibu zanyu n’imirima yanyu y’imyelayo, ibyiza kurusha ibindi, abihe abagaragu be. 15 Azafata icya cumi cy’ibyeze mu mirima yanyu no mu nzabibu zanyu, abihe abatware b’ibwami n’abagaragu be. 16 Azafata abagaragu n’abaja banyu n’amashyo y’inka zanyu nziza kurusha izindi n’indogobe zanyu, abikoreshe mu mirimo ye. 17 Azajya abaka kimwe cya cumi cy’imikumbi yanyu kandi namwe muzaba abagaragu be. 18 Uwo munsi muzaboroga bitewe n’umwami muzaba mwaritoranyirije, ariko nta cyo Yehova azabasubiza.”

19 Icyakora abantu banga kumvira Samweli, baravuga bati “oya, turashaka umwami uzadutegeka, 20 tukamera nk’andi mahanga yose. Umwami wacu azajya aducira imanza kandi atujye imbere mu ntambara tuzarwana.” 21 Samweli atega amatwi amagambo yose abantu bavuze, hanyuma ayabwira Yehova. 22 Yehova abwira Samweli ati “ubumvire, ubashakire umwami uzabategeka.” Nuko Samweli abwira Abisirayeli ati “buri wese nasubire mu mugi w’iwabo.”

1 Samweli  9 : 1 - 27

9 Hari umugabo wo mu Babenyamini witwaga Kishi, akaba mwene Abiyeli, mwene Serori, mwene Bekorati, mwene Afiya w’Umubenyamini. Kishi uwo yari umuntu ukomeye kandi ukize. 2 Yari afite umuhungu witwaga Sawuli, akaba umusore mwiza cyane. Nta we bari bahwanyije uburanga mu Bisirayeli, kandi mu gihagararo, umuremure muri bose yamugeraga ku rutugu.

3 Umunsi umwe indogobe za Kishi se wa Sawuli zirazimira. Kishi abwira umuhungu we Sawuli ati “fata umwe mu bagaragu, mugende mujye gushakisha izo ndogobe.” 4 Baragenda banyura mu karere k’imisozi miremire ya Efurayimu, banyura no mu karere ka Shalisha, ariko ntibazibona. Banyura mu karere ka Shalimu na ho barazibura. Banyura mu gihugu cy’Ababenyamini, ariko na ho ntibazibona.

5 Bageze mu karere ka Sufi, Sawuli abwira umugaragu we ati “ngwino dusubire imuhira, hato data atareka guhangayikira indogobe agasigara ari twe ahangayikiye.” 6 Ariko uwo mugaragu aramubwira ati “dore muri uyu mugi hari umuntu w’Imana kandi wubahwa cyane. Ibyo avuze byose birasohora rwose. None reka tujyeyo, ahari yatubwira aho twakwerekeza.” 7 Sawuli abwira umugaragu we ati “none se tugiyeyo twamushyira iki? Imigati yashize mu mpago zacu kandi nta n’ikintu dufite cyo guha umuntu w’Imana y’ukuri ho impano. Hari icyo dufite se?” 8 Uwo mugaragu asubiza Sawuli ati “hano mfite icya kane cya shekeli* y’ifeza. Ndagiha uwo muntu w’Imana y’ukuri, atubwire aho twerekeza.” 9 (Kera muri Isirayeli iyo umuntu yabaga agiye gushaka Imana, yaravugaga ati “nimuze tujye kwa bamenya.” Abitwa abahanuzi muri iki gihe, kera bitwaga ba bamenya.) 10 Sawuli abwira umugaragu we ati “uvuze neza rwose! Ngwino tugende.” Baragenda bajya mu mugi aho umuntu w’Imana y’ukuri yari ari.

11 Bazamutse mu kayira kagana mu mugi, bahura n’abakobwa bari basohotse bagiye kuvoma. Barababaza bati “bamenya ari ino?” 12 Abo bakobwa barabasubiza bati “ari ino. Dore ari hariya imbere. Ahubwo nimwihute! Uyu munsi yaje mu mugi kuko ari butambire abantu igitambo ahantu hirengeye ho gusengera. 13 Nimugera mu mugi, murahita mumubona atarazamuka ngo ajye kurira ahantu hirengeye ho gusengera. Abantu ntibashobora kurya atarahagera kuko ari we uha umugisha igitambo. Iyo arangije, abatumiwe batangira kurya. None nimuzamuke kuko muri buhite mumubona.” 14 Nuko barazamuka bajya mu mugi. Bakigera mu mugi rwagati, bahura na Samweli asohotse agiye ahantu hirengeye ho gusengera.

15 Umunsi umwe mbere y’uko Sawuli aza, Yehova yari yahishuriye Samweli ati 16 “ejo nk’iki gihe nzakoherereza umuntu wo mu gihugu cy’Ababenyamini. Uzamusukeho amavuta kugira ngo abe umutware w’ubwoko bwanjye bwa Isirayeli. Azakiza ubwoko bwanjye amaboko y’Abafilisitiya, kuko nabonye akababaro k’ubwoko bwanjye, kandi gutaka kwabo kukaba kwarangezeho.” 17 Samweli abonye Sawuli, Yehova aramubwira ati “uyu ni wa muntu nakubwiye nti ‘uyu ni we uzategeka ubwoko bwanjye.’ ”

18 Sawuli yegera Samweli mu marembo, aramubaza ati “ntiwandangira aho inzu ya bamenya iri?” 19 Samweli asubiza Sawuli ati “ni jye bamenya. Jya imbere tuzamuke tujye ahantu hirengeye ho gusengera. Uyu munsi musangire nanjye, ejo mu gitondo nzagusezerera kandi nzakubwira ibyo ushaka kumenya byose. 20 Naho za ndogobe zimaze iminsi itatu zarazimiye, ntizongere kuguhangayikisha; zabonetse. None se ibintu byose byifuzwa byo muri Isirayeli ni ibya nde? Si ibyawe n’inzu ya so yose?” 21 Sawuli aramusubiza ati “ese si ndi Umubenyamini, umuryango muto kurusha iyindi yose muri Isirayeli? Ese inzu yacu si yo yoroheje kurusha izindi zose mu muryango wa Benyamini? None kuki umbwiye amagambo nk’ayo?”

22 Samweli afata Sawuli n’umugaragu we abajyana mu cyumba bariramo, abicaza imbere y’abandi bose bari batumiwe; bari abantu nka mirongo itatu. 23 Samweli abwira umutetsi ati “zana wa mugabane naguhaye, nkakubwira nti ‘izi ube uzishyize ku ruhande.’ ” 24 Umutetsi ahita aterura itako n’inyama zaryo abishyira imbere ya Sawuli. Samweli aravuga ati “ibi ni ibyo bakubikiye. Bishyire imbere yawe urye, kuko ari ibyo bakubikiye uyu munsi kugira ngo usangire n’abatumiwe.” Uwo munsi Sawuli asangira na Samweli. 25 Hanyuma baramanuka bava ahantu hirengeye ho gusengera bajya mu mugi, Samweli akomeza kuganirira na Sawuli hejuru y’inzu. 26 Bazinduka kare umuseke utambitse, Samweli ahamagara Sawuli ngo aze hejuru y’inzu, aramubwira ati “itegure kugira ngo ngusezerere.” Sawuli aritegura maze we na Samweli barasohoka. 27 Bakimanuka mu nkengero z’umugi, Samweli abwira Sawuli ati “bwira umugaragu wawe atambuke agende imbere yacu; naho wowe, hagarara nkubwire ibyo Imana yavuze.” Nuko uwo mugaragu abanyuraho.

^ 1 Sam 9:8 1Sm 9:8


 Shekeli ni urugero rw’uburemere. Reba Umugereka wa 11.



1 Samweli  10 : 1 - 27

10 Samweli afata icupa ry’amavuta ayamusuka ku mutwe, aramusoma, aramubwira ati “Yehova agusutseho amavuta kugira ngo ube umutware w’umurage we. 2 Uyu munsi nitumara gutandukana, nugera i Selusa mu gihugu cy’Ababenyamini, hafi y’imva ya Rasheli, urahasanga abagabo babiri. Bari bukubwire bati ‘indogobe wari wagiye gushaka zarabonetse. Ubu so ntagihangayikishijwe n’indogobe, ahubwo ahangayikishijwe namwe, avuga ati “umuhungu wanjye ko ataragaruka, ndabigira nte?” ’ 3 Utambuke ukomeze urugendo, ugere ku giti kinini cy’i Tabori. Nuhagera urahura n’abagabo batatu bazamuka bajya i Beteli gusenga Imana y’ukuri. Umwe muri bo ari bube afite abana b’ihene batatu, undi afite imigati itatu yiburungushuye, naho undi yikoreye ikibindi kinini kirimo divayi. 4 Barakubaza amakuru hanyuma baguhe imigati ibiri; uyakire. 5 Nyuma yaho ni bwo uri bugere ku musozi w’Imana y’ukuri, ahakambitse ingabo z’Abafilisitiya. Nugera aho mu mugi, urahasanga itsinda ry’abahanuzi bamanuka bavuye ahantu hirengeye ho gusengera, bahanura, imbere yabo hari abantu bafite nebelu n’ishako n’umwironge n’inanga. 6 Umwuka wa Yehova urahita ukuzaho uhanurane n’abo bahanuzi, maze uhinduke undi muntu. 7 Ibyo bimenyetso byose nibigusohoreraho, ukore icyo ubona gikwiriye kuko Imana y’ukuri iri kumwe nawe. 8 Umanuke umbanzirize i Gilugali, nanjye nzamanuka mpagusange ntambe ibitambo bikongorwa n’umuriro n’ibitambo bisangirwa. Uzategereze iminsi irindwi kugeza nkugezeho, hanyuma nzakumenyesha icyo ugomba gukora.”

9 Nuko agitera Samweli ibitugu, Imana imushyiramo undi mutima, kandi uwo munsi bya bimenyetso byose birasohora. 10 Bavayo, bageze ku musozi bahahurira n’itsinda ry’abahanuzi baje kumusanganira. Ako kanya umwuka w’Imana umuzaho atangira guhanurira hagati yabo. 11 Nuko abari bamuzi bose bamubonye ari kumwe n’abahanuzi, ahanura, barabazanya bati “byagendekeye bite umuhungu wa Kishi? Mbese Sawuli na we ni umuhanuzi?” 12 Umuntu waho arasubiza ati “aba bahanuzi bandi bo se, ba se ni ba nde?” Aho ni ho havuye imvugo igira iti “mbese Sawuli na we ni umuhanuzi?”

13 Amaherezo areka guhanura maze ajya ahantu hirengeye ho gusengera. 14 Hanyuma se wabo wa Sawuli abaza Sawuli n’umugaragu we ati “mwari mwaragiye he?” Sawuli arasubiza ati “twari twaragiye gushakisha indogobe; twakomeje gushakisha ariko turazibura, ni ko kujya kwa Samweli.” 15 Se wabo wa Sawuli aravuga ati “ndabinginze, nimumbwire ibyo Samweli yababwiye.” 16 Sawuli asubiza se wabo ati “yatubwiye ko indogobe zabonetse.” Ariko ntiyagira icyo amuhingukiriza ku byerekeye ubwami Samweli yari yavuze.

17 Samweli akoranyiriza abantu imbere ya Yehova i Misipa, 18 abwira Abisirayeli ati “Yehova Imana ya Isirayeli yavuze ati ‘ni jye wakuye Abisirayeli muri Egiputa, mbakiza amaboko ya Egiputa n’amaboko y’ubwami bwose bwabakandamizaga. 19 Ariko uyu munsi mwanze Imana yanyu yabakijije ibibi byose n’imibabaro yanyu. Mwaravuze muti “oya, ahubwo utwimikire umwami.” None nimuhagarare imbere ya Yehova mukurikije imiryango yanyu n’amatsinda y’abantu igihumbi igihumbi.’ ”

20 Nuko Samweli akoranya imiryango yose ya Isirayeli, hatoranywa umuryango wa Benyamini. 21 Hanyuma yigiza hafi amazu yo mu muryango wa Benyamini, hatoranywa inzu y’Abamatiri. Amaherezo, Sawuli mwene Kishi aratoranywa. Baramushakisha ariko arabura. 22 Bongera kubaza Yehova bati “ese uwo muntu yaba yaje?” Yehova arasubiza ati “nguriya yihishe mu mizigo.” 23 Bagenda biruka bamukuramo. Ahagaze mu bantu hagati, umuremure muri bose amugera ku rutugu. 24 Samweli abwira abantu bose ati “ese mwabonye uwo Yehova yatoranyije, ko nta wundi uhwanye na we mu bantu bose?” Nuko abantu bose batera hejuru bati “umwami arakabaho!”

25 Samweli asobanurira abantu uburenganzira umwami azaba abafiteho, arangije abyandika mu gitabo, agishyira imbere ya Yehova. Hanyuma asezerera abantu bose, buri wese ajya iwe. 26 Sawuli asubira iwe i Gibeya, ari kumwe n’abantu b’intwari Imana yari yakoze ku mutima. 27 Ariko abantu b’imburamumaro baravuga bati “ubu se, uyu azadukiza ate?” Baramusuzugura, banga no kumuha amaturo. Ariko Sawuli araruca ararumira.

1 Samweli  11 : 1 - 15

11 Nahashi w’Umwamoni arazamuka atera Yabeshi y’i Gileyadi. Abantu bose b’i Yabeshi babwira Nahashi bati “reka tugirane nawe isezerano tugukorere.” 2 Nahashi w’Umwamoni arabasubiza ati “ndagirana namwe isezerano ari uko mwemeye ko buri wese muri mwe anogorwamo ijisho ry’iburyo, kugira ngo nshyire igitutsi ku Bisirayeli bose.” 3 Abakuru b’i Yabeshi baramusubiza bati “duhe iminsi irindwi twohereze intumwa mu gihugu cyose cya Isirayeli, nitubura udutabara turishyira mu maboko yawe.” 4 Amaherezo intumwa zigera i Gibeya kwa Sawuli zibwira abantu ayo magambo yose, abantu bose batera hejuru bararira.

5 Nuko Sawuli avuye mu murima ashoreye ubushyo bw’inka, arabaza ati “byagenze bite ko aba bantu barira?” Bamusubiriramo ibyo abantu b’i Yabeshi bavuze. 6 Sawuli yumvise ayo magambo umwuka w’Imana umuzaho, ararakara cyane. 7 Afata ibimasa bibiri abicamo ibice, abiha intumwa ngo zibijyane mu gihugu cyose cya Isirayeli zivuga ziti “umuntu wese wo muri twe utazakurikira Sawuli na Samweli, uko ni ko inka ze zizagenzwa!” Abantu bose bafatwa n’ubwoba buturutse kuri Yehova, bahagurukira icyarimwe. 8 Ababarurira i Bezeki asanga hari Abisirayeli ibihumbi magana atatu n’Abayuda ibihumbi mirongo itatu. 9 Babwira za ntumwa zari zoherejwe bati “mugende mubwire abantu b’i Yabeshi y’i Gileyadi muti ‘ejo ku manywa y’ihangu muzatabarwa.’ ” Izo ntumwa ziragenda zibibwira abantu b’i Yabeshi, barishima cyane. 10 Ab’i Yabeshi batuma ku Bamoni bati “ejo tuzaza mudukoreshe icyo mushaka.”

11 Ku munsi ukurikiyeho, Sawuli ashyira abantu mu mitwe itatu, binjira mu nkambi mu rukerera, bica Abamoni kugeza ku manywa y’ihangu. Hasigaye mbarwa, barabatatanya bakwira imishwaro umwe aca ukwe undi ukwe. 12 Abantu babwira Samweli bati “ni ba nde bavuze bati ‘ese koko Sawuli yatubera umwami?’ Nimubazane tubice.” 13 Ariko Sawuli aravuga ati “uyu munsi nta muntu uri bwicwe, kuko Yehova yahesheje Isirayeli agakiza.”

14 Nyuma yaho Samweli abwira abantu ati “nimuze tujye i Gilugali dushyireho ubwami bundi bushya.” 15 Nuko abantu bose bajya i Gilugali, bagezeyo bimikira Sawuli imbere ya Yehova i Gilugali. Batambira imbere ya Yehova ibitambo bisangirwa, maze Sawuli n’Abisirayeli bose baranezerwa cyane.

1 Samweli  12 : 1 - 25

12 Amaherezo Samweli abwira Abisirayeli bose ati “numviye ibyo mwambwiye byose, mbimikira umwami wo kubategeka. 2 None dore nguyu umwami uzajya abagenda imbere. Jyeweho ndisaziye, imvi zabaye uruyenzi, kandi abahungu banjye ngabo muri kumwe. Nagendeye imbere yanyu kuva mu buto bwanjye kugeza uyu munsi. 3 Dore ndi hano. Nimunshinje imbere ya Yehova n’uwo yasutseho amavuta: mbese hari uwo nanyaze ikimasa cye cyangwa indogobe ye? Ese hari uwo nariganyije cyangwa uwo nakandamije? Hari uwo natse impongano ngira ngo nirengagize ibikorwa bye bibi? Niba narabikoze ndabibishyura.” 4 Baramusubiza bati “nta kintu watunyaze, nta we wakandamije kandi nta muntu n’umwe wagize icyo aguha ngo ucyemere.” 5 Samweli aravuga ati “uyu munsi Yehova ni umuhamya wo kubashinja kandi n’uwo yasutseho amavuta ni umuhamya w’uko nta kibi mwambonyeho.” Nuko barasubiza bati “ni umuhamya.”

6 Samweli abwira abantu ati “Yehova ni umuhamya. Ni we wakoresheje Mose na Aroni kandi ni we wakuye ba sokuruza mu gihugu cya Egiputa. 7 None nimuhagarare mbashinje imbere ya Yehova, mbabwire ibikorwa byose byo gukiranuka Yehova yabakoreye n’ibyo yakoreye ba sokuruza.

8 “Yakobo akimara kugera muri Egiputa, ba sokuruza batakambiye Yehova ngo abatabare, Yehova yohereza Mose na Aroni ngo bakure ba sokuruza muri Egiputa babatuze muri iki gihugu. 9 Ariko bibagiwe Yehova Imana yabo, na we abagurisha mu maboko ya Sisera umugaba w’ingabo z’i Hasori, no mu maboko y’Abafilisitiya no mu maboko y’umwami w’i Mowabu, bakajya babagabaho ibitero. 10 Nuko batakambira Yehova ngo abatabare bagira bati ‘twaracumuye kuko twataye Yehova tugakorera Bayali n’ibishushanyo bya Ashitoreti. None dukize amaboko y’abanzi bacu kugira ngo tugukorere.’ 11 Yehova yohereza Yerubayali, Bedani, Yefuta na Samweli, abakiza amaboko y’abanzi banyu bari babakikije impande zose, kugira ngo mubeho mu mutekano. 12 Mubonye Nahashi umwami w’Abamoni abateye, murambwira muti ‘oya, turashaka umwami uzadutegeka!,’ kandi Yehova Imana yanyu ari we wari umwami wanyu. 13 None dore nguyu umwami mwihitiyemo, uwo mwasabye; dore Yehova yabimikiye umwami. 14 Nimutinya Yehova, mwebwe n’umwami uzabategeka, mukamukorera kandi mukamwumvira, ntimwigomeke ku mategeko ya Yehova, Yehova Imana yanyu azabana namwe. 15 Ariko nimutumvira Yehova ahubwo mukigomeka ku mategeko ya Yehova, ukuboko kwa Yehova kuzabarwanya mwe na ba so. 16 None nimuhagarare murebe ikintu gikomeye Yehova agiye gukorera imbere y’amaso yanyu. 17 Mbese ubu si igihe cy’isarura ry’ingano? Ngiye gusaba Yehova ahindishe inkuba kandi agushe imvura, kugira ngo mumenye kandi mubone ko ikibi mwakoreye mu maso ya Yehova gikabije, igihe mwisabiraga umwami.”

18 Samweli ahita atakambira Yehova. Uwo munsi Yehova ahindisha inkuba kandi agusha imvura, bituma abantu bose batinya Yehova na Samweli cyane. 19 Abantu bose babwira Samweli bati “sabira abagaragu bawe kuri Yehova Imana yawe kuko tudashaka gupfa. Ibyaha byacu byose twabyongeyeho ikibi cyo kwisabira umwami.”

20 Samweli abwira abantu ati “mwitinya. Mwakoze ibyo bibi byose, ariko ntimuzateshuke ngo mureke gukurikira Yehova; muzakorere Yehova n’umutima wanyu wose. 21 Ntimugateshuke ngo mukurikire ibigirwamana bitagira umumaro, bidashobora kugira icyo bibungura cyangwa ngo bibakize, kuko ari ibigirwamana bitagira umumaro. 22 Koko rero, Yehova ntazata ubwoko bwe ku bw’izina rye rikomeye, kuko Yehova yiyemeje kubagira ubwoko bwe. 23 Ntibikabeho ko nanjye ncumura kuri Yehova ngo ndeke kubasabira, kandi ngomba kubigisha inzira nziza, ikwiriye. 24 Icyakora mujye mutinya Yehova mumukorere mu kuri n’umutima wanyu wose, kandi muzirikane ibintu bikomeye byose yabakoreye. 25 Ariko nimwinangira mugakora ibibi, muzarimburanwa n’umwami wanyu.”

1 Samweli  13 : 1 - 23

13 Sawuli yimye ingoma afite imyaka [?],* amara imyaka ibiri ari umwami wa Isirayeli. 2 Nuko Sawuli atoranya abantu ibihumbi bitatu mu Bisirayeli. Ibihumbi bibiri muri bo bajyana na Sawuli i Mikimashi no mu karere k’imisozi miremire ikikije i Beteli, abandi igihumbi bajyana na Yonatani i Gibeya y’Ababenyamini, abasigaye Sawuli arabasezerera, buri wese ajya mu ihema rye. 3 Yonatani atera ingabo z’Abafilisitiya zari i Geba arazica, Abafilisitiya barabimenya. Sawuli ategeka ko bavuza ihembe mu gihugu cyose bagira bati “nimwumve mwa Baheburayo mwe!” 4 Abisirayeli bose bumva bavuga bati “Sawuli yateye ingabo z’Abafilisitiya arazica, none Abafilisitiya banze Abisirayeli urunuka.” Nuko bakoranya abantu ngo bakurikire Sawuli i Gilugali.

5 Abafilisitiya na bo bateranira hamwe kugira ngo barwanye Abisirayeli. Bazana amagare y’intambara ibihumbi mirongo itatu, abagendera ku mafarashi ibihumbi bitandatu n’ingabo zinganya ubwinshi n’umusenyi wo ku nkombe z’inyanja. Barazamuka bakambika i Mikimashi mu burasirazuba bwa Beti-Aveni. 6 Abisirayeli babonye ko bari mu kaga kandi ko basumbirijwe, bajya kwihisha mu buvumo, mu myobo, mu bitare, mu bisimu no mu byobo by’amazi. 7 Ndetse hari n’Abaheburayo bambutse Yorodani bajya mu gihugu cy’Abagadi n’icy’i Gileyadi. Ariko Sawuli we yari akiri i Gilugali, abantu bose bamukurikira bahiye ubwoba. 8 Sawuli amara iminsi irindwi ategereje igihe cyagenwe Samweli yari yaravuze. Icyakora Samweli ntiyaza i Gilugali, maze abantu batangira gutatana bata Sawuli. 9 Amaherezo Sawuli aravuga ati “nimunzanire igitambo gikongorwa n’umuriro n’ibitambo bisangirwa.” Ahita atamba igitambo gikongorwa n’umuriro.

10 Akimara gutamba igitambo gikongorwa n’umuriro, Samweli aba arahageze. Sawuli ajya kumusanganira aramusuhuza. 11 Samweli aramubaza ati “ibyo wakoze ni ibiki?” Sawuli aramusubiza ati “nabonye abantu banshizeho, mbona nawe utaje mu gihe cyagenwe kandi Abafilisitiya bakoraniye i Mikimashi, 12 ndibwira nti ‘ubu Abafilisitiya bagiye kumanuka bangabeho igitero i Gilugali kandi ntarurura Yehova.’ Nuko mbuze uko ngira ntamba igitambo gikongorwa n’umuriro.”

13 Samweli abwira Sawuli ati “wakoze iby’ubupfapfa. Ntiwumviye itegeko  Yehova Imana yawe yagutegetse, kuko iyo uryumvira Yehova yari kuzakomeza ubwami bwawe muri Isirayeli kugeza ibihe bitarondoreka. 14 None ubwami bwawe ntibuzamara kabiri. Yehova azishakira umuntu umeze nk’uko umutima we ushaka. Yehova azamuha inshingano yo kuyobora ubwoko bwe, kuko utumviye ibyo Yehova yagutegetse.”

15 Samweli arahaguruka ava i Gilugali ajya i Gibeya y’Ababenyamini. Sawuli abara abantu bari basigaranye na we asanga ari nka magana atandatu. 16 Sawuli n’umuhungu we Yonatani n’abantu bari basigaranye na bo baguma i Geba y’Ababenyamini. Abafilisitiya na bo bakambika i Mikimashi. 17 Umutwe w’abanyazi wavaga mu nkambi y’Abafilisitiya wigabanyijemo amatsinda atatu. Itsinda rimwe ryagendaga rikurikiye inzira igana muri Ofura, mu karere ka Shuwali, 18 itsinda rya kabiri rikanyura mu nzira igana i Beti-Horoni, itsinda rya gatatu rigafata inzira yerekeza ku rugabano ruteganye n’ikibaya cya Seboyimu, ahagana mu butayu.

19 Mu gihugu cyose cya Isirayeli nta mucuzi wahabaga, kuko Abafilisitiya bari baravuze bati “Abaheburayo batazavaho bacura inkota cyangwa icumu.” 20 Abisirayeli bose baramanukaga bakajya mu Bafilisitiya, kugira ngo buri wese atyarishe isuka ye, ipiki ye, ishoka ye cyangwa umuhoro we. 21 Igiciro cyo gutyaza amasuka, amapiki, amasuka y’amenyo atatu, amashoka no gukwikira ibihosho, cyari pimu* imwe. 22 Igihe cyo kurwana cyageze nta n’umwe mu bantu bari kumwe na Sawuli na Yonatani wari ufite inkota cyangwa icumu. Ariko Sawuli n’umuhungu we Yonatani bo bari bafite intwaro.

23 Hari ingabo z’Abafilisitiya zagendaga imbere y’izindi zakundaga gusohoka zinyuze mu mukoki w’i Mikimashi.

^ 1 Sam 13:1 1Sm 13:1


 Umubare w’iyo myaka ntuboneka mu mwandiko w’igiheburayo.

^ 1 Sam 13:21 1Sm 13:21


 Pimu ni urugero rw’uburemere rwakoreshwaga kera, rwajyaga kungana na garama umunani z’ifeza.



1 Samweli  14 : 1 - 52

14 Umunsi umwe, Yonatani umuhungu wa Sawuli abwira umugaragu we wamutwazaga intwaro ati “ngwino twambuke tujye hakurya hariya ku birindiro by’ingabo z’Abafilisitiya zigenda imbere y’izindi.” Ariko ntiyabibwira se. 2 Sawuli yari ari mu nkengero z’i Gibeya munsi y’igiti cy’umukomamanga kiri i Miguroni, ari kumwe n’abantu nka magana atandatu. 3 (Ahiya mwene Ahitubu umuvandimwe wa Ikabodi, mwene Finehasi mwene Eli wari umutambyi wa Yehova i Shilo, ni we wambaraga efodi.) Kandi abantu ntibigeze bamenya ko Yonatani yagiye. 4 Mu tuyira Yonatani yashakaga kunyuramo ngo yambuke atere ibirindiro by’ingabo z’Abafilisitiya zigenda imbere y’izindi, hari ahantu hari ibitare bibiri, buri gitare kimeze nk’iryinyo, kimwe ku ruhande rumwe ikindi ku rundi. Kimwe cyitwaga Bosesi ikindi kikitwa Sene. 5 Urutare rumwe rumeze nk’iryinyo rwari mu majyaruguru, rumeze nk’inkingi ishinze yerekeye i Mikimashi, naho urundi rukaba mu majyepfo rwerekeye i Geba.

6 Yonatani abwira umugaragu we wamutwazaga intwaro ati “ngwino twambuke tujye ku birindiro bya bariya batakebwe. Wenda Yehova ari budufashe, kuko nta cyabuza Yehova gukiza akoresheje abantu benshi cyangwa bake.” 7 Uwamutwazaga intwaro aramubwira ati “ukore ibihuje n’ibiri mu mutima wawe. Werekeze aho ushaka. Dore ndi kumwe nawe nk’uko umutima wawe ushaka.” 8 Yonatani aravuga ati “reka twambuke tujye aho bari maze tubiyereke. 9 Nibatubwira bati ‘mugume aho muri tuhabasange,’ turahagarara aho, ntituri buzamuke ngo tubasange. 10 Ariko nibavuga bati ‘nimuzamuke turwane,’ turahita tuzamuka, kuko icyo kiri bube ari ikimenyetso cy’uko Yehova ari bubahane mu maboko yacu.”

11 Nuko bombi biyereka izo ngabo z’Abafilisitiya zagendaga imbere y’izindi. Abafilisitiya baravuga bati “dore Abaheburayo bavuye mu myobo bari bihishemo.” 12 Izo ngabo zibwira Yonatani n’uwamutwazaga intwaro ziti “ngaho nimuze tubereke!” Yonatani ahita abwira uwamutwazaga intwaro ati “nkurikira tuzamuke, kuko Yehova ari bubahane mu maboko y’Abisirayeli.” 13 Yonatani azamuka akoresheje amaboko n’amaguru, umutwaje intwaro amuri inyuma. Nuko Yonatani agenda yararika Abafilisitiya, umutwaje intwaro na we akagenda abasonga. 14 Rugikubita, Yonatani n’umutwaje intwaro bishe abantu nka makumyabiri, babatsinda ahantu hareshya n’umurima ibimasa bibiri byahinga ku munsi.

15 Mu nkambi y’Abafilisitiya no mu birindiro by’ingabo zabo zigenda imbere y’izindi haba umutingito, ndetse n’imitwe yabo y’abanyazi ihinda umushyitsi, isi iratigita. Uwo wari umutingito uvuye ku Mana. 16 Abarinzi ba Sawuli bari i Gibeya y’Ababenyamini barabibona, babona inkambi yose y’Abafilisitiya yavurunganye.

17 Sawuli abwira ingabo zari kumwe na we ati “nimubarure ingabo mumenye abatuvuyemo.” Babaruye ingabo basanga Yonatani n’umutwaza intwaro nta bahari. 18 Sawuli abwira Ahiya ati “igiza hino isanduku y’isezerano ry’Imana y’ukuri!” (Icyo gihe isanduku y’Imana y’ukuri yari mu Bisirayeli.) 19 Igihe Sawuli yarimo avugana n’umutambyi, umuvurungano ukomeza kugenda wiyongera mu nkambi y’Abafilisitiya, ukaza umurego. Sawuli abwira umutambyi ati “ba uretse gato.” 20 Sawuli n’ingabo bari kumwe barakorana bajya ku rugamba. Bahageze basanga Abafilisitiya basubiranyemo, basogotana; nuko barabatatanya. 21 Abaheburayo bari barifatanyije n’Abafilisitiya kandi bari kumwe na bo hirya no hino mu nkambi, bifatanya n’Abisirayeli bari kumwe na Sawuli na Yonatani. 22 Abisirayeli bose bari bihishe mu karere k’imisozi miremire ya Efurayimu bumva ko Abafilisitiya bahunze, na bo barabakurikira babotsa igitutu, barabarwanya. 23 Uwo munsi Yehova akiza Abisirayeli, urugamba rurambuka rufata n’i Beti-Aveni.

24 Uwo munsi Abisirayeli bari bananiwe, ariko Sawuli arahiza ingabo ati “havumwe umuntu wese ugira icyo arya butarira, ntaramara kwihorera ku banzi banjye!” Nuko ntihagira n’umwe ugira icyo arya.

25 Ingabo zose zigeze mu ishyamba, zisanga ahantu hose hari ubuki. 26 Ingabo zasanze ubuki butonyanga mu ishyamba, ariko ntihagira n’umwe ubukozaho urutoki ngo ashyire ku munwa, kuko batinyaga ya ndahiro. 27 Icyakora igihe Sawuli yarahizaga abantu, Yonatani we ntiyari yabyumvise. Nuko arambura inkoni yari afite mu kuboko ayishinga mu kinyagu, ayikozaho urutoki aratamira, amaso ye atangira kurabagirana. 28 Umwe mu ngabo abibonye aramubwira ati “so yarahije abantu abihanangiriza, ati ‘havumwe umuntu wese uri bugire icyo arya uyu munsi.’ ” (Abantu batangira kunanirwa cyane.) 29 Ariko Yonatani aravuga ati “data yagiriye abantu nabi. Ntimwirebera ukuntu amaso yanjye arabagiranye aho mariye kurya kuri ubu buki! 30 Iyo uyu munsi abantu baza kuba bariye ku byo banyaze abanzi babo, ntitwari kurushaho gutsinda Abafilisitiya? None dore ntitwashoboye kwica Abafilisitiya benshi.”

31 Uwo munsi bakomeza kwica Abafilisitiya kuva i Mikimashi kugera Ayaloni, maze abantu barananirwa cyane. 32 Abantu biroha mu minyago bafite umururumba, bafata intama n’inka n’ibimasa babibagira hasi ku butaka, batangira kuryana inyama n’amaraso. 33 Babwira Sawuli bati “dore abantu baracumura kuri Yehova baryana inyama n’amaraso.” Sawuli aravuga ati “mwahemutse. Nimuhite musunika ibuye rinini murinzanire.” 34 Hanyuma Sawuli aravuga ati “nimujye mu bantu mubabwire muti ‘buri wese muri mwe anzanire ikimasa cye cyangwa intama ye, mubibagire aha kandi abe ari ho mubirira kugira ngo mudacumura kuri Yehova muryana inyama n’amaraso.’ ” Nuko uwo mugoroba abantu bose baraza, buri wese azana ikimasa cye akibagira aho. 35 Sawuli yubakira Yehova igicaniro. Icyo ni cyo gicaniro cya mbere Sawuli yubakiye Yehova.

36 Nyuma yaho Sawuli aravuga ati “nimuze tumanuke iri joro, dukurikire Abafilisitiya tubanyage kugeza mu gitondo, ntitugire n’umwe dusiga.” Baramubwira bati “ukore icyo ubona gikwiriye mu maso yawe.” Umutambyi aravuga ati “nimwigire hino twegere Imana y’ukuri.” 37 Sawuli abaza Imana ati “ese manuke nkurikire Abafilisitiya? Uzabahana mu maboko y’Abisirayeli?” Ariko uwo munsi Imana ntiyagira icyo imusubiza. 38 Sawuli aravuga ati “mwese abakomeye nimwigire hino, mugenzure neza mumenye inkomoko y’icyo cyaha cyakozwe uyu munsi. 39 Ndahiye Yehova Imana nzima, we Mukiza w’Abisirayeli, ko niyo yaba ari umuhungu wanjye Yonatani, ari bwicwe nta kabuza.” Icyakora mu bantu bose ntihagira n’umwe ugira icyo amusubiza. 40 Abwira Abisirayeli bose ati “mwe nimujye ku ruhande rumwe, nanjye n’umuhungu wanjye Yonatani turajya ku rundi ruhande.” Abantu babwira Sawuli bati “kora ibyo ubona bikunogeye.”

41 Sawuli abwira Yehova ati “Mana ya Isirayeli, dusubize ukoresheje Tumimu!” Ubufindo bwerekana Yonatani na Sawuli, rubanda baba abere. 42 Sawuli aravuga ati “nimudukorere ubufindo jye n’umuhungu wanjye Yonatani.” Ubufindo bwerekana Yonatani. 43 Sawuli abwira Yonatani ati “mbwira icyo wakoze.” Yonatani aramusubiza ati “nariye ku buki bwari ku mutwe w’inkoni mfashe mu ntoki. None rero, niteguye gupfa!”

44 Sawuli aravuga ati “Yonata, nudapfa Imana impane ndetse bikomeye!” 45 Ariko ingabo zibwira Sawuli ziti “mbese Yonatani akwiriye gupfa kandi ari we wahesheje Isirayeli agakiza gakomeye gatya? Ntibikabeho! Turahiye Yehova Imana nzima ko nta gasatsi na kamwe ko ku mutwe we kari bugwe hasi, kuko uyu munsi yakoranye n’Imana.” Nguko uko ingabo zarokoye Yonatani ntiyapfa.

46 Sawuli areka gukurikira Abafilisitiya, na bo basubira iwabo.

47 Sawuli ategeka Isirayeli yose, agaba ibitero ku banzi be bose bari bamukikije, atera Abamowabu, atera Abamoni, atera Abedomu, atera abami b’i Soba, atera n’Abafilisitiya. Aho yagabaga igitero hose yarabahanaga. 48 Akomeza kuba intwari yica Abamaleki, akiza Abisirayeli amaboko y’ababanyagaga.

49 Abahungu ba Sawuli bari Yonatani, Ishivi na Maliki-Shuwa, naho abakobwa be babiri, umukuru yitwaga Merabu, umuto akitwa Mikali. 50 Umugore wa Sawuli yitwaga Ahinowamu, umukobwa wa Ahimasi. Umugaba w’ingabo za Sawuli yari Abuneri mwene Neri, akaba se wabo wa Sawuli. 51 Kishi yari se wa Sawuli, kandi Neri se wa Abuneri akaba mwene Abiyeli.

52 Ku ngoma ya Sawuli yose, hagati ye n’Abafilisitiya hakomeje kuba intambara z’urudaca. Iyo Sawuli yabonaga umugabo ufite imbaraga cyangwa w’intwari, yamushyiraga mu ngabo ze.

1 Samweli  15 : 1 - 35

15 Nuko Samweli abwira Sawuli ati “ni jye Yehova yohereje kugira ngo ngusukeho amavuta ube umwami w’ubwoko bwe bwa Isirayeli, none umva ibyo Yehova yavuze. 2 Yehova nyir’ingabo yavuze ati ‘ngomba kuryoza Abamaleki ibyo bakoreye Abisirayeli, igihe babategeraga mu nzira bavuye muri Egiputa. 3 None genda wice Abamaleki ubarimburane n’ibyabo byose, ntuzabagirire impuhwe. Ahubwo uzice abagabo n’abagore, abana bato n’abonka, wice inka n’intama, n’ingamiya n’indogobe.’” 4 Sawuli ahamagaza ingabo zose, azibarurira i Telayimu, asanga ari abagabo ibihumbi magana abiri bigenza n’abagabo ibihumbi icumi b’Abayuda.

5 Sawuli agera ku mugi w’Abamaleki, acira igico hafi y’ikibaya. 6 Hagati aho Sawuli abwira Abakeni ati “nimugende, nimwitandukanye, mumanuke muve mu Bamaleki kugira ngo ntabarimburana na bo. Mwe mwagaragarije Abisirayeli bose ineza yuje urukundo igihe bavaga muri Egiputa.” Nuko Abakeni bava mu Bamaleki. 7 Hanyuma Sawuli yica Abamaleki kuva i Havila kugera i Shuri hateganye no muri Egiputa. 8 Afata mpiri Agagi umwami w’Abamaleki, abandi baturage bose abarimbuza inkota. 9 Ariko Sawuli n’ingabo ze bagirira impuhwe Agagi n’amatungo meza kurusha ayandi yo mu mikumbi no mu mashyo, n’amatungo abyibushye n’amapfizi y’intama n’ibyari byiza byose, ntibashaka kubirimbura. Ariko ibintu byose byari bibi n’ibidafite akamaro barabirimbura.

10 Ijambo rya Yehova rigera kuri Samweli, aramubwira ati 11 “nicujije kuba narimitse Sawuli ngo abe umwami, kuko yahindukiye akareka kunkurikira kandi akaba atashohoje ibyo namubwiye.” Ibyo bihangayikisha Samweli cyane, atakambira Yehova ijoro ryose. 12 Samweli azinduka kare mu gitondo ajya guhura na Sawuli. Ariko babwira Samweli bati “Sawuli yaje i Karumeli ahashinga inkingi azajya yibukirwaho, hanyuma arahindukira arambuka, aramanuka ajya i Gilugali.” 13 Amaherezo Samweli agera aho Sawuli ari, maze Sawuli aramubwira ati “Yehova aguhe umugisha; nashohoje ijambo rya Yehova.” 14 Ariko Samweli aramubaza ati “none se urwo rusaku numva rw’imikumbi n’urw’amashyo ruraturuka he?” 15 Sawuli aravuga ati “ingabo zakuye ayo matungo mu Bamaleki, kuko zagiriye impuhwe ameza kurusha ayandi yo mu mikumbi no mu mashyo, kugira ngo atambirwe Yehova Imana yawe ho igitambo. Ariko ibyasigaye byose twabirimbuye.” 16 Samweli abwira Sawuli ati “rekera aho! Ngiye kukubwira icyo Yehova yambwiye iri joro.” Sawuli aramubwira ati “ngaho mbwira!”

17 Samweli aravuga ati “igihe wisuzuguraga, si bwo Yehova yakugize umutware w’imiryango ya Isirayeli, akagusukaho amavuta ukaba umwami wa Isirayeli? 18 Nyuma yaho, Yehova yaragutumye ati ‘genda urimbure abanyabyaha, ari bo Bamaleki. Uzabarwanye kugeza aho uzabatsembera.’ 19 None kuki utumviye ijwi rya Yehova, ahubwo ukiroha ku minyago ufite umururumba, ugakora ibibi mu maso ya Yehova?”

20 Sawuli asubiza Samweli ati “nyamara numviye ijwi rya Yehova. Nagiye aho Yehova yari yanyohereje, nzana Agagi umwami w’Abamaleki, ariko Abamaleki ndabarimbura. 21 Abantu na bo bagiye mu minyago bafata inka n’intama nziza kurusha izindi, babigira ibintu bikwiriye kurimburwa byo gutambira Yehova Imana yawe i Gilugali.”

22 Samweli na we aramubwira ati “ese Yehova yishimira ibitambo bikongorwa n’umuriro n’ibindi bitambo kuruta kumvira ijwi rya Yehova? Kumvira biruta ibitambo, kandi gutega amatwi biruta urugimbu rw’amapfizi y’intama; 23 kuko kwigomeka ari kimwe n’icyaha cyo kuraguza, kandi kugira ubwibone ni kimwe no gukoresha ubumaji na terafimu. Kubera ko wanze ijambo rya Yehova, na we yanze ko ukomeza kuba umwami.”

24 Sawuli abwira Samweli ati “nacumuye, kuko narenze ku itegeko rya Yehova no ku magambo yawe. Natinye abantu bituma numvira ijwi ryabo. 25 None ndakwinginze, umbabarire icyaha cyanjye, uze tujyane nikubite imbere ya Yehova.” 26 Ariko Samweli abwira Sawuli ati “sinjyana nawe. Kubera ko wanze ijambo rya Yehova, Yehova na we yanze ko ukomeza kuba umwami wa Isirayeli.” 27 Samweli ahindukiye ngo agende, Sawuli ahita afata ikanzu ye itagira amaboko, iracika. 28 Samweli ahita amubwira ati “uyu munsi Yehova yakunyaze ingoma ya Isirayeli, kandi azayiha mugenzi wawe uyikwiriye kukurusha. 29 Nanone kandi, Nyir’ikuzo wa Isirayeli ntazabeshya. Ntazicuza kuko atari umuntu wakuwe mu mukungugu ngo yicuze.”

30 Sawuli aravuga ati “nacumuye. None ndakwinginze, mpesha icyubahiro imbere y’abakuru bo mu bwoko bwanjye n’imbere y’Abisirayeli, ujyane nanjye njye kwikubita imbere ya Yehova Imana yawe.” 31 Nuko Samweli aza akurikiye Sawuli, maze Sawuli yikubita imbere ya Yehova. 32 Hanyuma Samweli aravuga ati “nimunzanire Agagi umwami w’Abamaleki.” Agagi asanga Samweli aseta ibirenge kandi afite ubwoba, yibwira ati “ni ukuri ubanza ntagipfuye.” 33 Ariko Samweli aravuga ati “nk’uko abagore benshi bahekuwe n’inkota yawe, nyoko na we ari buhekurwe kurusha abandi bagore bose.” Nuko Samweli atemagurira Agagi imbere ya Yehova i Gilugali.

34 Samweli ajya i Rama, Sawuli na we arazamuka ajya iwe i Gibeya ya Sawuli. 35 Samweli aririra Sawuli, arinda apfa atongeye kubonana na Sawuli. Yehova yicuza kuba yaragize Sawuli umwami wa Isirayeli.

1 Samweli  16 : 1 - 23

16 Amaherezo Yehova abwira Samweli ati “uzakomeza kuririra Sawuli ugeze ryari, ko jye namaze kwanga ko akomeza kuba umwami wa Isirayeli? Uzuza amavuta mu ihembe ryawe ugende. Ngiye kukohereza kuri Yesayi w’i Betelehemu, kuko mu bahungu be nabonyemo uzaba umwami.” 2 Ariko Samweli aravuga ati “najya yo nte ko Sawuli abimenye yanyica?” Yehova aravuga ati “jyana inyana y’ishashi ukuye mu bushyo, uvuge uti ‘nje gutambira Yehova igitambo.’ 3 Utumire Yesayi kuri icyo gitambo, nanjye ndi bukumenyeshe icyo ugomba gukora, nkwereke uwo usukaho amavuta.”

4 Samweli akora ibyo Yehova yavuze. Ageze i Betelehemu abakuru b’uwo mugi bamubonye bahinda umushyitsi, baramubaza bati “ese uzanywe n’amahoro?” 5 Arasubiza ati “ni amahoro. Nzanywe no gutambira Yehova igitambo. Nimwiyeze, muze tujyane gutamba igitambo.” Nuko Samweli yeza Yesayi n’abahungu be, hanyuma abatumira ku gitambo. 6 Bacyinjira, Samweli abona Eliyabu, ahita yibwira ati “nta gushidikanya, uyu ni we Yehova ari busukeho amavuta.” 7 Ariko Yehova abwira Samweli ati “nturebe uko asa n’igihagararo cye; namugaye. Imana ntireba nk’uko abantu bareba, kuko abantu bareba ibigaragarira amaso, ariko Yehova we akareba umutima.” 8 Yesayi ahamagara Abinadabu amunyuza imbere ya Samweli, ariko Samweli aravuga ati “uyu na we si we Yehova yatoranyije.” 9 Yesayi akurikizaho Shama, ariko Samweli aravuga ati “uyu na we si we Yehova yatoranyije.” 10 Yesayi anyuza barindwi mu bahungu be imbere ya Samweli, ariko Samweli abwira Yesayi ati “muri aba nta n’umwe Yehova yatoranyije.”

11 Samweli abaza Yesayi ati “aba ni bo bahungu bawe bonyine?” Yesayi aravuga ati “umuhererezi nta wuhari, yagiye kuragira intama.” Samweli abwira Yesayi ati “tuma umuntu amuzane, kuko tutari bwicare ngo turye ataraza.” 12 Nuko yohereza umuntu aramuzana. Yari umusore mwiza w’amaso meza. Yehova aravuga ati “ni uyu, haguruka umusukeho amavuta!” 13 Samweli afata ihembe ryarimo amavuta ayamusukaho ari hagati y’abavandimwe be. Kuva uwo munsi umwuka wa Yehova uza kuri Dawidi. Nyuma yaho Samweli arahaguruka ajya i Rama.

14 Umwuka wa Yehova uva kuri Sawuli, maze umwuka mubi* uturutse kuri Yehova ukajya umuhahamura. 15 Abagaragu ba Sawuli baramubwira bati “dore umwuka mubi uturutse ku Mana uraguhahamura. 16 None turakwinginze Databuja, tegeka abagaragu bari imbere yawe bashake umuhanga mu gucuranga inanga. Umwuka mubi w’Imana nujya ukuzaho, azajya agucurangira maze ugubwe neza.” 17 Sawuli abwira abagaragu be ati “ngaho nimunshakire umucuranzi w’umuhanga mumunzanire.”

18 Umwe mu bagaragu be aramubwira ati “nabonye umuhungu wa Yesayi w’i Betelehemu ari umucuranzi w’umuhanga. Ni umusore w’intwari, w’umunyambaraga kandi w’umuhanga mu kurwana. Ni intyoza mu magambo, ni umusore uteye neza kandi Yehova ari kumwe na we.” 19 Sawuli yohereza intumwa kuri Yesayi aramubwira ati “nyoherereza umuhungu wawe Dawidi uragira umukumbi.” 20 Yesayi afata indogobe, imigati n’uruhago rw’uruhu rurimo divayi, afata n’umwana w’ihene abiha umuhungu we Dawidi ngo abishyire Sawuli. 21 Dawidi ajya kwa Sawuli akajya amwitaho. Sawuli aramukunda cyane amugira umugaragu we umutwaza intwaro. 22 Nuko Sawuli atuma kuri Yesayi aramubwira ati “ndakwinginze reka Dawidi akomeze kunkorera, kuko yatonnye mu maso yanjye.” 23 Iyo umwuka mubi uturutse ku Mana wazaga kuri Sawuli, Dawidi yafataga inanga akamucurangira, Sawuli akoroherwa akumva amerewe neza, uwo mwuka ukamuvaho.

^ 1 Sam 16:14 1Sm 16:14


 Cyangwa “imitekerereze mibi.” Yehova yararekaga ibitekerezo bya Sawuli [cyangwa umutima we] bikamuhahamura.



1 Samweli  17 : 1 - 58

17 Abafilisitiya bakoranya ingabo zabo kugira ngo bajye kurwana. Bazikoranyiriza i Soko y’i Buyuda, bakambika ahitwa Efesi-Damimu, hagati y’i Soko na Azeka. 2 Sawuli n’ingabo za Isirayeli na bo barakorana, bakambika mu kibaya cya Ela, biremamo imitwe kugira ngo barwane n’Abafilisitiya. 3 Abafilisitiya bari bahagaze ku musozi umwe, Abisirayeli na bo bahagaze ku wundi, hagati yabo hari ikibaya.

4 Nuko mu ngabo z’Abafilisitiya havamo uw’intwari kurusha abandi witwaga Goliyati, wakomokaga i Gati. Yari afite uburebure bw’imikono* itandatu n’intambwe y’ikiganza.* 5 Yari yambaye ingofero y’umuringa n’ikoti ry’icyuma rikozwe n’udusate tw’utwuma twomekeranye, ryapimaga ibiro nka mirongo itanu na birindwi. 6 Yari yambaye ibyuma by’imiringa bikingira imirundi, afite n’icumu ry’umuringa mu bitugu. 7 Uruti rw’icumu rye rwanganaga n’igiti cy’umuboshyi, ikigembe cy’icumu rye cyari gicuzwe mu cyuma gipima shekeli magana atandatu. Uwamutwazaga ingabo ye nini yagendaga imbere ye. 8 Nuko arahagarara, ahamagara ingabo z’Abisirayeli arazibwira ati “kuki mwahuruye mukirema inteko? Ese si ndi Umufilisitiya namwe mukaba muri abagaragu ba Sawuli? Nimwitoranyemo uw’intwari muri mwe amanuke. 9 Nashobora kundwanya akanyica, tuzaba abagaragu banyu. Ariko nimurusha imbaraga nkamwica, namwe muzaba abagaragu bacu, mudukorere.” 10 Uwo Mufilisitiya akomeza agira ati “uyu munsi nsuzuguye ingabo za Isirayeli. Nimumpe umuntu turwane!”

11 Sawuli n’Abisirayeli bose bumvise amagambo y’uwo Mufilisitiya bashya ubwoba, bakuka umutima.

12 Hariho umusore witwaga Dawidi, akaba yari mwene Yesayi w’Umwefurata w’i Betelehemu y’i Buyuda. Yesayi uwo yari afite abahungu umunani. Ku ngoma ya Sawuli uwo mugabo yari ageze mu za bukuru. 13 Abahungu batatu b’imfura ba Yesayi baragenda, bakurikira Sawuli ku rugamba. Abo bahungu be batatu bagiye ku rugamba, uw’imfura yitwaga Eliyabu, uwa kabiri akitwa Abinadabu naho uwa gatatu akitwa Shama. 14 Dawidi ni we wari umuhererezi. Abo bahungu batatu bakuru bari barakurikiye Sawuli.

15 Dawidi yajyaga ajya kwa Sawuli akagaruka i Betelehemu kuragira intama za se. 16 Uwo Mufilisitiya yazaga buri gitondo na buri mugoroba, abikora iminsi mirongo ine.

17 Igihe kimwe Yesayi abwira umuhungu we Dawidi ati “fata iyi efa y’impeke zokeje n’iyi migati icumi, ubishyire bakuru bawe ku rugerero. 18 Aya masoro icumi y’amavuta* uzayahe umutware utwara ingabo igihumbi. Uzabaze amakuru ya bakuru bawe kandi uzazane ikimenyetso cy’uko ari bazima.” 19 Icyo gihe Sawuli n’abo bakuru ba Dawidi hamwe n’abandi Bisirayeli bose, bari mu kibaya cya Ela barwana n’Abafilisitiya.

20 Dawidi azinduka kare mu gitondo asigira intama umushumba, afata ibyo yagombaga kujyana aragenda nk’uko se Yesayi yari yabimutegetse. Ageze mu rugerero, asanga ingabo zisohotse zigiye ku rugamba, zivuza urwamo rw’intambara. 21 Abisirayeli n’Abafilisitiya bashinga ibirindiro kugira ngo barwane. 22 Dawidi ahita asigira ushinzwe kwakira imitwaro ibyo yari azanye, ariruka ajya ku rugamba. Ahageze abaza amakuru ya bakuru be.

23 Akivugana na bo, Goliyati, wa Mufilisitiya w’intwari w’i Gati, ava mu birindiro by’Abafilisitiya, atangira kuvuga ya magambo yavugaga mbere, Dawidi aramwumva. 24 Abisirayeli bose babonye uwo mugabo, bagira ubwoba bwinshi baramuhunga. 25 Abisirayeli baravuga bati “ntureba uriya mugabo uzamuka? Azanywe no gushotora Isirayeli. Umwami yavuze ko umuntu uzamwica azamugororera ubutunzi bwinshi cyane, amushyingire umukobwa we, kandi inzu ya se izasonerwa amakoro n’indi mirimo yose muri Isirayeli.”

26 Dawidi abaza abari bahagaze iruhande rwe ati “umuntu uzica uriya Mufilisitiya agakura igitutsi kuri Isirayeli azagororerwa iki? Ubundi se uriya Mufilisitiya utarakebwe ni iki ku buryo yatuka ingabo z’Imana nzima?” 27 Nuko bamubwira amagambo nk’aya mbere bati “umuntu uzamwica azagororerwa ibi n’ibi.” 28 Eliyabu, mukuru we, yumva Dawidi avugana n’abo bantu, aramurakarira cyane aramubwira ati “wazanywe n’iki hano? Twa dutama wadusigiye nde mu butayu? Nzi neza ubwibone n’ububi bwo mu mutima wawe, wazanywe no kureba intambara.” 29 Dawidi aramusubiza ati “hari ikibi nkoze se ko nibarizaga gusa?” 30 Arahindukira amuva iruhande asanga undi muntu, amubaza nk’ibyo yari amaze kubaza, bamusubiza nk’uko n’abandi bari bamushubije.

31 Abantu bumvise ibyo Dawidi yavuze, bajya kubibwira Sawuli. Nuko Sawuli amutumaho. 32 Dawidi abwira Sawuli ati “ntihagire umuntu ukuka umutima. Jyewe umugaragu wawe ndagenda ndwane n’uriya Mufilisitiya.” 33 Ariko Sawuli abwira Dawidi ati “ntiwashobora kurwana n’uriya Mufilisitiya. Dore uracyari muto, ariko we yabaye umurwanyi kuva mu busore bwe.” 34 Dawidi abwira Sawuli ati “umugaragu wawe ndagira umukumbi wa data. Igihe kimwe mu mukumbi haje intare, ubundi haza idubu. Buri nyamaswa muri izo zombi yatwaye intama, 35 nuko nyirukaho, ndayikubita mvana iyo ntama mu kanwa kayo. Imvumbukanye nyicakira akananwa, nyikubita hasi ndayica. 36 Umugaragu wawe yishe intare n’idubu. Uyu Mufilisitiya utarakebwe azamera nka zo, kuko yasuzuguye ingabo z’Imana nzima.” 37 Dawidi yongeraho ati “Yehova wankuye mu nzara z’intare n’iz’idubu, ni we uzankiza amaboko y’uriya Mufilisitiya.” Sawuli abwira Dawidi ati “genda, Yehova abane nawe.”

38 Nuko Sawuli yambika Dawidi imyambaro ye, amwambika ingofero icuzwe mu muringa n’ikoti ry’icyuma. 39 Dawidi yambara inkota ya Sawuli hejuru y’iyo myambaro, ariko agerageje gutambuka biramunanira kubera ko atari ayimenyereye. Nuko Dawidi abwira Sawuli ati “sinabasha kugenda nambaye ibi bintu kuko ntabimenyereye.” Dawidi abikuramo. 40 Afata inkoni ye, ajya ahantu hanyuraga akagezi atoranya utubuyenge dutanu, adushyira mu ruhago rwe rw’abashumba, afata n’umuhumetso maze atangira gusatira uwo Mufilisitiya.

41 Uwo Mufilisitiya na we agenda asatira Dawidi, uwamutwazaga ingabo ye nini amuri imbere. 42 Abonye Dawidi, aramusuzugura kuko yari umusore w’uburanga kandi ugifite itoto mu maso. 43 Abwira Dawidi ati “ni ko sha, ndi imbwa kugira ngo uze kurwana nanjye witwaje inkoni?” Uwo Mufilisitiya avuma Dawidi mu izina ry’imana ze, 44 aramubwira ati “ngwino nkubagire ibisiga byo mu kirere, nkugabize inyamaswa zo mu gasozi.”

45 Dawidi aramusubiza ati “unteye witwaje inkota n’icumu n’agacumu, ariko jye nguteye mu izina rya Yehova nyir’ingabo, Imana y’ingabo za Isirayeli wasuzuguye. 46 Uyu munsi Yehova arakungabiza nkwice nguce umutwe. Uyu munsi ndagaburira ibisiga byo mu kirere n’inyamaswa zo ku isi intumbi z’ingabo z’Abafilisitiya, kandi abantu bo ku isi bose bazamenya ko muri Isirayeli hari Imana y’ukuri. 47 Iri teraniro ryose riramenya ko Yehova adakirisha inkota cyangwa icumu, kuko intambara ari iya Yehova, kandi arabahana mu maboko yacu nta kabuza.”

48 Uwo Mufilisitiya akomeza kuza asatira Dawidi, Dawidi na we agenda yiruka agana aho urugamba ruri buremere, kugira ngo asakirane na we. 49 Dawidi akora mu ruhago rwe akuramo ibuye arishyira mu muhumetso, arikocora uwo Mufilisitiya mu gahanga riteberamo, agwa yubamye. 50 Uko ni ko Dawidi yatsinze uwo Mufilisitiya akamwica, akoresheje umuhumetso n’ibuye. Nta nkota Dawidi yari yitwaje. 51 Dawidi arakomeza ariruka ahagarara hejuru y’uwo Mufilisitiya, akura inkota ye mu rwubati, ayimucisha umutwe aramuhorahoza. Abafilisitiya babonye ko uwari intwari muri bo apfuye barahunga.

52 Nuko Abisirayeli n’Abayuda bavuza induru, bahita birukankana Abafilisitiya babageza mu kibaya no mu marembo ya Ekuroni, bagenda bapfa umugenda mu nzira ijya i Sharayimu. Intumbi zabo zari zinyanyagiye hose kugera i Gati na Ekuroni. 53 Hanyuma Abisirayeli bamaze gushushubikanya Abafilisitiya, baragaruka basahura inkambi zabo.

54 Dawidi afata igihanga cya wa Mufilisitiya akijyana i Yerusalemu, intwaro ze azishyira mu ihema rye.

55 Igihe Sawuli yabonaga Dawidi agiye kurwana na wa Mufilisitiya, yabajije Abuneri, umugaba w’ingabo ze ati “Abune, uyu muhungu ni mwene nde?” Abuneri aramusubiza ati “nyagasani, ndahiye ubugingo bwawe ko ntabizi.” 56 Umwami aramubwira ati “genda ubaririze umenye se w’uriya muhungu.” 57 Dawidi agarutse avuye kwica wa Mufilisitiya, Abuneri aramufata amushyira Sawuli, agenda afite cya gihanga cya wa Mufilisitiya mu ntoki. 58 Sawuli aramubaza ati “mwana wa, uri mwene nde?” Dawidi arasubiza ati “ndi umuhungu w’umugaragu wawe Yesayi w’i Betelehemu.”

^ 1 Sam 17:4 1Sm 17:4


 Umukono ni urugero rw’uburebure. Reba Umugereka wa 11.

 Intambwe y’ikiganza ni urugero rw’uburebure. Reba Umugereka wa 11.

 Mu giheburayo ni “imigabane icumi y’amata.” Uko bigaragara byerekeza ku bikomoka ku mata.



1 Samweli  18 : 1 - 30

18 Dawidi amaze kuvugana na Sawuli, ubugingo bwa Yonatani buba agati gakubiranye n’ubwa Dawidi, akunda Dawidi nk’uko yikunda. 2 Uwo munsi Sawuli aramugumana, ntiyamwemerera gusubira kwa se. 3 Yonatani na Dawidi bagirana isezerano, kubera ko Yonatani yakundaga Dawidi nk’uko yikunda. 4 Nanone Yonatani yiyambura ikanzu itagira amaboko yari yambaye ayiha Dawidi, amuha n’imyambaro ye, inkota ye, umuheto we n’umukandara we. 5 Dawidi akajya ajya ku rugamba. Aho Sawuli yamwoherezaga hose, yagiraga amakenga cyane mu byo yakoraga byose, bituma Sawuli amuha umutwe w’ingabo ayobora. Nuko ibyo bishimisha rubanda rwose n’abagaragu ba Sawuli.

6 Batabarutse ku rugamba, Dawidi avuye kwica Abafilisitiya, abagore basohoka baturutse mu migi yose ya Isirayeli baza gusanganira umwami Sawuli baririmba bishimye, babyina, bavuza ingoma kandi bacuranga inanga z’imirya itatu. 7 Abagore bizihizaga ibyo birori baririmbaga bikiranya bati
“Sawuli yishe ibihumbi,
Dawidi yica ibihumbi bibarirwa muri za mirongo.”

8 Sawuli yumvise ayo magambo ararakara cyane kuko yumvaga ari mabi, aravuga ati “Dawidi bamubazeho ibihumbi bibarirwa muri za mirongo, naho jye bambaraho ibihumbi gusa. Nta kindi bashigaje kitari ukumuha ubwami!” 9 Kuva uwo munsi, Sawuli atangira kwishisha Dawidi.

10 Bukeye bwaho, umwuka mubi uturutse ku Mana uza kuri Sawuli, yitwara nk’umuhanuzi ari mu nzu iwe. Dawidi yarimo amucurangira nk’uko yajyaga abigenza, kandi Sawuli yari afite icumu mu ntoki. 11 Nuko Sawuli atera Dawidi iryo cumu yibwira ati “reka ndimutere rimushite ku rukuta!” Ariko Dawidi yizibukira incuro ebyiri ari imbere ya Sawuli. 12 Sawuli atangira gutinya Dawidi kuko Yehova yari kumwe na we, ariko akaba yari yarataye Sawuli. 13 Sawuli amukura iruhande rwe amugira umutware we utwara ingabo igihumbi, akajya atabarana n’izo ngabo kandi agatabarukana na zo. 14 Dawidi akomeza kugira amakenga mu byo yakoraga byose, kandi Yehova yari kumwe na we. 15 Sawuli abonye ko Dawidi yagiraga amakenga mu byo yakoraga byose, aramutinya. 16 Abisirayeli bose n’Abayuda bose bakunda Dawidi kuko yatabaranaga na bo kandi agatabarukana na bo.

17 Amaherezo Sawuli abwira Dawidi ati “dore Merabu umukobwa wanjye w’imfura, nzamugushyingira. Wowe gusa umbere intwari, urwane intambara za Yehova.” Ariko Sawuli yaribwiraga ati “ye kuzangwaho, ahubwo azagwe mu maboko y’Abafilisitiya.” 18 Dawidi abwira Sawuli ati “jyewe ndi nde, cyangwa se bene wacu, umuryango wa data, ni ba nde muri Isirayeli ku buryo naba umukwe w’umwami?” 19 Icyakora, igihe cyo gushyingira Dawidi Merabu umukobwa wa Sawuli cyageze Merabu yarashyingiwe Aduriyeli w’i Mehola.

20 Mikali, umukobwa wa Sawuli, yakundaga Dawidi. Nuko baza kubibwira Sawuli, abyumvise aranezerwa. 21 Sawuli aravuga ati “nzamumuha amubere umutego, agwe mu maboko y’Abafilisitiya.” Sawuli abwira Dawidi ati “uyu munsi ndagushyingira uyu mukobwa wa kabiri.” 22 Hanyuma Sawuli ategeka abagaragu be ati “muzihererane Dawidi mumubwire muti ‘dore watonnye ku mwami, kandi n’abandi bagaragu be bose baragukunda. None emera ube umukwe w’umwami.’ ” 23 Abagaragu ba Sawuli babibwira Dawidi, ariko Dawidi aravuga ati “mubona ko kuba umukwe w’umwami ari ikintu cyoroshye, kandi ndi umuntu woroheje n’umukene?” 24 Nuko abagaragu ba Sawuli barabimutekerereza bati “ayo ni yo magambo Dawidi yavuze.”

25 Sawuli aravuga ati “mugende mubwire Dawidi muti ‘inkwano umwami ashaka si amafaranga, ahubwo ashaka ko ukeba Abafilisitiya ijana, ukamuzanira ibyo wabakebyeho, kugira ngo umwami yihorere ku banzi be.’” Ariko ayo yari amayeri, kuko Sawuli yashakaga ko Dawidi agwa mu maboko y’Abafilisitiya. 26 Abagaragu ba Sawuli babwira Dawidi ayo magambo, nuko Dawidi yishimira ko yari agiye kuba umukwe w’umwami. Mbere y’uko igihe Dawidi yahawe cyo gutanga inkwano kirangira, 27 aragenda we n’ingabo ze bica Abafilisitiya magana abiri. Dawidi agarukana ibyo yabakebyeho abishyikiriza umwami byose uko byakabaye, kugira ngo amushyingire umukobwa we. Sawuli na we amushyingira Mikali umukobwa we. 28 Sawuli abibonye, amenya ko Yehova ari kumwe na Dawidi. Icyakora Mikali umukobwa wa Sawuli yakundaga Dawidi. 29 Nuko Sawuli arushaho gutinya Dawidi; kuva icyo gihe Sawuli yanga Dawidi.

30 Igihe cyose ibikomangoma by’Abafilisitiya byabaga bigabye igitero, Dawidi yagiraga amakenga mu byo yakoraga byose kurusha abandi bagaragu ba Sawuli bose; nuko izina rye ryamamara hose.

1 Samweli  19 : 1 - 24

19 Amaherezo Sawuli abwira umuhungu we Yonatani n’abagaragu be bose ko ashaka kwica Dawidi. 2 Nyamara Yonatani umuhungu wa Sawuli yakundaga Dawidi cyane. Nuko abwira Dawidi ati “data Sawuli arashaka kukwicisha. None ndakwinginze, urabe maso, ejo mu gitondo ntuzagaragare, uzashake aho wihisha. 3 Nzasohokana na data tujyane mu gasozi gutembera hafi y’aho uzaba uri, nkuvuganire kuri data. Nimara kumenya uko bimeze nzakubwira.”

4 Nuko Yonatani avuganira Dawidi kuri se Sawuli ati “umwami ntacumure ku mugaragu we Dawidi, kuko Dawidi atigeze agucumuraho, ahubwo yagukoreye ibintu byiza cyane. 5 Yashyize ubugingo bwe mu kaga yica wa Mufilisitiya, bituma Yehova aha Abisirayeli bose agakiza gakomeye. Warabibonye kandi warabyishimiye. None kuki wacumura ku maraso y’utariho urubanza, ukica Dawidi umuhora ubusa?” 6 Nuko Sawuli yumvira Yonatani aramurahira ati “ndahiye Yehova Imana nzima ko Dawidi atazicwa.” 7 Hanyuma Yonatani ahamagara Dawidi amubwira ayo magambo yose. Yonatani agarura Dawidi kwa Sawuli, akomeza kumukorera nk’uko yari asanzwe amukorera.

8 Hashize igihe intambara yongera gutera, Dawidi aratabara arwana n’Abafilisitiya, arabica arabatikiza, baramuhunga.

9 Umwuka mubi uturutse kuri Yehova uza kuri Sawuli igihe yari yicaye mu nzu ye afite icumu mu ntoki, Dawidi arimo amucurangira. 10 Sawuli agerageza gutera Dawidi icumu ngo rimushite ku rukuta, ariko Dawidi araryizibukira amuva imbere, iryo cumu ryishinga mu rukuta. Iryo joro Dawidi aracika, arahunga. 11 Hanyuma Sawuli yohereza intumwa kwa Dawidi kugira ngo zimurarire, amwice bukeye. Ariko Mikali muka Dawidi aramubwira ati “iri joro nudahunga ejo uzicwa.” 12 Mikali ahita amanurira Dawidi mu idirishya, kugira ngo acike, akize amagara ye. 13 Mikali afata igishushanyo cya terafimu agishyira ku buriri, afata n’umwenda umeze nk’akayungiro uboshye mu bwoya bw’ihene awushyira ku musego, arangije yorosaho umwenda.

14 Sawuli yohereza intumwa ngo zifate Dawidi, ariko Mikali aravuga ati “ararwaye.” 15 Sawuli yongera kohereza intumwa kuzana Dawidi ati “nimugende mumuterure mu buriri bwe mumunzanire mwice.” 16 Izo ntumwa zinjiye zisanga ku buriri hari igishushanyo cya terafimu, ku musego hari umwenda umeze nk’akayungiro uboshye mu bwoya bw’ihene. 17 Sawuli abaza Mikali ati “kuki wambeshye bene aka kageni, ugacikisha umwanzi wanjye akarokoka?” Mikali asubiza Sawuli ati “yambwiye ati ‘ndeka ngende niwanga ndakwica.’ ”

18 Dawidi aracika, ahungira kwa Samweli i Rama, agezeyo amutekerereza ibyo Sawuli yamukoreye byose. Nuko we na Samweli bajya kuba i Nayoti. 19 Hanyuma babwira Sawuli bati “Dawidi ari i Nayoti h’i Rama.” 20 Sawuli ahita yohereza intumwa zo gufata Dawidi. Izo ntumwa zihageze zibona abakuru b’abahanuzi bahanura bayobowe na Samweli, umwuka w’Imana ujya kuri izo ntumwa za Sawuli, na zo zitwara nk’abahanuzi.

21 Babibwiye Sawuli ahita yohereza izindi ntumwa, na zo zitwara nk’abahanuzi. Sawuli yongera kohereza itsinda rya gatatu ry’intumwa, na zo zitwara nk’abahanuzi. 22 Amaherezo we ubwe yigira i Rama. Ageze ku kigega kinini cy’amazi kiri i Seku, arabaririza ati “Samweli na Dawidi bari ahagana he?” Baramusubiza bati “bari i Nayoti h’i Rama.” 23 Ava aho, akomeza urugendo yerekeza i Nayoti h’i Rama, maze na we umwuka w’Imana umuzaho. Arakomeza, agenda yitwaye nk’abahanuzi kugeza aho agereye i Nayoti h’i Rama. 24 Kimwe n’abandi, akuramo imyenda yitwara nk’umuhanuzi imbere ya Samweli, arambarara hasi yambaye ubusa, yiriza umunsi wose kandi akesha ijoro ryose. Ni cyo gituma bavuga bati “mbese Sawuli na we ni umuhanuzi?”

1 Samweli  20 : 1 - 42

20 Dawidi arahunga ava i Nayoti h’i Rama. Icyakora araza abwira Yonatani ati “nakoze iki? Ikosa nakoze ni irihe? Icyaha nakoreye so ni ikihe gituma ahiga ubugingo bwanjye?” 2 Yonatani aramubwira ati “ntibikabeho! Ntuzapfa. Nta kintu data yakora atambwiye, cyaba igikomeye cyangwa icyoroheje. None se data yaba abimpishira iki? Ibyo ntibishoboka rwose.” 3 Ariko Dawidi aramurahira ati “so azi neza ko ntonnye mu maso yawe, ni yo mpamvu yavuze ati ‘Yonatani ntazabimenye, atazababara.’ Ariko ndahiye Yehova Imana nzima n’ubugingo bwawe, ubu urupfu rurangera amajanja!”

4 Yonatani abwira Dawidi ati “icyo unsaba cyose ndakigukorera.” 5 Dawidi abwira Yonatani ati “dore ejo ni umunsi w’imboneko z’ukwezi, kandi nagombye kuba nicaranye n’umwami ku meza dusangira. None ndeka ngende nihishe mu gasozi kugeza ejobundi nimugoroba. 6 So naramuka abonye ko ntahari, uzamubwire uti ‘Dawidi yaranyinginze ngo mureke anyarukire iwabo i Betelehemu, kuko umuryango wose uri buture igitambo gitambwa buri mwaka.’ 7 Navuga ati ‘nta kibazo,’ biraba ari amahoro ku mugaragu wawe. Ariko naramuka arakaye, umenye ko yagambiriye ikibi. 8 Ugaragarize umugaragu wawe ineza yuje urukundo, kuko wagiranye n’umugaragu wawe isezerano imbere ya Yehova. Niba hari icyaha mfite, unyiyicire wowe ubwawe utiriwe unshyira so.”

9 Yonatani aramusubiza ati “ibyo ntibikakubeho! Nindamuka menye ko data yagambiriye kukugirira nabi, sinzabura kubikubwira.” 10 Dawidi aramubaza ati “so naramuka agushubije nabi, ni nde uzabimenyesha?” 11 Yonatani abwira Dawidi ati “ngwino tujyane mu gasozi.” Nuko bombi bajyana mu gasozi. 12 Yonatani abwira Dawidi ati “Yehova Imana ya Isirayeli atubere umugabo. Ejo nk’iki gihe cyangwa ejobundi nzinja data; ninumva akuvuga neza nzagutumaho mbikumenyeshe. 13 Nindamuka menye ko data ashaka kukugirira nabi simbikubwire ngo wigendere amahoro, Yehova azampane, ndetse bikomeye. Yehova azabane nawe nk’uko yabanye na data. 14 None se igihe nzaba nkiriho, ntuzakomeza kungaragariza ineza yuje urukundo nk’iya Yehova, kugira ngo ntapfa? 15 Uzakomeze kugaragariza ineza yuje urukundo abo mu rugo rwanjye kugeza ibihe bitarondoreka. Yehova narimbura abanzi bawe bose akabakura ku isi, 16 izina ryanjye ntirizakurwe mu nzu yawe. Yehova azabiryoze abanzi bawe.” 17 Yonatani yongera kurahira Dawidi bitewe n’urukundo yamukundaga, kuko yamukundaga nk’uko yikunda.

18 Hanyuma Yonatani aramubwira ati “ejo ni umunsi w’imboneko z’ukwezi, kandi bazabona ko udahari kuko umwanya wawe uzaba urimo ubusa. 19 Nta gushidikanya ko ejobundi bwo bizarushaho kugaragara ko udahari. Uzaze ha handi wari wihishe cya gihe,* maze ugume hafi y’iri buye. 20 Nzarasa imyambi itatu iruhande rwaryo, nk’urasa intego runaka. 21 Nzatuma umugaragu wanjye mubwire nti ‘genda unzanire iriya myambi.’ Nimubwira nti ‘dore imyambi iri iruhande rwawe yitore,’ uzahite uza, ubwo bizaba ari amahoro kuri wowe. Nkurahiye Yehova Imana nzima ko nta kibi kizaba kikuriho. 22 Ariko nimubwira nti ‘dore imyambi iri kure yawe,’ uzahite ugenda kuko Yehova azaba akohereje. 23 Naho ku bihereranye n’isezerano tugiranye, Yehova azatubere umugabo kugeza ibihe bitarondoreka.”

24 Nuko Dawidi yihisha mu gasozi. Umunsi w’imboneko z’ukwezi ugeze, umwami yicara ku meza kugira ngo afungure. 25 Umwami yari yicaye ku ntebe ye asanzwe yicaraho, intebe yegereye urukuta; Yonatani yari yicaye imbere ya Sawuli, Abuneri yicaye iruhande rwa Sawuli, ariko umwanya wa Dawidi wo warimo ubusa. 26 Uwo munsi wose Sawuli ntiyagira icyo avuga, kuko yibwiraga ati “ahari hari ikintu cyamubayeho cyatumye ahumana, akaba atariyeza.” 27 Bukeye bwaho, ku munsi ukurikira uw’imboneko z’ukwezi, umwanya wa Dawidi ukomeza kubamo ubusa. Sawuli abibonye abwira umuhungu we Yonatani ati “kuki mwene Yesayi ataje ku ifunguro, haba ejo cyangwa uyu munsi?” 28 Yonatani asubiza Sawuli ati “Dawidi yanyinginze ansaba uruhushya rwo kunyarukira i Betelehemu. 29 Yarambwiye ati ‘ndakwinginze, ndeka ngende kuko umuryango wacu uri buture igitambo mu mugi w’iwacu, kandi nabisabwe na mukuru wanjye. None niba ntonnye mu maso yawe, rwose reka nyaruke ndebe abavandimwe banjye.’ Ni yo mpamvu ataje ku meza y’umwami.” 30 Sawuli ahita arakarira Yonatani cyane, aramubwira ati “wa mwana w’umuja w’icyigomeke we! Nyobewe se ko wahisemo kwifatanya na mwene Yesayi kugira ngo wikoze isoni kandi ukoze isoni ubwambure bwa nyoko? 31 Igihe cyose mwene Yesayi azaba akiriho, ubwami bwawe ntibuzahama. Hita wohereza abantu bamunzanire kuko agomba kwicwa.”

32 Ariko Yonatani asubiza se Sawuli ati “kuki agomba kwicwa? Yakoze iki?” 33 Nuko Sawuli amutera icumu ashaka kumwica; Yonatani ahita amenya ko se yiyemeje kwica Dawidi. 34 Uwo mwanya Yonatani ahaguruka ku meza arakaye cyane, ntiyagira icyo arya kuri uwo munsi ukurikira uw’imboneko z’ukwezi, kuko yari yababajwe n’ibya Dawidi, yababajwe n’ukuntu se yamukojeje isoni.

35 Bukeye mu gitondo, Yonatani ajya mu gasozi ahantu yari yasezeranye na Dawidi ko bari buhurire, ajyana n’umugaragu we ukiri muto. 36 Abwira umugaragu we ati “iruka uzane imyambi ngiye kurasa.” Uwo mugaragu ariruka, Yonatani arasa umwambi arawumurenza, ugwa kure ye. 37 Uwo mugaragu ageze aho Yonatani yari yarashe wa mwambi, Yonatani ahamagara uwo mugaragu we aramubwira ati “umwambi waguye kure yawe.” 38 Yonatani arongera ahamagara umugaragu we aramubwira ati “ihute! Wizarira! Ntutindiganye!” Umugaragu wa Yonatani atoragura iyo myambi maze agaruka aho shebuja ari. 39 Uwo mugaragu nta cyo yigeze amenya. Yonatani na Dawidi ni bo bonyine bari babiziranyeho. 40 Hanyuma Yonatani ahereza intwaro ze uwo mugaragu we, aramubwira ati “zijyane mu mugi.”

41 Uwo mugaragu amaze kugenda, Dawidi ava aho yari yihishe hepfo y’aho hantu, yikubita hasi incuro eshatu yubamye. Dawidi na Yonatani barasomana, bombi bararira, ariko Dawidi we arahogora. 42 Yonatani abwira Dawidi ati “igendere amahoro, kuko twembi twarahiye mu izina rya Yehova tuti ‘Yehova abe hagati yanjye nawe, no hagati y’urubyaro rwanjye n’urwawe, kugeza ibihe bitarondoreka.’”

Nuko Dawidi aragenda, Yonatani na we asubira mu mugi.

^ 1 Sam 20:19 1Sm 20:19


 Mu giheburayo ni “ku munsi wo mu mibyizi.”



1 Samweli  21 : 1 - 15

21 Hanyuma Dawidi agera i Nobu kwa Ahimeleki umutambyi, maze Ahimeleki aza kumusanganira ahinda umushyitsi, aramubaza ati “byagenze bite ko uri wenyine nta muntu muri kumwe?” 2 Dawidi asubiza Ahimeleki umutambyi ati “hari icyo umwami yantegetse gukora, kandi yambwiye ati ‘ntihagire umuntu n’umwe umenya icyo nagutumye n’icyo nagutegetse gukora.’ Jye n’abantu banjye twahanye gahunda y’aho turi buhurire. 3 None niba ufite imigati itanu uyimpe, cyangwa umpe ikindi kintu cyose ushobora kubona.” 4 Ariko umutambyi asubiza Dawidi ati “nta migati isanzwe mfite, keretse imigati yejejwe. Gusa nizere ko abantu bawe birinze abagore.” 5 Dawidi asubiza umutambyi ati “twirinze abagore nka mbere igihe najyaga ku rugamba, kandi abantu banjye bakomezaga kuba abera bari mu butumwa busanzwe, nkanswe ubu turi mu butumwa bwihariye?” 6 Nuko umutambyi amuha imigati yejejwe, kuko nta yindi migati yari ihari uretse imigati yo kumurikwa yari yakuwe imbere ya Yehova uwo munsi, kugira ngo isimbuzwe imigati mishya.

7 Uwo munsi hari umwe mu bagaragu ba Sawuli wari wasibijwe imbere ya Yehova i Nobu. Yitwaga Dowegi, akaba yari Umwedomu. Yari umutware w’abashumba b’intama za Sawuli.

8 Dawidi abwira Ahimeleki ati “ese nta cumu cyangwa inkota ufite hano? Ubutumwa umwami yanyoherejemo bwihutirwaga cyane ku buryo ntashoboye kuzana inkota cyangwa indi ntwaro.” 9 Umutambyi aramusubiza ati “hari inkota ya Goliyati wa Mufilisitiya watsinze mu kibaya cya Ela. Ngiriya izingazingiye mu mwenda inyuma ya efodi. Niba ushaka uyifate kuko nta yindi ihari.” Dawidi aravuga ati “n’ubundi nta yindi ihwanye na yo. Yimpe.”

10 Uwo munsi Dawidi akomeza guhunga Sawuli, amaherezo agera kwa Akishi umwami w’i Gati. 11 Abagaragu ba Akishi baramubwira bati “ese uyu si we Dawidi umwami wa Isirayeli? Uyu si we batereye imbyino bikiranya bati
‘Sawuli yishe ibihumbi,
Dawidi yica ibihumbi bibarirwa muri za mirongo’?”

12 Dawidi abika ayo magambo mu mutima we, agira ubwoba bwinshi cyane bitewe na Akishi umwami w’i Gati. 13 Nuko yihindura nk’umuntu udafite ubwenge imbere yabo, yisarishiriza mu maboko yabo, agaharatura ku nzugi z’amarembo kandi agata inkonda zigashoka mu bwanwa. 14 Akishi abwira abagaragu be ati “mwe ntimubona ko uyu muntu ari umusazi? Mwamunzaniye ngo mugire nte? 15 Mbese nkeneye abasazi ku buryo mwamunzaniye ngo ansaragurikire imbere? Ese uyu akwiriye kungerera mu rugo?”

1 Samweli  22 : 1 - 23

22 Dawidi ava i Gati, ahungira mu buvumo bwa Adulamu. Bakuru be n’abo mu rugo rwa se bose babyumvise, baramanuka bamusangayo. 2 Abantu bose bari mu kaga n’abari barimo imyenda n’abarakare, na bo baramusanga ababera umutware. Abari kumwe na we bose bari abantu nka magana ane.

3 Nyuma yaho, Dawidi ava aho ajya i Misipe mu gihugu cy’i Mowabu, abwira umwami w’i Mowabu ati “ndakwinginze, reka data na mama babane namwe kugeza aho nzamenyera icyo Imana izangenera.” 4 Nuko abazanira umwami w’i Mowabu, babana na we igihe cyose Dawidi yamaze mu misozi.

5 Hashize igihe, umuhanuzi Gadi abwira Dawidi ati “ntukomeze kuba mu misozi. Genda ujye mu gihugu cy’i Buyuda.” Nuko Dawidi aragenda, ajya mu ishyamba rya Hereti.

6 Sawuli aza kumenya ko Dawidi n’abantu bari kumwe na we babonetse. Icyo gihe Sawuli yari i Gibeya ku musozi, yicaye munsi y’igiti cy’umwesheri afite icumu rye mu ntoki, abagaragu be bose bamukikije. 7 Sawuli abwira abagaragu be bari bamukikije ati “nimwumve mwa ba Benyamini mwe. Ese mwene Yesayi na we azabaha imirima n’inzabibu mwese uko mungana? Mwese ni ko azabagira abatware b’ibihumbi n’abatware b’amagana? 8 Mwese mwarangambaniye. Kubona umuhungu wanjye agirana isezerano na mwene Yesayi ntihagire n’umwe muri mwe ungirira impuhwe ngo abimbwire! Kuki nta wambwiye ko umuhungu wanjye yatumye umugaragu wanjye ampagurukira, akancira igico nk’uko bimeze uyu munsi?”

9 Dowegi w’Umwedomu, umutware w’abagaragu ba Sawuli, arasubiza ati “nabonye mwene Yesayi aje i Nobu kwa Ahimeleki mwene Ahitubu. 10 Ahimeleki yamugishirije Yehova inama, amuha impamba hamwe n’inkota ya Goliyati w’Umufilisitiya.” 11 Umwami ahita atumiza umutambyi Ahimeleki mwene Ahitubu n’abo mu nzu ya se bose, abatambyi bari i Nobu, bose bitaba umwami.

12 Sawuli aravuga ati “tega amatwi mwene Ahitubu we!” Undi aramusubiza ati “ndakumva nyagasani.” 13 Sawuli aramubwira ati “kuki wowe na mwene Yesayi mwangambaniye, ukaba waramuhaye umugati n’inkota kandi ukamugishiriza Imana inama kugira ngo ampagurukire, ancire igico nk’uko bimeze uyu munsi?” 14 Ahimeleki asubiza umwami ati “ni nde mu bagaragu bawe bose uhwanye na Dawidi, ko ari indahemuka, akaba umukwe w’umwami n’umutware w’abasirikare bakurinda, kandi akaba yubahwa mu rugo rwawe? 15 Ese uyu munsi ni bwo ntangiye kumugishiriza Imana inama? Ntibikabeho ko nakugambanira! Umwami ntagire icyaha abara ku mugaragu we no ku bo mu nzu ya data bose, kuko ibyo byose nta kintu na gito umugaragu wawe yari abiziho.”

16 Ariko umwami aravuga ati “Ahimeleki we, wowe n’abo mu nzu ya so bose, murapfa nta kabuza.” 17 Umwami abwira abari bamurinze ati “nimuhindukire mwice abatambyi ba Yehova, kuko bifatanyije na Dawidi kandi bakaba baramenye ko Dawidi yahunze ariko ntibabimbwire.” Abagaragu b’umwami banga kuramburira ukuboko ku batambyi ba Yehova ngo babice. 18 Amaherezo umwami abwira Dowegi ati “hindukira wice abo batambyi!” Dowegi w’Umwedomu ahita ahindukira yica abo batambyi. Uwo munsi yica abagabo mirongo inani na batanu bambara efodi iboshye mu budodo bwiza cyane. 19 Nanone arimbura Nobu, umugi w’abatambyi, yicisha inkota abagabo n’abagore, abana bato n’abonka, inka n’indogobe n’intama.

20 Ariko umwe mu bahungu ba Ahimeleki mwene Ahitubu witwa Abiyatari aracika, arahunga akurikira Dawidi. 21 Nuko Abiyatari abwira Dawidi ati “Sawuli yishe abatambyi ba Yehova.” 22 Dawidi abwira Abiyatari ati “urya munsi, maze kubona ko Dowegi w’Umwedomu ahari, namenye ko azabibwira Sawuli nta kabuza. Ni jye nyirabayazana w’urupfu rw’abantu bo mu nzu ya so bose. 23 None gumana nanjye. Ntugire ubwoba, kuko umuntu wese uhiga ubugingo bwanjye aba ahiga n’ubwawe; ni yo mpamvu nkwiriye kukurinda.”

1 Samweli  23 : 1 - 29

23 Nyuma yaho abantu baza kubwira Dawidi bati “Abafilisitiya bateye i Keyila, none basahuye imyaka yari ku mbuga bahuriraho.” 2 Dawidi abaza Yehova ati “ese ngende ntere abo Bafilisitiya?” Yehova aramusubiza ati “genda utere Abafilisitiya ukize ab’i Keyila.” 3 Ingabo za Dawidi ziramubwira ziti “ko dufite ubwoba turi hano mu Buyuda, nitujya i Keyila kurwana n’ingabo z’Abafilisitiya bizacura iki?” 4 Dawidi yongera kubaza Yehova. Yehova aramusubiza ati “manuka ujye i Keyila, kuko nzahana Abafilisitiya mu maboko yawe.” 5 Dawidi n’ingabo ze bajya i Keyila barwana n’Abafilisitiya, babanyaga amatungo yabo, ariko bo barabica barabatikiza; Dawidi akiza atyo abaturage b’i Keyila.

6 Igihe Abiyatari mwene Ahimeleki yahungiraga kuri Dawidi i Keyila, yajyanye efodi. 7 Abantu baza kubwira Sawuli bati “Dawidi ari i Keyila.” Sawuli aravuga ati “Imana yamugurishije mu maboko yanjye, kuko yifungiranye igihe yinjiraga mu mugi ukingishijwe inzugi n’ibihindizo.” 8 Sawuli ahururiza ingabo ze zose kujya ku rugamba, ngo batere i Keyila bagote Dawidi n’ingabo ze. 9 Dawidi aza kumenya ko Sawuli acura imigambi yo kumugirira nabi. Nuko abwira Abiyatari umutambyi ati “igiza efodi hino.” 10 Dawidi aravuga ati “Yehova Mana ya Isirayeli, umugaragu wawe numvise ko Sawuli ashaka kuza i Keyila kugira ngo arimbure uyu mugi bitewe nanjye. 11 Ese abaturage b’i Keyila bazanshyikiriza Sawuli? Ese koko Sawuli azamanuka nk’uko umugaragu wawe nabyumvise? Yehova Mana ya Isirayeli, ndakwinginze bimenyeshe umugaragu wawe.” Yehova aramusubiza ati “azamanuka.” 12 Dawidi aravuga ati “ese jye n’ingabo zanjye, abaturage b’i Keyila bazadufata badushyikirize Sawuli?” Yehova aramusubiza ati “bazabafata babashyikirize Sawuli.”

13 Dawidi n’ingabo ze nka magana atandatu bahita bahaguruka, bava i Keyila bahungira aho bashoboye kugera hose. Baza kubwira Sawuli ko Dawidi yacitse akava i Keyila, bituma areka kujyayo. 14 Dawidi ajya kuba mu butayu ahantu hagerwa bigoranye, akomeza kwibera mu karere k’imisozi miremire yo mu butayu bwa Zifu. Sawuli akomeza kumushakisha ubudatuza, ariko Imana ntiyamumugabiza. 15 Igihe Dawidi yari i Horeshi mu butayu bwa Zifu, yakomeje kugira ubwoba kuko Sawuli yari yarahagurukiye guhiga ubugingo bwe.

16 Yonatani mwene Sawuli arahaguruka asanga Dawidi i Horeshi, kugira ngo amufashe gukomeza kwiringira Imana. 17 Aramubwira ati “ntutinye, kuko data Sawuli atazagufata. Uzaba umwami wa Isirayeli nanjye nzaba uwa kabiri kuri wowe, kandi na data Sawuli ibyo arabizi.” 18 Bombi bagirana isezerano imbere ya Yehova; Dawidi akomeza kuba i Horeshi, Yonatani asubira iwe.

19 Nyuma yaho abaturage b’i Zifu bajya kureba Sawuli i Gibeya, baramubwira bati “Dawidi yihishe i Horeshi hafi y’iwacu, ahantu hagerwa bigoranye. Ari ku musozi wa Hakila uri iburyo bwa Yeshimoni. 20 None nyagasani, nk’uko wifuza cyane kumanuka ukaza, rwose ngwino natwe tuzamushyikiriza umwami.” 21 Sawuli aravuga ati “Yehova abahe umugisha, kuko mwangiriye impuhwe. 22 Ngaho nimugende mwongere mugenzure neza mumenye aho akandagije ikirenge hose, mumenye n’uwahamubonye, kuko numvise ko afite amayeri menshi. 23 Muzagenzure mumenye neza aho akunda kwihisha hose; muzaze muzanye ikimenyetso kibyemeza, nanjye nzajyana namwe. Naba ari mu gihugu nzamuhigisha uruhindu mu bihumbi by’Abayuda byose.”

24 Barahaguruka babanziriza Sawuli i Zifu. Icyo gihe Dawidi n’ingabo ze bari mu butayu bw’i Mawoni muri Araba, mu majyepfo ya Yeshimoni. 25 Nyuma yaho Sawuli n’ingabo ze bajya kumuhiga. Babibwiye Dawidi, ahita amanuka ajya mu rutare akomeza kuba mu butayu bw’i Mawoni. Sawuli abyumvise akurikira Dawidi mu butayu bw’i Mawoni. 26 Amaherezo Sawuli aza kugera ku ibanga rimwe ry’umusozi, Dawidi n’ingabo ze na bo bari ku rindi banga ry’uwo musozi. Dawidi yihutira guhunga bitewe na Sawuli. Hagati aho Sawuli n’ingabo ze bari bagose Dawidi n’ingabo ze bashaka kubafata mpiri. 27 Ariko haza intumwa ibwira Sawuli iti “ngwino tebuka, Abafilisitiya bateye igihugu!” 28 Sawuli areka gukurikirana Dawidi, ajya kurwana n’Abafilisitiya. Ni yo mpamvu aho hantu bahise Sela-Hamalekoti.*

29 Dawidi arazamuka ava aho, ajya kuba hafi ya Eni-Gedi, ahantu hagerwa bigoranye.

^ 1 Sam 23:28 1Sm 23:28


 Bisobanurwa ngo “Urutare Rutandukanya.”



1 Samweli  24 : 1 - 22

24 Sawuli akiva kwirukana Abafilisitiya, baramubwira bati “dore Dawidi ari mu butayu bwa Eni-Gedi.”

2 Sawuli atoranya abagabo ibihumbi bitatu mu Bisirayeli bose, ajya gushakisha Dawidi n’ingabo ze mu bitare bibamo ihene zo mu gasozi. 3 Amaherezo aza kugera ku biraro* by’intama byari ku nzira, ahantu hari ubuvumo. Sawuli yinjiramo agiye kwituma, kandi icyo gihe Dawidi n’ingabo ze bari bicaye imbere muri ubwo buvumo. 4 Ingabo za Dawidi ziramubwira ziti “uyu munsi Yehova arakubwiye ati ‘dore umwanzi wawe muhanye mu maboko yawe, umukorere icyo ushaka.’” Nuko Dawidi arahaguruka agenda yomboka, akeba agatambaro ku ikanzu itagira amaboko Sawuli yari yambaye. 5 Ariko nyuma yaho umutima wa Dawidi uramukubita, bitewe n’uko yari yakebye agatambaro ku ikanzu itagira amaboko Sawuli yari yambaye. 6 Abwira ingabo ze ati “nkurikije uko Yehova abona ibintu, ntibikabeho ko nakorera ikintu nk’iki umwami wanjye Yehova yasutseho amavuta, ngo mubangurire ukuboko kandi ari uwo Yehova yasutseho amavuta.” 7 Ayo magambo ya Dawidi atuma ingabo ze zitagirira Sawuli nabi. Sawuli arahaguruka, ava mu buvumo yikomereza urugendo.

8 Nyuma yaho Dawidi na we asohoka muri ubwo buvumo, ahamagara Sawuli mu ijwi riranguruye ati “nyagasani mwami!” Sawuli arahindukira, Dawidi yikubita hasi yubamye. 9 Dawidi abwira Sawuli ati “kuki wumva amabwire, ukemera abakubwira bati ‘dore Dawidi arashaka kukugirira nabi’? 10 Uyu munsi wiboneye ko Yehova yari yakungabije hariya mu buvumo. Kandi hari umuntu wambwiye ngo nkwice, ariko nkugirira impuhwe ndavuga nti ‘sinabangurira ukuboko databuja, kuko Yehova yamusutseho amavuta.’ 11 None data, dore reba aka gatambaro nakebye ku ikanzu itagira amaboko wambaye, kandi ubwo nagakebaga sinakwishe. Umenye neza kandi wemere ko nta bubi cyangwa ubwigomeke bundimo, kandi sinagucumuyeho, mu gihe wowe uncira ibico ushaka kumvutsa ubuzima. 12 Yehova ace urubanza hagati yanjye nawe; Yehova azamporere, ariko jyeweho sinzakubangurira ukuboko. 13 Nk’uko umugani wa kera ubivuga, ‘ubugome bugirwa n’abagome,’ ariko jyeweho sinzakubangurira ukuboko. 14 Umwami wa Isirayeli akurikiye nde? Uriruka inyuma ya nde koko? Urahiga imbwa yipfiriye, urahiga imbaragasa. 15 Yehova atubere umucamanza, ace urubanza hagati yanjye nawe. Azabibona kandi azandenganura, ankize ukuboko kwawe.”

16 Dawidi akimara kubwira Sawuli ayo magambo, Sawuli aravuga ati “mwana wanjye Dawidi, ese iryo jwi ni iryawe?” Sawuli ahita atera hejuru ararira. 17 Abwira Dawidi ati “urakiranuka kundusha, kuko wankoreye ibyiza ariko jye nkakwitura inabi. 18 Kandi ibyo ukoze uyu munsi bigaragaje ko wangiriye neza kuko Yehova yakungabije ntunyice. 19 Mbese umuntu yabona umwanzi we, akamureka akagenda amahoro? Yehova azakwiture ineza wangiriye uyu munsi. 20 Nzi neza ko uzaba umwami nta kabuza, kandi ko ubwami bwa Isirayeli butazava mu muryango wawe. 21 None ndahira mu izina rya Yehova ko nimara gupfa utazarimbura urubyaro rwanjye, ukazimangatanya izina ryanjye mu nzu ya data.” 22 Nuko Dawidi arahira Sawuli maze asubira iwe. Dawidi n’ingabo ze na bo bajya ahantu hagerwa bigoranye.

^ 1 Sam 24:3 1Sm 24:3


 Ibi byerekeza ku biraro bikomeye bifite inkuta z’amabuye.



1 Samweli  25 : 1 - 44

25 Hashize igihe Samweli arapfa. Abisirayeli bose bateranira hamwe baramuririra, bamuhamba iwe i Rama. Nuko Dawidi arahaguruka ajya mu butayu bwa Parani.

2 Hari umugabo w’i Mawoni wari ufite imitungo i Karumeli. Uwo mugabo yari umukire cyane, akagira intama ibihumbi bitatu n’ihene igihumbi. Umunsi umwe akemuza ubwoya bw’intama ze i Karumeli. 3 Uwo mugabo yitwaga Nabali, umugore we akitwa Abigayili. Uwo mugore yari ateye neza kandi akaba umunyabwenge, ariko umugabo we yari umunyamwaga n’umunyangeso mbi. Uwo mugabo yakomokaga mu muryango wa Kalebu. 4 Dawidi aza kumva ari mu butayu ko Nabali yakemuje intama ze. 5 Dawidi yohereza abasore icumi arababwira ati “nimuzamuke mujye i Karumeli, mubaze Nabali amakuru ye mu izina ryanjye. 6 Mumubwire muti ‘gira amahoro wowe n’abo mu rugo rwawe n’ibyo utunze byose. 7 Numvise ko wakemuje ubwoya bw’intama zawe. Kandi twabanye n’abashumba bawe. Igihe cyose twamaranye i Karumeli, ntitwabakuye kandi nta cyabo babuze. 8 Baza abagaragu bawe barabikubwira, kugira ngo abasore banjye batone mu maso yawe, kuko baje ku munsi mwiza. None ndakwinginze, ha abagaragu bawe n’umuhungu wawe Dawidi icyo ushobora kubona cyose.’ ”

9 Abasore Dawidi yatumye baragenda, babwira Nabali ayo magambo yose mu izina rya Dawidi, nuko barategereza. 10 Ariko Nabali asubiza abagaragu ba Dawidi ati “Dawidi uwo ni nde, kandi se mwene Yesayi ni nde? Muri iyi minsi abagaragu batorotse ba shebuja baragwiriye. 11 None ngo mfate imigati yanjye, amazi yanjye n’inyama nabagishirije abakemura intama zanjye, mbihe abantu ntazi n’iyo bava?”

12 Nuko abasore Dawidi yari yohereje barahindukira baragenda, bamubwira ayo magambo yose. 13 Dawidi ahita abwira ingabo ze ati “buri wese niyambare inkota ye!” Buri wese yambara inkota ye, na Dawidi yambara iye. Abagera kuri magana ane bakurikira Dawidi, abandi magana abiri basigara barinze ibintu byabo.

14 Hagati aho, umwe mu bagaragu aza kubwira Abigayili umugore wa Nabali, ati “Dawidi yohereje intumwa zivuye mu butayu ngo zifurize databuja kugubwa neza, ariko arazikankamira. 15 Nyamara abo bantu batugiriye neza cyane, ntibatwakuye kandi nta kintu cyacu na kimwe cyabuze igihe cyose twamaranye na bo mu gasozi. 16 Igihe cyose twamaranye na bo turagiye umukumbi, batubereye nk’urukuta rutugose, ku manywa na nijoro. 17 None rero, ubimenye urebe icyo ukwiriye gukora kuko bagambiriye kugirira nabi databuja n’abo mu rugo rwe bose, kandi we nta wakwirirwa agira icyo amubwira kuko ari imburamumaro.”

18 Nuko Abigayili arihuta afata imigati magana abiri, ibibindi bibiri bya divayi, intama eshanu zibaze, seya* eshanu z’ingano zokeje, imigati ijana ikozwe mu mizabibu n’utubumbe magana abiri tw’imbuto z’imitini, abihekesha indogobe. 19 Abwira abagaragu be ati “nimugende imbere yanjye nanjye ndaza mbakurikiye.” Icyakora ntiyagira icyo ahingukiriza umugabo we Nabali.

20 Igihe Abigayili yari ku ndogobe amanuka ku musozi mu ibanga, agiye kubona abona Dawidi n’ingabo ze baza bamusanga, ahura na bo. 21 Dawidi yari yavuze ati “naruhiye ubusa ndinda ibintu byose by’uriya mugabo byari mu butayu. Nta kintu na kimwe mu bye cyabuze, ariko ineza namugiriye ayituye inabi. 22 Nibucya hari uw’igitsina gabo ukirangwa kwa Nabali, Imana izahane abanzi ba Dawidi, ndetse bikomeye.”

23 Abigayili agikubita amaso Dawidi, ava ku ndogobe vuba vuba, yikubita hasi yubamye imbere ye. 24 Hanyuma yikubita ku birenge bye aramubwira ati “databuja, ube ari jye ubaraho icyaha. Ndakwinginze, tega amatwi umuja wawe agire icyo akubwira. 25 Ndakwinginze, databuja ntiyite kuri iriya mburamumaro ngo ni Nabali. Koko izina ni ryo muntu! Yitwa Nabali* kandi koko ni umupfapfa. Umuja wawe sinigeze mbona abasore databuja yohereje. 26 None databuja, ndahiye Yehova Imana nzima n’ubugingo bwawe ko Yehova yakurinze kugibwaho n’umwenda w’amaraso, akakubuza kwihorera. Abanzi bawe, ndetse n’abashaka kugirira nabi databuja, barakaba nka Nabali. 27 Naho ituro* umuja wawe yazaniye databuja, rihabwe abasore bagenda inyuma ya databuja. 28 Ndakwinginze, babarira umuja wawe igicumuro cye, kuko Yehova azatuma hashira igihe kirekire abagukomokaho basimburana ku ngoma nta kabuza. Intambara databuja arwana ni iza Yehova. Ntihazagira ikibi kikubonekaho mu minsi yawe yose. 29 Nihagira uguhagurukira ashaka kukuvutsa ubuzima, Yehova Imana yawe azakurinda nk’uko umuntu arinda ikintu cy’agaciro akakizingira mu ruhago. Ariko ubugingo bw’abanzi bawe azabujugunya kure nk’uburi mu muhumetso. 30 Nuko kubera ko Yehova azasohoza ibyiza yavuze ko azakorera databuja, ntazabura kukugira umutware wa Isirayeli. 31 Kwihorera no kumena amaraso nta mpamvu, ntibizakubere igisitaza cyangwa ngo bibere ikigusha umutima wa databuja. Yehova azagirira neza databuja nta kabuza, kandi uzibuke umuja wawe.”

32 Dawidi abwira Abigayili ati “Yehova Imana ya Isirayeli ashimwe, we wakohereje uyu munsi ukaza kunsanganira. 33 Ubwenge bwawe bushimwe kandi nawe ushimwe, kuko uyu munsi wandinze kugibwaho n’umwenda w’amaraso no kwihorera. 34 Nanone kandi, ndahiye Yehova Imana nzima ya Isirayeli yambujije kukugirira nabi, ko iyo utihuta ngo uze kunsanganira, bwari gucya nta muntu w’igitsina gabo n’umwe usigaye kwa Nabali.” 35 Dawidi yakira ibyo Abigayili yari amuzaniye, aramubwira ati “subira mu rugo rwawe amahoro. Dore numviye ibyo umbwiye kandi ibyo unsabye ndabikoze.”

36 Nyuma yaho Abigayili agera kwa Nabali, asanga yakoresheje ibirori nk’iby’umwami. Umutima wa Nabali wari wanezerewe, kandi yari yasinze cyane. Abigayili ntiyagira icyo amubwira habe na gito, kugeza bukeye. 37 Nuko mu gitondo Nabali amaze gusinduka, umugore we arabimubwira byose. Umutima we uhita ugagara, amera nk’ibuye. 38 Hashize nk’iminsi icumi, Yehova akubita Nabali arapfa.

39 Dawidi aza kumva ko Nabali yapfuye, aravuga ati “Yehova ashimwe we wamburaniye akankuraho igitutsi cya Nabali, akarinda umugaragu we gukora ikintu kibi, kandi Yehova yatumye ububi bwa Nabali bumugaruka!” Dawidi yohereza intumwa ngo zijye kumurehereza Abigayili. 40 Intumwa za Dawidi zijya kwa Abigayili i Karumeli, ziramubwira ziti “Dawidi yakudutumyeho ngo tukuzane umubere umugore.” 41 Abigayili ahita ahaguruka yikubita hasi yubamye, aravuga ati “dore umuja wawe ndi umukozi wo koza ibirenge by’abagaragu ba databuja.” 42 Abigayili ahaguruka n’ingoga, yicara ku ndogobe ajyana n’abaja be batanu. Akurikira intumwa za Dawidi amubera umugore.

43 Nanone Dawidi yari yararongoye Ahinowamu w’i Yezereli. Abo bombi bari abagore be.

44 Naho Mikali umukobwa wa Sawuli wahoze ari umugore wa Dawidi, Sawuli yari yaramushyingiye Paliti mwene Layishi w’i Galimu.

^ 1 Sam 25:18 1Sm 25:18


 Seya ni urugero rw’itwara. Reba Umugereka wa 11.

 Bisobanurwa ngo “umupfapfa.”

^ 1 Sam 25:27 1Sm 25:27


 Cyangwa “umugisha.”



1 Samweli  26 : 1 - 25

26 Hashize igihe, abaturage b’i Zifu bajya kwa Sawuli i Gibeya baramubwira bati “Dawidi yihishe ku musozi wa Hakila uteganye n’i Yeshimoni.” 2 Sawuli arahaguruka, aramanuka ajya mu butayu bwa Zifu, ajyana n’abagabo ibihumbi bitatu batoranyijwe mu Bisirayeli, bajya guhiga Dawidi mu butayu bwa Zifu. 3 Sawuli akambika hafi y’inzira inyura ku musozi wa Hakila uteganye n’i Yeshimoni; icyo gihe Dawidi yari mu butayu. Dawidi abonye ko Sawuli yaje mu butayu kumuhiga, 4 yohereza abatasi kugira ngo bamenye neza ko Sawuli yaje. 5 Nyuma yaho Dawidi arahaguruka ajya aho Sawuli akambitse. Ahageze abona aho Sawuli na Abuneri mwene Neri, umugaba w’ingabo ze, baryamye. Sawuli yari aryamye muri iyo nkambi hagati, ingabo ze zimukikije impande zose. 6 Dawidi abwira Ahimeleki w’Umuheti na Abishayi mwene Seruya, umuvandimwe wa Yowabu, ati “ni nde turi bumanukane tukajyana mu nkambi ya Sawuli?” Abishayi aramubwira ati “ni jye tujyana.” 7 Dawidi na Abishayi bagenda nijoro bajya aho Sawuli n’ingabo ze bari bakambitse. Sawuli yari aryamye hagati mu nkambi asinziriye, icumu rye rishinze mu butaka ku musego, Abuneri n’izindi ngabo bamukikije.

8 Abishayi abwira Dawidi ati “uyu munsi Imana yakugabije umwanzi wawe. None ndakwinginze, reka mutikure icumu incuro imwe gusa mushite ku butaka, sinongera ubwa kabiri.” 9 Ariko Dawidi abwira Abishayi ati “ntumwice, kuko nta muntu wabangurira ukuboko uwo Yehova yasutseho amavuta ngo abure kugibwaho n’urubanza.” 10 Dawidi yongeraho ati “ndahiye Yehova Imana nzima ko Yehova ubwe azamwiyicira; cyangwa igihe kizagera apfe nk’uko n’abandi bose bapfa, cyangwa se ajye ku rugamba agweyo. 11 Nkurikije uko Yehova abona ibintu, ntibikabeho ko nabangurira ukuboko uwo Yehova yasutseho amavuta. None ndakwinginze, fata icumu rishinze ku musego we n’inkurubindi ye y’amazi tugende.” 12 Dawidi afata icumu n’inkurubindi y’amazi byari ku musego wa Sawuli, baragenda. Nta muntu n’umwe wababonye, nta wabumvise kandi nta n’uwakangutse kuko bose bari basinziriye, bafashwe n’ibitotsi byinshi biturutse kuri Yehova. 13 Dawidi arambuka ajya hakurya ahagarara ku musozi hejuru, hagati yabo hari intera ndende.

14 Dawidi ahamagara ingabo za Sawuli na Abuneri mwene Neri, ati “Abuneri we, uranyumva?” Abuneri arasubiza ati “uri nde yewe muntu utinyutse gukangura umwami?” 15 Dawidi abwira Abuneri ati “mbese nturi intwari? Hari uhwanye nawe muri Isirayeli? None ni iki cyatumye utararira umwami shobuja? Hari umuntu waje aho ashaka kwica umwami shobuja. 16 Ibyo wakoze ibyo si byiza. Mbarahiye Yehova Imana nzima ko mwari mukwiriye gupfa kuko mutaraririye shobuja, uwo Yehova yasutseho amavuta. Ngaho reba niba icumu ry’umwami n’inkurubindi anywesha amazi bikiri ku musego we.”

17 Sawuli amenya ijwi rya Dawidi, aramubaza ati “Dawidi mwana wanjye, ese iryo jwi ni iryawe?” Dawidi arasubiza ati “ni iryanjye nyagasani mwami.” 18 Yongeraho ati “kuki databuja akomeza guhiga umugaragu we? Nakoze iki? Icyaha cyanjye ni ikihe? 19 Nyagasani mwami, tega amatwi icyo umugaragu wawe akubwira: niba Yehova ari we wakunteje, niyemere muture ituro ry’ibinyampeke. Ariko niba ari abantu bakunteza, bavumwe imbere ya Yehova, kuko batumye numva ntagifite uburenganzira bwo gutura muri gakondo ya Yehova. Baranyirukanye, basa n’abambwira bati ‘genda ukorere izindi mana.’ 20 None ntunyicire imbere ya Yehova. Umwami wa Isirayeli arahiga imbaragasa, nk’uko umuntu yahiga inkware mu misozi.”

21 Sawuli aravuga ati “naracumuye. Dawidi mwana wanjye, garuka ntabwo nzongera kukugirira nabi, kuko uyu munsi wagaragaje ko ubugingo bwanjye bufite agaciro kenshi mu maso yawe. Nabaye umupfu, naribeshye cyane.” 22 Dawidi arasubiza ati “dore icumu ry’umwami ngiri, nihagire umusore umwe uza aritware. 23 Yehova ni we uzitura buri wese gukiranuka kwe n’ubudahemuka bwe, kuko uyu munsi Yehova yakungabije ariko nkanga kubangurira ukuboko uwo Yehova yasutseho amavuta. 24 Agaciro nahaye ubugingo bwawe uyu munsi, azabe ari ko Yehova aha ubugingo bwanjye ankize ibyago byose.” 25 Sawuli abwira Dawidi ati “Imana iguhe umugisha Dawidi mwana wanjye. Uzakora ibintu bikomeye kandi ibyo uzakora byose bizagutunganira.” Dawidi aragenda, Sawuli na we asubira iwe.

1 Samweli  27 : 1 - 12

27 Icyakora Dawidi aribwira mu mutima we ati “umunsi umwe Sawuli azanyica nta kabuza. Ibyiza ni uko nahungira mu gihugu cy’Abafilisitiya. Sawuli azanshaka mu gihugu cya Isirayeli cyose ambure, mbe ndamukize.” 2 Dawidi ahagurukana n’ingabo magana atandatu, bajya kwa Akishi mwene Mawoki, umwami w’i Gati. 3 Dawidi n’ingabo ze bakomeza kubana na Akishi i Gati, buri wese ari kumwe n’umuryango we. Dawidi yari kumwe n’abagore be babiri, Ahinowamu w’i Yezereli na Abigayili w’i Karumeli, wahoze ari muka Nabali. 4 Nuko baza kubwira Sawuli ko Dawidi yahungiye i Gati, ntiyongera kumuhiga ukundi.

5 Dawidi abwira Akishi ati “niba ntonnye mu maso yawe, reka bampe aho gutura muri umwe mu migi yo mu giturage. Kuki umugaragu wawe yakomeza gutura mu mugi umwe n’umwami?” 6 Akishi amuha Sikulagi, iba iye kugeza n’uyu munsi. Ni yo mpamvu Sikulagi yabaye iy’abami b’i Buyuda kugeza n’uyu munsi.

7 Igihe cyose Dawidi yamaze mu gihugu cy’Abafilisitiya kingana n’umwaka n’amezi ane. 8 Dawidi azamukana n’ingabo ze batera Abageshuri, Abagiruzi n’Abamaleki, bari batuye mu gihugu kiva i Telamu kikagera i Shuri no ku gihugu cya Egiputa. 9 Dawidi atera icyo gihugu, ntiyagira umugabo cyangwa umugore arokora. Ajyana amashyo n’imikumbi n’indogobe n’ingamiya n’imyambaro, asubira kwa Akishi. 10 Akishi aramubaza ati “uyu munsi mwagabye igitero he?” Dawidi arasubiza ati “twateye mu majyepfo y’u Buyuda no mu majyepfo y’igihugu cy’Abayerameli, no mu majyepfo y’igihugu cy’Abakeni.” 11 Nta mugabo cyangwa umugore Dawidi yarokoraga ngo abajyane ho iminyago i Gati, kuko yavugaga ati “batazatuvamo bakavuga bati ‘Dawidi yakoze ibi n’ibi.’” (Uko ni ko yabigenzaga igihe cyose yamaze mu gihugu cy’Abafilisitiya.) 12 Nuko Akishi yemera ibyo Dawidi amubwiye, na we aribwira ati “ubu abo mu bwoko bwe bwa Isirayeli bamwanga urunuka nta kabuza; azambera umugaragu kugeza ibihe bitarondoreka.”

1 Samweli  28 : 1 - 25

28 Muri iyo minsi Abafilisitiya bakoranya ingabo kugira ngo batere Abisirayeli. Akishi abwira Dawidi ati “umenye rwose ko uzatabarana nanjye, wowe n’ingabo zawe.” 2 Dawidi asubiza Akishi ati “nawe ubwawe uzi icyo umugaragu wawe agomba gukora.” Nuko Akishi abwira Dawidi ati “ni yo mpamvu nzakugira umurinzi wanjye iminsi yose.”

3 Icyo gihe Samweli yari yarapfuye. Abisirayeli bose bari baramuririye maze bamuhamba mu mugi we i Rama. Sawuli na we yari yaraciye mu gihugu abashitsi n’abapfumu.

4 Nuko Abafilisitiya barakorana, baraza bashinga ibirindiro i Shunemu. Sawuli na we akoranya Abisirayeli bose, bashinga ibirindiro i Gilibowa. 5 Sawuli abonye inkambi y’Abafilisitiya agira ubwoba, umutima uradiha cyane. 6 Nubwo Sawuli yabazaga Yehova, Yehova ntiyigeze agira icyo amusubiza, byaba binyuze mu nzozi cyangwa kuri Urimu, cyangwa ku bahanuzi. 7 Amaherezo Sawuli abwira abagaragu be ati “nimunshakire umugore w’umuhanga mu gushika njye kumushikishaho.” Abagaragu be baramubwira bati “muri Eni-Dori hari umugore w’umuhanga mu gushika.”

8 Sawuli ariyoberanya, yambara indi myambaro, nuko ajyana n’abagabo babiri bajya kuri uwo mugore nijoro. Sawuli aramubwira ati “ndakwinginze, koresha ubushobozi bwawe bwo kuragura unshikire uwo ndi bukubwire.” 9 Icyakora uwo mugore aramubwira ati “wowe se uyobewe ibyo Sawuli yakoze, ukuntu yaciye abashitsi n’abapfumu mu gihugu? Kuki ushaka kugusha ubugingo bwanjye mu mutego ugira ngo nicwe?” 10 Sawuli ahita amurahira Yehova ati “nkurahiye Yehova Imana nzima ko nta cyaha uzabarwaho mu byo ugiye gukora!” 11 Uwo mugore aramubaza ati “urashaka ko ngushikira nde?” Sawuli aramusubiza ati “nshikira Samweli.” 12 Uwo mugore abonye “Samweli”* arasakuza cyane, maze abwira Sawuli ati “kuki wambeshye kandi ari wowe Sawuli?” 13 Umwami aramubwira ati “witinya, ahubwo mbwira, ubonye iki?” Uwo mugore abwira Sawuli ati “mbonye imana izamuka iva mu butaka.” 14 Sawuli aramubwira ati “imeze ite?” Uwo mugore aramusubiza ati “haje umusaza wambaye ikanzu itagira amaboko.” Sawuli ahita amenya ko uwo ari “Samweli,” ahita yikubita hasi yubamye, hanyuma aramwunamira.

15 “Samweli” abaza Sawuli ati “kuki wansagariye ukanzamura?” Sawuli aramusubiza ati “ndi mu mazi abira, Abafilisitiya banteye kandi Imana yarantaye ntikinsubiza, haba binyuze ku bahanuzi cyangwa mu nzozi. None nari nguhamagaye ngo umbwire icyo nakora.”

16 “Samweli” aramubwira ati “none se urambaza iki ko na Yehova ubwe yagutaye akaba ari umwanzi wawe? 17 Yehova azakora ibyo yavuze binyuze kuri jye, kandi Yehova azakwambura ubwami abuhe mugenzi wawe Dawidi. 18 Kubera ko utumviye ijwi rya Yehova kandi ntusohoreze uburakari bwe bugurumana ku Bamaleki, ni yo mpamvu Yehova ari bubikwiture uyu munsi. 19 Wowe n’Abisirayeli Yehova azabahana mu maboko y’Abafilisitiya, kandi ejo wowe n’abahungu bawe muzaba muri kumwe nanjye. Ndetse n’ingabo z’Abisirayeli Yehova azazihana mu maboko y’Abafilisitiya.”

20 Sawuli abyumvise ahita yikubita hasi arambarara ku butaka, agira ubwoba bwinshi cyane bitewe n’amagambo “Samweli” amubwiye. Nuko acika intege, kuko yari yaburaye akanabwirirwa. 21 Uwo mugore ajya aho Sawuli ari, asanga yihebye bikabije. Aramubwira ati “dore umuja wawe nakumviye nshyira ubugingo bwanjye mu kaga, kandi numviye ibyo wantegetse. 22 None rero nawe ndakwinginze, wumvire ijwi ry’umuja wawe ureke nguhe umugati urye utore agatege, kuko ugifite urugendo.” 23 Ariko aranga ati “sindya.” Icyakora abagaragu be n’uwo mugore bakomeza kumwinginga. Amaherezo arabumvira, ahaguruka hasi yicara ku buriri. 24 Uwo mugore yari afite ikimasa cy’umushishe iwe mu rugo. Nuko ahita akibaga, afata n’ifu akora imigati idasembuwe, arayotsa. 25 Abizanira Sawuli n’abagaragu be, bararya. Bamaze kurya, bahaguruka muri iryo joro baragenda.

^ 1 Sam 28:12 1Sm 28:12


 Iyi nkuru igaragaza uko uwo mushitsikazi yabonaga ibintu. Yari yashutswe n’umudayimoni wari wigize Samweli.



1 Samweli  29 : 1 - 11

29 Abafilisitiya bakoranyiriza ingabo zabo zose muri Afeki, Abisirayeli bo bakambika ku iriba ryari i Yezereli. 2 Abami biyunze b’Abafilisitiya n’ingabo zabo bagenda biyereka bari mu mitwe y’ingabo amagana n’iy’ingabo ibihumbi. Dawidi n’ingabo ze na bo baza bakurikiyeho biyereka, bari kumwe na Akishi. 3 Ibikomangoma by’Abafilisitiya biravuga biti “aba Baheburayo barakora iki hano?” Akishi asubiza ibyo bikomangoma by’Abafilisitiya ati “ese uyu si Dawidi, umugaragu wa Sawuli umwami wa Isirayeli? Tumaranye umwaka umwe cyangwa ibiri, kandi nta kibi nigeze mubonaho uhereye igihe yampungiyeho kugeza uyu munsi.” 4 Ibikomangoma by’Abafilisitiya biramurakarira cyane, biramubwira biti “subizayo uyu mugabo ajye aho wamuhaye kuba. Ntiwemere ko atabarana natwe, atagera ku rugamba akaduhinduka. Ese hari ikindi yakora kugira ngo atone kuri shebuja, uretse kumushyira imitwe y’ingabo zacu? 5 Ese uyu si Dawidi batereraga imbyino bikiranya bati ‘Sawuli yishe ibihumbi, Dawidi yica ibihumbi bibarirwa muri za mirongo’?”

6 Akishi ahamagara Dawidi aramubwira ati “nkurahiye Yehova Imana nzima ko uri umuntu utunganye. Nari nishimiye gutabarana nawe kandi tukazatabarukana, kuko nta kibi nigeze nkubonaho uhereye igihe waziye iwanjye kugeza uyu munsi. Icyakora abami biyunze bo ntibakwishimiye. 7 None isubirireyo amahoro kugira ngo utagira ikibi ukora mu maso y’abami biyunze b’Abafilisitiya.” 8 Ariko Dawidi abwira Akishi ati “nakoze iki? Ni iki wabonye ku mugaragu wawe uhereye igihe naziye iwawe kugeza uyu munsi, cyatuma ntajyana nawe ngo ndwanye abanzi b’umwami databuja?” 9 Akishi asubiza Dawidi ati “nemera rwose ko nta kibi nigeze nkubonaho, ko wambereye nk’umumarayika w’Imana. Icyakora ibikomangoma by’Abafilisitiya byavuze biti ‘ntajyana natwe ku rugamba.’ 10 None uzinduke kare mu gitondo, wowe n’abagaragu ba shobuja mwazanye, muhaguruke kare bukimara gucya, mugende.”

11 Nuko Dawidi n’ingabo ze babyuka kare mu gitondo basubira mu gihugu cy’Abafilisitiya, Abafilisitiya na bo bajya i Yezereli.

1 Samweli  30 : 1 - 31

30 Ku munsi wa gatatu, igihe Dawidi n’ingabo ze bari mu nzira basubira i Sikulagi, Abamaleki bateye mu majyepfo n’i Sikulagi, barimbura i Sikulagi kandi barahatwika. 2 Batwara abagore ho iminyago hamwe n’abantu bari muri uwo mugi bose, uhereye ku muto ukageza ku mukuru. Nta n’umwe bishe, ahubwo barabashoreye barabajyana. 3 Dawidi n’ingabo ze bageze mu mugi basanga bawutwitse, abagore babo n’abahungu babo n’abakobwa babo babajyanye ho iminyago. 4 Dawidi n’ingabo ze batera hejuru bararira, kugeza aho batari bagifite imbaraga zo kurira. 5 Abagore babiri ba Dawidi, Ahinowamu w’i Yezereli na Abigayili wari muka Nabali w’i Karumeli, na bo bari bajyanywe ho iminyago. 6 Dawidi agira agahinda kenshi cyane, kuko abantu bari bavuze ko bamutera amabuye. Bari bababaye cyane bitewe n’abahungu babo n’abakobwa babo. Nuko Dawidi arikomeza abifashijwemo na Yehova Imana ye.

7 Dawidi abwira Abiyatari umutambyi mwene Ahimeleki ati “ndakwinginze, nzanira efodi.” Abiyatari azanira Dawidi efodi. 8 Dawidi abaza Yehova ati “ese nkurikire uyu mutwe w’abanyazi? Ese nzabafata?” Aramusubiza ati “bakurikire, kuko uzabafata kandi ukagaruza ibyo banyaze.”

9 Dawidi n’ingabo ze magana atandatu bahita bahaguruka baragenda bagera mu kibaya cya Besori, maze bamwe muri bo basigara aho. 10 Dawidi akomeza kubakurikira ari hamwe n’ingabo magana ane, ariko ingabo magana abiri zisigara aho, kuko zari zarushye zikananirwa kwambuka ikibaya cya Besori.

11 Baza gusanga umugabo w’Umunyegiputa mu gasozi, bamushyira Dawidi. Bamuha umugati ararya, bamuha n’amazi aranywa. 12 Bamuha n’igice cy’akabumbe k’imbuto z’imitini n’utugati tubiri dukozwe mu mizabibu. Arabirya agarura ubuyanja, kuko yari amaze iminsi itatu n’amajoro atatu atarya atanywa. 13 Dawidi aramubaza ati “uri uwa nde kandi se uri uwa he?” Undi aramusubiza ati “ndi Umunyegiputa, umugaragu w’umugabo w’Umwamaleki. Databuja yarantaye kuko hashize iminsi itatu mfashwe n’indwara. 14 Ni twe twagabye igitero mu majyepfo y’akarere k’Abakereti, mu karere k’u Buyuda no mu majyepfo y’akarere ka Kalebu. Ni twe twatwitse Sikulagi.” 15 Dawidi aramubaza ati “ese wajya kunyereka aho uwo mutwe w’abanyazi uri?” Aramusubiza ati “ndahira Imana ko utazanyica cyangwa ngo unshyikirize databuja, nanjye ndajya kuhakwereka.”

16 Nuko aramujyana, basanga abo banyazi banyanyagiye aho hantu hose, barya banywa, bari mu birori byo kwishimira ko bavanye iminyago myinshi mu gihugu cy’Abafilisitiya no mu gihugu cy’u Buyuda. 17 Dawidi atangira kubica kuva mu rukerera kugeza nimugoroba, arabarimbura ntihagira n’umwe urokoka, uretse abasore magana ane buriye ingamiya bagahunga. 18 Dawidi agaruza ibyo Abamaleki bari banyaze byose, arokora n’abagore be babiri. 19 Nta muntu n’umwe mu babo wabuze, uhereye ku muto ukageza ku mukuru, baba abahungu cyangwa abakobwa; ndetse no mu byari byanyazwe nta na kimwe cyabuze. Byose Dawidi yarabigaruje. 20 Dawidi anyaga imikumbi yose n’amashyo yose y’Abamaleki, ingabo ze zirabishorera, bigenda bikurikiwe n’amatungo yabo bagaruje. Hanyuma baravuga bati “iyi ni iminyago ya Dawidi.”

21 Amaherezo Dawidi aza kugera kuri ba bagabo magana abiri batashoboye kujyana na we, bagasigara bicaye mu kibaya cya Besori kuko bari bananiwe. Baza gusanganira Dawidi n’abo bari kumwe. Dawidi abagezeho ababaza uko bamerewe. 22 Ariko abantu babi b’imburamumaro mu bari bajyanye na Dawidi, baravuga bati “nta kintu na kimwe turi bubahe mu minyago twagaruje, kuko batajyanye natwe. Buri wese turamuha gusa umugore we n’abana be, abafate agende.” 23 Ariko Dawidi arababwira ati “oya bavandimwe banjye, ntimugenze mutyo ibyo Yehova yaduhaye kandi yaturinze agahana mu maboko yacu umutwe w’abanyazi wari waduteye. 24 Ni nde wakwemera gukora ibyo muvuga? Uwagiye ku rugamba arahabwa umugabane ungana n’uw’uwasigaye arinze imitwaro. Bose bari bugabane baringanize.” 25 Kuva uwo munsi, abigira itegeko n’iteka muri Isirayeli kugeza n’ubu.

26 Dawidi ageze i Sikulagi yoherereza imwe mu minyago abakuru b’i Buyuda bari incuti ze, arababwira ati “iri ni ryo turo* mboherereje ku minyago twanyaze abanzi ba Yehova.” 27 Yoherereza n’ab’i Beteli, ab’i Ramoti yo mu majyepfo, ab’i Yatiri, 28 abo muri Aroweri, ab’i Sifumoti, abo muri Eshitemowa, 29 ab’i Rakali, abo mu migi y’Abayerameli, abo mu migi y’Abakeni, 30 ab’i Horuma, ab’i Borashani, abo muri Ataki, 31 ab’i Heburoni, n’abo mu duce twose Dawidi n’ingabo ze bari baranyuzemo.

^ 1 Sam 30:26 1Sm 30:26


 Cyangwa “umugisha.”



1 Samweli  31 : 1 - 13

31 Nuko Abafilisitiya barwana n’Abisirayeli. Abisirayeli barahunga, Abafilisitiya bakomeza kubicira ku musozi wa Gilibowa. 2 Abafilisitiya basatira Sawuli n’abahungu be, amaherezo bica Yonatani na Abinadabu na Maliki-Shuwa, abahungu ba Sawuli. 3 Urugamba rurahinana rwibasira Sawuli, abarashi baza kumubona, baramukomeretsa cyane. 4 Sawuli abwira uwamutwazaga intwaro ati “kura inkota yawe unsogote, bariya Bafilisitiya batakebwe bataza kunsogota bakanyica urubozo.” Ariko uwamutwazaga intwaro arabyanga, kuko yari afite ubwoba bwinshi cyane. Nuko Sawuli afata inkota ye ayishitaho. 5 Uwatwazaga Sawuli intwaro abonye ko apfuye, na we yishita ku nkota ye, apfana na we. 6 Nguko uko Sawuli n’abahungu be batatu n’uwamutwazaga intwaro ndetse n’ingabo ze zose, bapfiriye icyarimwe uwo munsi. 7 Abisirayeli bari batuye mu bibaya n’abari batuye mu karere ka Yorodani babonye ko ingabo za Isirayeli zahunze, kandi ko Sawuli n’abahungu be bapfuye, bava mu migi barahunga, maze Abafilisitiya baraza bayituramo.

8 Bukeye, Abafilisitiya baje gucuza intumbi, basanga Sawuli n’abahungu be batatu baguye ku musozi wa Gilibowa. 9 Bamuca umutwe bamwambura n’intwaro ze, bohereza intumwa mu gihugu cy’Abafilisitiya hose ngo zibimenyeshe amazu y’ibigirwamana byabo n’abaturage babo. 10 Hanyuma intwaro ze bazishyira mu nzu ya Ashitoreti, umurambo we bawumanika ku rukuta rw’i Beti-Shani. 11 Abaturage b’i Yabeshi-Gileyadi bumva ibyo Abafilisitiya bari bakoreye Sawuli. 12 Abagabo b’intwari bose bahita bahaguruka bagenda ijoro ryose, bamanura umurambo wa Sawuli n’iy’abahungu be ku rukuta rw’i Beti-Shani, bayizana i Yabeshi barayitwika. 13 Bafata amagufwa yabo bayahamba munsi y’igiti cy’umwesheri i Yabeshi, bamara iminsi irindwi biyiriza ubusa.

2 Samweli  1 : 1 - 27


Igitabo cya kabiri cya Samweli


Cyangwa se dukurikije ubuhinduzi bw’ikigiriki bwa Septante, IGITABO CYA KABIRI CY’ABAMI

1 Sawuli amaze gupfa, Dawidi agaruka i Sikulagi avuye kwica Abamaleki, ahasibira kabiri. 2 Ku munsi wa gatatu haza umugabo uturutse mu ngabo za Sawuli, yashishimuye imyambaro ye kandi yiteye umukungugu mu mutwe. Ageze imbere ya Dawidi, yikubita hasi yubamye.

3 Dawidi aramubaza ati “uturutse he?” Undi aramusubiza ati “ndacitse, nturutse mu ngabo za Isirayeli.” 4 Dawidi aramubaza ati “byagenze bite? Ndakwinginze mbwira.” Aramusubiza ati “abantu bahunze urugamba kandi abenshi barapfuye. Ndetse Sawuli n’umuhungu we Yonatani barapfuye!” 5 Dawidi abaza uwo musore umubwiye iyo nkuru ati “wamenye ute ko Sawuli n’umuhungu we Yonatani bapfuye?” 6 Uwo musore aramusubiza ati “narigenderaga, maze ngeze ku musozi wa Gilibowa mbona Sawuli yishingikirije icumu rye, abatwaye amagare y’intambara n’abagendera ku mafarashi bamusatiriye. 7 Ahindukiye arambona, arampamagara maze nditaba nti ‘karame!’ 8 Arambaza ati ‘uri nde?’ Ndamusubiza nti ‘ndi Umwamaleki.’ 9 Arambwira ati ‘ngwino unsonge, ndababara cyane kuko nkiri muzima.’ 10 Nuko ndamwegera ndamusonga, kuko nabonaga yakomeretse cyane atagishoboye gukira. Hanyuma mfata ikamba ryari ku mutwe we n’igikomo cyo ku kuboko kwe mbizanira databuja hano.”

11 Dawidi abyumvise ahita ashishimura imyambaro ye, abari kumwe na we bose na bo babigenza batyo. 12 Bararira baraboroga, biyiriza ubusa bageza nimugoroba, kubera ko Sawuli na Yonatani umuhungu we, n’abagize ubwoko bwa Yehova n’inzu ya Isirayeli, bari bicishijwe inkota.

13 Dawidi abaza uwo musore umubwiye iyo nkuru ati “ukomoka he?” Undi aramusubiza ati “data ni Umwamaleki w’umwimukira.” 14 Dawidi aramubaza ati “watinyutse ute kubangurira ukuboko uwo Yehova yasutseho amavuta ukamwica?” 15 Dawidi ahita ahamagara umwe mu basore be, aramubwira ati “musumire umwice.” Uwo musore ahita amwica. 16 Dawidi aramubwira ati “amaraso yawe akujye ku mutwe, kuko akanwa kawe ari ko kagushinje igihe wivugiraga uti ‘ni jye wishe uwo Yehova yasutseho amavuta.’”

17 Dawidi aririmbira Sawuli n’umuhungu we Yonatani indirimbo y’agahinda, 18 ategeka ko Abayuda bigishwa indirimbo yitwa “Umuheto.” Iyo ndirimbo yanditse mu gitabo cya Yashari. Igira iti

19 “Isirayeli we, abantu bawe beza biciwe ahirengeye hawe.
Mbega ngo abagabo b’abanyambaraga barapfa!

20 Ntimubivuge i Gati;
Ntimubitangaze mu mihanda yo muri Ashikeloni,
Kugira ngo abakobwa b’Abafilisitiya batishima,
Kugira ngo abakobwa b’abatakebwe batanezerwa.

21 Mwa misozi y’i Gilibowa mwe, ikime ntikizongere kubatondaho, imvura ntizongere kubagwaho, kandi imirima yanyu ntikongere kwera imyaka yo gutura Imana.
Kuko aho ari ho ingabo ikingira abanyambaraga yatesherejwe agaciro,
Ingabo ya Sawuli, ku buryo nta ngabo n’imwe yasizwe amavuta igihari.

22 Umuheto wa Yonatani ntiwasubiraga inyuma,
Ngo uve mu maraso y’abishwe, ngo uve mu binure by’abanyambaraga,
Inkota ya Sawuli ntiyagarukaga ubusa.

23 Sawuli na Yonatani, bari abanyagikundiro bashimisha,
Ntibatandukanye no mu rupfu rwabo.
Baranyarukaga kurusha kagoma,
Bari abanyambaraga kurusha intare.

24 Mwa bakobwa bo muri Isirayeli mwe, nimuririre Sawuli,
We wabambikaga imyenda itukura itatse imirimbo,
Agashyira imirimbo ya zahabu ku myambaro yanyu.

25 Mbega ngo abanyambaraga baragwa mu isibaniro!
Mbega ngo Yonatani aricirwa ahirengeye hawe!

26 Unteye agahinda kenshi muvandimwe wanjye Yonatani,
Waranshimishaga cyane.
Urukundo rwawe rwari ruhebuje, rwandutiraga urw’abagore.

27 Mbega ngo abanyambaraga baragwa!
Mbega ngo intwaro z’intambara zirarimburwa!”

2 Samweli  2 : 1 - 32

2 Nyuma yaho Dawidi agisha Yehova inama, ati “mbese nzamuke njye muri umwe mu migi y’i Buyuda?” Yehova aramusubiza ati “zamuka.” Dawidi arongera arabaza ati “njye mu wuhe?” Aramusubiza ati “jya i Heburoni.” 2 Nuko Dawidi ajyayo, ajyana n’abagore be babiri, ari bo Ahinowamu w’i Yezereli na Abigayili wari muka Nabali w’i Karumeli. 3 Dawidi azamukana n’abantu bari kumwe na we, buri wese ajyana n’abo mu rugo rwe, batura mu migi yo mu karere ka Heburoni. 4 Abayuda baraza basuka amavuta kuri Dawidi, baramwimika aba umwami w’inzu ya Yuda.

Abantu baza kubwira Dawidi bati “abantu b’i Yabeshi-Gileyadi ni bo bahambye Sawuli.” 5 Dawidi yohereza intumwa ku b’i Yabeshi-Gileyadi, arababwira ati “Yehova abahe umugisha kuko mwagaragarije shobuja Sawuli ineza yuje urukundo mutyo, mukamuhamba. 6 None Yehova abagaragarize ineza yuje urukundo n’ubudahemuka, kandi nanjye nzabitura ineza kuko mwabigenje mutyo. 7 None nimwikomeze, mube abagabo b’intwari kuko Sawuli yapfuye. Ni jye inzu ya Yuda yasutseho amavuta ngo nyibere umwami.”

8 Abuneri mwene Neri, umugaba w’ingabo zari iza Sawuli, afata Ishibosheti mwene Sawuli, aramwambukana amujyana i Mahanayimu, 9 aramwimika aba umwami utegeka i Gileyadi, Abageshuri, Yezereli, Efurayimu, Benyamini na Isirayeli yose. 10 Ishibosheti mwene Sawuli yabaye umwami wa Isirayeli afite imyaka mirongo ine, amara imyaka ibiri ku ngoma. Inzu ya Yuda ni yo yonyine yari yarayobotse Dawidi. 11 Dawidi yamaze imyaka irindwi n’amezi atandatu ari umwami i Heburoni, ategeka inzu ya Yuda.

12 Nyuma y’igihe, Abuneri mwene Neri hamwe n’abagaragu ba Ishibosheti mwene Sawuli, bava i Mahanayimu bajya i Gibeyoni. 13 Yowabu mwene Seruya hamwe n’abagaragu ba Dawidi na bo barasohoka, hanyuma bahurira ku kidendezi cy’i Gibeyoni; bamwe bicara ku ruhande rumwe rwacyo, abandi bicara ku rundi ruhande. 14 Amaherezo Abuneri abwira Yowabu ati “reka abasore bahaguruke barwanire imbere yacu.” Yowabu arasubiza ati “nibahaguruke.” 15 Nuko barahaguruka. Buri tsinda ritoranya ingabo zo kujya kurwana, zirambuka. Mu Babenyamini na Ishibosheti mwene Sawuli batoranyamo cumi na babiri, no mu bagaragu ba Dawidi batoranyamo cumi na babiri. 16 Barasakirana umwe afata umutwe w’undi, batikurana inkota mu mbavu, bagwira icyarimwe. Aho hantu bahita Helikati-Hasurimu; hari i Gibeyoni.

17 Uwo munsi haba intambara ikomeye cyane, ingabo za Dawidi zinesha Abuneri n’Abisirayeli. 18 Icyo gihe abahungu batatu ba Seruya ari bo Yowabu, Abishayi na Asaheli na bo bari bahari. Asaheli yari azi kwiruka cyane, akanyaruka nk’ingeragere mu gasozi. 19 Asaheli yiruka kuri Abuneri, ntiyanyura iburyo cyangwa ibumoso, akomeza kumukurikira. 20 Amaherezo Abuneri areba inyuma aravuga ati “Asaheli we, ese ni wowe?” Undi aramusubiza ati “ni jye.” 21 Abuneri aramubwira ati “nyura iburyo cyangwa ibumoso ufate umwe mu basore umucuze ibyo afite ubijyane.” Ariko Asaheli aranga akomeza kumukurikira. 22 Abuneri yongera kubwira Asaheli ati “reka kunkurikira. Kuki ushaka ko nkwica? Nazongera nte kureba mukuru wawe Yowabu mu maso?” 23 Ariko akomeza kumukurikira. Abuneri amutikura umuhunda w’icumu mu nda uhinguka mu mugongo, ahita agwa aho arapfa. Abantu bose bageraga aho Asaheli yaguye bagahagarara.

24 Yowabu na Abishayi bakomeza kwiruka kuri Abuneri. Izuba ryarenze bageze ku musozi wa Ama, uteganye n’i Giya ku nzira ijya mu butayu bw’i Gibeyoni. 25 Ababenyamini barakorana bakikiza Abuneri, biremamo umutwe umwe bahagarara mu mpinga y’umusozi. 26 Abuneri ahamagara Yowabu, aramubaza ati “mbese inkota zacu ntizirahaga amaraso? Ese ntuzi ko amaherezo ibyo bizasiga urwango? Utegereje iki kugira ngo ubuze abantu bawe gukurikira abavandimwe babo?” 27 Yowabu abyumvise aravuga ati “ndahiye Imana nzima ko iyo utaza kuvuga utyo, abantu bari kugeza mu gitondo buri wese agikurikiye umuvandimwe we.” 28 Yowabu avuza ihembe, abantu bose barahagarara ntibongera gukurikira Abisirayeli; kandi ntibongeye kurwana.

29 Abuneri n’ingabo ze bagenda iryo joro ryose banyura muri Araba. Bambuka Yorodani, bagenda muri icyo kibaya cyose bagera i Mahanayimu. 30 Yowabu arahindukira areka gukurikira Abuneri, akoranya ingabo zose. Basanga mu ngabo za Dawidi habuzemo abantu cumi n’icyenda na Asaheli. 31 Naho ingabo za Dawidi zo zari zishe abantu magana atatu na mirongo itandatu mu Babenyamini no mu ngabo za Abuneri. 32 Nuko bajyana Asaheli bamuhamba mu mva ya se, iri i Betelehemu. Yowabu n’ingabo ze bagenda iryo joro ryose bubakeraho bageze i Heburoni.

2 Samweli  3 : 1 - 39

3 Intambara imara igihe kirekire hagati y’inzu ya Sawuli n’inzu ya Dawidi. Dawidi agenda arushaho gukomera, naho inzu ya Sawuli ikagenda irushaho gucogora.

2 Hagati aho, Dawidi abyarira abana i Heburoni. Imfura ye yari Amunoni yabyaranye na Ahinowamu w’i Yezereli. 3 Uwa kabiri yari Kileyabu yabyaranye na Abigayili wari muka Nabali w’i Karumeli. Uwa gatatu yari Abusalomu yabyaranye na Maka, umukobwa wa Talumayi umwami w’i Geshuri. 4 Uwa kane yari Adoniya yabyaranye na Hagiti, uwa gatanu yari Shefatiya yabyaranye na Abitali. 5 Uwa gatandatu yari Itureyamu; Dawidi yamubyaranye n’umugore we Egila. Abo ni bo bahungu Dawidi yabyariye i Heburoni.

6 Mu gihe cyose inzu ya Sawuli yamaze irwana n’inzu ya Dawidi, Abuneri yakomezaga gushimangira ubutware bwe mu nzu ya Sawuli. 7 Sawuli yari afite inshoreke yitwaga Risipa, umukobwa wa Ayiya. Hanyuma Ishibosheti aza kubaza Abuneri ati “kuki waryamanye n’inshoreke ya data?” 8 Abuneri arakazwa cyane n’amagambo Ishibosheti amubwiye, aravuga ati “ese ndi imbwa y’i Buyuda? Kugeza uyu munsi nakomeje kugaragariza ineza yuje urukundo inzu ya so Sawuli, abavandimwe be n’inkoramutima ze, kandi nawe nakurinze kugwa mu maboko ya Dawidi. None uyu munsi uranyikomye kubera ikosa ryambonetseho ku birebana n’umugore! 9 Imana ihane Abuneri, ndetse bikomeye, nintakorera Dawidi ibyo Yehova yamurahiye, 10 ngakura ubwami mu nzu ya Sawuli, ngakomeza intebe y’ubwami bwa Dawidi muri Isirayeli no mu Buyuda, kuva i Dani kugeza i Beri-Sheba.” 11 Ishibosheti ntiyagira ijambo na rimwe asubiza Abuneri kubera ko yamutinyaga.

12 Abuneri ahita yohereza intumwa kuri Dawidi aramubwira ati “igihugu cyose ni icya nde?” Yongeraho ati “tugirane isezerano, kandi nzagushyigikira ntume Isirayeli yose ikuyoboka.” 13 Dawidi aramusubiza ati “ndabyemeye. Nzagirana nawe isezerano. Icyakora hari ikintu kimwe ngusaba: ‘nuza kundeba ntuzampinguke imbere utazanye na Mikali umukobwa wa Sawuli.’” 14 Hanyuma Dawidi yohereza intumwa kuri Ishibosheti mwene Sawuli, ziramubwira ziti “nsubiza umugore wanjye Mikali, uwo nakoye ibyo nakebye ku Bafilisitiya ijana.” 15 Ishibosheti yohereza abantu, bajya kumukura ku mugabo we Palutiyeli mwene Layishi. 16 Ariko umugabo we aramuherekeza, agenda inyuma ye arira, arinda agera i Bahurimu. Nuko Abuneri aramubwira ati “genda, subirayo!” Arahindukira asubirayo.

17 Hagati aho Abuneri agirana imishyikirano n’abakuru b’Abisirayeli, arababwira ati “kuva kera na kare mwagiye mugaragaza ko mwifuza ko Dawidi ababera umwami. 18 None nimugire icyo mukora, kuko Yehova yabwiye Dawidi ati ‘ukuboko k’umugaragu wanjye Dawidi, ni ko nzakirisha ubwoko bwanjye bwa Isirayeli amaboko y’Abafilisitiya n’amaboko y’abanzi babo bose.’” 19 Nanone Abuneri aganira n’Ababenyamini. Nyuma yaho ajya i Heburoni kubwira Dawidi ibyo yemeranyijeho n’Abisirayeli bose n’ab’inzu ya Benyamini bose.

20 Abuneri ageze i Heburoni kwa Dawidi ari kumwe n’abantu makumyabiri, Dawidi abakoreshereza umunsi mukuru. 21 Nuko Abuneri abwira Dawidi ati “reka ngende nkoranyirize hamwe Abisirayeli bose bagirane n’umwami databuja isezerano, bityo ube umwami, utegeke ibyo ubugingo bwawe bwifuza byose.” Dawidi asezerera Abuneri, agenda amahoro.

22 Nyuma y’ibyo Yowabu n’abagaragu ba Dawidi batabarukana iminyago myinshi cyane. Icyo gihe Abuneri ntiyari akiri kumwe na Dawidi i Heburoni, kuko Dawidi yari yamusezereye akagenda amahoro. 23 Yowabu n’ingabo zari kumwe na we zose baraza. Abantu babwira Yowabu bati “Abuneri mwene Neri yaje kureba umwami, none yamuretse agenda amahoro.” 24 Yowabu asanga umwami aramubwira ati “ibyo wakoze ni ibiki? Kubona Abuneri aza iwawe, ukamureka akagenda! 25 Uzi neza Abuneri mwene Neri; yari azanywe no kugushuka no kugenzura ngo amenye ibyawe byose n’ibyo ukora byose.”

26 Yowabu arasohoka ava imbere ya Dawidi, ahita yohereza intumwa zikurikira Abuneri, zimugarurira ku kigega cy’amazi cy’i Sira. Ariko Dawidi ntiyabimenya. 27 Abuneri agarutse i Heburoni, Yowabu amwinjiza mu marembo amushyira ku ruhande, kugira ngo bavugane biherereye. Ariko bahageze, ahita amutikura inkota mu nda arapfa, amuhoye amaraso ya murumuna we Asaheli. 28 Nyuma yaho Dawidi abyumvise aravuga ati “Yehova azi ko jye n’ubwami bwanjye tutariho umwenda w’amaraso ya Abuneri mwene Neri kugeza ibihe bitarondoreka. 29 Amaraso ye azagaruke Yowabu n’inzu ya se yose, kandi mu nzu ya Yowabu ntihakabure umugabo uninda cyangwa umubembe cyangwa umugabo uzingira ubudodo ku giti, cyangwa uwicishwa inkota cyangwa umushonji!” 30 Yowabu n’umuvandimwe we Abishayi bishe Abuneri, bamuziza ko yari yariciye murumuna wabo Asaheli ku rugamba i Gibeyoni.

31 Dawidi abwira Yowabu n’abari kumwe na we bose ati “nimushishimure imyambaro yanyu mwambare ibigunira, muririre Abuneri.” Umwami Dawidi na we yagendaga inyuma y’ikiriba. 32 Bahamba Abuneri i Heburoni. Umwami atera hejuru aririra ku mva ya Abuneri, n’abantu bose bararira. 33 Umwami aririmbira Abuneri ati

“Mbese Abuneri yari akwiriye gupfa nk’umupfapfa?

34 Amaboko yawe ntiyari aboshye,
Amaguru yawe ntiyari mu mihama y’umuringa.
Upfuye nk’uguye imbere y’abakiranirwa.”

Abantu bose babyumvise bongera kumuririra.

35 Nyuma yaho abantu bose baza guha Dawidi ibyokurya butarira kugira ngo bamuhumurize, ariko Dawidi ararahira ati “Imana impane ndetse bikomeye, ningira ikintu icyo ari cyo cyose nkoza ku munwa izuba ritararenga!” 36 Abantu bose babibonye barabishima. Bose barabishimye, nk’uko n’ikindi kintu cyose umwami yakoraga bagishimaga. 37 Abantu ba Dawidi bose n’Abisirayeli bose bamenya ko umwami atari we wicishije Abuneri mwene Neri. 38 Umwami abwira abagaragu be ati “ese ntimuzi ko uyu munsi muri Isirayeli hapfuye igikomangoma n’umuntu ukomeye? 39 Uyu munsi, nubwo ndi umwami wasutsweho amavuta, nta ntege mfite. Bene Seruya bariya ni abantu batanyoroheye. Ukora ibibi, Yehova azamwiture akurikije ububi bwe.”

2 Samweli  4 : 1 - 12

4 Umuhungu wa Sawuli yumvise ko Abuneri yaguye i Heburoni, acika intege, ndetse n’Abisirayeli bose barahungabana. 2 Hari abagabo babiri bayoboraga imitwe y’abanyazi y’umuhungu wa Sawuli; umwe yitwaga Bayana undi akitwa Rekabu. Bari bene Rimoni w’i Beroti wo mu Babenyamini, kuko Beroti na yo yitwaga iy’Ababenyamini. 3 Ab’i Beroti bahungiye i Gitayimu baturayo ari abimukira kugeza n’uyu munsi.

4 Yonatani umuhungu wa Sawuli yari afite umwana waremaye ibirenge. Igihe uwo mwana yari afite imyaka itanu, inkuru ya Sawuli na Yonatani yamenyekanye iturutse i Yezereli, maze uwamureraga aramuheka arahunga. Ariko kubera ko yirukaga afite igihunga, uwo mwana yikubise hasi aramugara. Uwo mwana yitwaga Mefibosheti.

5 Nuko Rekabu na Bayana, bene Rimoni w’i Beroti, binjira mu nzu ya Ishibosheti igihe hari hashyushye cyane. Icyo gihe yari aryamye aruhuka saa sita. 6 Binjira mu nzu nk’abagiye kuzana ingano, bahita bamutikura inkota mu nda. Nuko Rekabu n’umuvandimwe we Bayana bahita bahunga nta wubabonye. 7 Igihe binjiraga mu nzu basanze aryamye ku buriri mu cyumba cye, bamutikura inkota baramwica. Hanyuma bamuca umutwe barawujyana, bagenda ijoro ryose banyura mu nzira ica muri Araba. 8 Amaherezo bagera i Heburoni bashyiriye umwami Dawidi umutwe wa Ishibosheti, baramubwira bati “dore umutwe wa Ishibosheti mwene Sawuli, umwanzi wawe wahigaga ubugingo bwawe. Ariko uyu munsi Yehova yahoreye databuja umwami kuri Sawuli n’urubyaro rwe.”

9 Ariko Dawidi asubiza Rekabu n’umuvandimwe we Bayana, bene Rimoni w’i Beroti, ati “ndahiye Yehova Imana nzima yakijije ubugingo bwanjye imibabaro yose, 10 ko hari umuntu waje akambwira ati ‘Sawuli yapfuye,’ yibwira ko anzaniye inkuru nziza, aho kumugororera nkamufata nkamwicira i Sikulagi. 11 None se abagizi ba nabi biciye umukiranutsi ku buriri mu nzu ye, nabura nte kubica? Ese singomba kubaryoza amaraso ye, nkabakura ku isi?” 12 Dawidi ahita ategeka abasore barabica, babaca ibiganza n’ibirenge, babamanika hafi y’ikidendezi cy’i Heburoni; bafata igihanga cya Ishibosheti bagihamba aho bahambye Abuneri i Heburoni.

2 Samweli  5 : 1 - 25

5 Nyuma yaho, imiryango ya Isirayeli yose iza kureba Dawidi i Heburoni, iramubwira iti “dore turi igufwa ryawe n’umubiri wawe. 2 Kuva kera na kare, Sawuli akiri umwami wacu, ni wowe wayoboraga ingabo za Isirayeli ku rugamba. Yehova yarakubwiye ati ‘ni wowe uzaragira ubwoko bwanjye bwa Isirayeli, kandi ni wowe uzaba umuyobozi wa Isirayeli.’” 3 Nuko abakuru b’Abisirayeli bose basanga Umwami Dawidi i Heburoni maze agirana na bo isezerano imbere ya Yehova i Heburoni, hanyuma basuka amavuta kuri Dawidi aba umwami wa Isirayeli.

4 Dawidi yabaye umwami afite imyaka mirongo itatu, amara imyaka mirongo ine ku ngoma. 5 I Heburoni yahamaze imyaka irindwi n’amezi atandatu ari umwami w’u Buyuda; naho i Yerusalemu ahamara imyaka mirongo itatu n’itatu ari umwami wa Isirayeli yose n’u Buyuda. 6 Umwami n’ingabo ze bajya i Yerusalemu kurwana n’Abayebusi bari bahatuye. Abayebusi babwira Dawidi bati “ntuzinjira hano kuko impumyi n’ibirema ari byo bizakwirukana.” Baribwiraga bati “Dawidi ntazinjira hano.” 7 Ariko Dawidi yigarurira igihome cy’i Siyoni, ari wo Murwa wa Dawidi. 8 Uwo munsi Dawidi aravuga ati “umuntu wese uri bwice Abayebusi, anyure mu muyoboro w’amazi yice impumyi n’ibirema, kuko Dawidi abyanga urunuka.” Ni yo mpamvu abantu bavuga bati “impumyi n’uwaremaye ntibazinjira mu nzu.” 9 Nuko Dawidi atura muri icyo gihome, bacyita Umurwa wa Dawidi. Dawidi atangira kubaka impande zose, kuva i Milo* ugana imbere,  n’ahandi mu murwa. 10 Dawidi yagendaga arushaho gukomera cyane, kandi Yehova Imana nyir’ingabo yari kumwe na we.

11 Hiramu umwami w’i Tiro yohereza intumwa kuri Dawidi, amwoherereza n’ibiti by’amasederi n’ababaji n’abahanga mu kubaka amabuye, batangira kubakira Dawidi inzu. 12 Dawidi amenya ko Yehova yakomeje ubwami bwe muri Isirayeli, kandi ko yashyize hejuru ubwami bwe abigiriye ubwoko bwe bwa Isirayeli.

13 Hagati aho, Dawidi ashakira i Yerusalemu izindi nshoreke n’abagore, nyuma y’aho aviriye i Heburoni. Abyara abandi bahungu n’abakobwa benshi. 14 Aya ni yo mazina y’abo yabyariye i Yerusalemu: Shamuwa, Shobabu, Natani, Salomo, 15 Ibuhari, Elishuwa, Nefegi, Yafiya, 16 Elishama, Eliyada na Elifeleti.

17 Abafilisitiya bumvise ko basutse amavuta kuri Dawidi ngo abe umwami wa Isirayeli, bose barazamuka batera Dawidi. Dawidi abyumvise aramanuka ajya ahantu hagerwa bigoranye. 18 Abafilisitiya baraza bakwira hirya no hino mu kibaya cya Refayimu. 19 Dawidi abaza Yehova ati “ese nzamuke ntere Abafilisitiya? Urabahana mu maboko yanjye?” Yehova asubiza Dawidi ati “zamuka, kuko ndi buhane Abafilisitiya mu maboko yawe nta kabuza.” 20 Dawidi agera i Bayali-Perasimu abatsindayo. Aravuga ati “Yehova yambanjirije aca icyuho mu banzi banjye, nk’igiciwe n’amazi.” Ni yo mpamvu aho hantu yahise Bayali-Perasimu. 21 Nuko Abafilisitiya bahata ibigirwamana byabo, Dawidi n’ingabo ze barabijyana.

22 Abafilisitiya bongera kugaruka bakwira hirya no hino mu kibaya cya Refayimu. 23 Dawidi agisha Yehova inama, ariko aramubwira ati “ntuzamuke. Ahubwo ubace inyuma, ubatere uturutse ahateganye n’ibihuru bya baka. 24 Dore uko biri bugende: niwumva ikiriri cy’ingabo hejuru y’ibihuru bya baka, uhite ugaba igitero, kuko icyo gihe Yehova ari bube asohotse agiye imbere yawe, ateye inkambi y’Abafilisitiya.” 25 Dawidi abigenza atyo nk’uko Yehova yari yabimutegetse, yica Abafilisitiya kuva i Geba kugera i Gezeri.

^ 2 Sam 5:9 2Sm 5:9


 Mu giheburayo ni “ahantu batinze itaka.” Birashoboka ko yari inyubako imeze nk’igihome.



2 Samweli  6 : 1 - 23

6 Dawidi yongera gukoranya abagabo b’intwari muri Isirayeli, abagabo ibihumbi mirongo itatu. 2 Dawidi n’abantu bose bari kumwe na we barahaguruka bajya i Bayale-Yuda kuzana isanduku y’Imana y’ukuri, yitirirwa izina ryayo, izina rya Yehova nyir’ingabo, wicara ku bakerubi. 3 Ariko bashyira isanduku y’Imana y’ukuri ku igare rishya, kugira ngo bayikure mu nzu ya Abinadabu yari ku musozi. Uza na Ahiyo, bene Abinadabu, ni bo bari bayoboye iryo gare rishya.

4 Nuko bakura iyo sanduku mu nzu ya Abinadabu yari ku musozi, Ahiyo aba ari we ugenda imbere y’Isanduku. 5 Dawidi n’abo mu nzu ya Isirayeli bose bishimira imbere ya Yehova bacuranga ibikoresho by’umuzika by’ubwoko bwose bibajwe mu giti cy’umuberoshi, inanga, nebelu, amashako, ibinyuguri n’ibyuma birangira. 6 Bageze ku mbuga bahuriraho ya Nakoni, Uza arambura ukuboko aramira isanduku y’Imana y’ukuri, kuko inka zari zigiye kugusha iryo gare. 7 Yehova arakarira Uza cyane, Imana y’ukuri imutsinda aho imuhoye icyo gikorwa cyo kubahuka, agwa aho iruhande rw’isanduku y’Imana y’ukuri. 8 Dawidi arakazwa cyane no kuba Yehova abaciyemo icyuho akica Uza, aho hantu bahita Peresi-Uza kugeza n’uyu munsi. 9 Uwo munsi Dawidi atinya Yehova, aravuga ati “ese isanduku ya Yehova yaza iwanjye ite?” 10 Dawidi yanga kuzana isanduku ya Yehova iwe mu Murwa wa Dawidi, ahubwo ayijyana mu rugo rwa Obedi-Edomu w’i Gati.*

11 Isanduku ya Yehova ikomeza kuba mu rugo rwa Obedi-Edomu w’i Gati, ihamara amezi atatu. Yehova aha umugisha Obedi-Edomu n’abo mu rugo rwe bose. 12 Amaherezo babwira Umwami Dawidi bati “Yehova yahaye umugisha Obedi-Edomu n’ibye byose bitewe n’isanduku y’Imana y’ukuri.” Dawidi abyumvise ajya kuvana isanduku y’Imana y’ukuri mu rugo rwa Obedi-Edomu, ayizana mu Murwa wa Dawidi yishimye cyane. 13 Abari bahetse isanduku ya Yehova bateye intambwe esheshatu, Dawidi ahita atamba ikimasa n’inyana y’umushishe.

14 Dawidi yagendaga abyina imbere ya Yehova yitakuma n’imbaraga ze zose, yambaye efodi iboshye mu budodo bwiza cyane. 15 Dawidi n’abo mu nzu ya Isirayeli bose bazana isanduku ya Yehova barangurura amajwi y’ibyishimo kandi bavuza ihembe. 16 Isanduku ya Yehova igeze mu Murwa wa Dawidi, Mikali, umukobwa wa Sawuli, arebera mu idirishya abona Umwami Dawidi abyina yitakuma imbere ya Yehova, amugayira mu mutima. 17 Nuko bazana isanduku ya Yehova bayishyira mu mwanya wayo mu ihema Dawidi yari yarayishingiye. Hanyuma Dawidi atambira imbere ya Yehova ibitambo bikongorwa n’umuriro n’ibitambo bisangirwa. 18 Dawidi arangije gutamba ibitambo bikongorwa n’umuriro n’ibitambo bisangirwa, asabira abantu umugisha mu izina rya Yehova nyir’ingabo. 19 Nuko agaburira abantu bose, imbaga y’Abisirayeli bose, abagabo n’abagore, buri wese amuha umugati ufite ishusho y’urugori, umugati ukozwe mu mbuto z’umukindo n’ukozwe mu mizabibu, hanyuma buri wese ajya iwe.

20 Dawidi arahindukira ajya guha umugisha abo mu rugo rwe, maze Mikali umukobwa wa Sawuli aza kumusanganira, aramubwira ati “mbega ngo umwami wa Isirayeli arihesha icyubahiro uyu munsi! Ubonye ngo yiyambike ubusa imbere y’abaja b’abagaragu be nk’uko umuntu utagira ubwenge yiyambika ubusa.” 21 Dawidi abwira Mikali ati “nabikoreye imbere ya Yehova wantoranyije akandutisha so n’abo mu rugo rwe bose, akampa kuyobora Isirayeli, ubwoko bwa Yehova; kandi sinzabura kwishimira imbere ya Yehova. 22 Nzisuzuguza kurusha uko nabikoze, kandi nzarushaho kubona ko ndi uworoheje. Naho ku birebana n’abaja wavuze, niyemeje kwihesha icyubahiro mu maso yabo.” 23 Nuko Mikali umukobwa wa Sawuli arinda apfa atabyaye.

^ 2 Sam 6:10 2Sm 6:10


 “Gati” bishobora kuba byerekeza ku mugi wa Gati-Rimoni.



2 Samweli  7 : 1 - 29

7 Umwami amaze gutura mu nzu ye, Yehova amuha amahoro amurinda abanzi be bose bamukikije. 2 Nuko umwami abwira umuhanuzi Natani ati “dore jye ntuye mu nzu yubakishijwe amasederi, naho isanduku y’Imana y’ukuri iba mu ihema.” 3 Natani asubiza umwami ati “genda ukore ibiri mu mutima wawe byose, kuko Yehova ari kumwe nawe.”

4 Nuko muri iryo joro, Yehova abwira Natani ati 5 “genda ubwire umugaragu wanjye Dawidi uti ‘Yehova aravuze ati “ese ni wowe wagombye kunyubakira inzu kugira ngo nyituremo? 6 Kuva igihe nakuriye Abisirayeli muri Egiputa kugeza uyu munsi sinigeze mba mu nzu, ahubwo nakomeje kugenda nibera mu ihema ry’ibonaniro. 7 Muri icyo gihe cyose nagendanaga n’Abisirayeli. Ni jye wagenaga umwe mu miryango y’Abisirayeli wagombaga kuragira ubwoko bwanjye. Ese wigeze wumva hari n’umwe muri iyo miryango nigeze mbaza nti ‘kuki mutanyubakiye inzu y’amasederi?’”’ 8 Ubwire umugaragu wanjye Dawidi uti ‘Yehova nyir’ingabo aravuze ati “ni jye wagukuye mu rwuri aho waragiraga umukumbi, nkugira umutware w’ubwoko bwanjye bwa Isirayeli. 9 Nzabana nawe aho uzajya hose kandi nzatsemba abanzi bawe bose mbakure imbere yawe. Nzaguhesha izina rikomeye, nk’izina ry’abakomeye bo mu isi. 10 Nzaha ubwoko bwanjye bwa Isirayeli ahantu nta kabuza, mpabatuze bahagume, kandi ntibazongera kubuzwa amahwemo ukundi. Abakiranirwa ntibazongera kubagirira nabi nk’uko bigeze kubigenza kera, 11 ndetse no mu gihe cy’abacamanza natoranyaga kugira ngo bayobore ubwoko bwanjye bwa Isirayeli. Nzakurinda ngukize abanzi bawe bose.

“‘“Yehova yakubwiye ko Yehova azakubakira inzu. 12 Nugera ku iherezo ry’ubuzima bwawe ugapfa ugasanga ba sokuruza, nzahagurutsa uwo mu rubyaro rwawe, ni ukuvuga uzagukomokaho, kandi nzashimangira ubwami bwe mbukomeze. 13 Ni we uzubaka inzu izahesha izina ryanjye icyubahiro, kandi nzakomeza intebe y’ubwami bwe, ihame kugeza ibihe bitarondoreka. 14 Nzamubera se kandi na we azambera umwana. Nakosa nzamuhanisha inkoni nk’iy’abantu, inkoni nk’iy’abakomoka kuri Adamu. 15 Sinzamukuraho ineza yanjye yuje urukundo nk’uko nayikuye kuri Sawuli ari wowe ngirira. 16 Inzu yawe n’ubwami bwawe bizahama kugeza ibihe bitarondoreka; intebe yawe y’ubwami izakomezwa kugeza ibihe bitarondoreka.”’”

17 Nuko Natani abwira Dawidi ayo magambo yose yabwiwe, n’ibyo yeretswe byose.

18 Umwami Dawidi abyumvise arinjira yicara imbere ya Yehova, aravuga ati “Yehova Mwami w’Ikirenga, nkanjye ndi nde? Kandi se inzu yanjye yo ni iki kugira ngo ube warankoreye ibintu bingana bitya? 19 Mwami w’Ikirenga Yehova, ubonye ko ibyo bidahagije, uvuga ko n’inzu y’umugaragu wawe izagumaho kugeza ibihe bitarondoreka. Yehova, Mwami w’Ikirenga, iryo ni iteka uciye mu bantu. 20 Mwami w’Ikirenga Yehova, nkanjye Dawidi narenzaho iki, kandi se nakubwira iki ko ari wowe uzi neza umugaragu wawe? 21 Wakoze ibyo bintu byose bikomeye nk’uko ijambo ryawe riri, ubikora nk’uko biri mu mutima wawe, none ubihishuriye umugaragu wawe. 22 Mwami w’Ikirenga Yehova, ni yo mpamvu ukomeye rwose, kuko nta wundi uhwanye nawe, kandi mu mana zose twumvise, nta yindi Mana ibaho itari wowe. 23 Ni irihe shyanga rindi mu isi rimeze nk’ubwoko bwawe bwa Isirayeli, abo wowe Mana wicunguriye ukabagira ubwoko bwawe, ukihesha izina, ukabakorera ibintu bikomeye kandi biteye ubwoba, wirukana amahanga n’imana zayo ubigiriye ubwoko bwawe, ubwo wicunguriye ukabukura muri Egiputa? 24 Witoranyirije ubwoko bwawe bwa Isirayeli ubugira ubwawe kugeza ibihe bitarondoreka; none nawe Yehova, wabaye Imana yabo.

25 “None rero Yehova Mana, amagambo wavuze ku birebana n’umugaragu wawe no ku birebana n’inzu ye, uyasohoze kugeza ibihe bitarondoreka, usohoze ibyo wavuze. 26 Izina ryawe nirikomere kugeza ibihe bitarondoreka, abantu bavuge bati ‘Yehova nyir’ingabo ni Imana ya Isirayeli,’ kandi inzu y’umugaragu wawe Dawidi ikomere imbere yawe, ihame. 27 Kuko wowe Yehova nyir’ingabo, Imana ya Isirayeli, wahishuriye umugaragu wawe uti ‘nzakubakira inzu.’ Ni yo mpamvu umugaragu wawe agize ubutwari bwo kugutura iri sengesho. 28 None rero Yehova, Mwami w’Ikirenga, uri Imana y’ukuri, kandi amagambo wavuze azabe impamo kuko wasezeranyije umugaragu wawe ibi byiza byose. 29 None rero uhe umugisha inzu y’umugaragu wawe kugira ngo ikomeze kuba imbere yawe kugeza ibihe bitarondoreka, kuko wowe ubwawe Yehova, Mwami w’Ikirenga, wabisezeranyije, kandi ku bw’umugisha wawe, inzu y’umugaragu wawe izahabwa umugisha kugeza ibihe bitarondoreka.”

2 Samweli  8 : 1 - 18

8 Nyuma y’ibyo, Dawidi atsinda Abafilisitiya arabacogoza, yigarurira Metegi-Ama ayambura Abafilisitiya.

2 Atsinda Abamowabu, abaryamisha hasi ku murongo, abapimisha umugozi. Agapima incuro ebyiri z’uwo mugozi abo apimye bakicwa, akongera agapima incuro imwe y’uwo mugozi abo apimye akabarokora. Nuko Abamowabu bahinduka abagaragu ba Dawidi, bakajya bamuzanira amakoro.

3 Dawidi atsinda Hadadezeri mwene Rehobu, umwami w’i Soba, igihe Hadadezeri yari agiye kongera gutegeka ku ruzi rwa Ufurate. 4 Dawidi afata mpiri ingabo ze zigendera ku mafarashi igihumbi na magana arindwi, n’ingabo zigenza ibihumbi makumyabiri. Amafarashi yose akurura amagare ayatema ibitsi, ariko asigaza ijana muri yo.

5 Abanyasiriya b’i Damasiko baje gutabara Hadadezeri umwami w’i Soba, Dawidi abicamo abagabo ibihumbi makumyabiri na bibiri. 6 Hanyuma Dawidi ashyira imitwe y’ingabo i Damasiko muri Siriya, Abanyasiriya bahinduka abagaragu ba Dawidi, bakajya bamuzanira amakoro. Yehova yakizaga Dawidi aho yajyaga hose. 7 Nanone Dawidi anyaga abagaragu ba Hadadezeri ingabo ziburungushuye zicuzwe muri zahabu, azijyana i Yerusalemu. 8 Umwami Dawidi akura iminyago myinshi cyane y’umuringa i Beta n’i Berotayi, imigi ya Hadadezeri.

9 Toyi umwami w’i Hamati amenya ko Dawidi yatsinze ingabo zose za Hadadezeri. 10 Toyi atuma umuhungu we Yoramu ku Mwami Dawidi ngo amubaze amakuru ye kandi amushimire ko yarwanye na Hadadezeri akamutsinda (kuko hari harabayeho intambara nyinshi hagati ya Hadadezeri na Toyi). Uwo muhungu yari azanye ibintu bicuzwe mu ifeza, ibicuzwe muri zahabu n’ibicuzwe mu muringa. 11 Ibyo na byo Umwami Dawidi abyereza Yehova nk’uko yari yaramwereje ifeza na zahabu yanyaze mu mahanga yose yatsinze, 12 ari yo Abasiriya, Abamowabu, Abamoni, Abafilisitiya n’Abamaleki, n’ibyo yanyaze Hadadezeri mwene Rehobu, umwami w’i Soba. 13 Dawidi yihesha izina igihe yari avuye kwica Abedomu ibihumbi cumi n’umunani, abatsinze mu Kibaya cy’Umunyu. 14 Ashyira imitwe y’ingabo muri Edomu. Muri Edomu hose ahashyira imitwe y’ingabo, Abedomu bose baba abagaragu ba Dawidi. Yehova yakizaga Dawidi aho yajyaga hose.

15 Dawidi akomeza gutegeka Isirayeli yose, agacira abantu bose imanza zitabera kandi zikiranuka. 16 Yowabu mwene Seruya ni we wari umugaba w’ingabo, naho Yehoshafati mwene Ahiludi akaba umwanditsi. 17 Sadoki mwene Ahitubu na Ahimeleki mwene Abiyatari bari abatambyi, naho Seraya akaba umunyamabanga. 18 Benaya mwene Yehoyada yayoboraga Abakereti n’Abapeleti. Abahungu ba Dawidi bo bari abatware.

2 Samweli  9 : 1 - 13

9 Dawidi aravuga ati “mbese haba hari uwo mu nzu ya Sawuli wasigaye kugira ngo mugaragarize ineza yuje urukundo mbigiriye Yonatani?” 2 Mu rugo rwa Sawuli habaga umugaragu witwaga Siba. Nuko baramuhamagara ngo yitabe Dawidi, maze umwami aramubaza ati “ni wowe Siba?” Aramusubiza ati “ndi umugaragu wawe.” 3 Umwami aramubaza ati “ese nta muntu n’umwe wo mu nzu ya Sawuli wasigaye kugira ngo mugaragarize ineza yuje urukundo ituruka ku Mana?” Siba asubiza umwami ati “hari umuhungu wa Yonatani ukiriho, wamugaye ibirenge.” 4 Umwami aramubaza ati “ari he?” Siba asubiza umwami ati “ari i Lodebari kwa Makiri mwene Amiyeli.”

5 Umwami Dawidi ahita yohereza abantu bajya kumuzana, bamukura i Lodebari kwa Makiri mwene Amiyeli. 6 Mefibosheti mwene Yonatani umuhungu wa Sawuli ageze imbere ya Dawidi, ahita yikubita hasi yubamye. Dawidi aramuhamagara ati “Mefibosheti!” Undi arasubiza ati “umugaragu wawe ndi hano.” 7 Dawidi aramubwira ati “witinya, kuko nzakugaragariza ineza yuje urukundo ngirira so Yonatani nta kabuza. Nzagusubiza imirima ya sokuruza Sawuli yose kandi igihe cyose uzajya urira ku meza yanjye.”

8 Abyumvise aramwunamira, aramubwira ati “nkanjye umugaragu wawe ndi iki ku buryo wanyitaho kandi ndi intumbi y’imbwa?” 9 Umwami ahamagara Siba, umugaragu wa Sawuli, aramubwira ati “ibyari ibya Sawuli n’inzu ye byose mbihaye umwuzukuru wa shobuja. 10 Wowe n’abahungu bawe n’abagaragu bawe mujye muhinga imirima ye muyisarure, ibyo musaruye bibe ibyo gutunga abana b’umwuzukuru wa shobuja. Ariko Mefibosheti we, umwuzukuru wa shobuja, igihe cyose azajya arira ku meza yanjye.”

Siba yari afite abahungu cumi na batanu n’abagaragu makumyabiri. 11 Siba abwira umwami ati “ibyo umwami databuja ategetse umugaragu we, ni byo umugaragu we azakora. Ariko Mefibosheti arira ku meza yanjye nk’umwana w’umwami.” 12 Mefibosheti yari afite umuhungu ukiri muto witwaga Mika, kandi abo mu rugo rwa Siba bose bari abagaragu ba Mefibosheti. 13 Mefibosheti yabaga i Yerusalemu, kuko igihe cyose yariraga ku meza y’umwami. Yari yaramugaye ibirenge byombi.

2 Samweli  10 : 1 - 19

10 Hanyuma umwami w’Abamoni aratanga, umuhungu we Hanuni yima ingoma mu cyimbo cye. 2 Dawidi abyumvise aravuga ati “nzagaragariza Hanuni mwene Nahashi ineza yuje urukundo nk’uko se yayingaragarije.” Dawidi atuma abagaragu be ngo bajye kumuhumuriza kuko yari yapfushije se. Abagaragu ba Dawidi baragenda bagera mu gihugu cy’Abamoni. 3 Icyakora ibikomangoma by’Abamoni bibwira shebuja Hanuni biti “ese ubona ko Dawidi yohereje abo kuguhumuriza abitewe n’uko yubashye so? Icyatumye Dawidi yohereza abagaragu be ni ukugira ngo agenzure umugi, awutate maze awurimbure.” 4 Hanuni afata abagaragu ba Dawidi abogosha ubwanwa uruhande rumwe, aca imyambaro yabo mo kabiri ayigeza ku kibuno, arangije arabohereza baragenda. 5 Hanyuma abantu baza kubibwira Dawidi, na we ahita yohereza intumwa yo kubasanganira kuko bumvaga bakozwe n’isoni cyane. Umwami aravuga ati “nimugume i Yeriko kugeza igihe ubwanwa bwanyu buzakurira bukaba bwinshi, hanyuma muzabone kugaruka.”

6 Nyuma yaho, Abamoni babonye ko Dawidi yabazinutswe, bohereza intumwa zo kugurira Abasiriya b’i Beti-Rehobu n’Abasiriya b’i Soba, babaha ingabo ibihumbi makumyabiri zigenza, bagurira umwami w’i Maka abaha ingabo igihumbi, n’ab’Ishitobu babaha ingabo ibihumbi cumi na bibiri. 7 Dawidi abyumvise yohereza Yowabu n’ingabo zose n’abagabo b’abanyambaraga. 8 Abamoni barasohoka birema inteko ku irembo ry’umugi, Abasiriya b’i Soba n’ab’i Rehobu n’ingabo zo muri Ishitobu n’iz’i Maka na bo birema inteko mu gasozi.

9 Yowabu abonye ko ibitero bimuturutse imbere n’inyuma, atoranya abagabo b’intwari kurusha abandi muri Isirayeli, abaremamo inteko ngo barwane n’Abasiriya. 10 Ingabo zisigaye azishinga murumuna we Abishayi ngo azirememo inteko zirwane n’Abamoni. 11 Aramubwira ati “Abasiriya nibandusha imbaraga, uze kuntabara. Nawe Abamoni nibakurusha imbaraga, ndaza ngutabare. 12 Komera, kuko tugomba kuba intwari tukarwanirira ubwoko bwacu n’imigi y’Imana yacu. Yehova na we ari buze gukora ibyo abona bikwiriye mu maso ye.”

13 Yowabu n’ingabo zari kumwe na we basatira Abasiriya bararwana, maze Abasiriya baramuhunga. 14 Abamoni babonye ko Abasiriya bahunze, na bo bahunga Abishayi basubira mu mugi. Yowabu areka gukurikirana Abamoni, agaruka i Yerusalemu.

15 Abasiriya babonye ko Abisirayeli babatsinze, barongera barikorakoranya. 16 Hadadezeri atuma ku Basiriya bari mu karere ko kuri rwa Ruzi, baraza bagera i Helamu bayobowe na Shobaki umugaba w’ingabo za Hadadezeri.

17 Babibwiye Dawidi, ahita akoranya Abisirayeli bose, yambuka Yorodani agera i Helamu. Abasiriya birema inteko basanganira Dawidi, batangira kumurwanya. 18 Ariko Abasiriya bahunga Abisirayeli; Dawidi yica Abasiriya magana arindwi bagendera ku magare y’intambara, n’abandi ibihumbi mirongo ine bagendera ku mafarashi. Yica na Shobaki umugaba w’ingabo zabo, amutsinda aho. 19 Abami bose bari abagaragu ba Hadadezeri babonye ko Abisirayeli babatsinze, bihutira kugirana na bo amasezerano y’amahoro, baba abagaragu babo. Nuko Abasiriya ntibongera gutinyuka gutabara Abamoni.

2 Samweli  11 : 1 - 27

11 Nuko mu ntangiriro z’umwaka, igihe abami bajyaga mu ntambara, Dawidi yohereza Yowabu n’abagaragu be n’Abisirayeli bose kugira ngo barimbure Abamoni kandi bagote i Raba, ariko we yigumira i Yerusalemu.

2 Bigeze nimugoroba Dawidi arabyuka, ajya gutembera hejuru y’inzu y’umwami. Ahagaze aho hejuru y’inzu abona umugore wiyuhagiraga, kandi uwo mugore yari mwiza cyane. 3 Dawidi atuma abantu kubaririza neza iby’uwo mugore, maze umuntu aramubwira ati “uriya se si Batisheba umukobwa wa Eliyamu, umugore wa Uriya w’Umuheti?” 4 Hanyuma Dawidi yohereza intumwa ngo zimuzane. Nuko aza iwe, Dawidi aryamana na we, kandi icyo gihe yarimo yiyezaho guhumana kwe. Nyuma yaho asubira iwe.

5 Uwo mugore asama inda. Hanyuma atuma kuri Dawidi, aramubwira ati “ndatwite.” 6 Dawidi abyumvise atuma kuri Yowabu ati “nyoherereza Uriya w’Umuheti.” Yowabu yohereza Uriya kwa Dawidi. 7 Uriya ahageze, Dawidi amubaza amakuru ya Yowabu, amakuru y’ingabo n’uko byari byifashe ku rugamba. 8 Hanyuma Dawidi aza kubwira Uriya ati “manuka ujye iwawe woge ibirenge.” Uriya ava mu nzu y’umwami, umwami amukurikiza impano. 9 Icyakora Uriya yiryamira ku muryango w’inzu y’umwami hamwe n’abandi bagaragu ba shebuja bose, ntiyamanuka ngo ajye iwe. 10 Babwira Dawidi bati “Uriya ntiyigeze ajya iwe.” Dawidi abaza Uriya ati “ese ntuvuye ku rugendo? Kuki utamanutse ngo ujye iwawe?” 11 Uriya asubiza Dawidi ati “Isirayeli na Yuda bari mu ngando hamwe n’Isanduku, kandi databuja Yowabu n’abagaragu ba databuja bakambitse mu gasozi, none nanjye ngo ninjye iwanjye ndye, nywe kandi ndyamane n’umugore wanjye? Ndahiye ubugingo bwawe ko ntakora ikintu nk’icyo!”

12 Dawidi abwira Uriya ati “sibira n’uyu munsi, ejo nzagusezerera ugende.” Nuko uwo munsi n’uwukurikiye Uriya aguma i Yerusalemu. 13 Dawidi yongera kumuhamagara ngo basangire ibyokurya n’ibyokunywa, aramusindisha. Icyakora nimugoroba Uriya arasohoka ajya kwiryamira ku buriri bwe hamwe n’abagaragu ba shebuja, ntiyamanuka ngo ajye iwe. 14 Mu gitondo Dawidi yandika urwandiko aruha Uriya ngo arushyire Yowabu. 15 Muri urwo rwandiko yandikamo ati “mushyire Uriya imbere, aho urugamba rukomeye, hanyuma mumuhane, bamurase apfe.”

16 Igihe Yowabu yari agose umugi, yashyize Uriya aho yari azi ko hari ingabo z’intwari z’Abamoni. 17 Abo mu mugi basohotse baje kurwana na Yowabu, bamwe mu bagaragu ba Dawidi, ni ukuvuga ingabo ze, barapfa na Uriya w’Umuheti arapfa. 18 Yowabu yohereza intumwa kubwira Dawidi uko iby’urugamba byose byagenze. 19 Abwira iyo ntumwa ati “ubwire umwami uko iby’urugamba byose byagenze. 20 Narakara cyane akakubwira ati ‘kuki mwateye uwo mugi muwusatiriye cyane? Mwari muyobewe ko bashobora kubarasa bari hejuru y’inkuta? 21 Ni nde wishe Abimeleki mwene Yerubesheti?* Si umugore wamuteye ingasire ari hejuru y’urukuta, agapfa atyo aguye i Tebesi? None kuki mwegereye urukuta cyane?’ Wongereho uti ‘umugaragu wawe Uriya w’Umuheti na we yapfuye.’”

22 Iyo ntumwa iragenda igera kwa Dawidi, imubwira ibyo Yowabu yari yayitumye byose. 23 Iyo ntumwa ibwira Dawidi iti “izo ngabo zaturushije imbaraga zirasohoka, zidutera ku gasozi; ariko tuzisubiza inyuma, tuzigeza ku marembo y’umugi. 24 Abarashi bari hejuru y’inkuta bakomeje kurasa abagaragu bawe, nuko bamwe mu bagaragu b’umwami barapfa, kandi n’umugaragu wawe Uriya w’Umuheti yarapfuye.” 25 Dawidi abwira iyo ntumwa ati “ubwire Yowabu uti ‘ibyo ntibiguhangayikishe, kuko ku rugamba hatabura abapfa. Kaza umurego urwanye uwo mugi uwurimbure.’ Nawe kandi umutere inkunga.”

26 Umugore wa Uriya yumvise ko umugabo we yapfuye, aramuririra. 27 Igihe cyo kumuririra kirangiye, Dawidi amutumaho bamuzana iwe mu rugo, amugira umugore we. Hashize igihe amubyarira umwana w’umuhungu, ariko ibyo Dawidi yari yakoze bibabaza Yehova.

^ 2 Sam 11:21 2Sm 11:21

2 Samweli  12 : 1 - 31

12 Yehova atuma Natani kuri Dawidi, yinjira iwe aramubwira ati “hari abagabo babiri babaga mu mugi umwe, umwe akaba umukire undi akaba umukene. 2 Uw’umukire yari afite intama n’inka nyinshi cyane. 3 Ariko uw’umukene we nta kintu yagiraga, uretse akagazi k’intama kamwe kakiri gato yari yaraguze. Uwo mugabo yari yarakoroye, gakurira mu rugo rwe hamwe n’abahungu be. Karyaga ku byokurya bye, kakanywera ku gikombe cye kandi kakaryama mu gituza cye. Mbese kari nk’agakobwa ke. 4 Hashize igihe, wa mukire aza kugendererwa n’umushyitsi. Uwo mukire ntiyafata imwe mu ntama ze cyangwa mu nka ze ngo ayizimanire uwo mushyitsi wari wamugendereye, ahubwo afata ka kagazi k’intama ka wa mukene, aba ari ko azimanira umushyitsi we.”

5 Dawidi arakarira cyane uwo mugabo, abwira Natani ati “ndahiye Yehova Imana nzima ko uwo muntu wakoze ibyo akwiriye kwicwa! 6 Kandi ako kagazi k’intama azakarihe incuro enye, kubera ko atagize impuhwe agakora ikintu nk’icyo.”

7 Nuko Natani abwira Dawidi ati “uwo mugabo ni wowe! Yehova Imana ya Isirayeli aravuze ati ‘jye ubwanjye nagusutseho amavuta nkugira umwami wa Isirayeli, kandi nagukijije amaboko ya Sawuli. 8 Naguhaye inzu ya shobuja, abagore ba shobuja mbashyira mu gituza cyawe, nguha inzu ya Isirayeli n’iya Yuda. Kandi iyo ibyo biza kuba bidahagije nari kukongereraho ibindi nk’ibyo, ndetse n’ibindi byinshi. 9 None kuki wasuzuguye ijambo rya Yehova ugakora ibibi mu maso ye? Uriya w’Umuheti wamwicishije inkota, utwara umugore we umugira uwawe. Uriya wamwicishije inkota y’Abamoni. 10 Kubera ko wansuzuguye ugatwara umugore wa Uriya w’Umuheti ukamugira uwawe, inkota ntizava mu nzu yawe kugeza ibihe bitarondoreka.’ 11 Yehova aravuze ati ‘nzaguteza ibyago biturutse mu nzu yawe; nzafata abagore bawe mbahe mugenzi wawe ubireba, aryamane na bo izuba riva. 12 Nubwo wowe wabikoreye mu ibanga, jye ibyo nzabikorera imbere y’Abisirayeli bose, ku manywa y’ihangu.’”

13 Dawidi abwira Natani ati “nacumuye kuri Yehova.” Natani asubiza Dawidi ati “Yehova na we akubabariye icyaha cyawe, nturi bupfe. 14 Icyakora, kubera ko wasuzuguye Yehova ugakora icyo kintu, umwana wabyaye azapfa nta kabuza.”

15 Nuko Natani asubira iwe.

Hanyuma Yehova ateza indwara uwo mwana Dawidi yabyaranye n’umugore wa Uriya. 16 Dawidi yingingira uwo mwana Imana y’ukuri, akajya yiyiriza ubusa. Yinjira iwe arara hasi. 17 Abatware bo mu rugo rwe baraza bashaka kumubyutsa, ariko aranga kandi ntiyemera gusangira na bo. 18 Amaherezo ku munsi wa karindwi umwana arapfa. Abagaragu ba Dawidi batinya kumubwira ko umwana yapfuye, kuko bagiraga bati “umwana akiriho twaramubwiye yanga kutwumva. None twahera he tumubwira tuti ‘umwana yapfuye’? Yahita akora ikintu kibi.”

19 Dawidi abonye abagaragu be bongorerana, amenya ko umwana yapfuye. Arababaza ati “mbese umwana yapfuye?” Baramusubiza bati “yapfuye.” 20 Dawidi arahaguruka, ariyuhagira yisiga amavuta, ahindura imyambaro, ajya mu nzu ya Yehova, aramuramya. Hanyuma yinjira mu nzu ye asaba ibyokurya, bahita babimuzanira ararya. 21 Abagaragu be baramubaza bati “ibyo ukoze ibyo ni ibiki? Igihe umwana yari muzima wiyirije ubusa kandi uramuririra. None umwana amaze gupfa, ni bwo uhagurutse urarya?” 22 Arabasubiza ati “umwana akiriho niyirizaga ubusa kandi nkarira, kuko nibwiraga nti ‘ahari Yehova yangirira ubuntu, umwana agakomeza kubaho.’ 23 None ko yamaze gupfa ndiyiririza iki ubusa? Hari ubwo nshobora kumuzura se? Jye nzapfa musange ariko we ntashobora kugaruka.”

24 Dawidi ahumuriza umugore we Batisheba. Nyuma yaho yinjira iwe aryamana na we. Hashize igihe abyara umwana w’umuhungu, amwita Salomo. Yehova akunda uwo mwana cyane. 25 Yohereza umuhanuzi Natani, yita uwo mwana Yedidiya, kuko Yehova yamukunze.

26 Yowabu akomeza kurwana na Raba y’Abamoni, yigarurira umugi w’ubwami. 27 Yowabu yohereza intumwa kuri Dawidi ngo zimubwire ziti “narwanye na Raba, nigarurira n’umugi w’amazi. 28 None koranya ingabo zasigaye zitere uwo mugi ziwigarurire, kugira ngo ataba ari jye uwigarurira maze ukitirirwa izina ryanjye.”

29 Dawidi akoranya ingabo zose, atera i Raba, arahigarurira. 30 Akura Malikamu* ikamba rya zahabu ku mutwe. Zahabu yari kuri iryo kamba yapimaga italanto* imwe, kandi ryariho amabuye y’agaciro; nuko barishyira ku mutwe wa Dawidi. Yavanye iminyago myinshi cyane muri uwo mugi. 31 Abantu bari muri uwo mugi bose abakuramo, abagira abo gukera amabuye, gukoresha ibikoresho by’ibyuma bityaye n’intorezo z’ibyuma, n’abo kubumba amatafari. Uko ni ko yagenje imigi yose y’Abamoni. Hanyuma Dawidi n’ingabo zose bagaruka i Yerusalemu.

^ 2 Sam 12:30 2Sm 12:30


 Icyo gishobora kuba cyari ikigirwamana cy’Abamoni. Ahandi cyitwa Moleki cyangwa Milikomu.

2 Samweli  13 : 1 - 39

13 Dore uko byagenze nyuma y’ibyo: Abusalomu umuhungu wa Dawidi yari afite mushiki we mwiza cyane witwaga Tamari, maze Amunoni umuhungu wa Dawidi aramubenguka. 2 Nuko abura amahwemo ararwara bitewe na mushiki we Tamari. Kubera ko yari isugi, Amunoni yabonaga ko bitamworohera kugira icyo amukoraho. 3 Amunoni yari afite incuti yitwaga Yehonadabu, mwene Shimeya, umuvandimwe wa Dawidi. Yehonadabu uwo yari inyaryenge. 4 Abaza Amunoni ati “wa mwana w’umwami we, ko ugenda urushaho kuzongwa uko bwije n’uko bukeye, ubiterwa n’iki? Ese ntiwambwira?” Amunoni aramusubiza ati “nabengutse Tamari, mushiki wa Abusalomu umuvandimwe wanjye.” 5 Yehonadabu aramubwira ati “genda uryame wirwaze. So ari buze kukureba nta kabuza; maze umubwire uti ‘ndakwinginze reka mushiki wanjye Tamari aze kundeba, atekere utwokurya tw’umurwayi imbere yanjye maze atumpe nturye.’”

6 Nuko Amunoni araryama, arirwaza, umwami aza kumureba. Amunoni abwira umwami ati “ndakwinginze reka mushiki wanjye Tamari aze atekere utugati* tubiri imbere yanjye, angaburire utugati tw’umurwayi.” 7 Dawidi atuma kuri Tamari mu rugo ngo bamubwire bati “jya kwa musaza wawe Amunoni, umutekere utugati two guhumuriza umurwayi.” 8 Tamari ajya kwa musaza we Amunoni, asanga aryamye. Afata ifu arayiponda, akorera utugati imbere ya Amunoni, araduteka. 9 Hanyuma Tamari aterura ipanu ifukuye, asuka utwo tugati imbere ya Amunoni, ariko Amunoni yanga kurya, aravuga ati “musohore abantu bose!” Nuko abantu bose barasohoka.

10 Amunoni abwira Tamari ati “nzanira utugati two guhumuriza umurwayi mu cyumba, utungaburire.” Tamari afata twa tugati yari yakoze, atuzanira musaza we Amunoni mu cyumba. 11 Amwegereye ngo atumuhe arye, Amunoni ahita amusumira, aramubwira ati “mushiki wanjye, ngwino turyamane.” 12 Icyakora Tamari aramubwira ati “oya musaza wanjye! Winkoza isoni. Ibyo nta ho byabaye muri Isirayeli. Wikora ayo mahano! 13 Urumva icyo kimwaro nagikwiza he? Kandi nawe waba ubaye nk’umwe mu bagabo b’abapfapfa muri Isirayeli. None rero ndakwinginze, genda ubibwire umwami kuko atazakunyima.” 14 Ariko yanga kumwumvira, ahubwo amurusha imbaraga, aryamana na we amukoza isoni. 15 Guhera ubwo Amunoni amwanga urunuka. Urwango yamwanze rwarutaga urukundo yari yaramukunze. Nuko Amunoni aramubwira ati “haguruka ugende!” 16 Tamari aramubwira ati “oya musaza wanjye! Ikibi ugiye gukora unyirukana kirakomeye kuruta icyo wankoreye!” Icyakora Amunoni yanga kumwumva.

17 Amunoni ahamagara umugaragu we wamukoreraga, aramubwira ati “irukana uyu muntu ave hano, umusohore, umukingiranire hanze.” 18 (Tamari yari yambaye ikanzu y’amabara, kuko ayo ari yo makanzu atagira amaboko abakobwa b’umwami bakiri amasugi bambaraga.) Umugaragu we aramusohora, amukingiranira hanze. 19 Tamari ayorera ivu ku mutwe, ashishimura ikanzu y’amabara yari yambaye, yikorera amaboko agenda arira inzira yose.

20 Musaza we Abusalomu aramubaza ati “ni musaza wawe Amunoni wagukoreye ibya mfura mbi? Mushiki wanjye, icecekere. Ni musaza wawe. Ntukomeze kubitekerezaho.” Nuko Tamari akomeza kwibera kwa musaza we Abusalomu, yigunze. 21 Umwami Dawidi yumvise ibyo bintu ararakara cyane. 22 Kuva icyo gihe Abusalomu ntiyongera kuvugana na Amunoni, cyaba ikibi cyangwa icyiza. Abusalomu yanga Amunoni cyane amuziza ko yakojeje isoni mushiki we Tamari.

23 Hashize imyaka ibiri yuzuye, Abusalomu ashaka abo gukemura ubwoya bw’intama ze zari i Bayali-Hasori, hafi ya Efurayimu. Nuko Abusalomu atumira abahungu b’umwami bose. 24 Abusalomu asanga umwami aramubwira ati “umugaragu wawe yatumyeho abo gukemura ubwoya bw’intama ze. None ndakwinginze, umwami azane n’abagaragu be, bajyane n’umugaragu wawe.” 25 Ariko umwami abwira Abusalomu ati “oya mwana wa, reka twe kugenda twese tutakubera umutwaro.” Nubwo yakomeje kumwinginga, umwami yanze ko bajyana, ariko amuha umugisha. 26 Amaherezo Abusalomu aravuga ati “niba wowe utaje, ndakwinginze ureke umuvandimwe wanjye Amunoni aze tujyane.” Umwami aramubaza ati “kuki se ushaka ko mujyana?” 27 Abusalomu aramwinginga cyane, nuko umwami yohereza Amunoni n’abahungu b’umwami bose barajyana.

28 Abusalomu ategeka abagaragu be ati “umutima wa Amunoni numara kunezerwa, divayi yamugezemo, nkababwira nti ‘mwice Amunoni!’ Muhite mumwica ntimutinye. Si jye uri bube mbibategetse? Mukomere kandi mube intwari.” 29 Abagaragu ba Abusalomu bagenza Amunoni uko Abusalomu yabategetse. Nuko abandi bahungu b’umwami bose barahaguruka buri wese yurira inyumbu ye, barahunga. 30 Bakiri mu nzira, inkuru igera kuri Dawidi igira iti “Abusalomu yishe abahungu b’umwami bose, nta n’umwe warokotse.” 31 Umwami abyumvise arahaguruka ashishimura imyambaro ye arambarara hasi. Abagaragu be bose bari bamuhagaze iruhande, na bo bashishimuye imyambaro yabo.

32 Ariko Yehonadabu mwene Shimeya umuvandimwe wa Dawidi, aramubwira ati “databuja ntatekereze ko abahungu b’umwami bose bishwe. Amunoni ni we wenyine wapfuye bitegetswe na Abusalomu, kuko yari yarabigambiriye uhereye umunsi Amunoni yakozaga isoni mushiki we Tamari. 33 None umwami databuja ntiyite ku magambo bamubwiye ngo ‘abana b’umwami bose bapfuye.’ Amunoni ni we wenyine wapfuye.”

34 Hagati aho Abusalomu arahunga. Nyuma yaho, umusore wari umurinzi arebye abona abantu benshi baje baturutse inyuma ye mu muhanda wanyuraga mu ibanga ry’umusozi. 35 Nuko Yehonadabu abwira umwami ati “dore abana b’umwami baraje! Ibyo umugaragu wawe yavuze bibaye impamo.” 36 Akimara kuvuga ayo magambo, abahungu b’umwami baba barinjiye, batera hejuru bararira, umwami n’abagaragu be na bo bararira cyane. 37 Ariko Abusalomu we ahungira kwa Talumayi mwene Amihudi, umwami w’i Geshuri. Dawidi amara iminsi myinshi aririra umwana we. 38 Abusalomu ahungira i Geshuri, ahamara imyaka itatu.

39 Amaherezo Dawidi akumbura Abusalomu, kuko yari amaze gushira umubabaro yatewe n’urupfu rwa Amunoni.

2 Samweli  14 : 1 - 33

14 Yowabu mwene Seruya aza kumenya ko umwami akumbuye Abusalomu. 2 Yowabu yohereza abantu i Tekowa bamuzanira umugore w’umunyabwenge, aramubwira ati “igire nk’uri mu cyunamo, wambare imyenda y’icyunamo, ntiwisige amavuta; umere nk’umugore umaze iminsi myinshi aririra uwapfuye. 3 Hanyuma usange umwami umubwire ibyo ngiye kukubwira.” Yowabu amubwira amagambo ari buvuge.

4 Uwo mugore w’i Tekowa asanga umwami amwikubita imbere aramwunamira, aramubwira ati “mwami ntabara!” 5 Umwami aramubaza ati “ufite kibazo ki?” Aramusubiza ati “umugabo wanjye yarapfuye nsigara ndi umupfakazi. 6 Umuja wawe yari afite abahungu babiri, Hanyuma baza kurwanira mu gasozi nta wo kubakiza uhari. Amaherezo umwe akubita undi aramwica. 7 None umuryango wose wahagurukiye umuja wawe, baravuga bati ‘zana uwishe umuvandimwe we na we tumwice tumuhore ubugingo bw’umuvandimwe we yishe, uwo muragwa na we tumwice.’ Nta kabuza bazazimya ikara ryanjye ryari risigaye ryaka, basibanganye ku isi izina ry’umugabo wanjye, bakureho n’uwari usigaye.”

8 Umwami abwira uwo mugore ati “subira iwawe, ikibazo cyawe nzagikemura.” 9 Uwo mugore w’i Tekowa abwira umwami ati “nyagasani mwami, icyaha kimbarweho jye n’inzu ya data, ariko umwami n’ubwami bwe ni abere.” 10 Umwami arongera aravuga ati “nihagira ukuvuga uzamunzanire, ntazongera kukugirira nabi.” 11 Ariko uwo mugore abwira umwami ati “mwami, ndakwinginze, wibuke Yehova Imana yawe, kugira ngo uhorera amaraso y’uwishwe adakomeza kungirira nabi, bakica umwana wanjye.” Umwami aramusubiza ati “ndahiye Yehova Imana nzima ko nta gasatsi na kamwe k’umuhungu wawe kazagwa hasi.” 12 Uwo mugore aravuga ati “reka umuja wawe ngire icyo mbwira umwami databuja.” Aramubwira ati “ngaho vuga!”

13 Uwo mugore aramubwira ati “none mwami, kuki wafashe umwanzuro ushobora kugira ingaruka mbi ku bwoko bw’Imana? Ibyo umwami amaze kuvuga ni byo bitumye agibwaho n’urubanza rw’icyaha, kuko umwami yaciye umwana we ntamugarure. 14 Tuzapfa nta kabuza, tumere nk’amazi asutswe hasi, atagishoboye kuyorwa. Ariko Imana ntizakuraho ubugingo, kuko yatekereje ku mpamvu zituma uwaciwe adakomeza kuba igicibwa mu maso yayo. 15 Icyatumye nsanga umwami databuja nkamubwira aya magambo, ni uko abantu banteye ubwoba. Nuko umuja wawe ndavuga nti ‘reka mbibwire umwami. Ahari umwami azumvira umuja we agire icyo akora. 16 Kubera ko umwami yateze amatwi umuja we kugira ngo ankize amaboko y’ushaka kundimburana n’umuhungu wanjye nsigaranye, akatuvutsa umurage twiherewe n’Imana,’ 17 umuja wawe naravuze nti ‘reka ijambo ry’umwami databuja rimpumurize.’ Kuko umwami databuja ameze nk’umumarayika w’Imana y’ukuri ku birebana no gutandukanya icyiza n’ikibi. Yehova Imana yawe abane nawe.”

18 Umwami abwira uwo mugore ati “ntugire icyo umpisha ku byo ngiye kukubaza.” Uwo mugore aramusubiza ati “umwami databuja nambaze.” 19 Umwami aramubaza ati “Yowabu ni we wagutumye kumbwira ibyo byose?” Uwo mugore aramusubiza ati “mwami databuja, ndahiye ubugingo bwawe ko ibyo uvuze ari ukuri rwose. Umugaragu wawe Yowabu ni we wabintegetse, kandi ni we wabwiye umuja wawe amagambo yose nakubwiye. 20 Umugaragu wawe Yowabu yakoze ibi byose kugira ngo uhindure uko ubona icyo kibazo, ariko databuja afite ubwenge nk’ubw’umumarayika w’Imana y’ukuri ku buryo yamenya ibiri mu isi byose.”

21 Nuko umwami abwira Yowabu ati “ibyo umbwiye ndabikora. Ngaho genda ugarure uwo musore Abusalomu.” 22 Yowabu yikubita hasi yubamye imbere y’umwami aramushimira, aravuga ati “mwami databuja, uyu munsi umugaragu wawe menye ko ntonnye mu maso yawe, kuko umwami yumviye amagambo y’umugaragu we.” 23 Yowabu ahita ahaguruka ajya i Geshuri agarura Abusalomu i Yerusalemu. 24 Ariko umwami aravuga ati “najye iwe, ntazangere imbere.” Abusalomu ajya iwe, ntiyabonana n’umwami.

25 Muri Isirayeli yose nta muntu n’umwe wari uhwanyije uburanga na Abusalomu, ngo aratwe cyane nka we. Kuva mu bworo bw’ikirenge kugeza mu gitwariro, nta nenge n’imwe yagiraga. 26 Iyo yiyogosheshaga umusatsi, buri mwaka yajyaga yiyogoshesha umusatsi kubera ko wamuremereraga, umusatsi we wapimaga shekeli* magana abiri zigezwe ku gipimo cy’ibwami. 27 Abusalomu abyara abahungu batatu n’umukobwa umwe witwaga Tamari. Yari umukobwa ufite uburanga butangaje.

28 Abusalomu amara i Yerusalemu imyaka ibiri yuzuye atarabonana n’umwami. 29 Hanyuma atuma kuri Yowabu ngo aze amutume ku mwami, ariko yanga kuza. Yongera kumutumaho ubwa kabiri, ariko nabwo ntiyaza. 30 Amaherezo abwira abagaragu be ati “murabona uriya murima wa Yowabu ubangikanye n’uwanjye, aho yahinze ingano za sayiri. Nimugende muwutwike.” Nuko abagaragu ba Abusalomu baragenda batwika uwo murima. 31 Yowabu arahaguruka ajya kureba Abusalomu iwe aramubaza ati “kuki abagaragu bawe bantwikiye umurima?” 32 Abusalomu abwira Yowabu ati “nagutumyeho nti ‘ngwino ngutume ku mwami, umubwire uti “kuki navuye i Geshuri? Icyari kurushaho kuba cyiza si uko nari kuba narigumiyeyo? Ndashaka kubonana n’umwami, kandi nagira icyaha ambonaho azanyice.”’”

33 Yowabu aragenda abibwira umwami, umwami atumiza Abusalomu. Abusalomu ageze imbere y’umwami arapfukama, yikubita hasi yubamye imbere ye, hanyuma umwami aramusoma.

2 Samweli  15 : 1 - 37

15 Nyuma y’ibyo Abusalomu akoresha igare, ashaka n’amafarashi n’abantu mirongo itanu bo kwiruka imbere ye. 2 Abusalomu yarazindukaga agahagarara ku muhanda ujya ku marembo y’umugi. Nuko umuntu yaba aje kureba umwami ngo amucire urubanza, Abusalomu akamuhamagara akamubaza ati “uturutse mu wuhe mugi?” Undi akamusubiza ati “umugaragu wawe nturutse muri umwe mu miryango ya Isirayeli.” 3 Abusalomu akamubwira ati “ikirego cyawe gifite ishingiro; ikibabaje ni uko nta muntu umwami yateganyije wo kukumva.” 4 Akongeraho ati “iyaba nari umucamanza muri iki gihugu! Umuntu wese wanzanira ikirego cyangwa urubanza namurenganura rwose.”

5 Nanone iyo umuntu yamwegeraga kugira ngo amwunamire, Abusalomu yaramburaga ukuboko akamufata, akamusoma. 6 Uko ni ko yagenzerezaga Abisirayeli bose bazaga kuburanira imbere y’umwami; nguko uko yigaruriye imitima y’Abisirayeli.

7 Hashize imyaka mirongo ine,* Abusalomu abwira umwami ati “ndakwinginze, reka njye i Heburoni guhigura umuhigo nahigiye Yehova. 8 Igihe umugaragu wawe nari i Geshuri muri Siriya, nahize umuhigo ndavuga nti ‘Yehova nansubiza i Yerusalemu, nanjye nzatambira Yehova igitambo.’” 9 Umwami aramubwira ati “genda amahoro.” Undi arahaguruka ajya i Heburoni.

10 Abusalomu yohereza abatasi mu miryango yose ya Isirayeli, arababwira ati “nimwumva ijwi ry’ihembe, namwe muzarangurure muti ‘Abusalomu yabaye umwami i Heburoni!’” 11 Abusalomu ajyana n’abagabo magana abiri avanye i Yerusalemu. Yarabahamagaye abajyana nta cyo bakeka, nta kintu na kimwe bazi. 12 Igihe Abusalomu yatambaga ibitambo, yohereje intumwa i Gilo kumuzanira Ahitofeli w’i Gilo, wari umujyanama wa Dawidi. Ubwo bugambanyi bufata intera ikomeye, kandi umubare w’abayobokaga Abusalomu urushaho kwiyongera.

13 Hashize igihe, umuntu araza abwira Dawidi ati “Abusalomu yigaruriye imitima y’Abisirayeli.” 14 Dawidi ahita abwira abagaragu be bari kumwe na we i Yerusalemu ati “nimuhaguruke duhunge, kuko nitudahunga nta wuzarokoka Abusalomu! Nimugire bwangu mugende, kugira ngo atihuta akadufata, akatugirira nabi kandi akarimbuza uyu mugi inkota.” 15 Abagaragu b’umwami baramubwira bati “ibyo umwami databuja abona ko bikwiriye, ni byo abagaragu bawe turi bukore.” 16 Umwami ahagurukana n’abo mu rugo rwe bose, asiga abagore icumi b’inshoreke ku rugo. 17 Umwami afata inzira aragenda, abantu bose baramukurikira, bahagarara i Beti-Meruhaki.

18 Abagaragu be bose bambukana na we. Abanyagati bose, ni ukuvuga abantu magana atandatu bavuye i Gati bakamukurikira, hamwe n’Abakereti bose n’Abapeleti bose, barambuka banyura imbere y’umwami. 19 Umwami abwira Itayi w’Umunyagati ati “kuki ushaka kujyana natwe? Subirayo ubane n’umwami, kuko uri umunyamahanga. Uretse n’ibyo kandi, wavuye iwanyu uhunze. 20 Waje ejo, none uyu munsi ntangire kukuzerereza, ningenda ujyane nanjye aho njya hose? Subiranayo n’abavandimwe bawe, kandi Yehova azakugaragarize ineza yuje urukundo n’ubudahemuka!” 21 Ariko Itayi asubiza umwami ati “ndahiye Yehova Imana nzima n’umwami databuja ko twapfa twakira, aho umwami databuja azaba ari hose ari ho umugaragu wawe na we azaba ari.” 22 Dawidi asubiza Itayi ati “genda nawe wambuke.” Nuko Itayi w’Umunyagati yambukana n’abantu be bose n’abana bose bari kumwe na we.

23 Igihe abantu bose bambukaga, abo muri ako karere bose bacuraga imiborogo. Umwami na we yari ahagaze ku kagezi ka Kidironi, abantu bose bambuka banyuze umuhanda ujya mu butayu. 24 Sadoki n’abatambyi bose b’Abalewi baheka isanduku y’isezerano ry’Imana y’ukuri, na bo bari aho. Nuko batereka isanduku y’Imana y’ukuri iruhande rwa Abiyatari, irahaguma kugeza aho abantu bose bari bavuye mu mugi barangirije kwambuka. 25 Ariko umwami abwira Sadoki ati “subiza isanduku y’Imana y’ukuri mu mugi. Nindamuka ntonnye mu maso ya Yehova azangarura, yongere ayinyereke n’ubuturo bwayo. 26 Ariko naramuka avuze ati ‘sinkwishimiye,’ dore ndi hano, azangenze uko ashaka.” 27 Umwami abwira Sadoki umutambyi ati “nturi bamenya se? Ugende amahoro wowe na Abiyatari musubire mu mugi, ujyane na Ahimasi umuhungu wawe na Yonatani mwene Abiyatari. 28 Dore ntegerereje hafi y’ubutayu kugeza igihe muzambwirira uko byifashe.” 29 Nuko Sadoki na Abiyatari basubiza isanduku y’Imana y’ukuri i Yerusalemu, barahaguma.

30 Dawidi azamuka umusozi w’Imyelayo, agenda atambaye inkweto, arira kandi yitwikiriye umutwe. Abantu bari kumwe na we bose bazamuka barira, bitwikiriye umutwe. 31 Hanyuma baza kubwira Dawidi bati “Ahitofeli na we ari mu bafatanyije na Abusalomu mu bugambanyi.” Dawidi aravuga ati “Yehova, ndakwinginze, utume inama ya Ahitofeli ifatwa nk’iy’umupfapfa!”

32 Dawidi ageze mu mpinga y’umusozi aho abantu bajyaga basengera Imana, ahura na Hushayi w’Umwaruki yashishimuye imyambaro ye, yiteye n’umukungugu mu mutwe. 33 Ariko Dawidi aramubwira ati “niwambukana nanjye uzambera umutwaro. 34 Ariko usubiye mu mugi ukabwira Abusalomu uti ‘Mwami, ndi umugaragu wawe, kera nari umugaragu wa so, ari ko ubu ndi umugaragu wawe,’ ni bwo wazapfubya inama za Ahitofeli. 35 Ese abatambyi, Sadoki na Abiyatari, ntibazaba bari kumwe nawe? Ikintu cyose uzumva mu rugo rw’umwami uzajye ukibwira Sadoki na Abiyatari. 36 Dore bari kumwe n’abahungu babo bombi, Ahimasi mwene Sadoki na Yonatani mwene Abiyatari. Mujye mubantumaho bambwire ikintu cyose mwumvise.” 37 Nuko Hushayi, incuti ya Dawidi, ajya mu mugi. Abusalomu na we yinjira i Yerusalemu.

2 Samweli  16 : 1 - 23

16 Dawidi amaze kurenga impinga y’uwo musozi ho gato, Siba, umugaragu wa Mefibosheti, aza kumusanganira azanye indogobe ebyiri ziteguyeho ibyo kwicaraho, zikoreye imigati magana abiri, utugati ijana dukozwe mu mbuto zo mu mpeshyi, imigati ijana ikozwe mu mizabibu n’ikibindi kinini cya divayi. 2 Umwami abaza Siba ati “ibi bintu uzanye ni iby’iki?” Siba aramusubiza ati “indogobe ni izo abo mu rugo rw’umwami bari bugendeho, iyi migati n’utu tugati dukozwe mu mbuto zo mu mpeshyi ni ibyo abasore bari burye, naho divayi ni iyo abananiriwe mu butayu bari bunywe.” 3 Umwami aramubaza ati “umuhungu wa shobuja ari he?” Siba asubiza umwami ati “asigaye i Yerusalemu, kuko yavuze ati ‘uyu munsi inzu ya Isirayeli igiye kunsubiza ubwami bwa data.’” 4 Umwami abwira Siba ati “ibya Mefibosheti byose bibaye ibyawe.” Siba aramusubiza ati “dore nunamye imbere yawe. Ndagahora ntonnye mu maso y’umwami databuja.”

5 Umwami Dawidi aragenda agera i Bahurimu. Nuko haza umugabo wo mu muryango wa Sawuli witwaga Shimeyi mwene Gera, agenda avuma Dawidi. 6 Atangira gutera amabuye Dawidi n’abagaragu b’Umwami Dawidi bose, kandi abantu bose n’abagabo b’abanyambaraga bose bari iburyo n’ibumoso bwa Dawidi. 7 Shimeyi akagenda avuma Dawidi avuga ati “genda wa nkoramaraso we, genda wa mburamumaro we! 8 Yehova atumye amaraso yose y’inzu ya Sawuli wamennye akugaruka, uwo wazunguye ukaba umwami, kandi Yehova ahaye ubwami bwawe umuhungu wawe Abusalomu. Dore ugeze mu makuba uzira amaraso wamennye!”

9 Amaherezo Abishayi mwene Seruya abwira umwami ati “kuki iyi ntumbi y’imbwa yavuma umwami databuja? Ndakwinginze, reka nambuke muce umutwe.” 10 Ariko umwami aravuga ati “ibi birabarebaho iki bene Seruya mwe? Nimumureke amvume, kuko Yehova yamubwiye ati ‘vuma Dawidi!’ None ni nde wamubwira ati ‘ibyo ukora ni ibiki?’” 11 Dawidi abwira Abishayi n’abagaragu be bose ati “niba umuhungu wanjye nibyariye ahiga ubugingo bwanjye, Umubenyamini we yabura ate kumpiga! Nimumureke amvume kuko Yehova ari we wabimutumye! 12 Wenda Yehova azabirebesha amaso ye maze Yehova ankorere ibyiza, aho guhamwa n’umuvumo Shimeyi amvumye uyu munsi.” 13 Dawidi n’abo bari kumwe bakomeza kugenda uwo muhanda, Shimeyi na we agenda mu ibanga ry’umusozi ateganye na we kugira ngo amuvume, agenda amutera amabuye, atumura n’umukungugu mwinshi.

14 Umwami n’abantu bari kumwe na we bose bagera aho bajyaga bananiwe. Nuko barahagarara bararuhuka.

15 Abusalomu n’Abisirayeli bose binjira i Yerusalemu, kandi na Ahitofeli yari kumwe na we. 16 Hushayi w’Umwaruki, incuti ya Dawidi, yinjiye kwa Abusalomu aramubwira ati “umwami arakabaho! Umwami arakabaho!” 17 Abusalomu asubiza Hushayi ati “uko ni ko ugaragarije ineza yuje urukundo incuti yawe? Kuki utajyanye n’incuti yawe?” 18 Hushayi asubiza Abusalomu ati “oya; ahubwo uwo Yehova yahisemo, ndetse n’aba bantu n’Abisirayeli bose, ni we nanjye nzabera umugaragu kandi ni we nzagumana na we. 19 Reka nongere mbisubiremo. Uwo nzakorera ni nde? Si umuhungu we se? Nk’uko nakoreraga so, ni ko nawe nzagukorera.”

20 Nyuma yaho Abusalomu abwira Ahitofeli ati “ngaho nimungire inama. Nkore iki?” 21 Ahitofeli abwira Abusalomu ati “ryamana n’inshoreke so yasize ku rugo. Abisirayeli bose nibabyumva bazamenya ko watumye so akuzinukwa, maze bitume amaboko y’abo muri kumwe arushaho gukomera.” 22 Nuko bashingira Abusalomu ihema hejuru y’inzu, maze Abusalomu aryamana n’inshoreke za se, Abisirayeli bose babireba.

23 Inama Ahitofeli yatangaga muri icyo gihe, yafatwaga nk’aho ari ijambo riturutse ku Mana y’ukuri. Uko ni ko byari bimeze ku nama Ahitofeli yagiraga Dawidi, n’iyo yagiriye Abusalomu.

2 Samweli  17 : 1 - 29

17 Nuko Ahitofeli abwira Abusalomu ati “ndakwinginze, reka ntoranye abagabo ibihumbi cumi na bibiri duhaguruke dukurikire Dawidi iri joro. 2 Ndamugeraho ananiwe yacitse intege, mukure umutima, abantu bari kumwe na we bose bahunge, maze umwami nasigara wenyine mwice. 3 Nyemerera nkugarurire abantu bose. Niwica uwo ushaka, abantu bose bazakugarukira; kandi abantu bose bazagira amahoro.” 4 Iryo jambo rinezeza Abusalomu n’abakuru b’Abisirayeli bose.

5 Ariko Abusalomu aravuga ati “nimuhamagare na Hushayi w’Umwaruki twumve icyo na we abivugaho.” 6 Hushayi yinjira kwa Abusalomu. Abusalomu aramubwira ati “Ahitofeli yavuze ibi n’ibi. Dukurikize inama ye? Niba utabyemeye kandi, nawe ugire icyo utubwira.” 7 Hushayi abwira Abusalomu ati “ubu bwo noneho inama ya Ahitofeli ntabwo ari nziza!”

8 Hushayi yongeraho ati “nawe ubwawe uzi neza ko so n’ingabo ze ari abanyambaraga, kandi ubu bariye karungu nk’idubu y’ingore yaburiye ibyana byayo mu gasozi. So ni umurwanyi, ntari burare hamwe na rubanda. 9 Dore ubu yihishe mu myobo cyangwa ahandi hantu. Nabagabaho igitero rugikubita, inkuru izakwira mu bantu bavuge bati ‘ingabo za Abusalomu zakubiswe incuro.’ 10 Ndetse n’umugabo w’intwari ufite umutima nk’uw’intare azacika intege, kuko Abisirayeli bose bazi ko so ari umunyambaraga, kandi ko n’abagabo b’intwari bari kumwe na we ari uko. 11 Dore inama jye nabagira: koranya Abisirayeli bose, kuva i Dani kugera i Beri-Sheba, banganye ubwinshi n’umusenyi wo ku nyanja, wowe ubwawe ubayobore ku rugamba. 12 Tuzamutera ahantu azaba ari, tumutondeho nk’uko ikime gitonda ku butaka; kandi we n’abantu bari kumwe na we bose nta n’umwe uzasigara. 13 Nagira umugi ahungiramo, Abisirayeli bose bazazana imigozi bajye kuri uwo mugi, tuwukurure tuwurohe mu mugezi, ku buryo nta buye na rimwe rizasigara.”

14 Nuko Abusalomu n’Abisirayeli bose baravuga bati “inama ya Hushayi w’Umwaruki iruta iya Ahitofeli!” Yehova ubwe ni we watumye badakurikiza inama ya Ahitofeli nubwo yari nziza, kugira ngo Yehova ateze Abusalomu ibyago.

15 Hanyuma Hushayi abwira abatambyi, Sadoki na Abiyatari, ati “inama Ahitofeli yagiriye Abusalomu n’abakuru b’Abisirayeli ni iyi; nanjye iyo nabagiriye ni iyi. 16 None nimutume kuri Dawidi vuba mumubwire muti ‘iri joro nturare mu bibaya byo mu butayu, ahubwo wambuke, kugira ngo umwami atamiranwa n’abari kumwe na we bose.’”

17 Yonatani na Ahimasi bari ahitwa Eni-Rogeli; ntibashakaga kugera mu mugi kugira ngo hatagira ubabona. Nuko umuja arasohoka arabibabwira, na bo baragenda kuko bagombaga kujya kubibwira Umwami Dawidi. 18 Icyakora hari umusore wababonye maze abibwira Abusalomu. Yonatani na Ahimasi bagenda biruka, bageze mu rugo rw’umugabo wari utuye i Bahurimu, bihisha mu iriba rye ryari mu mbuga. 19 Hanyuma umugore w’uwo mugabo afata umupfundikizo awushyira ku munwa w’iryo riba, yanikaho ibinyampeke bisekuye, ntihagira ubimenya. 20 Abagaragu ba Abusalomu bageze mu rugo rw’uwo mugore baramubaza bati “Ahimasi na Yonatani bari he?” Uwo mugore arabasubiza ati “banyuze hano bagana ku ruzi.” Abo bagabo bakomeza kubashakisha ariko ntibababona, bisubirira i Yerusalemu.

21 Abo bagabo bamaze kugenda, abandi na bo bava mu iriba baragenda babwira Umwami Dawidi bati “nimuhaguruke vuba mwambuke uruzi, kuko Ahitofeli yabagambaniye atya n’atya.” 22 Dawidi ahita ahagurukana n’abantu bari kumwe na we bose, bambuka Yorodani kugeza mu museke, ntihagira n’umwe usigara atambutse.

23 Ahitofeli abonye ko inama ye idakurikijwe, ahita ategura indogobe ye arahaguruka ajya mu rugo rwe, mu mugi w’iwabo. Nuko ategeka ibyo mu rugo rwe, arangije yishyira mu kagozi arapfa, ahambwa aho ba sekuruza bahambwe.

24 Dawidi agera i Mahanayimu, Abusalomu na we yambuka Yorodani ari kumwe n’Abisirayeli bose. 25 Amasa ni we Abusalomu yagize umugaba w’ingabo mu cyimbo cya Yowabu. Amasa uwo yari umuhungu w’umugabo witwaga Itura w’Umwisirayeli, waryamanye* na Abigayili umukobwa wa Nahashi. Abigayili yavaga inda imwe na Seruya, nyina wa Yowabu. 26 Abusalomu n’Abisirayeli bakambika mu karere k’i Gileyadi.

27 Dawidi akigera i Mahanayimu, Shobi mwene Nahashi w’i Raba y’Abamoni, Makiri mwene Amiyeli w’i Lodebari na Barizilayi, Umugileyadi w’i Rogelimu, 28 bazana amariri, amabesani, inzabya z’ibumba, ingano zisanzwe, ingano za sayiri, ifu, impeke zokeje, ibishyimbo, inkori n’impeke zikaranze, 29 ubuki, amavuta, intama n’amata y’ikivuguto, babizanira Dawidi n’abantu bari kumwe na we ngo babirye, kuko bagiraga bati “abantu bananiriwe mu butayu, barashonje kandi bafite inyota.”

^ 2 Sam 17:25 2Sm 17:25


 Uko bigaragara, Itura yari umugabo wa Abigayili.



2 Samweli  18 : 1 - 33

18 Dawidi abarura ingabo zari kumwe na we, ashyiraho abatwara ingabo ibihumbi n’abatwara ingabo amagana. 2 Hanyuma Dawidi yohereza kimwe cya gatatu cy’ingabo ziyobowe na Yowabu, ikindi kimwe cya gatatu kiyoborwa na Abishayi mwene Seruya, akaba na murumuna wa Yowabu, ikindi kimwe cya gatatu kiyoborwa na Itayi w’Umunyagati. Nuko Umwami abwira ingabo ati “nanjye ndaza tujyane.” 3 Ariko ingabo ziramubwira ziti “wowe ntugomba kuza, kubera ko turamutse duhunze, twe ntibatwitaho. Naho kimwe cya kabiri cyacu cyapfa, ntibatwitaho kuko wowe uhwanye n’abantu ibihumbi icumi bo muri twe. Byaba byiza usigaye mu mugi ukaza kudutabara.” 4 Umwami arababwira ati “ibyo mubona ko bikwiriye ni byo ndi bukore.” Umwami ahagarara ku irembo ry’umugi, maze ingabo zose zigenda zigabanyije mu mitwe y’amagana n’iy’ibihumbi. 5 Umwami ategeka Yowabu, Abishayi na Itayi ati “ndabinginze, ntimugirire nabi uwo musore Abusalomu.” Abantu bose bumva ibyo umwami abwiye abatware ku birebana na Abusalomu.

6 Izo ngabo zikomeza urugendo zigana mu gasozi kurwana n’Abisirayeli, basakiranira mu ishyamba rya Efurayimu. 7 Abagaragu ba Dawidi banesha Abisirayeli babicamo abantu benshi cyane, abantu ibihumbi makumyabiri. 8 Intambara ikwira muri ako karere kose. Uwo munsi abahitanywe n’ishyamba barutaga abishwe n’inkota.

9 Amaherezo Abusalomu aza guhubirana n’abagaragu ba Dawidi. Abusalomu yari yicaye ku nyumbu, maze iyo nyumbu inyura munsi y’amashami asobekeranye y’igiti cy’inganzamarumbo, umutwe we ufatwa mu mashami yacyo, inyumbu iragenda asigara anagana mu kirere. 10 Nuko umugabo umwe wabibonye abwira Yowabu ati “nabonye Abusalomu anagana mu mashami y’igiti cy’inganzamarumbo.” 11 Yowabu abwira uwo mugabo ubimubwiye ati “wamubonye ntiwahita umutsinda aho? Mba nguhaye ibiceri icumi by’ifeza n’umukandara.” 12 Ariko uwo mugabo asubiza Yowabu ati “n’uwari kumpa ibiceri igihumbi by’ifeza, sinari kubangurira ukuboko umuhungu w’umwami, kuko twumvise ibyo umwami yabategetse wowe na Abishayi na Itayi avuga ati ‘muramenye, ntihagire uwo ari we wese ugira icyo atwara uwo musore Abusalomu.’ 13 Iyo mbirengaho nari kuba mpemukiye umwami nkica umuhungu we. Ntiyari kubura kubimenya, kandi nawe nta cyo wari gukora ngo unkize uburakari bw’umwami.” 14 Yowabu aravuga ati “reka ne gukomeza guta igihe mvugana nawe!” Ahita afata imyambi itatu aragenda ayitikura Abusalomu mu mutima, aho yanaganaga mu mashami y’igiti cy’inganzamarumbo, akiri muzima. 15 Abagaragu icumi batwazaga Yowabu intwaro bazenguruka Abusalomu, baramusonga arapfa. 16 Yowabu avuza ihembe kugira ngo ingabo zireke gukurikirana Abisirayeli. Nuko Yowabu abuza ingabo gukomeza kurwana. 17 Bafata Abusalomu bamujugunya mu mwobo muremure wari aho mu ishyamba, bamugerekaho ikirundo kinini cy’amabuye. Abisirayeli bose barahunga, buri wese ajya iwe.

18 Abusalomu akiriho, yari yarafashe inkingi ayishinga mu Kibaya cy’Umwami, kuko yibwiraga ati “nta muhungu mfite ngo azatume izina ryanjye rikomeza kwibukwa.” Iyo nkingi ayitirira izina rye, kandi kugeza n’uyu munsi iracyitwa Inkingi y’Urwibutso ya Abusalomu.

19 Ahimasi mwene Sadoki aravuga ati “ndakwinginze, reka niruke nshyire umwami iyi nkuru, kuko Yehova yamukijije amaboko y’abanzi be.” 20 Ariko Yowabu aramubwira ati “uyu munsi si wowe uri bujye kuvuga inkuru, uzajya kuyivuga undi munsi utari uyu. Uyu munsi ntukwiriye kujya kuvuga inkuru kubera ko umuhungu w’umwami yapfuye.” 21 Nuko Yowabu abwira Umukushi ati “genda ubwire umwami ibyo wabonye.” Uwo Mukushi yunamira Yowabu maze ahita yiruka. 22 Ahimasi mwene Sadoki arongera abwira Yowabu ati “ndakwinginze, reka nanjye niruke nkurikire Umukushi, bibe uko byakabaye.” Ariko Yowabu aramubwira ati “mwana wa, kuki nawe ushaka kugenda kandi nta nkuru ihari wajya kubara?” 23 Ariko Ahimasi arongera aravuga ati “reka niruke bibe uko byakabaye.” Yowabu aramusubiza ati “ngaho iruka!” Ahimasi ariruka, anyura mu nzira ica mu karere ko mu Kibaya cya Yorodani, amaherezo aca kuri wa Mukushi.

24 Icyo gihe Dawidi yari yicaye hagati y’amarembo y’umugi. Hagati aho, umurinzi ajya hejuru ku rukuta rwari hejuru y’amarembo. Yubuye amaso abona umuntu uza yiruka ari wenyine. 25 Uwo murinzi arahamagara abibwira umwami, umwami aramusubiza ati “niba ari wenyine ubwo azanye inkuru.” Uwo muntu akomeza kuza yigira hafi. 26 Umurinzi abona undi muntu uje yiruka. Umurinzi ahamagara uwari urinze amarembo aramubwira ati “hari undi muntu uje ari wenyine yiruka!” Umwami aravuga ati “uwo na we azanye inkuru.” 27 Umurinzi arongera aravuga ati “ndabona uwa mbere yiruka nka Ahimasi mwene Sadoki.” Umwami aravuga ati “uwo ni umuntu mwiza, agomba kuba azanye inkuru nziza.” 28 Amaherezo Ahimasi arangurura ijwi abwira umwami ati “byagenze neza!” Nuko yikubita imbere y’umwami yubamye, aravuga ati “Yehova Imana yawe ashimwe, we wahanye mu maboko y’umwami databuja, abanzi bari bamuhagurukiye!”

29 Ariko umwami aramubaza ati “ese wa musore Abusalomu yaba ari amahoro?” Ahimasi aravuga ati “igihe Yowabu yoherezaga umugaragu w’umwami n’umugaragu wawe, nabonye abantu benshi bacitsemo igikuba, ariko sinamenye ibyabaye.” 30 Umwami aravuga ati “genda ube uhagaze hariya.” Aratambuka ajya guhagarara hirya.

31 Wa Mukushi araza aravuga ati “umwami databuja niyakire inkuru muzaniye, kuko uyu munsi Yehova yagukijije ukuboko kw’abaguhagurukiye bose.” 32 Ariko umwami abaza uwo Mukushi ati “ese wa musore Abusalomu yaba ari amahoro?” Uwo Mukushi aramusubiza ati “abanzi b’umwami databuja n’abahagurukira kumugirira nabi bose, barakaba nk’uwo musore.”

33 Umwami abyumvise arasuherwa, ajya mu cyumba cyo hejuru cyari hejuru y’amarembo, ararira. Akagendagenda arira avuga ati “ayii, mwana wanjye Abusalomu, mwana wanjye, mwana wanjye Abusalomu! Iyaba ari jye wapfuye mu cyimbo cyawe Abusalomu mwana wanjye, mwana wanjye!”

2 Samweli  19 : 1 - 43

19 Nyuma yaho babwira Yowabu bati “dore umwami arimo ararira aborogera Abusalomu.” 2 Nuko uwo munsi gutsinda kw’izo ngabo bihinduka icyunamo, kuko uwo munsi zumvise bavuga bati “umwami yababajwe n’umuhungu we.” 3 Uwo munsi ingabo zisubira mu mugi zibebera, zimeze nk’ingabo zifite isoni, zahunze urugamba. 4 Nuko umwami yitwikira mu maso, atera hejuru, araboroga ati “ayii, mwana wanjye Abusalomu! Abusalomu mwana wanjye, mwana wanjye!”

5 Amaherezo Yowabu yinjira mu nzu asanga umwami, aramubwira ati “uyu munsi wakojeje isoni abagaragu bawe bose kandi ari bo barokoye ubugingo bwawe, ubugingo bw’abahungu bawe n’abakobwa bawe, ubw’abagore bawe n’ubw’inshoreke zawe, 6 kuko wakunze abakwanga ukanga abagukunda. Uyu munsi wagaragaje ko abatware bawe n’abagaragu bawe nta cyo bari cyo imbere yawe; uyu munsi menye ko icyari kukubera cyiza ari uko Abusalomu yari kuba akiri muzima, naho twe abandi twese tukaba twapfuye. 7 None rero haguruka usohoke, uvugane n’abagaragu bawe ubahumurize. Ndahiye Yehova ko nudasohoka nta muntu n’umwe uri bugumane nawe iri joro; ibyo kandi bizakubera bibi kurusha ibyago byose wahuye na byo kuva mu buto bwawe kugeza ubu.” 8 Maze umwami arahaguruka yicara mu marembo, babwira ingabo zose bati “umwami yicaye mu marembo.” Nuko Ingabo zose ziza imbere y’umwami.

Ariko Abisirayeli bo bari bahunze, buri wese ajya iwe. 9 Nuko abantu bose bo mu miryango yose ya Isirayeli bajya impaka bati “umwami ni we wadukijije amaboko y’abanzi bacu, adukiza n’amaboko y’Abafilisitiya; none dore yahunze igihugu, ahunze Abusalomu. 10 Abusalomu twasutseho amavuta ngo adutegeke na we yaguye ku rugamba. None ko nta cyo mukora ngo mugarure umwami?”

11 Umwami Dawidi atuma kuri Sadoki na Abiyatari b’abatambyi ati “mubwire abakuru b’u Buyuda muti ‘kuki mugiye guheruka abandi kugarura umwami mu rugo rwe, kandi ibyo Abisirayeli bose bavuze byarageze ku mwami aho ari? 12 Muri abavandimwe banjye; muri igufwa ryanjye n’umubiri wanjye. None kuki mugiye guheruka abandi kugarura umwami?’ 13 Kandi mubwire Amasa muti ‘ese nturi igufwa ryanjye n’umubiri wanjye? Imana izampane ndetse bikomeye, nintakugira umugaba w’ingabo mu mwanya wa Yowabu.’”

14 Nuko atuma Abayuda bose bahuza umutima baba nk’umuntu umwe, maze batuma ku mwami bati “garuka, wowe n’abagaragu bawe bose.”

15 Umwami aragaruka agera kuri Yorodani. Abo mu Buyuda na bo bajya i Gilugali gusanganira umwami kugira ngo bamwambutse Yorodani. 16 Shimeyi w’i Bahurimu, mwene Gera w’Umubenyamini, amanuka yihuta ajyana n’Abayuda gusanganira Umwami Dawidi. 17 Yari kumwe n’Ababenyamini igihumbi. (Kandi Siba umugaragu wo mu rugo rwa Sawuli n’abahungu be cumi na batanu n’abagaragu be makumyabiri na bo bari kumwe na we; nuko baraza bagera kuri Yorodani mbere y’umwami. 18 Nuko Siba arambuka kugira ngo yambutse abo mu rugo rw’umwami kandi amukorere ibyo ashaka.) Naho Shimeyi mwene Gera yikubita imbere y’umwami igihe yari agiye kwambuka Yorodani. 19 Abwira umwami ati “databuja ntiyite ku cyaha cyanjye ngo agishyire ku mutima, kandi ntiwibuke ikibi umugaragu wawe yakoze ku munsi umwami databuja yavaga i Yerusalemu. 20 Kuko umugaragu wawe nzi neza ko nacumuye; none dore uyu munsi naje mbere y’abo mu nzu ya Yozefu bose, manuwe no gusanganira umwami databuja.”

21 Abishayi mwene Seruya ahita avuga ati “ese ibyo byabuza Shimeyi kwicwa azira ko yavumye uwo Yehova yasutseho amavuta?” 22 Ariko Dawidi aravuga ati “bene Seruya mwe, ibyo bibarebaho iki ko uyu munsi mushaka kundwanya? Ese uyu munsi hari umuntu ukwiriye kwicwa muri Isirayeli? Ese uyu munsi sinamenye ko ndi umwami wa Isirayeli?” 23 Umwami abwira Shimeyi ati “nturi bupfe.” Nuko umwami aramurahira.

24 Mefibosheti umwuzukuru wa Sawuli na we aramanuka aza gusanganira umwami; ntiyari yarigeze akaraba ibirenge cyangwa ngo yiyogoshe ubwanwa bwo hejuru y’umunwa, cyangwa ngo amese imyambaro ye uhereye igihe umwami yagendeye, kugeza kuri uwo munsi yari agarutse amahoro. 25 Igihe yari aje i Yerusalemu gusanganira umwami, umwami aramubaza ati “Mefiboshe, kuki utaje ngo tujyane?” 26 Aramusubiza ati “mwami databuja, umugaragu wanjye ni we wambeshye. Kuko umugaragu wawe nari navuze nti ‘nimuntegurire indogobe nicareho njyane n’umwami,’ kuko umugaragu wawe namugaye. 27 Nuko abeshyera umugaragu wawe ku mwami databuja. Icyakora umwami databuja ameze nk’umumarayika w’Imana y’ukuri; none ukore icyo ubona gikwiriye mu maso yawe. 28 Umwami databuja yagombye kuba yarishe abo mu rugo rwa data bose, ariko washyize umugaragu wawe mu barira ku meza yawe. None se hari ikindi nakwaka umwami kirenze ibyo?”

29 Ariko umwami aramubwira ati “kuki ukomeza kuvuga ayo magambo yose? Ndavuze ngo wowe na Siba mugabane amasambu.” 30 Mefibosheti abwira umwami ati “nashaka ayajyane yose ubwo umwami databuja agarutse amahoro mu rugo rwe.”

31 Barizilayi w’Umugileyadi na we aramanuka ava i Rogelimu kugira ngo aherekeze umwami amugeze kuri Yorodani. 32 Barizilayi yari ashaje cyane, afite imyaka mirongo inani. Ni we wari warahaye umwami ibyokurya igihe yari i Mahanayimu, kuko yari afite ubutunzi bwinshi. 33 Umwami abwira Barizilayi ati “ngwino twambukane tujyane i Yerusalemu, ujye urira ku meza yanjye.” 34 Ariko Barizilayi abwira umwami ati “ubu se nshigaje imyaka ingahe ku buryo najyana n’umwami i Yerusalemu? 35 Dore ubu mfite imyaka mirongo inani. Ese ndacyamenya gutandukanya icyiza n’ikibi? Cyangwa ugira ngo umugaragu wawe ndacyaryoherwa n’ibyokurya n’ibyokunywa cyangwa ngo nyurwe n’indirimbo y’abahungu n’abakobwa? None kuki umugaragu wawe yakomeza kubera umuzigo umwami databuja? 36 Ko icyo umugaragu wawe yashoboye ari uguherekeza umwami akamugeza kuri Yorodani gusa, kuki umwami ashaka kunyitura bene aka kageni? 37 Ndakwinginze, reka umugaragu wawe nisubirire mu mugi w’iwacu, nzagwe hafi y’aho bahambye data na mama. Ariko dore umugaragu wawe Kimuhamu. Niyambukane n’umwami databuja; uzamukorere ibyo ubona bikwiriye.”

38 Umwami aravuga ati “Kimuhamu arambukana nanjye, kandi nzamukorera ibyo ubona ko bikwiriye; kandi ibyo uzansaba kugukorera byose nzabigukorera.” 39 Abantu bose bambuka Yorodani, umwami na we arambuka; ariko umwami asoma Barizilayi kandi amusabira umugisha, maze Barizilayi yisubirira iwe. 40 Umwami yambutse ajya i Gilugali, Kimuhamu yambukana na we. Abayuda bose ndetse na kimwe cya kabiri cy’Abisirayeli bambutsa umwami.

41 Nuko Abisirayeli bose basanga umwami baramubwira bati “kuki abavandimwe bacu bo mu muryango wa Yuda baje rwihishwa kugira ngo bakwambutse Yorodani, wowe n’abo mu rugo rwawe n’ingabo zawe zose?” 42 Abayuda bose basubiza Abisirayeli bati “ni uko umwami ari mwene wacu wa bugufi; none se kuki ibyo byabarakaza? Hari iby’umwami twariye cyangwa hari impano yatuzaniye?”

43 Icyakora Abisirayeli basubiza Abayuda bati “dufite imigabane icumi mu bwami bwa Isirayeli, ubwo rero na Dawidi tumufiteho uruhare runini kubarusha. None se kuki mwadusuzuguye ntimureke ngo abe ari twe tuba aba mbere mu kujya kugarura umwami wacu?” Ariko Abayuda barusha Abisirayeli gushega.

2 Samweli  20 : 1 - 26

20 Hari umugabo w’imburamumaro witwaga Sheba wari mwene Bikiri w’Umubenyamini. Nuko avuza ihembe ararangurura ati “nta mugabane dufite kuri Dawidi, nta n’umurage dufite kuri mwene Yesayi. None Isirayeli we, buri muntu wese najye gukorera imana ze!” 2 Ibyo bituma Abisirayeli bose bareka gukurikira Dawidi maze bayoboka Sheba mwene Bikiri. Icyakora Abayuda bo banamba ku mwami wabo, uhereye kuri Yorodani ukageza i Yerusalemu.

3 Amaherezo Dawidi agera mu rugo rwe i Yerusalemu. Nuko umwami afata ba bagore icumi b’inshoreke yari yarasize ku rugo, abashyira mu nzu barindirwamo, ariko akajya abaha ibyokurya. Ntiyigeze aryamana na bo, ahubwo bakomeje gufungirwa aho kugeza igihe bapfiriye bameze nk’abapfakazi, kandi umugabo wabo akiriho.

4 Hanyuma umwami abwira Amasa ati “teranya Abayuda bose mu minsi itatu bansange, kandi nawe uzabe uri hano.” 5 Amasa akoranya Abayuda bose, ariko we aza yarengeje igihe yahawe n’umwami. 6 Dawidi abwira Abishayi ati “Sheba mwene Bikiri azatugirira nabi kurusha Abusalomu. None fata abagaragu ba shobuja umukurikire kugira ngo atagera mu mugi ugoswe n’inkuta akaducika.” 7 Nuko ingabo za Yowabu, Abakereti, Abapeleti n’abagabo b’abanyambaraga bose baramukurikira. Bava i Yerusalemu bajya gushaka Sheba mwene Bikiri. 8 Bageze hafi y’ibuye rinini ry’i Gibeyoni, Amasa aza kubasanganira. Yowabu yari yambaye imyambaro akenyeye n’umukandara. Yari yambaye inkota ku itako, iri mu rwubati rwayo. Yigiye imbere amusanga, inkota igwa hasi.

9 Yowabu asuhuza Amasa ati “ni amahoro muvandimwe wanjye?” Yowabu afatisha ukuboko kwe kw’iburyo ubwanwa bwa Amasa nk’ugiye kumusoma. 10 Ariko Amasa ntiyitaye kuri ya nkota yari mu kuboko kwa Yowabu. Yowabu ayimutikura mu nda amara asandara hasi, ntiyongera kuyimutikura ubwa kabiri. Amasa arapfa. Yowabu n’umuvandimwe we Abishayi bakomeza gukurikira Sheba mwene Bikiri.

11 Umwe mu basore ba Yowabu amuhagarara iruhande aravuga ati “umuntu wese wishimira Yowabu n’umuntu wese uri mu ruhande rwa Dawidi, akurikire Yowabu!” 12 Hagati aho Amasa yigaraguraga mu maraso ye hagati mu nzira y’igihogere. Uwo musore abonye ko abantu bose bahagaze, akura Amasa mu nzira y’igihogere amushyira mu gisambu, amutwikiriza umwenda kuko yabonaga buri muntu wese uhanyuze ahagarara. 13 Akimara kumukura mu nzira, buri muntu wese akurikira Yowabu bajya guhiga Sheba mwene Bikiri.

14 Sheba anyura mu miryango yose ya Isirayeli agera Abeli y’i Beti-Maka. Abo mu muryango wa Bikiri bose bateranira hamwe, na bo baramukurikira.

15 Yowabu n’abo bari kumwe baraza bamugotera ahitwa Abeli y’i Beti-Maka. Batinda igitaka mu ruhavu rwari rugose uwo mugi kugira ngo bawutere, kuko uwo mugi wari ukikijwe n’uruhavu. Batangira gucukura munsi y’urukuta rwawo kugira ngo barugushe. 16 Umugore w’umunyabwenge ahagarara ku rukuta rw’uwo mugi arahamagara ati “nimwumve, nimwumve mwa bagabo mwe. Ndabinginze nimumbwirire Yowabu muti ‘igira hafi ngire icyo nkwibwirira.’” 17 Yowabu yigira hafi, uwo mugore aramubaza ati “ni wowe Yowabu?” Aramusubiza ati “ni jye.” Uwo mugore aramubwira ati “tega amatwi umuja wawe.” Aramusubiza ati “nguteze yombi.” 18 Uwo mugore aramubwira ati “kera abantu bose baravugaga bati ‘nibagishe inama muri Abeli, ikibazo kirakemuka.’ 19 Mpagarariye Abisirayeli bashaka amahoro kandi bizerwa. Urashaka kurimbura umugi n’umubyeyi muri Isirayeli. Kuki ushaka kumira bunguri umurage wa Yehova?” 20 Yowabu aramusubiza ati “ntibikabeho rwose ko nywumira bunguri kandi ngo nywurimbure. 21 Si uko biri, ahubwo hari umugabo witwa Sheba mwene Bikiri wo mu karere k’imisozi miremire ya Efurayimu, wahagurukiye kurwanya Umwami Dawidi. Nimumumpa ndigendera mve ku mugi wanyu.” Uwo mugore asubiza Yowabu ati “turakujugunyira umutwe we tuwunyujije hejuru y’urukuta!”

22 Uwo mugore aragenda akoresha ubwenge bwe, abwira abantu bose, maze baca umutwe wa Sheba mwene Bikiri bawujugunyira Yowabu. Yowabu avuza ihembe, ingabo zose ziva kuri uwo mugi ziragenda, buri wese ajya iwe. Yowabu na we asubira i Yerusalemu asanga umwami.

23 Yowabu ni we wari umugaba w’ingabo za Isirayeli; naho Benaya mwene Yehoyada yari umutware w’Abakereti n’Abapeleti. 24 Adoramu yari umutware w’abakoraga imirimo y’agahato; Yehoshafati mwene Ahiludi yari umwanditsi. 25 Sheva yari umunyamabanga, naho Sadoki na Abiyatari ari abatambyi. 26 Ira w’Umuyayiri na we yaje kuba umwe mu batambyi ba Dawidi.

2 Samweli  21 : 1 - 22

21 Ku ngoma ya Dawidi hateye inzara imara imyaka itatu yikurikiranyije. Dawidi agisha inama Yehova, Yehova aravuga ati “Sawuli n’inzu ye bariho urubanza rw’amaraso kuko yishe Abagibeyoni.” 2 Nuko umwami atuma ku Bagibeyoni avugana na bo. (Ubundi Abagibeyoni ntibari Abisirayeli, ahubwo bari Abamori bacitse ku icumu. Abisirayeli bari bararahiriye kutazagira icyo babatwara, ariko Sawuli ashaka kubica abitewe n’ishyaka ridahwitse yarwaniraga Abisirayeli n’Abayuda.) 3 Dawidi abwira Abagibeyoni ati “mbakorere iki, kandi se mbahe mpongano ki kugira ngo musabire umugisha umurage wa Yehova?” 4 Abagibeyoni baramubwira bati “icyo dushaka si uko Sawuli n’inzu ye baduha ifeza cyangwa zahabu, kandi nta burenganzira dufite bwo kwica umuntu muri Isirayeli.” Nuko arababwira ati “icyo muvuga cyose nzakibakorera.” 5 Babwira umwami bati “uwo muntu watwishe kandi agacura umugambi wo kudutsemba akatumara mu turere twose twa Isirayeli, 6 uduhe abahungu be barindwi. Tuzamanika intumbi zabo imbere ya Yehova i Gibeya ya Sawuli, uwo Yehova yatoranyije.” Nuko umwami aravuga ati “ndabatanga.”

7 Ariko umwami agirira impuhwe Mefibosheti mwene Yonatani umuhungu wa Sawuli, kubera indahiro Dawidi na Yonatani umuhungu wa Sawuli bari baragiranye mu izina rya Yehova. 8 Umwami afata abahungu babiri, abo Risipa umukobwa wa Ayiya yari yarabyaranye na Sawuli, ari bo Arumoni na Mefibosheti, afata n’abahungu batanu Mikali umukobwa wa Sawuli yari yarabyaranye na Aduriyeli mwene Barizilayi w’i Mehola. 9 Abaha Abagibeyoni bamanika intumbi zabo ku musozi imbere ya Yehova, bose uko ari barindwi bapfira hamwe. Bishwe mu minsi ya mbere y’isarura, batangiye gusarura ingano za sayiri. 10 Ariko Risipa umukobwa wa Ayiya afata ikigunira acyisasira ku rutare, uhereye mu itangira ry’isarura kugeza igihe imvura yagwiriye; ntiyemerera ibisiga byo mu kirere kurya intumbi zabo ku manywa cyangwa ngo ziribwe n’inyamaswa nijoro.

11 Hashize igihe babwira Dawidi ibyo Risipa umukobwa wa Ayiya, inshoreke ya Sawuli, yakoze. 12 Dawidi aragenda yaka abatware b’i Yabeshi-Gileyadi amagufwa ya Sawuli n’aya Yonatani umuhungu we, ayo bari baribye ku karubanda i Beti-Shani, aho Abafilisitiya bari bamanitse intumbi zabo ku munsi Abafilisitiya biciye Sawuli i Gilibowa. 13 Akurayo amagufwa ya Sawuli n’aya Yonatani umuhungu we. Nanone barundarunda amagufwa ya ba bagabo bandi bishwe intumbi zabo zikamanikwa. 14 Bahamba amagufwa ya Sawuli n’aya Yonatani umuhungu we i Sela mu gihugu cy’Ababenyamini, aho bahambye se Kishi, kugira ngo bakore ibyo umwami yari yarategetse byose. Nyuma y’ibyo Imana yemera kumva ibyo basabiraga igihugu.

15 Hanyuma Abafilisitiya bongera kurwana n’Abisirayeli. Dawidi n’abagaragu be bajya kurwana n’Abafilisitiya, maze Dawidi arananirwa. 16 Nuko Ishibi-Benobu wo mu bakomokaga ku Barefayimu, wari ufite icumu ryapimaga shekeli magana atatu z’umuringa kandi akaba yari yambaye inkota nshya, yiyemeza kwica Dawidi. 17 Ako kanya Abishayi mwene Seruya ahita aza kumutabara, yica uwo Mufilisitiya. Icyo gihe ingabo za Dawidi ziramurahira ziti “ntuzongera kujyana natwe ku rugamba ukundi, kugira ngo utazazimya itara rya Isirayeli!”

18 Nyuma y’ibyo Abafilisitiya bongera gushoza intambara i Goba. Icyo gihe ni bwo Sibekayi w’i Husha yishe Safu, wo mu bakomokaga ku Barefayimu.

19 Nanone bongera kurwana n’Abafilisitiya i Goba, nuko Eluhanani mwene Yare-Oregimu w’i Betelehemu yica Goliyati w’Umunyagati, wari ufite icumu rifite uruti rungana n’igiti cy’ababoshyi.

20 Hongera kuba intambara i Gati. Icyo gihe hari umugabo wari munini bidasanzwe, wari ufite intoki esheshatu kuri buri kiganza n’amano atandatu kuri buri kirenge, byose hamwe ari makumyabiri na bine. Na we yakomokaga mu Barefayimu. 21 Akajya atuka Abisirayeli. Amaherezo Yonatani mwene Shimeyi umuvandimwe wa Dawidi aramwica.

22 Abo uko ari bane bakomokaga ku Barefayimu b’i Gati. Baguye mu maboko ya Dawidi no mu maboko y’abagaragu be.

2 Samweli  22 : 1 - 51

22 Nuko Dawidi abwira Yehova amagambo y’iyi ndirimbo igihe Yehova yamukizaga akamukura mu maboko y’abanzi be bose n’aya Sawuli; 2 aravuga ati

“Yehova ni igitare cyanjye n’igihome cyanjye, kandi ni we Mukiza wanjye.

 3 Imana yanjye ni igitare cyanjye; nzajya nyihungiraho.
Ni ingabo inkingira n’ihembe ry’agakiza kanjye, ikaba n’igihome kirekire kinkingira.
Ni yo buhungiro bwanjye n’Umukiza wanjye; ni wowe unkiza urugomo.

 4 Nzambaza Yehova kuko ari we ukwiriye gusingizwa,
Kandi azankiza abanzi banjye.

 5 Kuko nagoswe n’imiraba imenagura kandi yica,
Imyuzure y’abantu batagira umumaro yanteraga ubwoba.

 6 Ingoyi z’imva* zarangose,
Imitego y’urupfu iranyugariza.

 7 Mu byago byanjye nakomeje gutakambira Yehova,
Nkomeza gutakambira Imana yanjye.
Nuko yumva ijwi ryanjye iri mu rusengero rwayo;
Narayitakiye iranyumva.

 8 Nuko isi itangira kunyeganyega no gutigita,
Imfatiro z’ijuru zirahungabana,
Zikomeza kunyeganyega, kubera ko Imana yari yarakaye.

 9 Mu mazuru yayo havamo umwotsi, no mu kanwa kayo havamo umuriro ukongora;
Amakara agurumana ayiturukaho.

10 Yitsa ijuru maze iramanuka,
Kandi umwijima w’icuraburindi wari munsi y’ibirenge byayo.

11 Iza igendera ku mukerubi, iguruka;
Iboneka ku mababa y’umumarayika.*

12 Nuko yigotesha umwijima iwugira nk’ingando
Z’ibicu bifatanye kandi byijimye, byuzuye amazi.

13 Amakara yagurumanaga mu mucyo wari imbere yayo.

14 Yehova atangira guhinda nk’inkuba ari mu ijuru,
Isumbabyose itangira kumvikanisha ijwi ryayo.

15 Ikomeza kubarasaho imyambi kugira ngo ibatatanye;
Ibarabirizaho imirabyo kugira ngo ibatere urujijo.

16 Indiba z’inyanja zaragaragaye,
Imfatiro z’ubutaka ziranama,
Bitewe no gukangara kwa Yehova n’umwuka uva mu mazuru ye.

17 Yarambuye ukuboko kwe ari mu ijuru aramfata,

Ankura mu mazi menshi.

18 Yankijije umwanzi wanjye ukomeye,
Ankiza n’abanyanga, kuko bandushaga imbaraga.

19 Bakomeje kundwanya ku munsi w’ibyago byanjye,
Ariko Yehova yaranshyigikiye,

20 Anjyana ahantu hagari,
Arankiza kuko yari anyishimiye.

21 Yehova angororera akurikije gukiranuka kwanjye;
Aranyitura kuko ibiganza byanjye bitanduye.

22 Nagumye mu nzira za Yehova,
Kandi sinakoze igikorwa kibi cyo kureka Imana yanjye.

23 Amategeko ye yose ari imbere yanjye,
Kandi sinzateshuka ku mabwiriza ye.

24 Nzamubera indakemwa,
Kandi nzirinda icyaha cyose.

25 Yehova anyiture akurikije gukiranuka kwanjye,
Anyiture kuko ntanduye mu maso ye.

26 Ku muntu w’indahemuka, uzaba indahemuka;
Ku muntu w’indakemwa, w’umunyambaraga, uzaba indakemwa.

27 Ku muntu utanduye, uzigaragaza ko utanduye;
Ku muntu ugoramye, uzigaragaza nk’umupfapfa.

28 Abicisha bugufi uzabakiza;
Ariko igitsure cyawe kiri ku bishyira hejuru kugira ngo ubacishe bugufi.

29 Yehova, ni wowe tara ryanjye;
Yehova ni we umurikira mu mwijima.

30 Kuko ari wowe umpa kwirukana umutwe w’abanyazi;
Imana yanjye ituma nshobora kurira urukuta.

31 Inzira y’Imana y’ukuri iratunganye;
Ijambo rya Yehova riraboneye.
Abamuhungiraho bose ababera ingabo ibakingira.

32 Ni iyihe Mana yindi itari Yehova?
Kandi se ni nde gitare uretse Imana yacu?

33 Imana y’ukuri ni igihome cyanjye gikomeye,
Kandi izatunganya inzira yanjye,

34 Ibirenge byanjye ibigira nk’iby’imparakazi,
Kandi iyo ndi ahantu harehare hahanamye, ni yo ikomeza kumpagarika.

35 Ni yo yigisha amaboko yanjye kurwana;
Amaboko yanjye agonda umuheto w’umuringa.

36 Uzampa agakiza kawe kambere ingabo inkingira,
Kandi kwicisha bugufi kwawe ni ko kungira umuntu ukomeye.

37 Aho intambwe zanjye zinyura uzahagira hagari;
Utugombambari twanjye ntituzanyeganyega.

38 Nzakurikira abanzi banjye kugira ngo mbarimbure,
Kandi sinzagaruka ntabatsembyeho.

39 Nzabatsembaho mbajanjagure, ku buryo batazabasha guhaguruka;
Bazagwa munsi y’ibirenge byanjye.

40 Uzankenyeza imbaraga kugira ngo njye ku rugamba;
Abahagurukira kundwanya uzabagusha munsi y’ibirenge byanjye.

41 Uzatuma abanzi banjye bampa ibitugu;
Abanyanga urunuka na bo nzabacecekesha.

42 Baratabaza ariko nta mukiza bafite;
Batabaza Yehova ariko ntabasubiza.

43 Nzabahonda mbanoze nk’umukungugu wo hasi;
Nzabaribata mbanoze nk’ibyondo byo mu muhanda;
Nzabanyukanyuka baringanire.

44 Uzankiza abo mu bwoko bwanjye bahora banshakaho amakosa.
Uzandinda kugira ngo mbe umutware w’amahanga;
Abantu ntigeze kumenya bazankorera.

45 Abanyamahanga bazaza aho ndi bampakweho batinya;
Bazanyumvira, bantege amatwi.

46 Abanyamahanga bazaraba,
Basohoke mu bihome byabo bahinda umushyitsi.

47 Yehova ni Imana nzima. Igitare cyanjye nigisingizwe;
Imana yanjye, igitare kinkingira, ishyirwe hejuru.

48 Imana y’ukuri ni yo imporera,
Ni yo ishyira amahanga munsi y’ibirenge byanjye.
49 Ni yo inkiza abanzi banjye.
Uzanshyira hejuru y’abahagurukira kundwanya,
Unkize umunyarugomo.

50 Yehova, ni yo mpamvu nzagushimira hagati y’amahanga;
Kandi nzaririmbira izina ryawe:

51 Ni we ukorera umwami yimitse ibikorwa bikomeye byo kumukiza.
Agaragariza ineza yuje urukundo uwo yasutseho amavuta;
Ayigaragariza Dawidi n’urubyaro rwe kugeza ibihe bitarondoreka.”

^ 2 Sam 22:6 2Sm 22:6


 Mu giheburayo ni “Shewoli.” Reba Umugereka wa 7.

^ 2 Sam 22:11 2Sm 22:11


 Cyangwa “ku mababa y’umuyaga.”



2 Samweli  23 : 1 - 39

23 Aya ni yo magambo aheruka ya Dawidi:
“Amagambo ya Dawidi mwene Yesayi,
Amagambo y’umugabo w’umunyambaraga washyizwe hejuru,
Uwo Imana ya Yakobo yasutseho amavuta,
Ushimagizwa mu ndirimbo za Isirayeli.

 2 Umwuka wa Yehova ni wo wavugaga binyuze kuri jye,
Kandi ijambo rye ryari ku rurimi rwanjye.

 3 Imana ya Isirayeli yaravuze,
Igitare cya Isirayeli cyarambwiye kiti
‘Iyo umukiranutsi ari we utegeka,
Agategeka atinya Imana,
 4 Gutegeka kwe ni nk’urumuri rw’izuba rirashe mu gitondo,
Igitondo kitagira ibicu.
Ni nk’izuba riva imvura ihise maze ibyatsi bikamera.’

 5 Ese inzu yanjye ntimeze ityo ku Mana?
Kuko yampaye isezerano rihoraho,
Riteguye neza muri byose kandi rihamye.
Kuko ari ryo gakiza kanjye kose n’ibyishimo byanjye byose,
Ese si yo mpamvu izarikuza?

 6 Ariko abantu b’imburamumaro birukanwa bose nk’ibihuru by’amahwa;
Kuko bidafatishwa ibiganza.

 7 Kugira ngo umuntu abikoreho,
Agomba kuba afite icyuma n’uruti rw’icumu,
Kandi bizatwikwa n’umuriro bikongoke.”

8 Aya ni yo mazina y’intwari za Dawidi: Yoshebu-Bashebeti w’i Tahakemoni, wari umutware wa ba bandi batatu. Yabanguye icumu rye yica abantu magana inani ingunga imwe. 9 Yakurikirwaga na Eleyazari mwene Dodo, mwene Ahohi, wari umwe muri za ntwari eshatu zari kumwe na Dawidi igihe bashotoraga Abafilisitiya. Abafilisitiya bari bateranye ngo barwane n’Abisirayeli, Abisirayeli babahunze. 10 Ni we wahagurutse yica Abafilisitiya, kugeza igihe ukuboko kwe kwaruhiye kukumirana n’inkota, maze uwo munsi Yehova atuma batsinda bidasubirwaho. Abandi Bisirayeli bamukurikiye bazanywe gusa no gucuza abishwe.

11 Uwamukurikiraga ni Shama mwene Ageye w’Umuharari. Hari igihe Abafilisitiya bari bakoraniye i Lehi ahari umurima w’inkori nyinshi, maze Abisirayeli barahunga bitewe n’Abafilisitiya. 12 Ariko we ashinga ibirindiro muri uwo murima, awirukanamo Abafilisitiya akomeza kubica, Yehova atuma Abisirayeli batsinda bidasuburwaho.

13 Nuko mu gihe cy’isarura, abo batatu mu batware mirongo itatu baramanuka bagera aho Dawidi yari ari mu buvumo bwa Adulamu, kandi amahema y’Abafilisitiya yari ashinze mu kibaya cya Refayimu. 14 Dawidi yari ahantu hagerwa bigoranye; icyo gihe ibirindiro by’ingabo z’Abafilisitiya zagendaga imbere y’izindi byari i Betelehemu. 15 Hashize akanya Dawidi avuga icyifuzo cye agira ati “uwansomya ku tuzi two mu iriba ryo ku marembo y’i Betelehemu!” 16 Nuko abo bagabo b’abanyambaraga batatu banyura mu nkambi y’Abafilisitiya barwana, bavoma amazi mu iriba ryo ku marembo y’i Betelehemu bayazanira Dawidi. Dawidi yanga kuyanywa, ayasuka imbere ya Yehova. 17 Aravuga ati “Yehova, ntibikabeho ko nkora ibintu nk’ibi! Ese nanywa amaraso y’abantu bahaze ubugingo bwabo bakajya kuvoma aya mazi?” Nuko ntiyemera kuyanywa.

Ibyo ni byo byakozwe n’izo ntwari eshatu.

18 Naho Abishayi umuvandimwe wa Yowabu mwene Seruya, yari umutware w’abantu mirongo itatu; yabanguye icumu rye yica abantu magana atatu, aba icyamamare nka ba bandi batatu. 19 Nubwo ari we wari intwari cyane kurusha abo bandi mirongo itatu, kandi akaba n’umutware wabo, ntiyigeze agera ku rwego rw’abo batatu ba mbere.

20 Benaya mwene Yehoyada, umugabo w’intwari wakoze byinshi i Kabuseli, ni we wishe abahungu babiri ba Ariyeli w’i Mowabu. Nanone ni we wamanutse akicira intare mu rwobo rw’amazi igihe shelegi yari yaguye. 21 Ni we wishe umugabo w’Umunyegiputa wari munini bidasanzwe. Nubwo uwo Munyegiputa yari afite icumu mu ntoki, Benaya yamanutse afite inkoni yonyine, ashikuza uwo Munyegiputa icumu rye ararimwicisha. 22 Ibyo ni byo Benaya mwene Yehoyada yakoze, kandi yari icyamamare nka za ntwari eshatu. 23 Nubwo ari we wari intwari cyane kurusha abo bandi mirongo itatu, ntiyigeze agera ku rwego rw’abo batatu; Dawidi yamugize umurinzi we.

24 Asaheli umuvandimwe wa Yowabu yari umwe muri ba bandi mirongo itatu; Eluhanani mwene Dodo w’i Betelehemu, 25 Shama w’i Harodi, Elika w’i Harodi, 26 Helesi w’i Paluti, Ira mwene Ikeshi w’i Tekowa, 27 Abiyezeri wo muri Anatoti, Mebunayi w’i Husha, 28 Salumoni w’Umwahohi, Maharayi w’i Netofa, 29 Helebu mwene Bayana w’i Netofa, Itayi mwene Ribayi w’i Gibeya y’Ababenyamini, 30 Benaya w’Umunyapiratoni, Hidayi wo mu bibaya by’i Gashi, 31 Abiyaluboni wo muri Araba, Azimaveti w’i Bahurimu, 32 Eliyahaba w’i Shaluboni, bene Yasheni, Yonatani, 33 Shama w’Umuharari, Ahiyamu mwene Sharari w’Umuharari, 34 Elifeleti mwene Ahasubayi umuhungu w’Umumakati, Eliyamu mwene Ahitofeli w’i Gilo, 35 Hesiro w’i Karumeli, Parayi w’Umwarabi, 36 Igalu mwene Natani w’i Soba, Bani w’Umugadi, 37 Seleki w’Umwamoni, Naharayi w’i Beroti, batwazaga intwaro Yowabu mwene Seruya, 38 Ira w’Umuyeteri, Garebu w’Umuyeteri 39 na Uriya w’Umuheti: bose hamwe bari mirongo itatu na barindwi.

2 Samweli  24 : 1 - 25

24 Yehova yongera kurakarira Isirayeli, igihe umuntu yatezaga Dawidi Abisirayeli akavuga ati “genda ubarure Abisirayeli n’Abayuda.” 2 Umwami abwira Yowabu umukuru w’ingabo wari kumwe na we ati “jya mu miryango yose ya Isirayeli, kuva i Dani kugeza i Beri-Sheba, mubare abantu kugira ngo menye umubare wabo.” 3 Ariko Yowabu abwira umwami ati “Yehova Imana yawe agwize abantu bikube incuro ijana, umwami databuja abyirebera n’amaso ye. Ariko se kuki umwami databuja yifuza gukora ikintu nk’icyo?”

4 Amaherezo ijambo ry’umwami riganza irya Yowabu n’abakuru b’ingabo. Nuko Yowabu n’abakuru b’ingabo bava imbere y’umwami bajya kubara Abisirayeli. 5 Bambuka Yorodani bakambika muri Aroweri iburyo bw’umugi uri mu kibaya, berekeza mu karere k’Abagadi, bagera i Yazeri. 6 Hanyuma bagera i Gileyadi no mu gihugu cy’i Tahitimu-Hodishi barakomeza bagera i Dani-Yani, bakata berekeza i Sidoni. 7 Bagera ku gihome cy’i Tiro no mu migi yose y’Abahivi n’iy’Abanyakanani, bagera n’i Beri-Sheba h’i Negebu mu gihugu cy’u Buyuda. 8 Uko ni ko bagenze igihugu cyose, hanyuma bagaruka i Yerusalemu hashize amezi icyenda n’iminsi makumyabiri. 9 Nuko Yowabu ashyikiriza umwami umubare w’abantu yabaze. Abisirayeli bari abagabo b’intwari ibihumbi magana inani batwara inkota, naho Abayuda bari ibihumbi magana atanu.

10 Dawidi amaze kubarura abantu umutima we uramukubita. Nuko Dawidi abwira Yehova ati “nacumuye cyane mu byo nakoze. None Yehova ndakwinginze ubabarire umugaragu wawe icyaha cye, kuko nakoze iby’ubupfu bukabije.” 11 Dawidi abyutse mu gitondo, ijambo rya Yehova riza ku muhanuzi Gadi wari bamenya wa Dawidi, riramubwira riti 12 “genda ubwire Dawidi uti ‘Yehova aravuze ati “ngushyize imbere ibihano bitatu, uhitemo kimwe abe ari cyo nguhanisha.”’” 13 Nuko Gadi asanga Dawidi aramubwira ati “ese urahitamo ko inzara itera mu gihugu cyawe ikamara imyaka irindwi, cyangwa ko umara amezi atatu uhunga abanzi bawe baguhiga? Cyangwa se urahitamo ko mu gihugu cyawe hatera icyorezo kikamara iminsi itatu? Utekereze witonze umbwire icyo nsubiza uwantumye.” 14 Dawidi asubiza Gadi ati “ndahangayitse cyane. Ndakwinginze ureke tugwe mu maboko ya Yehova kuko imbabazi ze ari nyinshi. Ntundeke ngo ngwe mu maboko y’abantu.”

15 Hanyuma Yehova ateza icyorezo muri Isirayeli, gihera mu gitondo kigeza igihe cyagenwe, hapfa abantu ibihumbi mirongo irindwi uhereye i Dani ukageza i Beri-Sheba. 16 Umumarayika akomeza kurambura ukuboko kwe akwerekeje i Yerusalemu ngo aharimbure; Yehova yisubiraho bitewe n’icyo cyago, maze abwira uwo mumarayika warimburaga abantu ati “birahagije! Manura ukuboko.” Uwo mumarayika wa Yehova yari ageze hafi y’imbuga bahuriraho ya Arawuna w’Umuyebusi.

17 Dawidi abonye uwo mumarayika wicaga abantu, abwira Yehova ati “dore ni jye wacumuye, ni jye wakoze ikibi; none se nk’izi ntama zo zakoze iki? Ndakwinginze, ba ari jye n’inzu ya data ubangurira ukuboko kwawe.”

18 Uwo munsi Gadi asanga Dawidi aramubwira ati “zamuka wubakire Yehova igicaniro ku mbuga bahuriraho ya Arawuna w’Umuyebusi.” 19 Dawidi arazamuka nk’uko Gadi abimubwiye, nk’uko Yehova yari yabitegetse. 20 Arawuna akubise amaso umwami n’abagaragu be bazaga bamusanga, ahita asohoka, yikubita hasi imbere y’Umwami yubamye. 21 Arawuna aramubaza ati “kuki umwami databuja aje ku mugaragu we?” Dawidi aramusubiza ati “nje kugura nawe imbuga uhuriraho kugira ngo nyubakireho Yehova igicaniro maze icyorezo gihagarare, gishire mu bantu.” 22 Ariko Arawuna abwira Dawidi ati “umwami databuja nayijyane, atambireho icyo ashaka. Dore inka zo gutamba ho igitambo gikongorwa n’umuriro hamwe n’ibyo bahurisha n’ibyo inka zikurura zihura, ubifate bibe inkwi. 23 Mwami, ibi byose Arawuna abihaye umwami.” Arawuna abwira umwami ati “Yehova Imana yawe akwishimire.”

24 Icyakora umwami abwira Arawuna ati “oya, ngomba kuyigura nawe nkaguha ikiguzi cyayo; sinatambira Yehova Imana yanjye ibitambo bikongorwa n’umuriro ntabiguze.” Nuko Dawidi agura iyo mbuga bahuriraho, agura n’izo nka, atanga shekeli mirongo itanu z’ifeza. 25 Dawidi ahubakira Yehova igicaniro agitambiraho ibitambo bikongorwa n’umuriro n’ibitambo bisangirwa, nuko Yehova yemera ibyo basabiraga icyo gihugu bamwinginga, icyorezo gishira muri Isirayeli.

1 Abami  1 : 1 - 53


Igitabo cya mbere cy’Abami


Cyangwa se dukurikije ubuhinduzi bw’ikigiriki bwa Septante, IGITABO CYA GATATU CY’ABAMI

1 Umwami Dawidi yari ashaje, ageze mu za bukuru. Bamworosaga imyenda ariko ntasusurukirwe. 2 Nuko abagaragu be baramubwira bati “reka bashakire databuja umwami umukobwa w’isugi, ajye akorera umwami, amwiteho. Azajya agupfumbata, maze umwami databuja asusurukirwe.” 3 Bajya gushaka umukobwa mwiza cyane mu gihugu cyose cya Isirayeli, amaherezo babona Abishagi w’i Shunemu, bamuzanira umwami. 4 Uwo mukobwa yari mwiza bihebuje. Nuko araza akajya yita ku mwami kandi akamukorera. Icyakora umwami ntiyigeze agirana na we imibonano mpuzabitsina.

5 Hagati aho Adoniya umuhungu wa Hagiti yari yarikujije, aravuga ati “ni jye uzaba umwami!” Nuko yikoreshereza igare, yishakira n’abagendera ku mafarashi hamwe n’abagabo mirongo itanu bo kwiruka imbere ye. 6 Se ntiyigeze ashaka kwibabariza umwana we ngo amucyahe ati “ibyo ukora ni ibiki?” Uwo muhungu yari ateye neza, kandi nyina yari yaramubyaye akurikira Abusalomu. 7 Adoniya yumvikana na Yowabu mwene Seruya na Abiyatari umutambyi maze baramuyoboka, bakajya bamufasha. 8 Ariko Sadoki umutambyi, Benaya mwene Yehoyada, Natani umuhanuzi, Shimeyi, Reyi n’abagabo b’abanyambaraga ba Dawidi, bo ntibigeze bifatanya na Adoniya.

9 Amaherezo Adoniya ajya gutambira ibitambo by’intama n’inka n’ibimasa by’imishishe hafi y’ibuye rya Zoheleti ahateganye na Eni-Rogeli, atumira abavandimwe be bose, ari bo bana b’umwami, n’Abayuda bose, abagaragu b’umwami. 10 Ariko ntiyigeze atumira umuhanuzi Natani na Benaya n’abagabo b’abanyambaraga ba Dawidi n’umuvandimwe we Salomo. 11 Natani abwira Batisheba, nyina wa Salomo ati “ese ntabwo wumvise ko Adoniya mwene Hagiti yabaye umwami, kandi databuja Dawidi akaba nta cyo abiziho? 12 None rero reka nkugire inama. Kiza ubugingo bwawe n’ubugingo bw’umuhungu wawe Salomo. 13 Genda winjire usange umwami Dawidi umubwire uti ‘ese mwami databuja, si wowe warahiye umuja wawe uti “umuhungu wawe Salomo ni we uzanzungura abe umwami, kandi ni we uzicara ku ntebe yanjye y’ubwami”? None se kuki Adoniya ari we wimye ingoma?’ 14 Igihe uri bube ukivugana n’umwami, nanjye ndinjira ngukurikiye, nemeze ko ibyo uvuga ari ukuri.”

15 Nuko Batisheba arinjira asanga umwami mu cyumba. Umwami yari ashaje cyane. Icyo gihe Abishagi w’i Shunemu yarimo akorera umwami. 16 Batisheba yikubita imbere y’umwami, maze umwami aramubwira ati “urifuza iki?” 17 Batisheba aramubwira ati “nyagasani, ntiwarahiye umuja wawe mu izina rya Yehova Imana yawe uti ‘umuhungu wawe Salomo ni we uzanzungura abe umwami, kandi ni we uzicara ku ntebe yanjye y’ubwami?’ 18 None dore Adoniya yimye ingoma, ariko umwami databuja nta cyo abiziho. 19 Yatambye ibitambo by’ibimasa n’inyana z’imishishe n’intama byinshi cyane, atumira abana b’umwami bose na Abiyatari umutambyi na Yowabu umugaba w’ingabo, ariko umugaragu wawe Salomo we ntiyamutumiye. 20 None rero mwami databuja, Abisirayeli bose ni wowe bahanze amaso kugira ngo ubabwire uzazungura umwami databuja, akicara ku ntebe ye y’ubwami. 21 Kandi umwami databuja namara gutanga agasanga ba sekuruza, jye n’umuhungu wanjye Salomo tuzafatwa nk’abagome.”

22 Batisheba akivugana n’umwami, umuhanuzi Natani aba arinjiye. 23 Bahita babwira umwami bati “dore umuhanuzi Natani araje!” Nuko aza imbere y’umwami amwikubita imbere yubamye. 24 Natani aramubwira ati “nyagasani mwami, ese ni wowe wavuze uti ‘Adoniya ni we uzanzungura abe umwami kandi ni we uzicara ku ntebe yanjye y’ubwami’? 25 Dore uyu munsi yamanutse ajya gutamba ibimasa n’inyana z’imishishe n’intama byinshi cyane, kandi atumira abana b’umwami bose n’abakuru b’ingabo na Abiyatari umutambyi. Ubu bari imbere ye, bararya baranywa, bakarangurura bati ‘Umwami Adoniya arakabaho!’ 26 Ariko jyewe umugaragu wawe na Sadoki umutambyi na Benaya mwene Yehoyada na Salomo umugaragu wawe, ntiyigeze adutumira. 27 Niba ibyabaye byategetswe n’umwami databuja, ntiwigeze umenyesha umugaragu wawe umuntu uzakuzungura akicara ku ntebe yawe y’ubwami.”

28 Nuko umwami Dawidi aramubwira ati “nimumpamagarire Batisheba.” Maze Batisheba araza ahagarara imbere y’umwami. 29 Umwami ararahira ati “ndahiye Yehova Imana nzima yacunguye ubugingo bwanjye ikabukiza ibyago nahuye na byo byose; 30 nk’uko nakurahiye Yehova Imana ya Isirayeli nti ‘umuhungu wawe Salomo ni we uzanzungura abe umwami, kandi ni we uzicara ku ntebe yanjye y’ubwami,’ ni ko ngiye kubigenza uyu munsi.” 31 Batisheba yikubita imbere y’umwami yubamye, aramubwira ati “databuja Umwami Dawidi arakabaho ibihe bitarondoreka!”

32 Ako kanya Umwami Dawidi aravuga ati “nimumpamagarire Sadoki umutambyi na Natani umuhanuzi, na Benaya mwene Yehoyada.” Nuko baza imbere y’umwami. 33 Umwami arababwira ati “nimujyane n’abagaragu ba shobuja, mwicaze Salomo umuhungu wanjye ku nyumbu yanjye, mumumanukane mumujyane i Gihoni. 34 Sadoki umutambyi na Natani umuhanuzi bamusukeho amavuta abe umwami wa Isirayeli; muvuze ihembe murangurure muti ‘Umwami Salomo arakabaho!’ 35 Muzamuke mumukurikiye maze yinjire, yicare ku ntebe yanjye y’ubwami. Ni we uzanzungura kandi ni we nzagira umuyobozi wa Isirayeli n’u Buyuda.” 36 Benaya mwene Yehoyada ahita yikiriza ati “Amen! Uko abe ari ko na Yehova Imana y’umwami databuja avuga. 37 Nk’uko Yehova yabanaga n’umwami databuja, azabe ari na ko abana na Salomo, kandi intebe ye y’ubwami azayikomeze kurusha iya databuja Umwami Dawidi.”

38 Sadoki umutambyi na Natani umuhanuzi na Benaya mwene Yehoyada n’Abakereti n’Abapeleti baramanuka, bicaza Salomo ku nyumbu y’Umwami Dawidi bamujyana i Gihoni. 39 Sadoki umutambyi akura mu ihema ihembe ririmo amavuta, ayasuka kuri Salomo. Nuko bavuza ihembe, abantu bose bararangurura bati “Umwami Salomo arakabaho!” 40 Hanyuma abantu bose bazamuka bamukurikiye bavuza imyironge kandi bishimye cyane, isi irasaduka bitewe n’urusaku rwabo.

41 Adoniya n’abo yari yatumiye bose barangije kurya, bumva urwo rusaku. Yowabu yumvise ijwi ry’ihembe ahita abaza ati “urwo rusaku rw’umuvurungano uri mu mugi ni urw’iki?” 42 Akibivuga, Yonatani mwene Abiyatari umutambyi aba arahageze. Adoniya aramubwira ati “injira kuko nawe uri umugabo w’intwari, kandi uzanye inkuru nziza.” 43 Ariko Yonatani asubiza Adoniya ati “nta yo! Databuja Umwami Dawidi yimitse Salomo aba umwami. 44 None umwami yamwohereje ari kumwe na Sadoki umutambyi na Natani umuhanuzi, na Benaya mwene Yehoyada n’Abakereti n’Abapeleti, bamwicaza ku nyumbu y’umwami. 45 Sadoki umutambyi na Natani umuhanuzi bamusutseho amavuta i Gihoni baramwimika, hanyuma bazamuka bishimye, none umugi wose wuzuye urusaku. Urwo ni rwo rusaku mwumvise. 46 Uretse n’ibyo kandi, Salomo yicaye ku ntebe y’ubwami. 47 Ikindi kandi, abagaragu b’umwami baje kwifuriza databuja Umwami Dawidi kugubwa neza, bagira bati ‘Imana ihe Salomo izina ritangaje kurusha iryawe, kandi ikomeze intebe ye y’ubwami irute iyawe!’ Umwami yunama ku buriri bwe. 48 Umwami na we aravuga ati ‘Yehova Imana ya Isirayeli nasingizwe, kuko uyu munsi yatanze umuntu wo kwicara ku ntebe yanjye y’ubwami mbyirebera n’amaso yanjye!’ ”

49 Abo Adoniya yari yatumiye bose bahinda umushyitsi, barahaguruka baragenda, buri wese aca ukwe. 50 Adoniya na we agira ubwoba kubera Salomo. Arahaguruka aragenda afata amahembe y’igicaniro. 51 Hanyuma baza kubwira Salomo bati “Adoniya yagize ubwoba kubera Umwami Salomo. Yafashe amahembe y’igicaniro aravuga ati ‘Umwami Salomo abanze andahire ko atazicisha inkota umugaragu we.’ ” 52 Salomo aravuga ati “naba umugabo w’intwari nta gasatsi ke na kamwe kazagwa hasi. Ariko nihagira ikibi kimubonekaho azapfa.” 53 Nuko Umwami Salomo yohereza abantu bamukura ku gicaniro baramuzana. Arinjira yunamira Umwami Salomo. Salomo aramubwira ati “itahire iwawe.”

1 Abami  2 : 1 - 46

2 Dawidi ari hafi gupfa, ategeka umuhungu we Salomo ati 2 “dore ngiye kugenda nk’uko abo mu isi bose bagenda, none komera kandi ube umugabo nyamugabo. 3 Uzumvire Yehova Imana yawe, ugendere mu nzira ze, witondere amabwiriza, amategeko n’amateka ye n’ibyo akwibutsa nk’uko byanditswe mu mategeko ya Mose, kugira ngo ujye ugira amakenga mu byo ukora byose n’aho ujya hose, 4 maze Yehova asohoze amagambo yamvuzeho agira ati ‘abana bawe nibitondera inzira zabo bakagendera imbere yanjye mu kuri n’umutima wabo wose n’ubugingo bwabo bwose, ntuzabura uwo mu rubyaro rwawe wicara ku ntebe y’ubwami ya Isirayeli.’

5 “Uzi neza ibyo Yowabu mwene Seruya yankoreye, ibyo yakoreye abagaba b’ingabo babiri ba Isirayeli, ari bo Abuneri mwene Neri na Amasa mwene Yeteri, igihe yabicaga akamena amaraso mu gihe cy’amahoro nk’aho ari mu gihe cy’intambara, agashyira amaraso y’intambara ku mukandara akenyeje no ku nkweto yambaye. 6 Uzakoreshe ubwenge bwawe; ntuzemere ko imvi ze zimanuka mu mva* amahoro.

7 “Bene Barizilayi w’i Gileyadi uzabagaragarize ineza yuje urukundo, babe mu barira ku meza yawe, kuko uko ari ko na bo bangiriye igihe nahungaga Abusalomu umuvandimwe wawe.

8 “Dore kandi uri kumwe na Shimeyi mwene Gera, Umubenyamini w’i Bahurimu; ni we wamvumye umuvumo mubi igihe nari ngiye i Mahanayimu. Yaramanutse aza kunsanganira kuri Yorodani maze murahira Yehova nti ‘sinzakwicisha inkota.’ 9 Ntuzabure kumuhana kuko uri umunyabwenge kandi ukaba uzi icyo ukwiriye kumukorera; imvi ze zizajye mu mva ziriho amaraso wamuvushije.”

10 Nuko Dawidi aratanga asanga ba sekuruza, bamuhamba mu Murwa wa Dawidi. 11 Dawidi yamaze ku ngoma ya Isirayeli imyaka mirongo ine. Yamaze imyaka irindwi ari ku ngoma i Heburoni, amara imyaka mirongo itatu n’itatu ku ngoma i Yerusalemu.

12 Salomo yicara ku ntebe y’ubwami ya se Dawidi, ubwami bwe bugenda burushaho gukomera.

13 Hashize igihe, Adoniya mwene Hagiti asanga Batisheba nyina wa Salomo, Batisheba aramubaza ati “ese uzanywe n’amahoro?” Aramusubiza ati “ni amahoro.” 14 Aramubwira ati “hari icyo nashakaga kukubwira.” Batisheba aramusubiza ati “ngaho mbwira.” 15 Adoniya arakomeza ati “uzi neza ko ari jye wagombaga kwima ingoma ya Isirayeli, kandi ko ari jye Abisirayeli bose bari bahanze amaso ngo mbe umwami wabo. Ariko ubwami bwabaye ubw’umuvandimwe wanjye kuko yabuhawe biturutse kuri Yehova. 16 None hari ikintu kimwe gusa ngira ngo nkwisabire; kandi ntukinyime.” Batisheba aramubwira ati “ngaho kimbwire.” 17 Aravuga ati “ndakwinginze, mbwirira umwami Salomo (kuko atazakwangira) anshyingire Abishagi w’i Shunemu.” 18 Batisheba aravuga ati “ni byiza; ndabibwira umwami.”

19 Batisheba asanga Umwami Salomo ngo avuganire Adoniya. Umwami ahita ahaguruka aramusanganira kandi aramwunamira. Yicara ku ntebe ye y’ubwami, atumiza n’intebe y’umugabekazi kugira ngo yicare iburyo bwe. 20 Batisheba aramubwira ati “hari akantu gato ngira ngo nkwisabire. Ntubyange.” Umwami aramubwira ati “nsaba icyo ushaka, mubyeyi, kuko ntari bukikwime.” 21 Aravuga ati “reka Abishagi w’i Shunemu ashyingiranwe n’umuvandimwe wawe Adoniya.” 22 Umwami Salomo asubiza nyina ati “kuki usabira Adoniya gushyingiranwa na Abishagi w’i Shunemu? Ngaho musabire n’ubwami (ubundi se si we mukuru kuri jye), ubumusabire, we na Abiyatari umutambyi, na Yowabu mwene Seruya.”

23 Umwami Salomo arahira mu izina rya Yehova ati “ibyo Adoniya yavuze nibitamwicisha Imana impane, ndetse bikomeye. 24 Ubu ndahiye Yehova Imana nzima yanyicaje ku ntebe y’ubwami ya data Dawidi ikayikomeza kandi ikampa ubwami nk’uko yari yarabivuze, ko uyu munsi Adoniya ari bwicwe.” 25 Ako kanya Umwami Salomo yohereza Benaya mwene Yehoyada aragenda aramusumira, aramwica.

26 Hanyuma abwira Abiyatari umutambyi ati “jya mu masambu yawe muri Anatoti! Wari ukwiriye gupfa, ariko si ndi bukwice uyu munsi kuko wahekaga isanduku ya Yehova Umwami w’Ikirenga imbere ya data Dawidi, kandi ukaba warababaranye na data mu mibabaro ye yose.” 27 Salomo akura Abiyatari ku murimo w’ubutambyi imbere ya Yehova, kugira ngo asohoze amagambo Yehova yari yaravugiye i Shilo ku bihereranye n’inzu ya Eli.

28 Iyo nkuru iza kugera kuri Yowabu; Yowabu yari yarakurikiye Adoniya, nubwo atari yarakurikiye Abusalomu; ahungira mu ihema rya Yehova afata amahembe y’igicaniro arayakomeza. 29 Baza kubwira Umwami Salomo bati “Yowabu yahungiye mu ihema rya Yehova, ari iruhande rw’igicaniro.” Nuko Salomo yohereza Benaya mwene Yehoyada aramubwira ati “genda umwice!” 30 Benaya ajya mu ihema rya Yehova abwira Yowabu ati “umwami aravuze ngo ‘sohoka!’ ” Ariko Yowabu aramubwira ati “oya! Aha ni ho nzagwa.” Benaya asubirayo abwira umwami ati “Yowabu yavuze atya n’atya, kandi uku ni ko yanshubije.” 31 Umwami aramubwira ati “ukore nk’uko akubwiye, umwice; umuhambe maze jye n’inzu ya data udukureho amaraso Yowabu yamennye atari akwiriye kumeneka. 32 Yehova azatuma amaraso ye amugaruka ku mutwe kuko yishe abagabo babiri bakiranukaga cyane kandi bari beza kumurusha, akabicisha inkota data Dawidi atabizi. Abo bagabo ni Abuneri mwene Neri umugaba w’ingabo za Isirayeli, na Amasa mwene Yeteri umugaba w’ingabo z’u Buyuda. 33 Amaraso yabo azabe ku mutwe wa Yowabu no ku mutwe w’urubyaro rwe kugeza ibihe bitarondoreka. Ariko Dawidi n’urubyaro rwe n’inzu ye n’intebe ye y’ubwami, bazagira amahoro aturuka kuri Yehova kugeza ibihe bitarondoreka.” 34 Benaya mwene Yehoyada aragenda aramusumira aramwica, bamuhamba mu nzu ye mu butayu. 35 Nuko umwami agira Benaya mwene Yehoyada umugaba w’ingabo mu cyimbo cya Yowabu, kandi agira Sadoki umutambyi mu cyimbo cya Abiyatari.

36 Hanyuma umwami atuma kuri Shimeyi aramubwira ati “ubaka inzu i Yerusalemu abe ari ho utura. Ntuzigere uhava ngo ugire ahandi utarabukira. 37 Umunsi wasohotse ukambuka akagezi ka Kidironi, uzamenye ko uzapfa nta kabuza. Amaraso yawe azabe ku mutwe wawe.” 38 Shimeyi abwira umwami ati “iryo jambo ni ryiza. Ibyo umwami databuja avuze, ni byo umugaragu wawe azakora.” Nuko Shimeyi amara igihe kirekire atuye i Yerusalemu.

39 Hashize imyaka itatu, abagaragu babiri ba Shimeyi baracika bajya kwa Akishi mwene Maka umwami w’i Gati. Abantu baza kubwira Shimeyi bati “abagaragu bawe bari i Gati.” 40 Shimeyi ahita ahaguruka ategura indogobe ye, ajya i Gati kwa Akishi gushaka abagaragu be. Nuko Shimeyi aragenda akura abagaragu be i Gati. 41 Babwira Salomo bati “Shimeyi yavuye i Yerusalemu ajya i Gati aragaruka.” 42 Umwami atumaho Shimeyi aramubwira ati “sinakurahije mu izina rya Yehova nkakuburira nti ‘umunsi wasohotse ukagira aho ujya uzamenye ko uzapfa nta kabuza,’ maze nawe ukansubiza uti ‘ijambo uvuze ni ryiza’? 43 None kuki warenze ku ndahiro warahiye mu izina rya Yehova no ku itegeko naguhaye?” 44 Umwami abwira Shimeyi ati “wowe ubwawe uzi neza mu mutima wawe ibibi byose wakoreye data Dawidi; Yehova azakwitura ibibi wakoze bikugaruke ku mutwe. 45 Ariko Umwami Salomo azahabwa umugisha, kandi intebe y’ubwami ya Dawidi izakomerezwa imbere ya Yehova iteka ryose.” 46 Umwami ategeka Benaya mwene Yehoyada arasohoka aramusumira, aramwica.

Ubwami bukomezwa cyane mu maboko ya Salomo.

^ 1 Abami 2:6 1Bm 2:6

1 Abami  3 : 1 - 28

3 Nuko Salomo aba umukwe wa Farawo umwami wa Egiputa, arongora umukobwa we amujyana mu Murwa wa Dawidi, kugeza igihe yarangirije kubaka inzu ye n’inzu ya Yehova n’urukuta rugose Yerusalemu. 2 Icyakora abantu batambiraga ibitambo ku tununga, kuko kugeza icyo gihe nta nzu yari yarubakiwe izina rya Yehova. 3 Salomo akomeza gukunda Yehova yumvira amategeko ya se Dawidi. Icyakora ku tununga ni ho yoserezaga ibitambo.

4 Nuko umwami ajya i Gibeyoni gutambirayo ibitambo, kuko aho ari ho hari akanunga gakomeye kurusha utundi. Salomo yosereza kuri icyo gicaniro ibitambo igihumbi bikongorwa n’umuriro. 5 Salomo ari i Gibeyoni Yehova amubonekera mu nzozi nijoro. Imana iramubwira iti “gira icyo unsaba ndakiguha.” 6 Salomo aravuga ati “wowe ubwawe wagiye ugaragariza ineza nyinshi yuje urukundo umugaragu wawe data Dawidi kuko yagenderaga imbere yawe mu kuri, akiranuka kandi afite umutima ugutunganiye. Wakomeje kumugaragariza iyi neza nyinshi yuje urukundo, umuha umwana ngo yicare ku ntebe ye y’ubwami nk’uko bimeze uyu munsi. 7 None Yehova Mana yanjye, wagize umugaragu wawe umwami mu cyimbo cya data Dawidi kandi ndi umwana muto. Sindaba inararibonye. 8 Umugaragu wawe ndi hagati y’ubwoko watoranyije: ni abantu benshi cyane batabarika kubera ubwinshi bwabo. 9 Uhe umugaragu wawe umutima wumvira kugira ngo acire imanza ubwoko bwawe, amenye gutandukanya icyiza n’ikibi. None se ni nde wabasha gucira imanza ubu bwoko bwawe butoroshye?”

10 Yehova ashimishwa n’ibyo Salomo amusabye. 11 Imana iramubwira iti “ubwo ibyo ari byo usabye, ntiwisabire kurama cyangwa ngo wisabire ubukire cyangwa ubugingo bw’abanzi bawe, ahubwo ukisabira ubwenge bwo guca imanza, 12 nzaguha ibyo unsabye. Nzaguha umutima w’ubwenge no gusobanukirwa, ku buryo nta muntu uzahwana nawe mu bakubanjirije, kandi no mu bazagukurikira nta wuzahwana nawe. 13 Ndetse nzaguha n’ibyo utasabye. Nzaguha ubukire n’icyubahiro, ku buryo nta n’umwe mu bami uzahwana nawe iminsi yose yo kubaho kwawe. 14 Kandi nugendera mu nzira zanjye, ugakomeza amabwiriza yanjye n’amategeko yanjye nk’uko so Dawidi yabigenje, nzaguha no kurama.”

15 Salomo akangutse asanga yarotaga. Nuko aza i Yerusalemu ahagarara imbere y’isanduku y’isezerano rya Yehova, atamba ibitambo bikongorwa n’umuriro n’ibitambo bisangirwa, kandi akoreshereza ibirori abagaragu be bose.

16 Hashize igihe abagore babiri bari indaya basanga umwami bahagarara imbere ye. 17 Umugore umwe aravuga ati “nyagasani, jye n’uyu mugore tubana mu nzu. None nabyaye umwana turi kumwe mu nzu. 18 Hashize iminsi itatu mbyaye, uyu mugore na we arabyara, turi kumwe twembi. Nta wundi muntu wabanaga natwe mu nzu, uretse twe twembi. 19 Nyuma yaho umwana w’uyu mugore yaje gupfa nijoro, kuko yari yamuryamiye. 20 Nuko mu gicuku arabyuka afata umwana wanjye amukura iruhande rwanjye igihe umuja wawe nari nsinziriye, amushyira mu gituza cye; naho umwana we wapfuye amushyira mu gituza cyanjye. 21 Nkangutse ngo nonse umwana wanjye, nsanga yapfuye. Ariko mu gitondo mwitegereje neza nsanga atari uwo nabyaye.” 22 Icyakora wa mugore wundi aravuga ati “oya, umwana muzima ni we wanjye, uwawe ni we wapfuye!” Wa mugore wa mbere akomeza kuvuga ati “oya, uwawe ni we wapfuye, umuzima ni uwanjye.” Bakomeza guterana amagambo imbere y’umwami.

23 Amaherezo umwami aravuga ati “uyu aravuga ati ‘uyu mwana muzima ni uwanjye, uwawe ni we wapfuye!’ Uriya na we akavuga ati ‘oya, umwana wawe ni we wapfuye, umuzima ni uwanjye!’ ” 24 Umwami aravuga ati “nimunzanire inkota.” Nuko bazanira umwami inkota. 25 Umwami aravuga ati “uyu mwana muzima nimumucemo kabiri, igice kimwe mugihe umugore umwe, ikindi mugihe undi.” 26 Ariko umugore wari nyina w’uwo mwana amugirira impuhwe za kibyeyi, ahita abwira umwami ati “nyihanganira gato nyagasani! Uyu mugore nimumuhe umwana muzima! Nyamuneka ntimumwice.” Wa mugore wundi we aravuga ati “nimumucemo kabiri twese tumubure!” 27 Umwami aravuga ati “uwo mwana muzima ntimumwice; mumuhe uyu mugore kuko ari we nyina.”

28 Abisirayeli bose bumvise urubanza umwami yaciye baramutinya cyane, kuko babonaga ko yari afite ubwenge buturuka ku Mana bwatumaga aca imanza neza.

1 Abami  4 : 1 - 34

4 Umwami Salomo akomeza gutegeka Isirayeli yose. 2 Abatware be bari aba: Azariya mwene Sadoki yari umutambyi. 3 Elihorefu na Ahiya bene Shisha bari abanyamabanga. Yehoshafati mwene Ahiludi yari umwanditsi. 4 Benaya mwene Yehoyada yari umugaba w’ingabo, Sadoki na Abiyatari bari abatambyi. 5 Azariya mwene Natani yari umukuru w’ibisonga by’umwami, Zabudi mwene Natani yari umutambyi, akaba n’incuti y’umwami. 6 Ahishari yari umutware w’urugo rw’umwami, Adoniramu mwene Abuda yari umutware w’abakoraga imirimo y’agahato.

7 Salomo yari afite ibisonga cumi na bibiri muri Isirayeli yose byazaniraga umwami n’abo mu rugo rwe ingemu. Buri wese yagiraga ukwezi kumwe mu mwaka ko kuzana ingemu. 8 Aya ni yo mazina y’ibyo bisonga: mwene Huri yari ashinzwe akarere k’imisozi miremire ya Efurayimu. 9 Mwene Dekeri yari ashinzwe Makasi, Shalubimu, Beti-Shemeshi na Eloni-Beti-Harani. 10 Mwene Hesedi yari ashinzwe Aruboti (harimo n’i Soko n’igihugu cyose cya Heferi). 11 Mwene Abinadabu yari ashinzwe imisozi ya Dori (akaba yaraje gushyingiranwa na Tafati umukobwa wa Salomo). 12 Bayana mwene Ahiludi yari ashinzwe i Tanaki, i Megido n’i Beti-Sheyani hose, hakaba hari hafi y’i Saretani munsi y’i Yezereli, uhereye i Beti-Sheyani ukageza Abeli-Mehola no mu karere ka Yokimeyamu. 13 Mwene Geberi yari ashinzwe i Ramoti-Gileyadi (harimo n’imidugudu ya Yayiri mwene Manase iri i Gileyadi, n’akarere ka Arugobu kari i Bashani, ni ukuvuga imigi mirongo itandatu migari igoswe n’inkuta, ifite n’ibihindizo bicuzwe mu miringa). 14 Ahinadabu mwene Ido yari ashinzwe i Mahanayimu. 15 Ahimasi yari ashinzwe akarere ka Nafutali (na we yashyingiranywe n’umukobwa wa Salomo witwaga Basemati). 16 Bayana mwene Hushayi yari ashinzwe muri Asheri n’i Beyaloti. 17 Yehoshafati mwene Paruwa yari ashinzwe akarere ka Isakari. 18 Shimeyi mwene Ela yari ashinzwe akarere ka Benyamini. 19 Geberi mwene Uri yari ashinzwe igihugu cya Gileyadi, igihugu cya Sihoni umwami w’Abamori n’icya Ogi umwami w’i Bashani, kandi hari igisonga kimwe cyategekaga ibindi bisonga byose byo mu gihugu.

20 Abayuda n’Abisirayeli bari benshi cyane banganya ubwinshi n’umusenyi wo ku nyanja. Bararyaga, bakanywa kandi bakanezerwa.

21 Salomo yategekaga ibihugu byose uhereye kuri rwa Ruzi ukageza ku gihugu cy’Abafilisitiya no ku rugabano rwa Egiputa. Bazaniraga Salomo amakoro kandi bakomeje kumukorera mu minsi yose yo kubaho kwe.

22 Buri munsi ibyokurya byo mu rugo rwa Salomo byabaga ari koru* mirongo itatu z’ifu inoze na koru mirongo itandatu z’ifu isanzwe, 23 inka icumi z’imishishe, inka makumyabiri zo mu rwuri n’intama ijana, byiyongera ku mpala, amasha, ifumberi n’inyoni zibyibushye. 24 Yategekaga ibihugu byose byo mu burengerazuba bwa rwa Ruzi, uhereye i Tifusa ukageza i Gaza ndetse n’abami bose bo mu burengerazuba bwa rwa Ruzi, kandi mu turere twe twose harangwaga amahoro. 25 Nuko mu minsi yose ya Salomo Abayuda n’Abisirayeli bakomeza kwibera amahoro, buri wese atuye munsi y’umuzabibu we no munsi y’umutini we, uhereye i Dani ukageza i Beri-Sheba.

26 Salomo yari afite ibiraro ibihumbi mirongo ine by’amafarashi yakururaga amagare ye, n’abantu ibihumbi cumi na bibiri bagendera ku mafarashi.

27 Ibyo bisonga byazaniraga ingemu Umwami Salomo, n’umuntu wese wariraga ku meza y’Umwami Salomo, buri gisonga kikazana ingemu uko ukwezi kwacyo kugeze. Nta kintu na kimwe cyaburaga. 28 Bazanaga ingano za sayiri n’ubwatsi bw’amafarashi n’ubw’amafarashi akurura amagare, aho byabaga bikenewe hose, buri wese akurikije inshingano ye.

29 Imana ikomeza guha Salomo ubwenge n’ubuhanga bwinshi cyane n’umutima ujijutse, bingana n’umusenyi wo ku nkombe y’inyanja. 30 Ubwenge bwa Salomo bwari bwinshi cyane kurusha ubw’ab’Iburasirazuba bose n’ubw’Abanyegiputa. 31 Yari umunyabwenge cyane kurusha undi muntu uwo ari we wese. Yarushaga ubwenge Etani mwene Zera na Hemani na Kalukoli na Dara bene Maholi. Nuko aba icyamamare mu mahanga yose yari amukikije. 32 Yashoboraga kuvuga imigani ibihumbi bitatu, kandi yari yarahimbye indirimbo igihumbi n’eshanu. 33 Yashoboraga gusobanura ibirebana n’ibiti, uhereye ku masederi yo muri Libani ukageza kuri hisopu imera ku nkuta. Yashoboraga gusobanura iby’inyamaswa, ibiguruka, ibikururuka n’ibihereranye n’amafi. 34 Abantu bavaga mu mahanga yose bakaza kumva ubwenge bwa Salomo, ndetse hazaga n’ababaga boherejwe n’abami bose bo ku isi bumvaga iby’ubwenge bwe.

^ 1 Abami 4:22 1Bm 4:22

1 Abami  5 : 1 - 18

5 Hiramu umwami w’i Tiro yumvise ko Salomo ari we wasutsweho amavuta ngo abe umwami mu cyimbo cya se, amutumaho abagaragu be, kuko uhereye kera kose Hiramu yari incuti ya Dawidi. 2 Salomo na we atuma kuri Hiramu ati 3 “wowe ubwawe uzi neza ko data Dawidi atashoboye kubakira inzu izina rya Yehova Imana ye bitewe n’intambara yahoragamo azitejwe n’abanzi bari bamukikije, kugeza aho Yehova yashyiriye abanzi be munsi y’ibirenge bye. 4 None Yehova Imana yanjye yampaye amahoro impande zose. Nta mubisha mfite kandi nta kibi kiriho. 5 Ndashaka kubaka inzu izitirirwa izina rya Yehova Imana yanjye, nk’uko Yehova yabisezeranyije data Dawidi ati ‘umwana wawe nzicaza ku ntebe yawe y’ubwami akagusimbura, ni we uzubakira inzu izina ryanjye.’ 6 None tegeka ko bantemera amasederi yo muri Libani; abagaragu banjye bazakorana n’abawe, kandi ibihembo by’abagaragu bawe uzanca byose nzabiguha, kuko uzi neza ko muri twe nta muntu uzi gutema ibiti nk’Abanyasidoni.”

7 Hiramu akimara kumva amagambo ya Salomo aranezerwa cyane, maze aravuga ati “Yehova ashimwe we wahaye Dawidi umwana w’umunyabwenge wo gutegeka ubu bwoko butabarika!” 8 Nuko Hiramu atuma kuri Salomo ati “ibyo wantumyeho nabyumvise. Nzaguha ibiti wifuza byose by’amasederi n’ibiti by’imiberoshi. 9 Abagaragu banjye bazabivana muri Libani babimanukane babigeze ku nyanja. Nzabihambiranya nk’ibihare, mbyambutse inyanja mbigeze aho uzambwira maze mbisatuze, nawe uze ubitware. Icyo ngusaba ni uko nawe wajya umpa ibyokurya by’abo mu rugo rwanjye.”

10 Hiramu akajya aha Salomo ibiti by’amasederi n’ibiti by’imiberoshi yifuzaga byose. 11 Salomo na we akajya aha Hiramu koru ibihumbi makumyabiri z’ingano kugira ngo zibe ibyokurya by’abo mu rugo rwa Hiramu, na koru makumyabiri z’amavuta y’imyelayo isekuye. Ibyo ni byo Salomo yahaga Hiramu uko umwaka utashye. 12 Nuko Yehova na we aha Salomo ubwenge nk’uko yari yarabimusezeranyije; Hiramu na Salomo babana neza, ndetse bagirana isezerano.

13 Umwami Salomo yazanaga abo gukora imirimo y’agahato abakuye muri Isirayeli hose. Abakoraga imirimo y’agahato bari ibihumbi mirongo itatu. 14 Yaboherezaga muri Libani mu byiciro, buri kwezi akohereza abantu ibihumbi icumi. Bamaraga ukwezi kumwe muri Libani, andi abiri bakayamara mu ngo zabo. Adoniramu ni we wari umutware w’abakoraga imirimo y’agahato. 15 Salomo yari afite abakozi ibihumbi mirongo irindwi bo kwikorera imitwaro, n’abakozi ibihumbi mirongo inani bo guconga amabuye mu misozi. 16 Abo bose biyongeraga ku batware ba Salomo bari bahagarariye imirimo, ni ukuvuga abantu ibihumbi bitatu na magana atatu bari bahagarariye abakoraga imirimo. 17 Umwami ategeka ko bacukura amabuye manini, amabuye ahenze cyane, kugira ngo bubake urufatiro rw’iyo nzu bakoresheje amabuye aconze. 18 Abubatsi ba Salomo n’abubatsi ba Hiramu n’Abagebali baconga amabuye; bategura ibiti n’amabuye byo kubaka iyo nzu.

1 Abami  6 : 1 - 38

6 Mu mwaka wa magana ane na mirongo inani Abisirayeli bavuye mu gihugu cya Egiputa, Salomo yatangiye kubakira Yehova inzu. Hari mu mwaka wa kane ari ku ngoma muri Isirayeli, mu kwezi kwa Zivu, ari ko kwezi kwa kabiri. 2 Inzu Umwami Salomo yubakiye Yehova yari ifite uburebure bw’imikono* mirongo itandatu, ubugari bw’imikono makumyabiri n’ubuhagarike bw’imikono mirongo itatu. 3 Imbere y’Ahera* h’iyo nzu hari ibaraza* rifite uburebure bw’imikono makumyabiri, bungana n’ubugari bw’inzu. Ryari rifite ubugari bw’imikono icumi.

4 Iyo nzu ayikorera amadirishya afite ibizingiti bigenda biba bito bito. 5 Nanone, ku nkuta z’iyo nzu yomekaho indi nzu iyizengurutse, ikaba yari izengurutse Ahera n’icyumba cy’imbere cyane; uko ni ko yubatse ibyumba byo mu mpande bizengurutse iyo nzu. 6 Igorofa ryo hasi ry’iyo nzu yometseho ryari rifite ubugari bw’imikono itanu, iryo hagati rifite ubugari bw’imikono itandatu, naho igorofa rya gatatu rifite ubugari bw’imikono irindwi, kuko inyuma ku nkuta za ya nzu yubatswe mbere yagiye ahasiga umwanya wo gushyiraho imbaho, kugira ngo izo mbaho zitinjira mu nkuta zayo.

7 Igihe iyo nzu yubakwaga, yubakishijwe amabuye yaconzwe mbere y’igihe. Nta nyundo cyangwa ishoka cyangwa ikindi gikoresho cy’icyuma cyigeze cyumvikana muri iyo nzu igihe yubakwaga. 8 Umuryango w’igorofa ryo hasi ry’iyo nzu yometseho wari mu ruhande rw’iburyo rwa ya nzu yubatswe mbere. Bajyaga mu igorofa ryo hagati bazamukiye ku madarajya* agiye yihotagura, bakanayazamukiraho bava mu igorofa ryo hagati bajya mu rya gatatu. 9 Nuko akomeza kubaka iyo nzu ngo ayirangize, ayikorera igisenge cy’ibiti by’amasederi, kandi ayisakaza imbaho z’amasederi. 10 Nanone yubaka ibyumba byo mu mpande bizengurutse iyo nzu bifite ubuhagarike bw’imikono itanu; imbaho z’ibiti by’amasederi ni zo zahuzaga ibyo byumba n’iyo nzu.

11 Hagati aho Yehova abwira Salomo ati 12 “ku birebana n’iyi nzu urimo wubaka, nukurikiza amateka yanjye, ukubahiriza amabwiriza yanjye kandi ukitondera amategeko yanjye yose akaba ari yo ugenderamo, nzagusohorezaho amagambo yose nabwiye so Dawidi; 13 nzatura rwose hagati mu Bisirayeli kandi sinzata ubwoko bwanjye bwa Isirayeli.”

14 Salomo akomeza kubaka iyo nzu ngo ayirangize. 15 Ku nkuta zayo imbere, yomekaho imbaho z’amasederi. Kuva hasi kugera hejuru ku idari yomekaho imbaho z’amasederi, naho hasi muri iyo nzu ahasasa imbaho z’imiberoshi. 16 Ahagana inyuma muri iyo nzu acamo icyumba cy’imikono makumyabiri akoresheje imbaho z’amasederi zavaga hasi zikagera hejuru ku idari. Icyo ni cyo cyumba cy’imbere cyane cyitwa Ahera Cyane. 17 Icyumba kinini cy’iyo nzu, ni ukuvuga icyumba kiri imbere y’Ahera Cyane, cyari gifite uburebure bw’imikono mirongo ine. 18 Imbaho z’amasederi zari zometse mu nzu imbere zari zibajeho imitako imeze nk’uducuma, n’indi imeze nk’amakamba y’indabyo. Hose hari imbaho z’amasederi, nta buye ryagaragaraga.

19 Ategura icyumba cy’imbere cyane muri iyo nzu, kugira ngo ahashyire isanduku y’isezerano rya Yehova. 20 Icyumba cy’imbere cyane cyari gifite uburebure bw’imikono makumyabiri, ubugari bw’imikono makumyabiri n’ubuhagarike bw’imikono makumyabiri. Nuko ayagiriza zahabu itunganyijwe ku nkuta zacyo, kandi yomeka imbaho z’amasederi ku gicaniro. 21 Salomo ayagiriza zahabu itunganyijwe ku nkuta z’imbere mu nzu. Imbere y’icyumba cy’imbere cyane ahashyira umunyururu wa zahabu, kandi asiga zahabu iyagijwe ahantu hose muri icyo cyumba. 22 Inzu yose ayiyagirizaho zahabu kugeza aho ayirangirije yose. Igicaniro cyari giteganye n’icyumba cy’imbere cyane na cyo akiyagirizaho zahabu cyose.

23 Hanyuma abaza abakerubi babiri bo gushyira mu cyumba cy’imbere cyane, ababaza mu giti kivamo amavuta. Buri mukerubi yari afite uburebure bw’imikono icumi. 24 Ibaba rimwe ry’umukerubi ryari rifite imikono itanu n’irindi rifite imikono itanu. Kuva ku mutwe w’ibaba rimwe ry’umukerubi kugeza ku wundi mutwe hari imikono icumi. 25 Amababa y’umukerubi wa kabiri yareshyaga n’imikono icumi. Abo bakerubi bombi bari bafite ibipimo bimwe kandi bateye kimwe. 26 Umukerubi umwe yari afite uburebure bw’imikono icumi, kandi n’undi na we ari uko. 27 Nuko ashyira abo bakerubi mu nzu imbere barambuye amababa. Bityo, ibaba ry’umukerubi umwe ryakoraga ku rukuta rumwe, ibaba ry’undi mukerubi rigakora ku rundi rukuta. Andi mababa yabo yahuriraga hagati mu cyumba agakoranaho. 28 Ayagiriza zahabu kuri abo bakerubi.

29 Ku nkuta zose z’iyo nzu akebaho ibishushanyo by’abakerubi n’iby’ibiti by’imikindo n’indabyo, abikeba mu cyumba cy’imbere n’icy’inyuma. 30 Ayagiriza zahabu hasi muri iyo nzu, mu byumba byombi, icy’imbere n’icy’inyuma. 31 Umuryango w’icyumba cy’imbere cyane awukorera inzugi mu mbaho z’igiti kivamo amavuta, ni ukuvuga inkingi, inkomanizo z’umuryango na kimwe cya gatanu cy’urukuta.* 32 Izo nzugi zombi zari zibajwe mu giti kivamo amavuta. Nuko azikebaho ibishushanyo by’abakerubi n’iby’ibiti by’imikindo n’indabyo, hanyuma aziyagirizaho zahabu. Kuri abo bakerubi no ku bishushanyo by’ibiti by’imikindo asigaho zahabu. 33 Uko ni na ko yakoze umuryango w’urusengero n’inkomanizo zibajwe mu mbaho z’ibiti bivamo amavuta, zari zifite impande enye zingana. 34 Inzugi zombi zari zibajwe mu giti cy’umuberoshi. Ibice byombi by’urugi rumwe byikaragiraga ku bizingiti byabyo, ibice byombi by’urundi rugi na byo bikikaragira ku bizingiti byabyo. 35 Izo nzugi azikebaho ibishushanyo by’abakerubi n’iby’ibiti by’imikindo n’indabyo, abiyagirizaho zahabu.

36 Nanone yubaka urugo rw’imbere, arwubakisha imirongo itatu y’amabuye aconze neza, agerekaho n’umurongo umwe w’imbaho z’ibiti by’amasederi.

37 Mu mwaka wa kane, mu kwezi kwawo kwa Zivu, hubatswe urufatiro rw’inzu ya Yehova. 38 Mu mwaka wa cumi n’umwe mu kwezi kwawo kwa Buli, ari ko kwezi kwa munani, ibyari bigize iyo nzu byose byari byaramaze gukorwa hakurikijwe igishushanyo mbonera cyayo. Bityo rero, Salomo yamaze imyaka irindwi ayubaka.

^ 1 Abami 6:2 1Bm 6:2


 Umukono ni urugero rw’uburebure. Reba Umugereka wa 11.

^ 1 Abami 6:3 1Bm 6:3


 Mu giheburayo ni “urusengero,” uko bigaragara bishaka kuvuga Ahera.

^ 1 Abami 6:3 1Bm 6:3


 Ni igice cy’imbere cy’urusengero, aho binjirira.

^ 1 Abami 6:8 1Bm 6:8


 Cyangwa “ingazi.”

^ 1 Abami 6:31 1Bm 6:31


 Mu giheburayo ni “na kimwe cya gatanu.”



1 Abami  7 : 1 - 51

7 Nuko Salomo yubaka inzu ye mu myaka cumi n’itatu, arayuzuza.

2 Yubaka Inzu y’Ishyamba rya Libani. Yari ifite uburebure bw’imikono ijana, ubugari bw’imikono mirongo itanu n’ubuhagarike bw’imikono mirongo itatu. Yari yubatswe ku nkingi zibajwe mu biti by’amasederi ziri ku mpushya enye. Hejuru y’izo nkingi hariho imitambiko ibajwe mu biti by’amasederi. 3 Hejuru y’iyo mitambiko iri ku nkingi mirongo ine n’eshanu, bashasheho imbaho z’ibiti by’amasederi. Kuri buri ruhushya hari inkingi* cumi n’eshanu. 4 Iyo nzu yari ifite amadirishya afite ibizingiti ari ku mirongo itatu. Kuri iyo mirongo itatu igerekeranye, buri dirishya ryari rifite irindi biteganye. 5 Imiryango yose n’inkomanizo zose byari bifite imfuruka zigororotse, kandi uko ni ko byari bimeze ku madirishya y’imbere no ku yo byari biteganye, kuri ya mirongo itatu igerekeranye.

6 Yubaka n’Ibaraza ry’Inkingi rifite uburebure bw’imikono mirongo itanu n’ubugari bw’imikono mirongo itatu. Kuri iryo baraza ahagana imbere yongeraho irindi baraza rifite inkingi, n’igisenge kirenga kuri izo nkingi ahagana imbere.

7 Nanone yubaka ibaraza ry’imanza, aho yari kuzajya acira imanza, ryitwa Ibaraza ry’Intebe y’Ubwami. Baryomekaho imbaho kuva hasi kugera hejuru ku mitambiko.

8 Inzu ye yo kubamo yari mu rundi rugo, ntiyari yubatse hamwe n’Ibaraza ry’Intebe y’Ubwami, ariko yari yubatse nka ryo. Salomo yubaka n’indi nzu imeze nk’iryo baraza, ayubakira umukobwa wa Farawo yari yarashatse.

9 Ayo mazu yose yari yubakishijwe amabuye ahenze cyane, yaconzwe kandi agasatuzwa inkero hakurikijwe ibipimo. Ni yo bubakishije imbere n’inyuma, kuva ku rufatiro kugeza hejuru, kandi ni yo yari yubatse no hanze kugeza ku rugo runini. 10 Amabuye bubakishije urufatiro yari amabuye ahenze cyane y’imikono icumi n’ay’imikono umunani. 11 Ahagana hejuru hari hubakishijwe amabuye ahenze yaconzwe hakurikijwe ibipimo, hamwe n’imbaho z’ibiti by’amasederi. 12 Urugo rw’inyuma rwari ruzitiwe n’urukuta rw’imirongo itatu y’amabuye aconze, rushojwe n’umurongo umwe w’imbaho z’ibiti by’amasederi. Uko ni ko byari bimeze no ku rukuta ruzengurutse urugo rw’imbere rw’inzu ya Yehova, no ku ibaraza ryayo.

13 Umwami Salomo atuma kuri Hiramu i Tiro, araza. 14 Nyina yari umupfakazi wakomokaga mu muryango wa Nafutali, naho se yari Umunyatiro wari umucuzi w’imiringa. Hiramu yari afite ubwenge n’ubuhanga n’ubumenyi bwose ku birebana n’imirimo yose yo gucura imiringa. Nuko yitaba Umwami Salomo, amukorera imirimo yamutegetse yose.

15 Acura inkingi ebyiri mu muringa wayagijwe. Buri nkingi yari ifite uburebure bw’imikono cumi n’umunani kandi yashoboraga kuzengurukwa n’urudodo rufite uburebure bw’imikono cumi n’ibiri. 16 Acura imitwe ibiri y’izo nkingi mu muringa wayagijwe, ayishyira hejuru yazo. Umutwe umwe wari ufite ubuhagarike bw’imikono itanu n’undi ufite ubuhagarike bw’imikono itanu. 17 Kuri buri mutwe w’inkingi hari hatamirijweho urushundura rugizwe n’udushundura turindwi dukozwe mu dukwege tw’umuringa; azengurutsaho n’umutako w’utunyururu tw’umuringa. 18 Acura amakomamanga, kandi ku rushundura rwari ku mutwe w’inkingi imwe azengurutsaho imirongo ibiri yayo, ayatamirizaho. Uko ni ko yabigenje no ku mutwe w’indi nkingi. 19 Iyo mitwe y’inkingi zo ku ibaraza yari ifite igice cyo hejuru gifite ishusho y’ururabyo rw’irebe, gifite uburebure bw’imikono ine. 20 Igice cyo hejuru cy’iyo mitwe cyari hejuru ku nkingi zombi no hejuru y’amabondo yakoraga ku rushundura. Buri mutwe wari uzengurutswe n’amakomamanga magana abiri ari ku mirongo ibiri.

21 Ahagarika inkingi z’ibaraza ry’urusengero. Ahagarika inkingi y’iburyo ayita Yakini, ahagarika n’iy’ibumoso ayita Bowazi. 22 Igice cyo hejuru cy’izo nkingi cyari kimeze nk’ururabyo rw’irebe. Amaherezo imirimo yo gucura inkingi irarangira.

23 Acura ikigega cy’amazi* mu muringa wayagijwe. Umurambararo w’urugara rwacyo wari imikono icumi, ubuhagarike bwacyo bwari imikono itanu. Umuzenguruko wacyo wari imikono mirongo itatu. 24 Munsi y’urugara rwacyo hariho imitako imeze nk’uducuma izengurutse icyo kigega, ku burebure bw’umukono umwe hakabaho imitako icumi. Iyo mitako imeze nk’uducuma yari ku mirongo ibiri, kandi yari yaracuranywe n’icyo kigega. 25 Icyo kigega cyari giteretse ku bimasa cumi na bibiri: bitatu byarebaga mu majyaruguru, ibindi bitatu mu burengerazuba, ibindi bitatu mu majyepfo n’ibindi bitatu bikareba mu burasirazuba. Icyo kigega cyari giteretse hejuru yabyo kandi ibyo bimasa byari biteranye umugongo. 26 Umubyimba wacyo wanganaga n’ubugari bw’ikiganza; urugara rwacyo rwari ruteye nk’urw’ikibindi, rufite ishusho nk’iy’ururabyo rw’irebe. Icyo kigega cyajyagamo bati* ibihumbi bibiri z’amazi.

27 Nanone acura amagare icumi mu muringa. Buri gare ryari rifite uburebure bw’imikono ine, ubugari bw’imikono ine n’ubuhagarike bw’imikono itatu. 28 Dore uko ayo magare yari akozwe: impande zayo zari zigizwe n’amabati y’umuringa afashe mu nkingi zitambitse n’izihagaritse. 29 Kuri ayo mabati yari afashe mu nkingi zitambitse n’izihagaritse hari hashushanyijeho intare, ibimasa n’abakerubi, bishushanyije no kuri izo nkingi. Hejuru y’ibishushanyo by’ibimasa no hasi y’ibishushanyo by’intare hari ibishushanyo by’indabyo zitendera. 30 Buri gare ryari rifite inziga enye z’umuringa, imitambiko icuzwe mu muringa ihuza inziga ebyiri ebyiri n’inkingi enye zari zifashe ku mitambiko. Izo nkingi zageraga munsi y’igikarabiro, kandi buri nkingi yariho indabyo zicuranywe na yo. 31 Kuva mu ndiba y’icyo gikarabiro kugeza aho inkingi zitereye no gukomeza ukagera ku rugara rwacyo hari imikono [?].* Urugara rw’iryo gare rwari uruziga, rukoze nk’igitereko gifite ubuhagarike bw’umukono umwe n’igice, kandi rwariho ibishushanyo. Amabati akoze urwo rugara yari mpandenye, atiburungushuye. 32 Inziga enye zaryo zari munsi ya ya mabati yo mu mpande, ibyo kuzifunga ku rwikaragiro rwazo na byo byari bitereye munsi y’ayo mabati. Buri ruziga rwari rufite ubuhagarike bw’umukono umwe n’igice. 33 Inziga zaryo zari zikoze nk’iz’igare ry’intambara. Ibizifunga ku rwikaragiro, amaringi, inkingi z’inziga n’urwikaragiro rwazo, byose byari byaracuzwe mu muringa wayagijwe. 34 Buri gare ryari rifite inguni enye, buri nguni irimo inkingi. Inkingi z’igare zari zaracuranywe na ryo. 35 Hejuru kuri iryo gare hari igitereko gifite ishusho y’uruziga, kikagira n’ubuhagarike bw’igice cy’umukono. Amabati akoze urwo rugara rw’igare n’inkingi yari afashemo, byari byaracuranywe na ryo. 36 Nanone kandi, kuri izo nkingi no ku mabati y’urugara rw’igare yakebyeho ibishushanyo by’abakerubi, iby’intare n’iby’ibiti by’imikindo akurikije uko umwanya wariho wanganaga, ashushanyaho n’amakamba y’indabyo azengurutse. 37 Uko ni ko yakoze ayo magare icumi. Ayo magare yose yari acuzwe kimwe, afite ibipimo bimwe kandi ateye kimwe.

38 Acura ibikarabiro icumi mu muringa. Buri gikarabiro cyajyagamo incuro mirongo ine z’amazi kandi kikagira imikono ine. Ayo magare uko ari icumi, buri gare ryariho igikarabiro kimwe. 39 Ashyira amagare atanu mu ruhande rw’iburyo rw’inzu n’andi atanu mu ruhande rw’ibumoso rw’inzu. Ikigega agishyira iburyo bw’inzu ahagana mu burasirazuba bw’amajyepfo.

40 Hiramu akora ibikarabiro, ibitiyo n’amabakure. Amaherezo Hiramu arangiza imirimo yose irebana n’inzu ya Yehova yakoreraga Umwami Salomo. Ibi ni byo yacuze: 41 inkingi ebyiri n’imitwe ifite ishusho y’urweso yari hejuru kuri izo nkingi zombi, inshundura ebyiri zari ku mitwe y’inkingi yiburungushuye yari hejuru kuri izo nkingi, 42 amakomamanga magana ane yo ku nshundura zombi, ni ukuvuga imirongo ibiri y’amakomamanga yari kuri buri rushundura, atamirije ku mitwe ibiri yari kuri izo nkingi ifite ishusho y’urweso, 43 amagare icumi n’ibikarabiro icumi byo kuri ayo magare, 44 ikigega n’ibimasa cumi na bibiri byari munsi yacyo, 45 ibikoresho byo gukuraho ivu, ibitiyo n’amabakure. Ibyo bikoresho by’inzu ya Yehova Hiramu yacuriye Umwami Salomo, byose yabicuze mu muringa usennye. 46 Umwami yabicuriye mu karere ka Yorodani, hagati ya Sukoti na Saretani, abishongeshereza mu maforomo y’ibumba.

47 Salomo ntiyiriwe apima uburemere bw’ibyo bikoresho byose kuko byari byinshi cyane birenze urugero. Uburemere bw’uwo muringa ntibwigeze bupimwa. 48 Salomo akora ibikoresho byose by’inzu ya Yehova: acura muri zahabu igicaniro n’ameza y’imigati yo kumurikwa; 49 acura n’ibitereko by’amatara muri zahabu itunganyijwe, abishyira imbere y’icyumba cy’imbere cyane, bitanu iburyo, ibindi bitanu ibumoso; acura muri zahabu uburabyo, amatara n’udufashi two kuvana ibishirira ku rutambi; 50 acura muri zahabu itunganyijwe amabesani, ibyo kuzimya umuriro, amabakure, ibikombe, ibikoresho byo kurahuza amakara; acura muri zahabu urwikaragiro rw’ibizingiti by’inzugi z’icyumba cy’imbere, ni ukuvuga Ahera Cyane, n’urw’inzugi z’Ahera.

51 Amaherezo imirimo yose Umwami Salomo yakoraga ku nzu ya Yehova irarangira. Salomo atangira kuyishyiramo ibintu se Dawidi yari yarejeje; ifeza na zahabu n’ibindi bikoresho, abishyira mu bubiko bw’inzu ya Yehova.

^ 1 Abami 7:3 1Bm 7:3


 Cyangwa “ibyumba” cyangwa “imitambiko.” Mu giheburayo bavuga gusa “cumi na gatanu.”

^ 1 Abami 7:23 1Bm 7:23


 Mu giheburayo ni “inyanja.”

^ 1 Abami 7:26 1Bm 7:26


 Bati ni urugero rw’ibisukika. Reba Umugereka wa 11.

^ 1 Abami 7:31 1Bm 7:31


 Umubare w’iyi mikono ntuboneka mu mwandiko w’igiheburayo.



1 Abami  8 : 1 - 66

8 Icyo gihe Umwami Salomo akoranya abakuru b’Abisirayeli, abatware b’imiryango y’Abisirayeli bose n’abatware b’amazu ya ba sekuruza, abakoranyiriza i Yerusalemu kugira ngo bazamure isanduku y’isezerano rya Yehova bayikure mu Murwa wa Dawidi, ari wo Siyoni. 2 Mu kwezi kwa Etanimu, ari ko kwezi kwa karindwi, Abisirayeli bose bateranira ku Mwami Salomo mu gihe cy’umunsi mukuru. 3 Abakuru b’Abisirayeli bose baraza, maze abatambyi baheka Isanduku. 4 Bazamura isanduku ya Yehova n’ihema ry’ibonaniro n’ibikoresho byera byose byari mu ihema. Abatambyi n’Abalewi barabizamukana. 5 Umwami Salomo n’iteraniro ryose ry’Abisirayeli, abari bitabiriye ubutumire bwe bose, bari imbere y’Isanduku, batamba ibitambo by’inka n’intama bitagira ingano.

6 Nuko abatambyi bashyira isanduku y’isezerano rya Yehova mu mwanya wayo, mu cyumba cy’imbere cyane cy’urusengero, ni ukuvuga Ahera Cyane, bayishyira munsi y’amababa y’abakerubi.

7 Abakerubi bari barambuye amababa yabo hejuru y’aho Isanduku iri, ku buryo batwikiraga Isanduku n’imijishi yayo. 8 Iyo mijishi yari miremire cyane ku buryo umuntu yashoboraga kubona imitwe yayo ari Ahera, imbere y’icyumba cy’imbere cyane, ariko akaba adashobora kuyibona ari hanze. Aho ni ho iyo mijishi yakomeje kuba kugeza n’uyu munsi. 9 Nta kindi kintu cyari mu Isanduku uretse bya bisate bibiri by’amabuye Mose yashyiriyemo i Horebu, igihe Yehova yagiranaga isezerano n’Abisirayeli bavuye mu gihugu cya Egiputa.

10 Nuko abatambyi bamaze gusohoka mu rusengero, igicu gihita cyuzura mu nzu ya Yehova. 11 Abatambyi ntibashobora gukomeza gukora umurimo wabo bitewe n’icyo gicu, kuko ikuzo rya Yehova ryari ryuzuye mu nzu ya Yehova. 12 Icyo gihe Salomo aravuga ati “Yehova, wavuze ko uzatura mu mwijima w’icuraburindi. 13 Nakubakiye inzu nziza bihebuje, aho uzatura kugeza ibihe bitarondoreka.”

14 Nuko umwami arahindukira, asabira umugisha iteraniro ryose ry’Abisirayeli ryari rihagaze imbere ye. 15 Aravuga ati “Yehova Imana ya Isirayeli ashimwe, we wasohoresheje ukuboko kwe ibyo yabwiye data Dawidi agira ati 16 ‘uhereye umunsi nakuriye ubwoko bwanjye bwa Isirayeli muri Egiputa, sinigeze ntoranya umugi mu miryango yose ya Isirayeli kugira ngo nywubakemo inzu yitirirwa izina ryanjye. Ariko nzahitamo Dawidi ayobore ubwoko bwanjye bwa Isirayeli.’ 17 Data Dawidi yifuje cyane mu mutima we kubaka inzu izitirirwa izina rya Yehova Imana ya Isirayeli. 18 Ariko Yehova abwira data Dawidi ati ‘kubera ko wifuje cyane mu mutima wawe kubaka inzu izitirirwa izina ryanjye, wagize neza rwose kuba warifuje kunyubakira inzu. 19 Icyakora si wowe uzanyubakira inzu, ahubwo umwana uzabyara* ni we uzubaka inzu izitirirwa izina ryanjye.’ 20 Yehova yashohoje ijambo yavuze, nsimbura data Dawidi nicara ku ntebe y’ubwami ya Isirayeli, nk’uko Yehova yabivuze, kandi nubakira Yehova Imana ya Isirayeli inzu yitirirwa izina rye, 21 nyishyiramo Isanduku irimo isezerano Yehova yagiranye na ba sogokuruza igihe yabakuraga mu gihugu cya Egiputa.”

22 Nuko Salomo ahagarara imbere y’igicaniro cya Yehova n’imbere y’iteraniro ryose ry’Abisirayeli, arambura amaboko ayerekeje ku ijuru, 23 aravuga ati “Yehova Mana ya Isirayeli, nta Mana ihwanye nawe hejuru mu ijuru no hasi ku isi, wowe usohoza isezerano kandi ukagaragariza ineza yuje urukundo abagaragu bawe bagendera imbere yawe n’umutima wabo wose, 24 wowe washohoje ibyo wasezeranyije data Dawidi, umugaragu wawe, ibyo wasezeranyije n’akanwa kawe ukabisohoresha ukuboko kwawe, nk’uko biri uyu munsi. 25 None Yehova Mana ya Isirayeli, uzasohoze ibyo wasezeranyije data Dawidi, umugaragu wawe, ugira uti ‘abana bawe nibitondera inzira zabo bakagendera imbere yanjye nk’uko wagendeye imbere yanjye, mu rubyaro rwawe ntihazabura uwicara ku ntebe y’ubwami ya Isirayeli imbere yanjye.’ 26 Mana ya Isirayeli, ndakwinginze, ureke ibyo wasezeranyije data Dawidi, umugaragu wawe, bibe impamo.

27 “Ariko se koko Imana izatura ku isi? Dore n’ijuru, ijuru risumba ayandi, nturikwirwamo nkanswe iyi nzu nubatse! 28 Yehova Mana yanjye, tega amatwi isengesho ry’umugaragu wawe kandi wumve icyo agusaba, wumve no gutakamba k’umugaragu wawe n’isengesho agutura uyu munsi; 29 kugira ngo amaso yawe uhore uyahanze kuri iyi nzu ku manywa na nijoro, uyahanze ahantu wavuzeho uti ‘ni ho hazaba izina ryanjye,’ kugira ngo wumve amasengesho umugaragu wawe agutura yerekeye aha hantu. 30 Kandi ujye wumva igihe umugaragu wawe cyangwa ubwoko bwawe bwa Isirayeli bugutakambira bwerekeye aha hantu; ujye utega amatwi uri mu buturo bwawe mu ijuru, ubumve kandi ubababarire.

31 “Umuntu nacumura kuri mugenzi we, maze akarahira, bityo akaba yishyizeho umuvumo w’iyo ndahiro, hanyuma akaza imbere y’igicaniro cyawe kiri muri iyi nzu ari muri iyo mimerere, 32 uzumve uri mu ijuru ucire imanza abagaragu bawe, uwacumuye umubareho gukiranirwa, kandi umuhanire ibyo yakoze, ukiranuka umubareho gukiranuka kandi umugororere ukurikije gukiranuka kwe.

33 “Abagize ubwoko bwawe bwa Isirayeli nibatsindwa n’umwanzi wabo bazira ko bagucumuyeho, ariko bakakugarukira bagasingiza izina ryawe, bakagusenga kandi bakagutakambira bari muri iyi nzu, 34 icyo gihe uzumve uri mu ijuru, ubabarire abagize ubwoko bwawe bwa Isirayeli icyaha cyabo, ubagarure mu gihugu wahaye ba sekuruza.

35 “Ijuru nirikingwa imvura ikabura bitewe n’uko bagucumuyeho, maze bagasenga berekeye aha hantu bagasingiza izina ryawe, bagahindukira bakareka ibyaha byabo bitewe n’uko wabateje imibabaro, 36 icyo gihe uzumve uri mu ijuru, ubabarire abagaragu bawe, ubwoko bwa Isirayeli, icyaha cyabo, kuko ubigisha inzira nziza bakwiriye kugenderamo. Uzagushe imvura mu gihugu cyawe wahaye ubwoko bwawe ho umurage.

37 “Mu gihugu nihatera inzara, icyorezo, amapfa, uruhumbu, inzige cyangwa inyenzi, cyangwa umwanzi wabo akabagotera mu migi yabo, icyorezo icyo ari cyo cyose cyangwa indwara iyo ari yo yose, 38 isengesho ryose cyangwa gutakamba kose uzagezwaho n’umuntu uwo ari we wese cyangwa ubwoko bwawe bwa Isirayeli bwose, kuko buri wese azi agahinda ko mu mutima we, bakarambura amaboko yabo bayerekeje kuri iyi nzu, 39 uzumve uri mu ijuru mu buturo bwawe, ubabarire kandi ugire icyo ukora, witure buri wese ukurikije inzira ze, kuko uzi umutima we (kuko ari wowe wenyine uzi neza imitima y’abantu bose); 40 kugira ngo bagutinye igihe cyose bazaba bari mu gihugu wahaye ba sogokuruza.

41 “Nanone kandi umunyamahanga wese, utari uwo mu bwoko bwawe bwa Isirayeli, uzaza aturutse mu gihugu cya kure abitewe n’izina ryawe 42 (kuko bazumva iby’izina ryawe rikomeye n’ukuboko kwawe gukomeye kandi kurambuye), maze akaza agasenga yerekeye iyi nzu, 43 uzatege amatwi uri mu ijuru mu buturo bwawe, ukore ibihuje n’ibyo uwo munyamahanga agusabye byose, kugira ngo amahanga yose yo ku isi amenye izina ryawe, agutinye nk’uko ubwoko bwawe bwa Isirayeli bugutinya, kandi amenye ko iyi nzu nubatse yitirirwa izina ryawe.

44 “Abagize ubwoko bwawe nibajya ku rugamba kurwana n’umwanzi wabo ari wowe ubohereje, bagasenga Yehova berekeye uyu mugi wahisemo n’iyi nzu nubakiye izina ryawe, 45 uzumve isengesho ryabo no gutakamba kwabo uri mu ijuru, ubarenganure.

46 “Nibagucumuraho (kuko nta muntu udacumura), ukabarakarira ukabahana mu maboko y’umwanzi wabo, ababatsinze bakabajyana ho iminyago mu gihugu cy’umwanzi wabo, haba kure cyangwa hafi, 47 bagera mu gihugu bajyanywemo ari iminyago, bakagarura agatima bakakugarukira, bakagutakambira bari mu gihugu cy’ababajyanye ho iminyago bati ‘twakoze icyaha, twaracumuye, twakoze ibibi,’ 48 bakakugarukira n’umutima wabo wose n’ubugingo bwabo bwose, bari mu gihugu cy’abanzi babo babajyanye ho iminyago, bakagusenga berekeye igihugu cyabo wahaye ba sekuruza, berekeye umugi wahisemo n’inzu nubatse ngo yitirirwe izina ryawe, 49 uzatege amatwi uri mu ijuru mu buturo bwawe, wumve isengesho ryabo no gutakamba kwabo, ubarenganure; 50 ubabarire abagize ubwoko bwawe bagucumuyeho, ubababarire ibyaha bagukoreye byose; uzatume ababajyanye ho iminyago babagirira impuhwe babababarire 51 (kuko ari ubwoko bwawe n’umurage wawe wakuye muri Egiputa, mu ruganda rushongesherezwamo ubutare), 52 kugira ngo uhange amaso yawe ku byo umugaragu wawe agusaba agutakambira n’ibyo ubwoko bwawe bwa Isirayeli bugusaba bugutakambira, ubumve mu byo bagusaba byose. 53 Kuko wowe Mwami w’Ikirenga Yehova, wabatoranyije mu mahanga yose yo ku isi kugira ngo babe umurage wawe, nk’uko wabivuze binyuze ku mugaragu wawe Mose, igihe wakuraga ba sogokuruza muri Egiputa.”

54 Nuko Salomo arangije gusenga Yehova no kumwinginga amusaba ibyo byose, ahaguruka aho yari apfukamye imbere y’igicaniro cya Yehova, arambuye amaboko ye ayerekeje ku ijuru, 55 arahagarara asabira umugisha iteraniro ryose ry’Abisirayeli mu ijwi riranguruye ati 56 “Yehova asingizwe, we wahaye uburuhukiro ubwoko bwe bwa Isirayeli nk’uko yari yarabisezeranyije. Mu masezerano yose yasezeranyije abinyujije ku mugaragu we Mose, nta jambo na rimwe ritasohoye. 57 Yehova Imana yacu ajye abana natwe nk’uko yabanaga na ba sogokuruza, ntazadusige cyangwa ngo adutererane, 58 kugira ngo atume imitima yacu imugarukira, bityo tugendere mu nzira ze kandi twumvire amabwiriza, amategeko n’amateka yategetse ba sogokuruza. 59 Kandi aya magambo mvugiye imbere ya Yehova mwinginga, Yehova Imana yacu ajye ahora ayibuka amanywa n’ijoro, kugira ngo arenganure umugaragu we n’ubwoko bwe bwa Isirayeli akurikije ibyo bakeneye buri munsi, 60 bityo amahanga yo ku isi yose amenye ko Yehova ari we Mana y’ukuri, ko nta yindi ibaho. 61 Mukorere Yehova Imana yacu n’umutima wanyu wose, mukurikiza amategeko ye kandi mwumvira amabwiriza abaha nk’uko bimeze uyu munsi.”

62 Umwami n’Abisirayeli bose bari kumwe na we, batambira Yehova ibitambo byinshi cyane. 63 Salomo atamba ibitambo bisangirwa yagombaga gutura Yehova, ni ukuvuga inka ibihumbi makumyabiri na bibiri n’intama ibihumbi ijana na makumyabiri, kugira ngo umwami n’Abisirayeli bose batahe inzu ya Yehova. 64 Uwo munsi byabaye ngombwa ko umwami yeza hagati mu mbuga yari imbere y’inzu ya Yehova, kuko yagombaga kuhatambira ibitambo bikongorwa n’umuriro n’ituro ry’ibinyampeke n’urugimbu rwo ku bitambo bisangirwa, kubera ko igicaniro cy’umuringa kiri imbere ya Yehova cyari gito cyane ku buryo kitashoboraga gutambirwaho ibitambo bikongorwa n’umuriro, ituro ry’ibinyampeke n’urugimbu rwo ku bitambo bisangirwa. 65 Salomo akomeza kwizihiza uwo munsi mukuru hamwe n’Abisirayeli bose bari kumwe na we, iteraniro rinini cyane ry’abantu bari baturutse ku rugabano rw’i Hamati kumanuka ukagera ku kibaya cya Egiputa, bamara iminsi irindwi bizihiriza uwo munsi mukuru imbere ya Yehova Imana yacu, barongera bamara n’indi minsi irindwi, yose hamwe iba cumi n’ine. 66 Ku munsi wa munani umwami asezerera abantu; bamusabira umugisha basubira mu ngo zabo bishimye kandi banezerewe mu mutima, bitewe n’ibyiza byose Yehova yakoreye umugaragu we Dawidi n’ubwoko bwe bwa Isirayeli.

 Mu giheburayo ni “uzava mu rukiryi rwawe.”



1 Abami  9 : 1 - 28

9 Hanyuma Salomo arangije kubaka inzu ya Yehova n’inzu y’umwami no gukora indi mirimo yifuzaga gukora yose, 2 Yehova amubonekera ku ncuro ya kabiri nk’uko yamubonekeye ari i Gibeyoni. 3 Yehova aramubwira ati “numvise isengesho ryawe n’ukuntu wantakambiye uri imbere yanjye. Nejeje iyi nzu wubatse, nyitirira izina ryanjye kugeza ibihe bitarondoreka, kandi nzayihozaho amaso yanjye n’umutima wanjye. 4 Nawe nugendera imbere yanjye nka so Dawidi, ufite umutima uboneye kandi utunganye, ugakora ibyo nagutegetse byose, kandi ugakomeza amategeko yanjye n’amateka yanjye, 5 nanjye nzakomeza intebe y’ubwami bwawe muri Isirayeli kugeza ibihe bitarondoreka, nk’uko nabisezeranyije so Dawidi nti ‘ntuzabura uwo mu rubyaro rwawe wicara ku ntebe y’ubwami ya Isirayeli.’ 6 Ariko mwe n’abana banyu nimuhindukira mukareka kunkurikira, ntimukomeze amategeko yanjye n’amateka yanjye nabahaye maze mukajya gukorera izindi mana mukazunamira, 7 nanjye nzakura Abisirayeli ku butaka nabahaye. Iyi nzu nereje izina ryanjye nzayita kure yanjye, Abisirayeli bazahinduka iciro ry’imigani, bahinduke urw’amenyo mu mahanga yose. 8 Iyi nzu ubwayo izahinduka amatongo. Umuntu wese uzayinyuraho azajya ahagarara yumiwe, akubite ikivugirizo, avuge ati ‘ni iki cyatumye Yehova akorera ibintu nk’ibi iki gihugu n’iyi nzu?’ 9 Bazabasubiza bati ‘byatewe n’uko bataye Yehova Imana yabo yakuye ba sekuruza mu gihugu cya Egiputa, maze bagahindukirira izindi mana bakazunamira, bakazikorera. Ni yo mpamvu Yehova yabateje ibi byago byose.’”

10 Hashize imyaka makumyabiri, ari na yo myaka Salomo yamaze yubaka ayo mazu yombi, inzu ya Yehova n’inzu y’umwami, 11 Umwami Salomo yahaye Hiramu imigi makumyabiri mu karere ka Galilaya (Hiramu umwami w’i Tiro yari yarafashije Salomo amuha ibiti by’amasederi n’iby’imiberoshi hamwe na zahabu yashakaga yose). 12 Nuko Hiramu ava i Tiro ajya kureba imigi Salomo yari yaramuhaye, ariko ntiyayishima. 13 Hiramu aramubaza ati “muvandi, iyi migi wampaye ni migi ki?” Iyo migi bayita Igihugu cy’i Kabuli kugeza n’uyu munsi.

14 Hagati aho Hiramu yoherereza umwami italanto* ijana na makumyabiri za zahabu.

15 Dore ibirebana n’abakoraga imirimo y’agahato, abo Umwami Salomo yari yarahamagaje kugira ngo bubake inzu ya Yehova, inzu y’umwami, Milo,* urukuta rw’i Yerusalemu, Hasori, Megido na Gezeri. 16 (Farawo umwami wa Egiputa yari yarazamutse yigarurira Gezeri maze arayitwika, yica Abanyakanani bari batuye muri uwo mugi. Nuko ayiha umukobwa we, umugore wa Salomo, ngo ibe impano yo kumusezeraho.) 17 Salomo yubaka Gezeri na Beti-Horoni y’Epfo, 18 yubaka Balati na Tamari yari mu gihugu, mu butayu, 19 n’imigi yose yo guhunikwamo imyaka yari yarabaye iya Salomo, imigi y’amagare y’intambara n’iy’abagendera ku mafarashi, yubaka n’ibindi yifuzaga kubaka byose muri Yerusalemu, muri Libani no mu gihugu cyose yategekaga. 20 Abari barasigaye bose bo mu Bamori, Abaheti, Abaperizi, Abahivi n’Abayebusi, batari Abisirayeli, 21 ni ukuvuga abana babo bari barasigaye mu gihugu, abo Abisirayeli batashoboye kurimbura, Salomo abagira abacakara, abakoresha imirimo y’uburetwa kugeza n’uyu munsi. 22 Nta n’umwe mu Bisirayeli Salomo yagize umugaragu; ahubwo bari abasirikare be, abakozi be, abatware be, abatware b’ingabo ze, abatware b’abagendera ku magare ye y’intambara n’ab’abagendera ku mafarashi ye. 23 Abakuru b’abari bahagarariye imirimo ya Salomo bari magana atanu na mirongo itanu, akaba ari bo bari bahagarariye abakoraga imirimo.

24 Umukobwa wa Farawo yavuye mu Murwa wa Dawidi yimukira mu nzu ye Salomo yari yaramwubakiye. Icyo gihe ni bwo Salomo yubatse Milo.

25 Incuro eshatu mu mwaka, Salomo yakomeje kujya atamba ibitambo bikongorwa n’umuriro n’ibitambo bisangirwa, akabitambira ku gicaniro yari yarubakiye Yehova. Yoserezaga ibitambo ku gicaniro cyari imbere ya Yehova; nuko arangiza kubaka iyo nzu.

26 Umwami Salomo yari yarakoreye amato menshi muri Esiyoni-Geberi yari bugufi bwa Eloti, ku nkombe y’Inyanja Itukura, mu gihugu cya Edomu. 27 Hiramu yoherezaga abagaragu be bari abasare bamenyereye inyanja, bakajyana n’abagaragu ba Salomo muri ayo mato. 28 Bagiye muri Ofiri bakurayo italanto magana ane na makumyabiri za zahabu, bazizanira Umwami Salomo.

 Mu giheburayo ni “ahantu batinze itaka.” Birashoboka ko yari inyubako imeze nk’igihome.



1 Abami  10 : 1 - 29

10 Umwamikazi w’i Sheba yumva uko Salomo yamamaye n’uburyo uko kwamamara yagukeshaga izina rya Yehova. Nuko aza kumugerageza amubaza ibibazo by’isobe. 2 Amaherezo agera i Yerusalemu ashagawe n’abantu benshi cyane; azana ingamiya zihetse amavuta ahumura, azana na zahabu nyinshi cyane n’amabuye y’agaciro. Yinjira kwa Salomo amubwira ibyari bimuri ku mutima byose. 3 Salomo amusubiza ibibazo byose yamubajije. Nta kintu na kimwe cyananiye umwami ngo akiburire igisubizo.

4 Umwamikazi w’i Sheba abonye ukuntu Salomo yari afite ubwenge bwinshi, akabona n’inzu yari yarubatse, 5 ibyokurya byo ku meza ye, uburyo abagaragu be bicaraga ku meza, uko abahereza ibyokurya bakoraga n’uko bari bambaye, ibyokunywa bye n’ibitambo bikongorwa n’umuriro yatambiraga buri gihe mu nzu ya Yehova, biramurenga. 6 Ni ko kubwira umwami ati “ibyo numvise bakuvugaho ndi mu gihugu cyanjye n’iby’ubwenge bwawe, nsanze ari ukuri. 7 Nyamara sinigeze mbyemera kugeza aho nziye nkabyibonera n’amaso yanjye. None nsanze ibyo nabwiwe ari bike cyane. Ubwenge bwawe n’ubukire bwawe birenze ibyo numvise. 8 Abantu bawe barahirwa. Hahirwa aba bagaragu bawe bahora imbere yawe bumva ubwenge bwawe! 9 Yehova Imana yawe asingizwe, we wakwishimiye akagushyira ku ntebe y’ubwami bwa Isirayeli. Kubera ko Yehova akunda Isirayeli kugeza ibihe bitarondoreka, yagushyizeho ngo ube umwami, ucire abantu imanza zitabera kandi zikiranuka.”

10 Umwamikazi w’i Sheba aha umwami Salomo italanto ijana na makumyabiri za zahabu, amavuta ahumura atagira ingano n’amabuye y’agaciro. Nta kindi gihe hongeye kuboneka amavuta ahumura menshi nk’ayo uwo mwamikazi yatuye Umwami Salomo.

11 Amato ya Hiramu yatwaraga zahabu ivuye muri Ofiri yazanaga n’imbaho nyinshi cyane z’ibiti byitwa alumugimu n’amabuye y’agaciro, abikuye muri Ofiri. 12 Muri izo mbaho z’ibiti byitwa alumugimu, umwami abazamo inkingi zo mu nzu ya Yehova n’izo mu nzu y’umwami, abazamo n’inanga na nebelu z’abaririmbyi. Ntihongeye kuza imbaho zingana zityo z’ibiti byitwa alumugimu kandi ntizongeye kuboneka kugeza n’uyu munsi.

13 Umwami Salomo aha umwamikazi w’i Sheba ibyo yifuzaga byose yamusabye, byiyongera ku byo Salomo yamuhaye abitewe n’ubuntu yagiraga. Nuko uwo mwamikazi arahindukira asubira mu gihugu cye, ajyana n’abagaragu be.

14 Zahabu yose Salomo yabonaga buri mwaka yapimaga italanto magana atandatu na mirongo itandatu n’esheshatu, 15 utabariyemo iyazanwaga n’abagenza n’iyatangwaga n’abacuruzi n’abami bose b’Abarabu na ba guverineri bo mu gihugu.

16 Umwami Salomo acura ingabo nini magana abiri za zahabu ivangiye (buri ngabo nini ayiyagirizaho zahabu ingana na shekeli* magana atandatu), 17 acura n’ingabo nto magana atatu muri zahabu ivangiye (buri ngabo nto ayiyagirizaho mina* eshatu za zahabu). Nuko umwami azishyira mu Nzu y’Ishyamba rya Libani.

18 Hanyuma umwami akora intebe ya cyami nini mu mahembe y’inzovu, ayiyagirizaho zahabu itunganyijwe. 19 Iyo ntebe yari ifite amadarajya* atandatu agana aho bicara, kandi ku rwegamiro rwayo yari ifite akantu kihese kayitwikiriye. Buri ruhande rw’aho bicara rwari rufite aho kurambika inkokora, kandi kuri buri ruhande hari igishushanyo cy’intare. 20 Kuri ayo madarajya atandatu hari ibishushanyo cumi na bibiri by’intare, bitandatu muri buri ruhande. Nta bundi bwami bwari bwarakoze intebe nk’iyo.

21 Ibintu Umwami Salomo yanyweshaga byose byari bikoze muri zahabu, kandi ibikoresho byose byo mu Nzu y’Ishyamba rya Libani byari bicuzwe muri zahabu itunganyijwe. Nta kintu na kimwe cyari gikozwe mu ifeza, kuko ku ngoma ya Salomo ifeza yari ubusa. 22 Umwami yari afite amato y’i Tarushishi yabaga hamwe n’aya Hiramu mu nyanja. Buri myaka itatu, ayo mato y’i Tarushishi yazanaga zahabu, ifeza, amahembe y’inzovu, inkende n’inyoni zitwa tawusi.

23 Umwami Salomo yarushaga ubutunzi n’ubwenge abandi bami bose bo ku isi. 24 Abantu bo ku isi bose bashakaga kureba Salomo kugira ngo bumve ubwenge Imana yari yarashyize mu mutima we. 25 Uwazaga wese yazanaga impano: ibintu bicuzwe mu ifeza, ibicuzwe muri zahabu, imyambaro, intwaro, amavuta ahumura neza, amafarashi n’inyumbu. Uko ni ko buri mwaka byagendaga.

26 Salomo akomeza kwirundanyiriza amagare y’intambara n’amafarashi menshi. Yaje kugira amagare y’intambara igihumbi na magana ane n’amafarashi ibihumbi cumi na bibiri, bikaba mu migi y’amagare y’intambara no hafi y’umwami i Yerusalemu.

27 Umwami atuma ifeza ihinduka nk’amabuye muri Yerusalemu, ibiti by’amasederi bihinduka nk’ibiti byo mu bwoko bw’umutini byo muri Shefela, bitewe n’ubwinshi bwabyo.

28 Salomo yatumizaga amafarashi mu gihugu cya Egiputa; abacuruzi b’umwami baguraga amashyo y’amafarashi ku giciro cyagenwe. 29 Igare ry’intambara baritumizaga muri Egiputa ku biceri by’ifeza magana atandatu, naho ifarashi ikagurwa ibiceri by’ifeza ijana na mirongo itanu. Uko ni ko babigenzaga no ku bami bose b’Abaheti n’abo muri Siriya. Abo bami bayahaga abacuruzi b’umwami bakayazana.

 Shekeli ni urugero rw’uburemere. Reba Umugereka wa 11.

 Mina ni urugero rw’uburemere. Reba Umugereka wa 11.

 Cyangwa “ingazi.”



1 Abami  11 : 1 - 43

11 Umwami Salomo yakunze abagore b’abanyamahanga benshi, biyongeraga ku mukobwa wa Farawo. Ashaka Abamowabukazi, Abamonikazi, Abedomukazi, Abasidonikazi n’Abahetikazi, 2 bo mu mahanga Yehova yari yarabwiye Abisirayeli ati “ntimuzifatanye na bo kandi na bo ntibazifatanye namwe; kuko bazahindura umutima wanyu mugakurikira imana zabo.” Abo ni bo Salomo yakunze. 3 Salomo yagize abagore magana arindwi b’abanyacyubahiro, n’inshoreke magana atatu. Nuko abo bagore be batangira kuyobya umutima we buhoro buhoro. 4 Salomo yageze mu za bukuru abagore be baramaze kumuyobya umutima, akurikira izindi mana; umutima we ntiwari ugitunganiye Yehova Imana ye nk’uko uwa se Dawidi wari umeze. 5 Salomo atangira gusenga Ashitoreti, imanakazi y’Abasidoni, na Milikomu, igiteye ishozi cy’Abamoni. 6 Atangira gukora ibyo Yehova yanga, ntiyakurikira Yehova mu buryo bwuzuye nka se Dawidi.

7 Icyo gihe ni bwo Salomo yubatse akanunga ku musozi uteganye na Yerusalemu, akubakiye Kemoshi, igiteye ishozi cy’i Mowabu, yubaka n’akanunga ka Moleki, igiteye ishozi cy’Abamoni. 8 Ibyo ni byo yakoreye abagore be b’abanyamahanga bose boserezaga ibitambo imana zabo bakanazitambira ibitambo.

9 Nuko Yehova arakarira Salomo cyane, kubera ko umutima we wari wararetse gukurikira Yehova Imana ya Isirayeli, yamubonekeye incuro ebyiri zose. 10 Yehova yari yaramubujije gukurikira izindi mana, ariko ntiyakora ibyo yamutegetse. 11 Yehova abwira Salomo ati “bitewe n’ibyo wakoze, ukaba utarakomeje isezerano ryanjye n’amategeko nagutegetse, nzakwambura ubwami mbuhe umugaragu wawe. 12 Icyakora sinzabikora ukiriho, bitewe n’ibyo nasezeranyije so Dawidi. Umuhungu wawe ni we nzambura ubwami, 13 ariko sinzabumwambura bwose. Nzamusigira umuryango umwe, mbigiriye Dawidi umugaragu wanjye na Yerusalemu natoranyije.”

14 Yehova ahagurukiriza Salomo umwanzi witwaga Hadadi w’Umwedomu, wakomokaga ku mwami wa Edomu. Yari atuye muri Edomu. 15 Igihe Dawidi yatsindaga Edomu, maze umugaba w’ingabo ze Yowabu akaza guhamba abishwe, yagerageje kwica ab’igitsina gabo bose bo muri Edomu. 16 (Yowabu n’Abisirayeli bose bahamaze amezi atandatu, kugeza aho biciye ab’igitsina gabo bose bo muri Edomu.) 17 Hadadi yahunganye n’abagabo bake bo muri Edomu bari abagaragu ba se, bajya muri Egiputa. Icyo gihe Hadadi yari akiri umwana muto. 18 Barahaguruka bava i Midiyani bagera i Parani, bavana n’abandi bagabo i Parani bajyana muri Egiputa kwa Farawo umwami wa Egiputa. Farawo amuha inzu yo kubamo, amuha ibyokurya kandi amukebera isambu. 19 Hadadi akomeza gutona mu maso ya Farawo ku buryo yamushyingiye murumuna w’umugore we, ni ukuvuga murumuna wa Tahupenesi, umwamikazi. 20 Haciye igihe, murumuna wa Tahupenesi abyarana na Hadadi umuhungu witwaga Genubati. Igihe cyo gucuka kigeze Tahupenesi amuzana mu nzu ya Farawo, akomeza kurererwa mu rugo rwa Farawo, mu bana ba Farawo.

21 Hadadi akiri muri Egiputa yumva ko Dawidi yatanze agasanga ba sekuruza, kandi ko Yowabu wari umugaba w’ingabo yapfuye. Nuko Hadadi abwira Farawo ati “nsezerera njye mu gihugu cyanjye.” 22 Ariko Farawo aramubaza ati “ni iki wamburanye gituma ushaka gusubira mu gihugu cyawe?” Undi aramusubiza ati “nta cyo ariko ukwiriye kunyohereza nkagenda.”

23 Imana ihagurukiriza Salomo undi mwanzi, ari we Rezoni mwene Eliyada, wari warahunze shebuja Hadadezeri, umwami w’i Soba. 24 Igihe Dawidi yicaga ab’i Soba, Rezoni yakorakoranyije abantu arema umutwe w’abanyazi awubera umutware. Nuko bajya i Damasiko baturayo barahategeka. 25 Yabaye umwanzi wa Isirayeli igihe cyose Salomo yamaze ku ngoma; icyo gihe Hadadi na we yajyaga agirira nabi Abisirayeli. Igihe cyose Rezoni yamaze ategeka Siriya, yangaga Abisirayeli urunuka.

26 Hariho umugabo witwaga Yerobowamu mwene Nebati wari Umwefurayimu w’i Sereda, akaba umugaragu wa Salomo. Nyina yitwaga Seruwa, akaba yari umupfakazi. Uwo na we atangira kwigomeka ku mwami. 27 Dore icyatumye Yerobowamu agomera umwami: Salomo yari yarubatse Milo. Yari yarazibye icyuho cyo mu Murwa wa se Dawidi. 28 Yerobowamu yari umugabo w’intwari kandi w’umunyambaraga. Salomo abonye ko uwo musore yakoranaga umwete, amushinga kugenzura abo mu nzu ya Yozefu bakoraga imirimo y’agahato. 29 Icyo gihe Yerobowamu yavuye i Yerusalemu, maze umuhanuzi Ahiya w’i Shilo amusanga mu nzira; Ahiya yari yitwikiriye umwenda mushya, kandi abo bagabo bombi bari bonyine mu gasozi. 30 Ahiya afata wa mwenda mushya yari yitwikiriye, awucamo ibitambaro cumi na bibiri. 31 Nuko abwira Yerobowamu ati

“Akira ibi bitambaro icumi, kuko Yehova Imana ya Isirayeli yavuze ati ‘ngiye kuvana ubwami mu kuboko kwa Salomo, kandi nzaguha gutegeka imiryango icumi. 32 Azasigara ategeka umuryango umwe, ku bw’umugaragu wanjye Dawidi na Yerusalemu, umugi natoranyije mu miryango yose ya Isirayeli. 33 Impamvu ni uko bantaye bakunamira Ashitoreti, imanakazi y’Abasidoni, na Kemoshi, imana y’i Mowabu, na Milikomu, imana y’Abamoni. Ntibagendeye mu nzira zanjye ngo bakore ibishimwa mu maso yanjye, kandi ntibakurikije amategeko n’amateka yanjye nka Dawidi, se wa Salomo. 34 Icyakora sinzamwaka ubwami bwose; ahubwo nzamugira umutware igihe cyose azaba akiriho, mbigiriye Dawidi umugaragu wanjye natoranyije, kuko yakomeje amategeko n’amateka yanjye. 35 Nzambura umwana we ubwami mbuguhe, ni ukuvuga imiryango icumi. 36 Umwana we nzamuha umuryango umwe, kugira ngo ukomoka* ku mugaragu wanjye Dawidi akomeze gutegekera imbere yanjye muri Yerusalemu, umugi natoranyije kugira ngo mpashyire izina ryanjye. 37 Ni wowe nzahitamo ngo ube umwami wa Isirayeli, utegeke uko umutima wawe ushaka kose. 38 Niwumvira ibyo nzagutegeka byose, ukagendera mu nzira zanjye, ugakora ibishimwa mu maso yanjye, ukumvira amabwiriza n’amateka yanjye nk’uko umugaragu wanjye Dawidi yabigenje, nanjye nzabana nawe. Abazagukomokaho bazategeka igihe kirekire, kimwe n’abakomoka kuri Dawidi, kandi nzaguha gutegeka Isirayeli. 39 Nzakoza isoni urubyaro rwa Dawidi bitewe n’ibyo bakoze; icyakora si uko bizahora.’”

40 Hanyuma Salomo ashaka kwica Yerobowamu. Yerobowamu arahaguruka ahungira muri Egiputa, kwa Shishaki umwami wa Egiputa, aguma muri Egiputa kugeza aho Salomo yapfiriye.

41 Ku birebana n’andi mateka ya Salomo n’ibyo yakoze byose n’ubwenge bwe, ese ntibyanditse mu gitabo cy’amateka ya Salomo? 42 Salomo yamaze imyaka mirongo ine ari ku ngoma i Yerusalemu, ategeka Isirayeli yose. 43 Nuko Salomo aratanga asanga ba sekuruza, ahambwa mu Murwa wa se Dawidi, Rehobowamu umuhungu we yima ingoma mu cyimbo cye.

^ 1 Abami 11:36 1Bm 11:36

1 Abami  12 : 1 - 33

12 Nuko Rehobowamu ajya i Shekemu, kuko i Shekemu ari ho Abisirayeli bose bari bagiye kumwimikira. 2 Yerobowamu mwene Nebati akimara kubyumva ari muri Egiputa (kuko yari yarahunze Umwami Salomo ajya kuba muri Egiputa), 3 bamutumaho araza. Hanyuma Yerobowamu n’iteraniro ryose ry’Abisirayeli baraza babwira Rehobowamu bati 4 “so yatumye umugogo wacu uturemerera cyane, none wowe utworohereze imirimo ivunanye so yadukoreshaga kandi woroshye umugogo uremereye yadukoreye, natwe tuzagukorera.”

5 Umwami arababwira ati “nimugende muzagaruke nyuma y’iminsi itatu.” Nuko baragenda. 6 Umwami Rehobowamu agisha inama abakuru bahoze ari abajyanama ba se Salomo igihe yari akiriho. Arababwira ati “nimungire inama. Aba bantu mbasubize iki?” 7 Baramubwira bati “uyu munsi niba ushaka kwereka aba bantu ko uri umugaragu wabo, ukabakorera, ubasubize ubabwira amagambo meza; na bo bazaba abagaragu bawe iteka.”

8 Ariko yanga kumvira inama abakuru bamugiriye, ajya kugisha inama abasore babyirukanye bamukoreraga. 9 Arababwira ati “nimungire inama y’icyo twasubiza abantu bansabye bati ‘tworohereze umugogo so yatwikoreje.’” 10 Abo basore babyirukanye baramusubiza bati “abo bantu bakubwiye bati ‘so yatumye umugogo wacu uturemerera cyane, none wowe uwutworohereze,’ uzabasubize uti ‘urutoki rwanjye rw’agahera ruzarusha ubunini ikiyunguyungu cya data. 11 Data yabikorezaga umugogo uremereye, ariko jye nzabarushirizaho. Data yabakubitishaga ibiboko, ariko jye nzabakubitisha sikorupiyo.’”*

12 Ku munsi wa gatatu, Yerobowamu n’abantu bose bitaba Rehobowamu, kuko umwami yari yababwiye ati “muzagaruke ku munsi wa gatatu.” 13 Umwami asubiza abantu abuka inabi, yirengagiza inama abakuru bari bamugiriye. 14 Abasubiza akurikije inama abasore bari bamugiriye, agira ati “data yabikorezaga umugogo uremereye, ariko jye nzabarushirizaho. Data yabakubitishaga ibiboko, ariko jye nzabakubitisha sikorupiyo.” 15 Umwami yanze kumva ibyo rubanda bari bamubwiye, kuko ibyabaye byari byaturutse kuri Yehova, kugira ngo asohoze ijambo rye, iryo Yehova yari yaravuze binyuze kuri Ahiya w’i Shilo, abwira Yerobowamu mwene Nebati.

16 Abisirayeli bose bumvise ko umwami atabumviye, baramubwira bati “ni uwuhe mugabane dufite kwa Dawidi? Ndetse nta n’umurage dufite kwa mwene Yesayi. Isirayeli we, genda usenge imana zawe. Dawidi we, uramenye iby’inzu yawe!” Nuko Abisirayeli bisubirira mu mahema yabo. 17 Icyakora Rehobowamu akomeza gutegeka Abisirayeli babaga mu migi y’u Buyuda.

18 Hanyuma Umwami Rehobowamu yohereza Adoramu wari umutware w’abakoraga imirimo y’agahato, ariko Abisirayeli bose bamutera amabuye arapfa. Umwami Rehobowamu ahita yurira igare rye ahungira i Yerusalemu. 19 Nuko Abisirayeli bakomeza kwigomeka ku nzu ya Dawidi kugeza n’uyu munsi.

20 Abisirayeli bose bakimara kumenya ko Yerobowamu yagarutse, bahita bamutumaho aza mu iteraniro baramwimika, aba umwami w’Abisirayeli bose. Nta muntu n’umwe wayobotse inzu ya Dawidi, uretse umuryango wa Yuda wonyine.

21 Rehobowamu ageze i Yerusalemu ahita akoranya ab’inzu ya Yuda bose n’umuryango wa Benyamini, abantu ibihumbi ijana na mirongo inani b’indobanure bashoboye urugamba, kugira ngo barwane n’inzu ya Isirayeli maze bagarurire ubwami Rehobowamu mwene Salomo. 22 Imana y’ukuri ibwira Shemaya umuntu w’Imana y’ukuri iti 23 “bwira Rehobowamu mwene Salomo umwami w’u Buyuda n’inzu yose ya Yuda na Benyamini na rubanda rwose uti 24 ‘Yehova aravuze ati “ntimuzamuke ngo mujye kurwana n’abavandimwe banyu b’Abisirayeli. Buri wese nasubire iwe, kuko ibyabaye ari jye byaturutseho.” ’ ” Nuko bumvira ijambo rya Yehova, basubira mu ngo zabo nk’uko Yehova yabivuze.

25 Yerobowamu yubaka Shekemu mu karere k’imisozi miremire ya Efurayimu, aba ari ho atura. Hanyuma ava aho ajya kubaka Penuweli. 26 Aribwira mu mutima we ati “ubu ubwami bugiye gusubira mu nzu ya Dawidi. 27 Aba bantu nibakomeza kujya bazamuka bakajya gutambira ibitambo mu nzu ya Yehova i Yerusalemu, imitima yabo izahindukirira shebuja Rehobowamu, umwami w’u Buyuda. Nta kabuza bazanyica bagarukire Rehobowamu umwami w’u Buyuda.” 28 Umwami yigira inama yo gucura ibimasa bibiri bya zahabu, abwira abantu ati “kuzamuka mujya i Yerusalemu birabavuna. Isirayeli we, dore Imana yawe yagukuye mu gihugu cya Egiputa!” 29 Ikimasa kimwe agishyira i Beteli, ikindi agishyira i Dani. 30 Ibyo byatumye abantu bacumura, bakajya bajya gusenga ikimasa cy’i Dani.

31 Nuko yubaka insengero ku tununga, yimika n’abatambyi batari bene Lewi, abavanye muri rubanda rusanzwe. 32 Mu kwezi kwa munani, ku munsi wako wa cumi n’itanu, Yerobowamu akoresha umunsi mukuru nk’uwaberaga mu Buyuda, kugira ngo atambire ibitambo ku gicaniro yari yubatse i Beteli, abitambire ikimasa yari yacuze; aho i Beteli ahashyira abatambyi bo ku tununga yari yarubatse. 33 Ku munsi wa cumi n’itanu w’ukwezi kwa munani atambira ibitambo ku gicaniro yari yarubatse i Beteli, uko kukaba ari ukwezi yari yarihitiyemo. Akoreshereza Abisirayeli ibirori, atambira ibitambo ku gicaniro, arabyosa.

1 Abami  13 : 1 - 34

13 Hari umuntu w’Imana waje i Beteli aturutse i Buyuda azanywe n’ijambo rya Yehova. Icyo gihe Yerobowamu yari ahagaze iruhande rw’igicaniro yosa igitambo. 2 Uwo muntu w’Imana abwirijwe n’ijambo rya Yehova, arangurura ijwi avuma icyo gicaniro ati “wa gicaniro we, wa gicaniro we! Yehova aravuze ati ‘mu nzu ya Dawidi hazavuka umwana w’umuhungu uzitwa Yosiya. Azagutambiraho abatambyi bo ku tununga bakoserezaho ibitambo, kandi azagutwikiraho amagufwa y’abantu.’ ” 3 Uwo munsi atanga ikimenyetso aravuga ati “iki ni cyo kimenyetso Yehova yatanze: dore igicaniro kigiye gusadukamo kabiri, kandi ivu rikiriho rivanze n’urugimbu rigiye guseseka.”

4 Umwami Yerobowamu yumvise amagambo umuntu w’Imana y’ukuri avuze avuma igicaniro cy’i Beteli, amutunga ukuboko kwari ku gicaniro maze aravuga ati “nimumufate!” Uwo mwanya ukuboko yari atunze uwo muntu w’Imana guhita kumirana, ntiyashobora kukugarura. 5 Icyo gicaniro gisadukamo kabiri, ivu ririmo urugimbu ryo kuri icyo gicaniro riraseseka, nk’uko umuntu w’Imana y’ukuri yari yabitanze ho ikimenyetso, abwirijwe n’ijambo rya Yehova.

6 Umwami abwira uwo muntu w’Imana y’ukuri ati “ndakwinginze, nyingingira Yehova Imana yawe, unsabire kugira ngo ukuboko kwanjye gukire.” Uwo muntu w’Imana y’ukuri yinginga Yehova, ukuboko k’umwami kurakira, gusubira uko kwari kumeze mbere. 7 Umwami abwira uwo muntu w’Imana y’ukuri ati “ngwino tujyane mu rugo ugire icyo urya kandi nguhe impano.” 8 Ariko uwo muntu w’Imana y’ukuri abwira umwami ati “niyo wampa icya kabiri cy’ibyo mu nzu yawe sinajyana nawe; sinarira umugati aha hantu cyangwa ngo mpanywere amazi, 9 kuko Yehova yantegetse binyuze ku ijambo rye ati ‘nturye umugati cyangwa ngo unywe amazi, kandi nutaha ntuzasubize inzira yakuzanye.’ ” 10 Nuko aragenda anyura indi nzira, ntiyasubiza inzira yamuzanye i Beteli.

11 Aho i Beteli hari umuhanuzi w’umusaza. Nuko abahungu be baraza bamubwira ibintu byose umuntu w’Imana y’ukuri yari yakoreye i Beteli uwo munsi, n’amagambo yari yabwiye umwami; byose babibwira se. 12 Se arababaza ati “yagiye anyuze iyihe nzira?” Abo bahungu be bamwereka inzira umuntu w’Imana y’ukuri wari waturutse i Buyuda yanyuzemo agenda. 13 Abwira abahungu be ati “nimuntegurire indogobe.” Bamutegurira indogobe, ayicaraho aragenda.

14 Akurikira uwo muntu w’Imana y’ukuri, asanga yicaye munsi y’igiti kinini. Aramubaza ati “ese ni wowe muntu w’Imana y’ukuri waturutse i Buyuda?” Undi aramusubiza ati “ni jye.” 15 Aramubwira ati “ngwino tujyane mu rugo urye umugati.” 16 Ariko undi aramusubiza ati “sinshobora gusubiranayo nawe cyangwa ngo tujyane iwawe. Sinshobora gusangirira nawe umugati ino aha cyangwa ngo mpanywere amazi, 17 kuko Yehova yambwiye ati ‘ntuharire umugati cyangwa ngo uhanywere amazi, kandi nutaha ntuzasubize inzira yakuzanye.’” 18 Uwo musaza aramusubiza ati “erega nanjye ndi umuhanuzi nkawe! Umumarayika yambonekeye ambwira ijambo riturutse kuri Yehova ati ‘genda umugarure mu rugo iwawe kugira ngo arye umugati kandi anywe amazi.’” (Ariko yaramubeshyaga.) 19 Nuko basubirana iwe bamuha umugati ararya, bamuha n’amazi aranywa.

20 Bacyicaye ku meza, ijambo rya Yehova riza kuri wa muhanuzi wari wamugaruye, 21 arangurura ijwi abwira umuntu w’Imana y’ukuri wari waturutse i Buyuda ati “Yehova aravuze ati ‘kubera ko wagomeye itegeko rya Yehova, ntukomeze itegeko Yehova Imana yawe yaguhaye, 22 ahubwo ukaba wagarutse ukarya umugati kandi ukanywera amazi ahantu Imana yari yakubujije igira iti “ntuzaharire umugati cyangwa ngo uhanywere amazi,” umurambo wawe ntuzashyingurwa mu mva ya ba sokuruza.’ ”

23 Nuko uwo muntu w’Imana amaze kurya umugati no kunywa, uwo muhanuzi w’umusaza wari wamugaruye amutegurira indogobe, 24 ashyira nzira aragenda. Hanyuma aza guhura n’intare mu nzira iramwica, umurambo we urambarara mu nzira. Indogobe n’intare byari bihagaze iruhande rw’uwo murambo. 25 Abantu bahanyuze babona umurambo urambaraye mu nzira n’intare ihagaze iruhande rwawo. Baraza babivuga mu mugi wa muhanuzi w’umusaza yari atuyemo.

26 Uwo muhanuzi wari wamugaruye akamutesha inzira abyumvise, aravuga ati “uwo ni wa muntu w’Imana y’ukuri wigometse ku itegeko rya Yehova. Yehova yamugabije intare iramusumira iramwica, nk’uko Yehova yabimubwiye binyuze ku ijambo rye.” 27 Abwira abahungu be ati “nimuntegurire indogobe”; barayimutegurira. 28 Afata inzira aragenda asanga umurambo wa wa muntu w’Imana urambaraye mu nzira, intare n’indogobe biwuhagaze iruhande. Intare ntiyari yariye uwo murambo kandi nta cyo yari yatwaye indogobe. 29 Uwo muhanuzi aterura umurambo w’umuntu w’Imana y’ukuri awushyira ku ndogobe arawugarura, yinjira mu mugi w’iwabo, aririra uwo muntu w’Imana, hanyuma aramuhamba. 30 Amuhamba mu mva ye bwite, akomeza kumuririra ati “ni ishyano muvandimwe wanjye!” 31 Amaze kumuhamba abwira abahungu be ati “nimfa muzampambe mu mva umuntu w’Imana y’ukuri ahambwemo. Amagufwa yanjye muzayashyire iruhande rw’aye. 32 Kuko ijambo ryose yabwirijwe na Yehova ngo avume igicaniro cy’i Beteli n’insengero zo ku tununga ziri mu migi y’i Samariya rizasohora nta kabuza.”

33 Nyuma y’ibyo, Yerobowamu ntiyahindukiye ngo areke inzira ye mbi, ahubwo yongeye gushyiraho abatambyi bo ku tununga abakuye muri rubanda rusanzwe. Umuntu wese wabaga abishatse, Yerobowamu yuzuzaga ububasha mu biganza by’uwo muntu, akavuga ati “na we nabe umwe mu batambyi bo ku tununga.” 34 Ibyo byatumye inzu ya Yerobowamu igibwaho n’icyaha, kandi biyibera impamvu yo gukurwaho ikarimburwa ku isi.

1 Abami  14 : 1 - 31

14 Muri iyo minsi, Abiya mwene Yerobowamu ararwara. 2 Nuko Yerobowamu abwira umugore we ati “haguruka ugende wiyoberanyije ku buryo batamenya ko uri muka Yerobowamu, maze ujye i Shilo. Aho ni ho umuhanuzi Ahiya atuye. Ni we wambwiye ko nzaba umwami w’ubu bwoko. 3 Ujyane imigati icumi hamwe n’utugati n’urwabya rw’ubuki, maze ujye kumureba. Ni we uzakubwira uko bizagendekera uyu mwana.”

4 Muka Yerobowamu abigenza atyo. Arahaguruka ajya i Shilo, agera mu rugo rwa Ahiya. Ahiya ntiyari akibona kuko amaso ye yari yarahumye bitewe n’iza bukuru.

5 Yehova yari yabwiye Ahiya ati “dore muka Yerobowamu aje kukubaza iby’umuhungu we urwaye. Nagera hano ari bube yiyoberanyije. Ibi abe ari byo umubwira.”

6 Uwo mugore ageze mu muryango, Ahiya yumva imirindi y’ibirenge bye aravuga ati “injira muka Yerobowamu we! Kuki wiyoberanyije kandi ngufitiye ubutumwa bukomeye? 7 Genda ubwire Yerobowamu uti ‘Yehova Imana ya Isirayeli aravuze ati “nagushyize hejuru ngukuye mu bwoko bwawe, nkugira umutware w’ubwoko bwanjye bwa Isirayeli, 8 mvana ubwami mu nzu ya Dawidi ndabuguha, ariko ntiwamera nk’umugaragu wanjye Dawidi, we wakomeje amategeko yanjye, akankurikira n’umutima we wose akora ibikwiriye mu maso yanjye; 9 ahubwo wakoze ibibi kurusha abakubanjirije bose, wiremera indi mana n’ibishushanyo biyagijwe kugira ngo undakaze, uba ari jye utera umugongo. 10 Ni yo mpamvu ngiye guteza ibyago inzu ya Yerobowamu, nkarimbura umuntu wese w’igitsina gabo wo mu nzu ya Yerobowamu, naho yaba ari uworoheje kurusha abandi muri Isirayeli; nzakuraho abo mu nzu ya Yerobowamu nk’uko umuntu akuka amase akayamaraho. 11 Uwo mu nzu ya Yerobowamu uzagwa mu mugi azaribwa n’imbwa, uzagwa ku gasozi aribwe n’ibisiga, kuko ari Yehova ubwe wabivuze.”’

12 “None haguruka usubire iwawe. Uwo mwana ari bupfe ugikandagiza ikirenge mu mugi. 13 Abisirayeli bose bazamuririra bamuhambe, kuko uwo ari we wenyine wo mu nzu ya Yerobowamu uzahambwa mu mva. Ni we wenyine wo mu nzu ya Yerobowamu Yehova Imana ya Isirayeli yabonyemo ikintu cyiza. 14 Yehova azihagurukiriza umwami uzategeka Isirayeli, uzarimbura inzu ya Yerobowamu ku munsi wagenwe, kandi ashatse n’ubu yabikora. 15 Yehova azakubita Isirayeli ku buryo izamera nk’urubingo ruteraganwa n’amazi; azarandura Abisirayeli abakure kuri ubu butaka bwiza yahaye ba sekuruza, abatatanyirize hakurya ya rwa Ruzi, kuko bibarije inkingi zera z’ibiti, bakarakaza Yehova. 16 Azata Abisirayeli abitewe n’ibyaha Yerobowamu yakoze agatera Abisirayeli gucumura.”

17 Nuko muka Yerobowamu arahaguruka aragenda, asubira i Tirusa. Akigera mu irebe ry’umuryango umwana arapfa. 18 Baramuhamba kandi Abisirayeli bose baramuririra nk’uko Yehova yari yabivuze binyuze ku mugaragu we, umuhanuzi Ahiya.

19 Ibindi bintu Yerobowamu yakoze, intambara yarwanye n’uko yategetse, byanditse mu gitabo cy’ibyakozwe mu gihe cy’abami ba Isirayeli. 20 Yerobowamu yamaze imyaka makumyabiri n’ibiri ari ku ngoma, hanyuma aratanga asanga ba sekuruza; Nadabu umuhungu we amusimbura ku ngoma.

21 Rehobowamu mwene Salomo yari yarabaye umwami w’u Buyuda. Yimye ingoma afite imyaka mirongo ine n’umwe, amara imyaka cumi n’irindwi ari ku ngoma i Yerusalemu, umurwa Yehova yari yaratoranyije mu miryango yose ya Isirayeli ngo witirirwe izina rye. Nyina yitwaga Nama, akaba yari Umwamonikazi. 22 Hanyuma Abayuda bakora ibibi mu maso ya Yehova, bimutera gufuha cyane kuruta uko yafushye bitewe n’ibyaha ba sekuruza bakoze. 23 Na bo biyubakiye utununga n’inkingi zera z’amabuye babaza n’inkingi zera z’ibiti, babishyira kuri buri gasozi karekare kose no munsi y’igiti cyose gitoshye. 24 Muri icyo gihugu harimo n’abagabo b’indaya bo mu rusengero. Bakoze ibizira byose byakorwaga n’amahanga Yehova yirukanye imbere y’Abisirayeli.

25 Mu mwaka wa gatanu umwami Rehobowamu ari ku ngoma, Shishaki umwami wa Egiputa yateye Yerusalemu. 26 Anyaga ubutunzi bwo mu nzu ya Yehova n’ubutunzi bwo mu nzu y’umwami, ajyana ibintu byose. Anyaga ingabo zose zikozwe muri zahabu Salomo yari yaracuze. 27 Umwami Rehobowamu azisimbuza ingabo zicuze mu muringa, azishinga abatware b’abarinzi barindaga umuryango w’inzu y’umwami. 28 Iyo umwami yabaga aje ku nzu ya Yehova, abarinzi barazizanaga, hanyuma bakazisubiza mu cyumba cy’abarinzi.

29 Ibindi bigwi bya Rehobowamu n’ibyo yakoze byose, ese ntibyanditse mu gitabo cy’ibyakozwe mu gihe cy’abami b’u Buyuda? 30 Hagati ya Rehobowamu na Yerobowamu hakomeje kuba intambara z’urudaca. 31 Amaherezo Rehobowamu aratanga asanga ba sekuruza, bamuhamba hamwe na ba sekuruza mu Murwa wa Dawidi. Nyina yitwaga Nama, akaba Umwamonikazi. Abiyamu umuhungu we yima ingoma mu cyimbo cye.

1 Abami  15 : 1 - 34

15 Mu mwaka wa cumi n’umunani Umwami Yerobowamu mwene Nebati ari ku ngoma, Abiyamu yabaye umwami w’u Buyuda. 2 Yamaze imyaka itatu ku ngoma i Yerusalemu. Nyina yitwaga Maka, akaba yari umwuzukuru wa Abishalomu. 3 Abiyamu yakomeje kugendera mu byaha se yari yarakoze mbere ye, umutima we ntiwatunganira Yehova Imana ye nk’uko uwa sekuruza Dawidi wari umeze. 4 Ariko kubera Dawidi, Yehova Imana ye amuha umuhungu wari kuzamusimbura ku ngoma i Yerusalemu, kugira ngo Yerusalemu ikomeze kubaho, 5 kuko Dawidi yakoze ibyiza mu maso ya Yehova ntateshuke ku byo yamutegetse byose mu minsi yose yo kubaho kwe, uretse gusa ku birebana na Uriya w’Umuheti. 6 Mu minsi yose yo kubaho kwa Rehobowamu, hakomeje kubaho intambara z’urudaca hagati ye na Yerobowamu.

7 Ibindi bigwi bya Abiyamu n’ibintu byose yakoze, ese ntibyanditse mu gitabo cy’ibyakozwe mu gihe cy’abami b’u Buyuda? Nanone habaye intambara hagati ya Abiyamu na Yerobowamu. 8 Amaherezo Abiyamu aratanga asanga ba sekuruza, bamuhamba mu Murwa wa Dawidi; umuhungu we Asa amusimbura ku ngoma.

9 Mu mwaka wa makumyabiri Yerobowamu ari ku ngoma muri Isirayeli, Asa yimye ingoma aba umwami w’u Buyuda. 10 Yamaze imyaka mirongo ine ku ngoma i Yerusalemu; nyirakuru yitwaga Maka akaba yari umwuzukuru wa Abishalomu. 11 Asa akora ibyiza mu maso ya Yehova nk’ibyo sekuruza Dawidi yakoze. 12 Akura mu gihugu abagabo b’indaya bo mu rusengero, akuraho n’ibigirwamana byose biteye ishozi* byari byarakozwe na ba sekuruza. 13 Ndetse yakuye na nyirakuru Maka ku bugabekazi, kuko yari yarakoze igishushanyo giteye ishozi cyakoreshwaga mu gusenga inkingi yera y’igiti. Hanyuma Asa atema icyo gishushanyo agitwikira ku kagezi ko mu kibaya cya Kidironi. 14 Gusa utununga two ntitwashizeho. Icyakora umutima wa Asa watunganiye Yehova mu minsi yose yo kubaho kwe. 15 Nuko azana ibintu byejejwe na se n’ibyo na we yejeje, abishyira mu nzu ya Yehova: ifeza, zahabu n’ibindi bikoresho.

16 Hagiye haba intambara hagati ya Asa na Basha umwami wa Isirayeli, mu minsi yabo yose. 17 Basha umwami wa Isirayeli yarazamutse atera u Buyuda atangira kubaka Rama, kugira ngo akumire abajya kwa Asa umwami w’u Buyuda cyangwa abavayo. 18 Asa abibonye afata ifeza na zahabu byose byari bisigaye mu bubiko bw’inzu ya Yehova no mu bubiko bw’inzu y’umwami, abiha abagaragu be. Umwami Asa abatuma kwa Beni-Hadadi mwene Taburimoni mwene Heziyoni, umwami wa Siriya wari utuye i Damasiko, aramubwira ati 19 “jye nawe dufitanye isezerano, isezerano ryari hagati ya data na so. Dore nkoherereje impano z’ifeza na zahabu. None genda usese isezerano ufitanye na Basha umwami wa Isirayeli, kugira ngo andeke.” 20 Beni-Hadadi yumvira Umwami Asa, yohereza abakuru b’ingabo be batera imigi ya Isirayeli, batsinda Iyoni, Dani, Abeli-Beti-Maka n’i Kinereti hose, igihugu cya Nafutali cyose kugeza ku ngabano zacyo. 21 Basha akimara kubyumva areka kubaka Rama, akomeza gutura i Tirusa. 22 Umwami Asa akoranya Abayuda bose, ntihasigara n’umwe, bazana amabuye n’ibiti Basha yubakishaga Rama, Umwami Asa abyubakisha Geba yo mu karere ka Benyamini, na Misipa.

23 Ibindi bikorwa byose bya Asa n’ubutwari bwe bwose n’ibigwi bye byose n’imigi yubatse, ese ntibyanditse mu gitabo cy’ibyakozwe mu gihe cy’abami b’u Buyuda? Asa ageze mu za bukuru arwara ibirenge. 24 Amaherezo Asa aratanga asanga ba sekuruza, bamuhamba hamwe na ba sekuruza, mu Murwa wa sekuruza Dawidi; umuhungu we Yehoshafati amusimbura ku ngoma.

25 Nadabu mwene Yerobowamu yimye ingoma muri Isirayeli mu mwaka wa kabiri Asa ari ku ngoma mu Buyuda; amara imyaka ibiri ku ngoma muri Isirayeli. 26 Yakoze ibibi mu maso ya Yehova, agendera mu nzira za se no mu cyaha se yakoze kigatuma Abisirayeli bacumura. 27 Basha mwene Ahiya wo mu muryango wa Isakari aramugambanira, amwicira i Gibetoni y’Abafilisitiya, igihe Nadabu n’Abisirayeli bose bari bagose Gibetoni. 28 Basha yamwishe mu mwaka wa gatatu Asa ari ku ngoma mu Buyuda, yima ingoma mu cyimbo cye. 29 Akimara kwima yishe abo mu nzu ya Yerobowamu bose. Nta muntu n’umwe ukomoka kuri Yerobowamu yasize agihumeka, kugeza aho yabamariye bose, nk’uko Yehova yari yarabivuze binyuze ku mugaragu we Ahiya w’i Shilo, 30 abaziza ibyaha Yerobowamu yakoze agatuma Abisirayeli bacumura, n’ukuntu yarakaje Yehova Imana ya Isirayeli. 31 Ibindi bigwi bya Nadabu n’ibintu byose yakoze, ese ntibyanditse mu gitabo cy’ibyakozwe mu gihe cy’abami ba Isirayeli? 32 Hagiye haba intambara hagati ya Asa na Basha umwami wa Isirayeli, mu minsi yabo yose.

33 Mu mwaka wa gatatu w’ingoma ya Asa umwami w’u Buyuda, Basha mwene Ahiya yimye ingoma aba umwami wa Isirayeli yose, amara imyaka makumyabiri n’ine ari ku ngoma i Tirusa. 34 Yakoze ibibi mu maso ya Yehova, agendera mu nzira ya Yerobowamu no mu cyaha yakoze kigatuma Abisirayeli bacumura.

^ 1 Abami 15:12 1Bm 15:12


 Ijambo ryakoreshejwe mu mwandiko w’umwimerere rifitanye isano n’amase.



1 Abami  16 : 1 - 34

16 Nuko ijambo rya Yehova riza kuri Yehu mwene Hanani riciraho iteka Basha riti 2 “nagukuye mu mukungugu nkugira umutware w’ubwoko bwanjye bwa Isirayeli, ariko ugendera mu nzira ya Yerobowamu utera abagize ubwoko bwanjye gucumura, barandakaza bitewe n’ibyaha byabo. 3 Dore ngiye kurimbura Basha n’inzu ye; inzu ye nzayigira nk’inzu ya Yerobowamu mwene Nebati. 4 Uwo mu nzu ya Basha uzagwa mu mugi azaribwa n’imbwa, uzagwa ku gasozi aribwe n’ibisiga.”

5 Ibindi bigwi bya Basha n’ibintu byose yakoze n’ubutwari bwe, ese ntibyanditse mu gitabo cy’ibyakozwe mu gihe cy’abami ba Isirayeli? 6 Amaherezo Basha aratanga asanga ba sekuruza, bamuhamba i Tirusa; umuhungu we Ela amusimbura ku ngoma. 7 Yehova yaciriyeho iteka Basha n’inzu ye abinyujije ku muhanuzi Yehu mwene Hanani, bitewe n’ibikorwa bye, ibibi byose yakoze mu maso ya Yehova akamurakaza, kugira ngo inzu ya Basha ihindurwe nk’iya Yerobowamu. Nanone yamujijije kuba yarishe Nadabu.

8 Mu mwaka wa makumyabiri n’itandatu umwami Asa ari ku ngoma mu Buyuda, Ela mwene Basha yimye ingoma muri Isirayeli, amara imyaka ibiri ari ku ngoma i Tirusa. 9 Igihe Ela yari yanyoye yasinze, ari i Tirusa mu nzu ya Arusa wari umutware w’urugo rwe rw’i Tirusa, umugaragu we Zimuri wari umutware w’icya kabiri cy’amagare ye, yaramugambaniye. 10 Nuko mu mwaka wa makumyabiri n’irindwi w’ingoma ya Asa umwami w’u Buyuda, Zimuri araza yica Ela, yima ingoma mu cyimbo cye. 11 Akigera ku ngoma, mbese acyicara ku ntebe y’ubwami, yica abo mu nzu ya Basha bose. Nta muntu w’igitsina gabo n’umwe yasize, baba abashoboraga guhorera amaraso ye cyangwa incuti ze. 12 Nguko uko Zimuri yarimbuye abo mu nzu ya Basha bose, nk’uko Yehova yari yaraciriyeho iteka Basha binyuze ku muhanuzi Yehu, 13 amuziza ibyaha byose yakoze n’ibyaha by’umuhungu we Ela, ibyaha bakoze bigatera Isirayeli gucumura, bakarakaza Yehova Imana ya Isirayeli bitewe n’ibigirwamana byabo bitagira umumaro. 14 Ibindi bigwi bya Ela n’ibintu byose yakoze, ese ntibyanditse mu gitabo cy’ibyakozwe mu gihe cy’abami ba Isirayeli?

15 Mu mwaka wa makumyabiri n’irindwi w’ingoma ya Asa umwami w’u Buyuda, Zimuri yimye ingoma i Tirusa, amara iminsi irindwi ku ngoma, igihe Abisirayeli bari bagose Gibetoni y’Abafilisitiya. 16 Hanyuma Abisirayeli bari bahagose bumva bavuga bati “Zimuri yagambaniye umwami aramwica.” Nuko uwo munsi, Abisirayeli bose bakiri aho mu nkambi, bimika Omuri wari umugaba w’ingabo, aba umwami wa Isirayeli. 17 Omuri n’Abisirayeli bose bari kumwe na we bava i Gibetoni barazamuka bagota Tirusa. 18 Zimuri abonye ko umugi wafashwe, ahita yinjira mu munara w’inzu y’umwami, atwika inzu y’umwami na we ahiramo arapfa, 19 azize ibyaha yakoze agakora ibibi mu maso ya Yehova, kuko yagendeye mu nzira ya Yerobowamu no mu cyaha yakoze agatera Abisirayeli gucumura. 20 Ibindi bigwi bya Zimuri n’ubugambanyi bwe, ese ntibyanditse mu gitabo cy’ibyakozwe mu gihe cy’abami ba Isirayeli?

21 Icyo gihe ni bwo Abisirayeli bigabanyijemo ibice bibiri. Igice kimwe gikurikira Tibuni mwene Ginati gishaka kumugira umwami, ikindi gice gikurikira Omuri. 22 Amaherezo abari bakurikiye Omuri banesha abari bakurikiye Tibuni mwene Ginati. Tibuni arapfa, Omuri yima ingoma.

23 Mu mwaka wa mirongo itatu n’umwe w’ingoma ya Asa umwami w’u Buyuda, Omuri yima ingoma, amara imyaka cumi n’ibiri ari umwami wa Isirayeli. I Tirusa yahamaze imyaka itandatu ari ku ngoma. 24 Hanyuma agura na Shemeri umusozi wa Samariya, awuguze italanto ebyiri z’ifeza, yubaka umugi kuri uwo musozi awita Samariya, awitiriye Shemeri wari umutware w’uwo musozi. 25 Omuri akora ibibi mu maso ya Yehova, ndetse akora ibibi cyane kurusha abamubanjirije bose. 26 Yagendeye mu nzira zose za Yerobowamu mwene Nebati no mu cyaha yakoze agatera Abisirayeli gucumura, barakaza Yehova Imana ya Isirayeli bitewe n’ibigirwamana byabo bitagira umumaro. 27 Ibindi bikorwa byose bya Omuri n’ubutwari bwe n’ibigwi bye byose n’imigi yubatse, ese ntibyanditse mu gitabo cy’ibyakozwe mu gihe cy’abami ba Isirayeli? 28 Amaherezo Omuri aratanga asanga ba sekuruza, bamuhamba i Samariya; umuhungu we Ahabu amusimbura ku ngoma.

29 Mu mwaka wa mirongo itatu n’umunani w’ingoma ya Asa umwami w’u Buyuda, Ahabu mwene Omuri yimye ingoma i Samariya, amara imyaka makumyabiri n’ibiri ari umwami wa Isirayeli. 30 Ahabu mwene Omuri akora ibintu bibi cyane mu maso ya Yehova, arusha abamubanjirije bose. 31 Agerekaho no kurongora Yezebeli umukobwa wa Etibayali umwami w’i Sidoni, atangira gukorera Bayali no kuyunamira, nk’aho kugendera mu byaha bya Yerobowamu mwene Nebati bitari bihagije. 32 Nanone yubakira Bayali igicaniro mu rusengero rwa Bayali yubatse i Samariya. 33 Ahabu abaza inkingi yera y’igiti, akora n’ibindi bibi byinshi arakaza Yehova Imana ya Isirayeli kurusha abami bose ba Isirayeli bamubanjirije.

34 Ku ngoma ya Ahabu, Hiyeli w’i Beteli yubatse Yeriko. Ashyizeho urufatiro apfusha imfura ye Abiramu, yubatse amarembo apfusha umwana we w’umuhererezi witwaga Segubu, nk’uko Yehova yari yarabivuze binyuze kuri Yosuwa mwene Nuni.

1 Abami  17 : 1 - 24

17 Nuko Eliya w’i Tishubi mu baturage b’i Gileyadi abwira Ahabu ati “ndahiye Yehova Imana nzima ya Isirayeli nkorera, ko muri iyi myaka nta kime kizatonda kandi nta mvura izagwa kugeza igihe nzabitegekera.”

2 Yehova aramubwira ati 3 “va hano ugende ugana mu burasirazuba, wihishe ku kagezi ko mu kibaya cya Keriti kiri mu burasirazuba bwa Yorodani. 4 Uzajya unywa amazi y’ako kagezi, kandi nzategeka ibikona bijye bikuzanirayo ibyokurya.” 5 Ahita ahaguruka aragenda nk’uko Yehova yabimubwiye, ajya kuba hafi y’akagezi ko mu kibaya cya Keriti kiri mu burasirazuba bwa Yorodani. 6 Ibikona byamuzaniraga umugati n’inyama buri gitondo na buri mugoroba, akanywa n’amazi y’ako kagezi. 7 Ariko hashize igihe ako kagezi karakama, kuko nta mvura yagwaga mu gihugu.

8 Nuko Yehova abwira Eliya ati 9 “haguruka ujye i Sarefati y’i Sidoni utureyo. Nuhagera, nzategeka umugore w’umupfakazi ajye aguha ibyokurya.” 10 Arahaguruka ajya i Sarefati yinjira mu marembo y’umugi, asanga umugore w’umupfakazi atoragura inkwi. Aramuhamagara aramubwira ati “ndakwinginze, reba ikintu unzaniremo utuzi two kunywa.” 11 Agiye kuyamuzanira, Eliya aramuhamagara aramubwira ati “ndakwinginze unzanire n’akagati.” 12 Aramusubiza ati “ndahiye Yehova Imana yawe nzima ko nta mugati mfite, uretse agafu kuzuye urushyi gasigaye mu kibindi n’utuvuta duke cyane dusigaye mu rwabya. Naje gutoragura udukwi kugira ngo nsubire mu rugo ndebe icyo nateka, jye n’umwana wanjye tukirye twipfire.”

13 Eliya aramubwira ati “witinya. Genda ukore ibyo uvuze. Ufate ku bihari ukore akagati ubanze ukanzanire, hanyuma ubone kwitekera akawe n’umwana wawe. 14 Kuko Yehova Imana ya Isirayeli avuze ati ‘ikibindi ntikizashiramo ifu, n’urwabya ntiruzashiramo amavuta kugeza umunsi Yehova azagushiriza imvura mu gihugu.’ ” 15 Nuko aragenda akora ibyo Eliya amubwiye; Eliya n’uwo mugore n’abo mu rugo rwe bamara iminsi batabura ibyokurya. 16 Ikibindi nticyashiramo ifu n’urwabya ntirwashiramo amavuta, nk’uko Yehova yabivuze binyuze kuri Eliya.

17 Nyuma y’ibyo, umwana w’uwo mugore nyir’urugo ararwara, indwara iramurembya ashiramo umwuka. 18 Uwo mugore abwira Eliya ati “turapfa iki muntu w’Imana y’ukuri? Waje kwibukiriza icyaha cyanjye no kwica umwana wanjye.” 19 Ariko Eliya aramubwira ati “mpa uwo mwana wawe.” Amukura mu gituza cye amuzamukana mu cyumba cyo hejuru yari acumbitsemo, amuryamisha ku buriri bwe. 20 Eliya atakambira Yehova ati “Yehova Mana yanjye, ese uyu mupfakazi wancumbikiye ndi umwimukira na we umuteje ibyago wemera ko umwana we apfa?” 21 Yubarara kuri uwo mwana incuro eshatu, atakambira Yehova ati “Yehova Mana yanjye, ndakwinginze, tuma ubugingo bw’uyu mwana bumugarukamo.” 22 Nuko Yehova yumva ibyo Eliya amusabye, ubugingo bw’uwo mwana bumugarukamo, aba muzima. 23 Eliya afata uwo mwana amuvana mu cyumba cyo hejuru aramumanukana amusubiza nyina, maze aramubwira ati “dore umwana wawe ni muzima.” 24 Uwo mugore ahita abwira Eliya ati “ubu noneho menye ko uri umuntu w’Imana, kandi ko ijambo rya Yehova uvuga ari ukuri.”

1 Abami  18 : 1 - 46

18 Hashize igihe kirekire, Yehova abwira Eliya mu mwaka wa gatatu ati “genda wiyereke Ahabu kuko niyemeje kugusha imvura mu gihugu.” 2 Nuko Eliya ajya kwiyereka Ahabu igihe inzara yacaga ibintu i Samariya.

3 Hagati aho Ahabu atumaho Obadiya wari umutware w’urugo rwe. (Obadiya yari umuntu utinya Yehova cyane. 4 Igihe Yezebeli yicaga abahanuzi ba Yehova, Obadiya yafashe abahanuzi ijana abahisha mu buvumo, mirongo itanu ukwabo n’abandi mirongo itanu ukwabo, akajya abazanira ibyokurya n’amazi.) 5 Ahabu abwira Obadiya ati “genda uzenguruke igihugu cyose ugere ku mariba yose no ku tugezi two mu bibaya twose. Ahari twabona ahantu hari ubwatsi butoshye tugakiza amafarashi n’inyumbu, ntihagire amatungo yongera gupfa.” 6 Nuko bumvikana aho buri wese ari bunyure. Ahabu afata inzira imwe, Obadiya na we afata indi nzira.

7 Obadiya ari mu nzira agenda, ahura na Eliya, ahita amumenya, amwikubita imbere aramubwira ati “databuja Eliya, ese ni wowe?” 8 Aramusubiza ati “ni jye. Genda ubwire shobuja uti ‘Eliya yaje.’ ” 9 Ariko Obadiya aramubwira ati “nacumuye iki cyatuma uhana umugaragu wawe mu maboko ya Ahabu kugira ngo anyice? 10 Nkurahiye Yehova Imana nzima ukorera, ko nta gihugu cyangwa ubwami na bumwe atoherejemo abantu ngo bajye kugushaka. Iyo bamubwiraga bati ‘ntabwo ari ino,’ yarahizaga ubwo bwami cyangwa icyo gihugu ko batigeze bakubona. 11 None urambwiye uti ‘genda ubwire shobuja uti “Eliya yaje.” ’ 12 Nzi neza ko ningusiga aha umwuka wa Yehova uri bukujyane ahantu ntazi. Nimbwira Ahabu akaza akakubura aranyica, kandi umugaragu wawe yaratinye Yehova kuva mu buto bwe. 13 Ese databuja ntiyumvise ibyo nakoze igihe Yezebeli yicaga abahanuzi ba Yehova, ukuntu nahishe bamwe mu bahanuzi ba Yehova, nkabahisha mu buvumo ari ijana, mirongo itanu ukwabo n’abandi mirongo itanu ukwabo, nkajya mbazanira ibyokurya n’amazi? 14 None urambwiye uti ‘genda ubwire shobuja uti “Eliya yaje.” ’ Ari bunyice nta kabuza.” 15 Ariko Eliya aramusubiza ati “ndahiye Yehova nyir’ingabo, Imana nzima nkorera, ko uyu munsi ndi bwiyereke Ahabu.”

16 Nuko Obadiya aragenda ajya kureba Ahabu arabimubwira, Ahabu na we ajya gusanganira Eliya.

17 Ahabu akubise amaso Eliya, ahita amubwira ati “uratinyutse uraje n’ibyago wateje Isirayeli?”

18 Eliya aramusubiza ati “si jye wateje ibyago Isirayeli, ahubwo ni wowe n’inzu ya so, kuko mwaretse amategeko ya Yehova mugakurikira Bayali. 19 None tuma ku Bisirayeli bose bakoranire ku musozi wa Karumeli, no ku bahanuzi magana ane na mirongo itanu ba Bayali na ba bahanuzi magana ane basenga inkingi yera y’igiti, barira ku meza ya Yezebeli.” 20 Ahabu atuma ku Bisirayeli bose akoranyiriza n’abo bahanuzi ku musozi wa Karumeli.

21 Eliya yegera abantu bose arababwira ati “muzahera mu rungabangabo kugeza ryari? Niba Yehova ari we Mana y’ukuri nimumukurikire, ariko niba Bayali ari we Mana y’ukuri, abe ari we mukurikira.” Abantu ntibamusubiza ijambo na rimwe. 22 Eliya abwira abantu ati “ni jye muhanuzi wa Yehova usigaye jyenyine, naho abahanuzi ba Bayali bo ni magana ane na mirongo itanu. 23 None nibaduhe ibimasa bibiri bikiri bito, bahitemo ikimasa kimwe bakibage bagicemo ibice babishyire ku nkwi, ariko ntibashyireho umuriro. Nanjye ndafata ikindi kimasa kikiri gito nkibage ngishyire ku nkwi, ariko si ndi bushyireho umuriro. 24 Mwambaze izina ry’imana yanyu nanjye ndambaza izina rya Yehova. Imana y’ukuri iri busubize yohereza umuriro, iraba ari yo Mana y’ukuri.” Abantu bose baravuga bati “ibyo uvuze ni byiza.”

25 Eliya abwira abahanuzi ba Bayali ati “kubera ko mwe muri benshi, mubanze muhitemo ikimasa kikiri gito mukibage, hanyuma mwambaze izina ry’imana yanyu ariko ntimushyireho umuriro.” 26 Nuko bafata ikimasa kikiri gito yari yabahaye barakibaga. Bahera mu gitondo bageza saa sita bambaza izina rya Bayali bati “Bayali we, dusubize!” Ariko ntihagira ijwi bumva, ntihagira n’ubasubiza. Bakomeza kubyina basimbuka bazenguruka igicaniro bari bubatse. 27 Bigeze saa sita, Eliya atangira kubavugiraho ati “nimuhamagare cyane kuko ari imana; ishobora kuba ifite ikibazo ihugiyemo, cyangwa se yagiye mu bwiherero kuko ishaka kwituma. Cyangwa se wenda irasinziriye nimuyikangure!” 28 Bahamagara mu ijwi rirenga, ari na ko bikebaguza ibyuma n’amacumu nk’uko umugenzo wabo wari uri, kugeza aho batangiye kuvirirana. 29 Bakomeza kwitwara nk’abahanuzi saa sita zirarenga, birinda bigera igihe cyo gutura ituro ry’ibinyampeke nta jwi barumva, nta wurabasubiza cyangwa ngo abiteho.

30 Amaherezo Eliya abwira abantu bose ati “nimwigire hino.” Nuko bose baramwegera. Atangira gusana igicaniro cya Yehova cyari cyarasenyutse. 31 Eliya afata amabuye cumi n’abiri angana n’umubare w’imiryango cumi n’ibiri ya bene Yakobo, uwo Yehova yari yarabwiye ati “uzitwa Isirayeli.” 32 Ayo mabuye ayubakisha igicaniro cyo kubahisha izina rya Yehova, agicira uruhavu rukizengurutse rufite ubuso bungana n’ahantu haterwa seya* ebyiri z’ibinyampeke. 33 Hanyuma ashyira inkwi ku gicaniro, abaga cya kimasa kikiri gito agicamo ibice abishyira ku nkwi. Aravuga ati “mwuzuze amazi intango enye muyasuke ku gitambo gikongorwa n’umuriro no ku nkwi.” 34 Arababwira ati “nimwongere musukeho ayandi,” barongera bayasukaho. Ariko arongera ati “nimwongere incuro ya gatatu,” barongera bayasukaho incuro ya gatatu. 35 Amazi yuzura igicaniro impande zose, na rwa ruhavu arwuzuza amazi.

36 Nuko igihe cyo gutura ituro ry’ibinyampeke kigeze, umuhanuzi Eliya yegera igicaniro, aravuga ati “Yehova Mana ya Aburahamu, Isaka na Isirayeli, erekana uyu munsi ko ari wowe Mana muri Isirayeli, ko ndi umugaragu wawe kandi ko ibi byose nabikoze ntumwe nawe. 37 Yehova ndakwinginze, nsubiza, nsubiza kugira ngo aba bantu bamenye ko wowe Yehova ari wowe Mana y’ukuri, ko ari wowe utumye imitima yabo ihindukira.”

38 Umuriro wa Yehova uramanuka utwika igitambo gikongorwa n’umuriro, utwika n’inkwi n’amabuye n’umukungugu, ukamya n’amazi yari yuzuye muri rwa ruhavu. 39 Abantu bose babibonye bahita bikubita hasi bubamye baravuga bati “Yehova ni we Mana y’ukuri! Yehova ni we Mana y’ukuri!” 40 Eliya arababwira ati “mufate abahanuzi ba Bayali, ntihagire n’umwe ubacika!” Bahita babafata, Eliya abamanukana mu kibaya cya Kishoni abicirayo.

41 Nuko Eliya abwira Ahabu ati “zamuka urye kandi unywe kuko numva ikiriri cy’imvura y’impangukano.” 42 Ahabu arazamuka ajya kurya no kunywa. Eliya we arazamuka ajya ku mpinga y’umusozi wa Karumeli, arasutama yubika umutwe mu maguru. 43 Abwira umugaragu we ati “zamuka urebe mu cyerekezo cy’inyanja.” Arazamuka arahareba aramubwira ati “nta kintu mbonye.” Amusubizayo incuro ndwi zose. 44 Ku ncuro ya karindwi aravuga ati “mbonye igicu gito kingana n’ikiganza kizamuka gituruka mu nyanja.” Eliya aramubwira ati “zamuka ubwire Ahabu uti ‘zirika amafarashi ku igare ryawe umanuke imvura itakubuza kugenda!’ ” 45 Hagati aho ikirere kizimagizwa n’ibicu n’umuyaga, hatangira kugwa imvura nyinshi cyane y’impangukano. Ahabu yari mu igare rye agana i Yezereli. 46 Ukuboko kwa Yehova kuba kuri Eliya, aracebura agenda yiruka atanga Ahabu i Yezereli.

^ 1 Abami 18:32 1Bm 18:32


 Seya ni urugero rw’itwara. Reba Umugereka wa 11.



1 Abami  19 : 1 - 21

19 Nuko Ahabu atekerereza Yezebeli ibyo Eliya yakoze byose n’ukuntu yicishije inkota abahanuzi bose. 2 Yezebeli atuma kuri Eliya ati “nibigera ejo nk’iki gihe ntarakugenza nk’uko wagenje buri wese muri bo, imana zanjye zizampane, ndetse bikomeye.” 3 Eliya agira ubwoba, arahaguruka arahunga kugira ngo akize ubugingo bwe, ajya i Beri-Sheba y’i Buyuda. Aho ni ho yasize umugaragu we. 4 Hanyuma agenda urugendo rw’umunsi wose mu butayu, aza kwicara munsi y’igiti cy’umurotemu. Asaba Imana ko yakwipfira agira ati “ndarambiwe! Yehova, ubu noneho kuraho ubugingo bwanjye kuko nta cyo ndusha ba sogokuruza.”

5 Amaherezo aryama munsi y’icyo giti cy’umurotemu arasinzira. Ariko umumarayika amukoraho, aramubwira ati “byuka urye.” 6 Arebye ku musego abona akagati kiburungushuye kari ku mabuye ashyushye, hari n’inkurubindi y’amazi. Ararya aranywa, hanyuma arongera araryama. 7 Nyuma yaho umumarayika wa Yehova yongera kugaruka ubwa kabiri, amukoraho aramubwira ati “byuka urye kuko urugendo ufite ari rurerure cyane.” 8 Arahaguruka ararya aranywa, ayo mafunguro atuma agira imbaraga ku buryo yagenze iminsi mirongo ine n’amajoro mirongo ine, agera ku musozi w’Imana y’ukuri witwa Horebu.

9 Ahageze yinjira mu buvumo kugira ngo aharare. Nuko Yehova aramubaza ati “Eliya we, urakora iki aha?” 10 Aramusubiza ati “narwaniye ishyaka ryinshi Yehova Imana nyir’ingabo kuko Abisirayeli bishe isezerano mwagiranye, ibicaniro byawe barabisenya, bicisha inkota abahanuzi bawe ku buryo ari jye jyenyine wasigaye. None batangiye guhiga ubugingo bwanjye ngo banyice.” 11 Ariko Imana iramubwira iti “sohoka ugende uhagarare ku musozi imbere ya Yehova.” Nuko Yehova anyuraho, maze inkubi ikomeye y’umuyaga isatura imisozi kandi imenagurira ibitare imbere ya Yehova. (Icyakora Yehova ntiyari muri uwo muyaga.) Nyuma y’umuyaga haza umutingito. (Yehova ntiyari muri uwo mutingito.) 12 Nyuma y’umutingito haza umuriro. (Yehova ntiyari muri uwo muriro.) Nyuma y’umuriro humvikana ijwi ryo hasi rituje. 13 Eliya aryumvise, ahita afata umwambaro we w’abahanuzi awitwikira mu maso, arasohoka ahagarara ku mwinjiro w’ubwo buvumo. Nuko ijwi riramubwira riti “Eliya we, urakora iki hano?” 14 Arasubiza ati “narwaniye ishyaka ryinshi Yehova Imana nyir’ingabo kuko Abisirayeli bishe isezerano mwagiranye, ibicaniro byawe barabisenya, bicisha inkota abahanuzi bawe ku buryo ari jye jyenyine wasigaye. None batangiye guhiga ubugingo bwanjye ngo banyice.”

15 Yehova aramubwira ati “genda usubize inzira yakuzanye ujye mu butayu bw’i Damasiko, usuke amavuta kuri Hazayeli umwimike abe umwami wa Siriya. 16 Yehu umwuzukuru wa Nimushi uzamusukeho amavuta abe umwami wa Isirayeli; naho Elisa mwene Shafati wo muri Abeli-Mehola uzamusukeho amavuta abe umuhanuzi mu cyimbo cyawe. 17 Uzarokoka inkota ya Hazayeli, Yehu azamwica, uzarokoka inkota ya Yehu, Elisa azamwica. 18 Nasize muri Isirayeli abantu ibihumbi birindwi batigeze bunamira Bayali cyangwa ngo bamusome.”

19 Nuko Eliya ava aho aragenda asanga Elisa mwene Shafati arimo ahingisha ibimasa makumyabiri na bine, byahinganaga bibiri bibiri, we ubwe ari kumwe n’ibimasa bibiri bya nyuma. Eliya aragenda amusanga aho ari amushyiraho umwambaro we w’abahanuzi. 20 Elisa ahita asiga ibyo bimasa akurikira Eliya, aramubwira ati “reka mbanze njye gusoma data na mama, hanyuma nze ngukurikire.” Eliya aramusubiza ati “genda usubireyo; hari ubwo nakubujije se?” 21 Elisa asubirayo, aragenda afata ibimasa bibiri arabitamba, afata amasuka y’ibiti ibyo bimasa byahingishaga ayatekesha inyama zabyo, azigaburira abantu barazirya. Nuko arahaguruka akurikira Eliya atangira kumukorera.

1 Abami  20 : 1 - 43

20 Hanyuma Beni-Hadadi umwami wa Siriya akoranya ingabo ze zose n’amafarashi n’amagare y’intambara, ari kumwe n’abami mirongo itatu na babiri, arazamuka atera Samariya arayigota. 2 Nuko yohereza intumwa mu mugi kwa Ahabu, umwami wa Isirayeli, ziramubwira ziti “Beni-Hadadi aravuze ati 3 ‘ifeza yawe na zahabu yawe ni ibyanjye; abagore bawe n’abana bawe baruta abandi ubwiza, ni abanjye.’ ” 4 Umwami wa Isirayeli aramusubiza ati “mwami databuja, nk’uko ubivuze, jye n’ibyanjye byose turi abawe.”

5 Nyuma yaho intumwa zongera kugaruka ziravuga ziti “Beni-Hadadi aravuze ati ‘nagutumyeho nti “uzampe ifeza yawe na zahabu yawe n’abagore bawe n’abana bawe. 6 None ejo nk’iki gihe nzagutumaho abagaragu banjye basake bitonze inzu yawe n’amazu y’abagaragu bawe. Ikintu cyose wakundaga bazagitwara.” ’ ”

7 Nuko umwami wa Isirayeli ahamagara abakuru bo mu gihugu bose, arababwira ati “namwe murabona neza ko uyu muntu ashaka kuduteza akaga. Yantumyeho intumwa ansaba abagore banjye n’abana banjye n’ifeza na zahabu byanjye sinabimwima.” 8 Abakuru bose n’Abisirayeli bose baramubwira bati “ntumwumvire, ntiwemere gukora ibyo akubwira.” 9 Asubiza intumwa za Beni-Hadadi ati “mugende mubwire umwami databuja muti ‘ibyo wantumyeho abagaragu bawe mbere byose nzabikora. Ariko ibi byo sinabishobora.’” Izo ntumwa ziragenda zijya kubimubwira.

10 Beni-Hadadi amutumaho ati “umukungugu w’i Samariya nukwira ingabo turi kumwe buri wese akabona umukungugu wuzuye urushyi, imana zanjye zizampane, ndetse bikomeye!” 11 Umwami wa Isirayeli aramusubiza ati “mugende mumubwire muti ‘ukenyereye urugamba ntiyirata nk’ukenyurura atabarutse.’ ” 12 Yumvise ayo magambo, ubwo yari yicaranye n’abami mu ngando banywa, ahita abwira abagaragu be ati “nimujye mu birindiro!” Bahita bajya mu birindiro ngo batere umugi.

13 Nuko umuhanuzi asanga Ahabu umwami wa Isirayeli aramubwira ati “Yehova aravuze ati ‘wabonye izi ngabo uko ari nyinshi cyane? Uyu munsi ndazihana mu maboko yawe kugira ngo umenye ko ndi Yehova.’ ” 14 Ahabu aramubaza ati “ni nde uzazidukiza?” Undi aramusubiza ati “Yehova aravuze ati ‘muzazikizwa n’abasore bakorera ibikomangoma biyobora intara.’” Arongera arabaza ati “ni nde uzashoza urugamba?” Undi aramusubiza ati “ni wowe!”

15 Ahabu abara abasore bakorera ibikomangoma biyobora intara asanga ari magana abiri na mirongo itatu na babiri. Hanyuma abara ingabo zose z’Abisirayeli asanga ari ibihumbi birindwi. 16 Bagaba igitero ari saa sita, Beni-Hadadi ari mu ngando yinywera yasinze, ari kumwe n’abami mirongo itatu na babiri bamufashaga. 17 Ba basore bakorera ibikomangoma biyobora intara basohotse imbere y’abandi ku rugamba, Beni-Hadadi ahita yohereza intumwa; ziragaruka ziramubwira ziti “hari abantu baturutse i Samariya.” 18 Arababwira ati “niba bazanywe n’amahoro mubafate mpiri, niba kandi bazanywe no kurwana nabwo mubafate mpiri.” 19 Abari baturutse mu mugi ni ba basore bakoreraga ibikomangoma biyobora intara hamwe n’ingabo zari zibakurikiye. 20 Buri wese yica uwo bahanganye ku rugamba. Abasiriya barahunga, Abisirayeli barabakurikira, ariko Beni-Hadadi umwami wa Siriya aracika, yurira ifarashi ajyana n’abagendera ku mafarashi. 21 Umwami wa Isirayeli arasohoka yica Abasiriya bagendera ku mafarashi n’abagendera mu magare y’intambara, arabatikiza.

22 Nyuma yaho umuhanuzi asanga umwami wa Isirayeli aramubwira ati “genda wisuganye, utekereze icyo ukwiriye gukora kuko mu ntangiriro z’umwaka utaha umwami wa Siriya azagutera.”

23 Abagaragu b’umwami wa Siriya baramubwira bati “Imana yabo ni Imana yo mu misozi, ni yo mpamvu badutsinze. Noneho reka tuzarwanire na bo mu kibaya, urebe ko tutazabatsinda. 24 None genza utya: abami bose ubakureho ubasimbuze ba guverineri. 25 Ushake ingabo zinganya umubare n’ingabo zawe zishwe, ifarashi uyisimbuze indi farashi, igare ry’intambara urisimbuze irindi, maze tujye kurwanira na bo mu kibaya, urebe ko tutazabatsinda.” Arabumvira abigenza atyo.

26 Nuko mu ntangiriro z’umwaka, Beni-Hadadi abara ingabo z’Abasiriya, arazamuka ajya muri Afeki kurwana n’Abisirayeli. 27 Abisirayeli na bo barabarwa, bahabwa impamba, barasohoka bitegura kurwana na bo. Abisirayeli bakambika imbere yabo bameze nk’imikumbi ibiri mito y’ihene; Abasiriya bo bari bazimagije igihugu. 28 Umuntu w’Imana y’ukuri araza abwira umwami wa Isirayeli ati “Yehova aravuze ati ‘kubera ko Abasiriya bavuze bati “Yehova ni Imana yo mu misozi si Imana yo mu bibaya,” nzahana iriya mbaga yose mu maboko yanyu, mumenye ko ndi Yehova.’ ”

29 Bamara iminsi irindwi bakambitse mu birindiro byabo, bamwe ku ruhande rumwe abandi ku rundi. Ku munsi wa karindwi rurambikana, Abisirayeli bica Abasiriya, mu munsi umwe babicamo abagabo ibihumbi ijana bigenza. 30 Abasigaye bahungira mu mugi wa Afeki. Urukuta rugwira abantu ibihumbi makumyabiri na birindwi bari basigaye. Beni-Hadadi arahunga ajya kwihisha mu cyumba cy’imbere cyane cy’inzu yari mu mugi.

31 Abagaragu be baramubwira bati “twumvise ko abami bo mu nzu ya Isirayeli bagwa neza. None reka dukenyere ibigunira twizirike imigozi mu mutwe, dusange umwami wa Isirayeli. Ahari wenda yarokora ubugingo bwawe.” 32 Bakenyera ibigunira bizirika n’imigozi mu mutwe, bajya kureba umwami wa Isirayeli baramubwira bati “umugaragu wawe Beni-Hadadi aravuze ati ‘ndakwinginze, rokora ubugingo bwanjye.’ ” Umwami arabasubiza ati “ese aracyariho? Ni umuvandimwe wanjye.” 33 Nuko abo bagabo babifata nk’ikimenyetso cyiza, bahita bumva ko umwami abivuze abikuye ku mutima, baravuga bati “Beni-Hadadi ni umuvandimwe wawe.” Arabasubiza ati “nimugende mumuzane.” Beni-Hadadi araza aramusanga, umwami ahita amushyira mu igare rye.

34 Beni-Hadadi aramubwira ati “imigi data yambuye so nzayigusubiza, kandi uzihitiremo imihanda ushaka i Damasiko, nk’uko data yari ayifite i Samariya.”

Ahabu aramusubiza ati “reka tugirane isezerano hanyuma ndakureka ugende.”

Bahita bagirana isezerano maze Ahabu aramureka aragenda.

35 Icyo gihe, Yehova atuma umwe mu bahanuzi ngo abwire incuti ye ati “ndakwinginze nkubita.” Ariko iyo ncuti ye yanga kumukubita. 36 Aramubwira ati “kuko wanze kumvira ijambo rya Yehova, nidutandukana intare irakwica.” Hanyuma batandukanye ahura n’intare iramwica.

37 Uwo muhanuzi asanga undi mugabo aramubwira ati “nkubita.” Uwo mugabo aramukubita aramukomeretsa.

38 Nuko uwo muhanuzi aragenda ahagarara ku nzira ategereje umwami, yizirika igitambaro mu maso kugira ngo yiyoberanye. 39 Umwami ahanyuze, aramutakira ati “umugaragu wawe yari agiye aho urugamba ruhinanye, nuko haza umuntu wari uvuye ku rugamba, anzanira umuntu arambwira ati ‘rinda uyu muntu. Naramuka agucitse, ubugingo bwawe burajya mu cyimbo cy’ubwe cyangwa urihe italanto y’ifeza.’ 40 Ariko igihe umugaragu wawe nari mpuze, uwo mugabo arabura.” Umwami wa Isirayeli aramubwira ati “urubanza rwawe ni urwo. Wowe ubwawe urarwiciriye.” 41 Uwo muhanuzi yiyambura vuba vuba igitambaro yari yitwikiriye mu maso, umwami wa Isirayeli ahita amenya ko ari umuhanuzi. 42 Aramubwira ati “Yehova aravuze ati ‘kubera ko warekuye umuntu nari navuze ko agomba kurimburwa, ubugingo bwawe buzajya mu cyimbo cy’ubwe, abaturage bawe bajye mu cyimbo cy’abe.’ ” 43 Nuko umwami wa Isirayeli ajya i Samariya mu rugo rwe yacitse intege kandi yijimye.

1 Abami  21 : 1 - 29

21 Dore ibyabaye nyuma yaho: hariho umugabo witwaga Naboti w’i Yezereli, akagira uruzabibu i Yezereli hafi y’ingoro ya Ahabu umwami w’i Samariya. 2 Ahabu abwira Naboti ati “mpa uruzabibu rwawe ndugire umurima w’imboga, kuko rwegereye inzu yanjye. Ndakuguranira nguhe uruzabibu rwiza kururuta, cyangwa niba ubishaka ndaguha amafaranga aruguze.” 3 Naboti abwira Ahabu ati “nkurikije uko Yehova abona ibintu, sinarota nguha umurage wa ba sogokuruza.” 4 Nuko Ahabu agaruka iwe yacitse intege kandi yijimye, bitewe n’amagambo Naboti w’i Yezereli yari yamubwiye ati “sinaguha umurage wa ba sogokuruza.” Ajya ku buriri aryama yerekeye ivure, yanga no kurya.

5 Amaherezo umugore we Yezebeli arinjira aramubaza ati “wababajwe n’iki cyatumye utarya?” 6 Aramusubiza ati “byatewe n’uko nabwiye Naboti w’i Yezereli nti ‘mpa uruzabibu rwawe ndugure, cyangwa niba ubishaka nguhe urundi ruzabibu,’ akambwira ati ‘sinaguha uruzabibu rwanjye.’ ” 7 Maze umugore we Yezebeli aramubwira ati “si wowe mwami wa Isirayeli? Byuka urye kandi umutima wawe unezerwe. Jye ubwanjye nzaguha uruzabibu rwa Naboti w’i Yezereli.” 8 Yandika inzandiko mu izina rya Ahabu azishyiraho ikashe y’umwami, azoherereza abakuru n’abanyacyubahiro bo mu mugi Naboti yari atuyemo. 9 Muri izo nzandiko aravuga ati “mutegeke abantu bose biyirize ubusa, kandi mwicaze Naboti imbere y’abandi. 10 Mushake abagabo babiri b’imburamumaro mubicaze imbere ye, bamushinje bati ‘wavumye Imana n’umwami!’ Hanyuma mumusohore mumutere amabuye apfe.”

11 Nuko abagabo bo muri uwo mugi, abakuru n’abanyacyubahiro baho, bakora ibyo Yezebeli yababwiye nk’uko byari byanditse mu nzandiko yari yaboherereje. 12 Bategeka abantu bose kwiyiriza ubusa, kandi bicaza Naboti imbere y’abandi. 13 Abagabo babiri b’imburamumaro baraza bicara imbere ya Naboti, batangira kumushinja imbere y’abantu bose bati “Naboti yavumye Imana n’Umwami!” Hanyuma baramufata bamujyana mu nkengero z’umugi bamutera amabuye arapfa. 14 Batuma kuri Yezebeli bati “Naboti bamuteye amabuye arapfa.”

15 Yezebeli akimara kumenya ko Naboti bamuteye amabuye agapfa, abwira Ahabu ati “genda wigarurire rwa ruzabibu Naboti w’i Yezereli yari yaranze kukugurisha. Ntakiriho yapfuye.” 16 Ahabu yumvise ko Naboti w’i Yezereli yapfuye, aragenda yigarurira uruzabibu rwe.

17 Yehova abwira Eliya w’i Tishubi ati 18 “manuka ujye kureba Ahabu umwami wa Isirayeli i Samariya. Ari mu ruzabibu rwa Naboti, yagiye kurwigarurira. 19 Umubwire uti ‘Yehova aravuze ati “umaze kumwica none wigaruriye isambu ye?” ’ Kandi uti ‘Yehova aravuze ati “aho imbwa zarigatiye amaraso ya Naboti ni ho zizarigatira amaraso yawe.” ’ ”

20 Ahabu abwira Eliya ati “urashyize urambonye wa mwanzi wanjye we?” Aramusubiza ati “ndakubonye. Imana iravuze iti ‘kubera ko wiyemeje gukora ibibi mu maso ya Yehova, 21 ngiye kuguteza amakuba; nzagukuraho, ndimbure ab’igitsina gabo bose bo mu nzu ya Ahabu, nkureho n’uworoheje kurusha abandi muri Isirayeli. 22 Inzu yawe nzayigira nk’iya Yerobowamu mwene Nebati n’iya Basha mwene Ahiya, bitewe n’icyaha wakoze ukandakaza, ugatera Abisirayeli gucumura.’ 23 Naho ku birebana na Yezebeli, Yehova aravuze ati ‘imbwa zizarira Yezebeli mu isambu y’i Yezereli. 24 Uwo mu nzu ya Ahabu wese uzagwa mu mugi azaribwa n’imbwa, uzagwa ku gasozi aribwe n’ibisiga. 25 Nta muntu wigeze amera nka Ahabu, we wiyemeje gukora ibibi mu maso ya Yehova yohejwe n’umugore we Yezebeli. 26 Yakoze ibintu bibi cyane akurikira ibigirwamana biteye ishozi, nk’ibyo Abamori Yehova yirukanye imbere y’Abisirayeli bakoze byose.’ ”

27 Ahabu yumvise ayo magambo ashishimura imyambaro ye yambara ibigunira; yiyiriza ubusa akaryama mu bigunira kandi akagenda asuherewe. 28 Yehova abwira Eliya w’i Tishubi ati 29 “ese wabonye ukuntu Ahabu yicishije bugufi imbere yanjye? Kubera ko yicishije bugufi imbere yanjye, sinzateza ibyago inzu ye akiri ku ngoma, ahubwo nzabiteza ku ngoma y’umuhungu we.”

1 Abami  22 : 1 - 53

22 Hashira imyaka itatu nta ntambara ziba hagati ya Siriya na Isirayeli. 2 Mu mwaka wa gatatu Yehoshafati umwami w’u Buyuda aramanuka ajya kwa Ahabu umwami wa Isirayeli. 3 Nuko umwami wa Isirayeli abwira abagaragu be ati “ese ubwo muzi ko Ramoti-Gileyadi ari iyacu? None kuki tuzarira ntituyikure mu maboko y’umwami wa Siriya?” 4 Umwami abaza Yehoshafati ati “ese uratabarana nanjye dutere Ramoti-Gileyadi?” Yehoshafati asubiza umwami wa Isirayeli ati “jye nawe turi umwe. Abantu banjye ni na bo bawe. Amafarashi yanjye ni yo yawe.”

5 Icyakora Yehoshafati abwira umwami wa Isirayeli ati “ndakwinginze banza ugishe Yehova inama.” 6 Umwami wa Isirayeli akoranya abahanuzi, bose hamwe bageraga kuri magana ane, arababwira ati “ese ntere Ramoti-Gileyadi, cyangwa mbireke?” Baramusubiza bati “yitere, Yehova ari buyihane mu maboko y’umwami.”

7 Ariko Yehoshafati aravuga ati “ese nta wundi muhanuzi wa Yehova uhari, ngo na we atubarize Imana?” 8 Umwami wa Isirayeli abwira Yehoshafati ati “hari undi mugabo watubariza Yehova; ariko jye ndamwanga kuko atajya ampanurira ibyiza, ahubwo ampanurira ibibi. Uwo ni Mikaya mwene Imula.” Icyakora Yehoshafati aravuga ati “umwami ntakavuge ijambo nk’iryo.”

9 Nuko Umwami wa Isirayeli ahamagara umwe mu batware b’ibwami, aramubwira ati “ihute uzane Mikaya mwene Imula.” 10 Icyo gihe umwami wa Isirayeli na Yehoshafati umwami w’u Buyuda bari bicaye ku ntebe zabo z’ubwami bambaye imyambaro yabo ya cyami, bari ku mbuga ku marembo ya Samariya, na ba bahanuzi bose bari imbere yabo bitwara nk’abahanuzi. 11 Hanyuma Sedekiya mwene Kenana acura amahembe mu cyuma, aravuga ati “Yehova aravuze ati ‘aya ni yo uri bwicishe Abasiriya kugeza ubarimbuye.’” 12 Abandi bahanuzi bose na bo bahanura batyo bati “tera Ramoti-Gileyadi uyigarurire; Yehova ari buyihane mu maboko y’umwami.”

13 Intumwa yari yagiye guhamagara Mikaya iramubwira iti “abahanuzi bose bahuje amagambo bahanurira umwami ibyiza. Nawe rero uvuge nk’ibyo bavuze, uhanure ibyiza.” 14 Ariko Mikaya aravuga ati “ndahiye Yehova Imana nzima ko icyo Yehova ari bumbwire ari cyo ndi buvuge.” 15 Nuko Mikaya yitaba umwami, aramubwira ati “Mikaya we, dutere Ramoti-Gileyadi, cyangwa tubireke?” Ahita amusubiza ati “yitere kandi uyigarurire; Yehova ari buyihane mu maboko y’umwami.” 16 Umwami aramubaza ati “nkurahize kangahe kugira ngo umbwire ukuri mu izina rya Yehova?” 17 Mikaya aravuga ati “mbonye Abisirayeli bose batataniye ku misozi nk’intama zitagira umwungeri. Nanone Yehova aravuze ati ‘aba ntibagira abatware. Buri wese nasubire iwe amahoro.’ ”

18 Umwami wa Isirayeli abwira Yehoshafati ati “ese sinakubwiye nti ‘arampanurira ibibi, ntampanurira ibyiza’?”

19 Mikaya yongeraho ati “noneho tega amatwi ijambo rya Yehova: mbonye Yehova yicaye ku ntebe ye y’ubwami, ingabo zose zo mu ijuru zimuhagaze iburyo n’ibumoso. 20 Yehova arabaza ati ‘ni nde uri bushuke Ahabu kugira ngo atere Ramoti-Gileyadi agweyo?’ Umwe avuga ibye, undi ibye. 21 Amaherezo umumarayika* umwe araza ahagarara imbere ya Yehova aravuga ati ‘jye ndamushuka.’ Yehova aramubaza ati ‘urabigenza ute?’ 22 Aravuga ati ‘ndagenda nigire umwuka ushukana mu kanwa k’abahanuzi be bose.’ Imana iravuga iti ‘uramushuka, kandi rwose uragera ku ntego. Genda ubigenze utyo.’ 23 None Yehova yashyize ibinyoma mu kanwa k’aba bahanuzi bawe bose; nyamara Yehova we yakuvuzeho ibyago.”

24 Sedekiya mwene Kenana yegera Mikaya amukubita urushyi ku itama, aramubwira ati “umwuka wa Yehova wanyuze he umvamo ukaza kuvugana nawe?” 25 Mikaya aramusubiza ati “uzahamenya umunsi uzinjira mu cyumba cy’imbere cyane ugiye kwihisha.” 26 Umwami wa Isirayeli aravuga ati “mufate Mikaya mumushyikirize Amoni umutware w’umugi, na Yowashi umuhungu w’umwami. 27 Mubabwire muti ‘umwami aravuze ati “mushyire uyu mugabo mu nzu y’imbohe mujye mumuha umugati n’amazi by’intica ntikize, kugeza igihe nzatabarukira amahoro.” ’ ” 28 Mikaya aravuga ati “nutabaruka amahoro, Yehova ari bube atavuganye nanjye.” Yongeraho ati “namwe rubanda mwese murabe mwumva!”

29 Hanyuma umwami wa Isirayeli na Yehoshafati umwami w’u Buyuda batera Ramoti-Gileyadi. 30 Umwami wa Isirayeli abwira Yehoshafati ati “ndi bujye ku rugamba niyoberanyije, ariko wowe wambare imyambaro yawe ya cyami.” Nuko umwami wa Isirayeli ariyoberanya, ajya ku rugamba. 31 Umwami wa Siriya yari yategetse abatware mirongo itatu na babiri b’abagenderaga ku magare ye y’intambara ati “ntimugire undi muntu murwanya, yaba uworoheje cyangwa ukomeye, murwanye umwami wa Isirayeli wenyine.” 32 Abatware b’abagenderaga ku magare y’intambara babonye Yehoshafati baribwira bati “uriya ni umwami wa Isirayeli nta kabuza.” Barahindukira ngo bamurwanye, ariko Yehoshafati atangira gutabaza. 33 Abatware b’abagenderaga ku magare y’intambara babonye ko atari umwami wa Isirayeli bareka kumukurikira.

34 Hanyuma umuntu umwe apfa kurasa umwambi ahamya umwami wa Isirayeli aho ibice by’ikoti rye ry’icyuma bihurira, umwami abwira uwari utwaye igare rye ati “hindukiza igare unkure ku rugamba kuko nkomeretse cyane.” 35 Nuko uwo munsi urugamba rurakara, bituma bakomeza guhagarika umwami mu igare rye ahanganye n’Abasiriya, ariko bigeze ku mugoroba aratanga. Amaraso yavaga mu gikomere cye yari yashokeye mu igare. 36 Izuba riri hafi kurenga, barangururira ijwi mu rugerero bati “buri wese nasubire mu mugi w’iwabo, buri wese nasubire mu gihugu cye!” 37 Umwami atanga atyo. Bazana umwami i Samariya aba ari ho bamuhamba. 38 Bajya kogereza igare rye ry’intambara ku kidendezi cy’i Samariya, maze imbwa zirigata amaraso ye nk’uko Yehova yari yarabivuze. (Muri icyo kidendezi ni ho indaya ziyuhagiriraga.)

39 Ibindi bigwi bya Ahabu n’ibintu byose yakoze n’inzu yubakishije amahembe y’inzovu, n’indi migi yose yubatse, ese ntibyanditse mu gitabo cy’ibyakozwe mu gihe cy’abami ba Isirayeli? 40 Ahabu aratanga asanga ba sekuruza, umuhungu we Ahaziya yima ingoma mu cyimbo cye.

41 Yehoshafati mwene Asa yari yarimye ingoma mu Buyuda mu mwaka wa kane w’ingoma ya Ahabu umwami wa Isirayeli. 42 Yehoshafati yimye ingoma afite imyaka mirongo itatu n’itanu, amara imyaka makumyabiri n’itanu ku ngoma i Yerusalemu. Nyina yitwaga Azuba, akaba yari umukobwa wa Shiluhi. 43 Yagendeye mu nzira zose za se Asa, ntiyateshuka ngo azivemo, akora ibyiza mu maso ya Yehova. Gusa utununga ntitwakuweho. Abantu bari bagitambira ibitambo ku tununga bakanahosereza imibavu. 44 Yehoshafati yakomeje kubana amahoro n’umwami wa Isirayeli. 45 Ibindi bintu byose Yehoshafati yakoze, ubutwari yagize n’intambara yarwanye, ese ntibyanditse mu gitabo cy’ibyakozwe mu gihe cy’abami b’u Buyuda? 46 Yatsembye mu gihugu abagabo b’indaya bo mu rusengero bari barasigaye mu gihe cya se Asa.

47 Icyo gihe Edomu nta mwami yagiraga. Igisonga ni cyo cyari nk’umwami.

48 Yehoshafati akora amato y’i Tarushishi kugira ngo ajye kuzana zahabu muri Ofiri, ariko ayo mato ntiyagerayo kubera ko yarohamiye ahitwa Esiyoni-Geberi. 49 Icyo gihe ni bwo Ahaziya mwene Ahabu yabwiye Yehoshafati ati “reka abagaragu banjye bajyane n’abawe mu mato”; ariko Yehoshafati arabyanga.

50 Amaherezo Yehoshafati aratanga asanga ba sekuruza, bamuhamba hamwe na ba sekuruza mu Murwa wa sekuruza Dawidi. Umuhungu we Yehoramu yima ingoma mu cyimbo cye.

51 Mu mwaka wa cumi n’irindwi w’ingoma ya Yehoshafati umwami w’u Buyuda, Ahaziya mwene Ahabu yimye ingoma i Samariya aba umwami wa Isirayeli, amara imyaka ibiri ku ngoma ya Isirayeli. 52 Yakoraga ibibi mu maso ya Yehova akagendera mu nzira za se, mu nzira za nyina no mu nzira za Yerobowamu mwene Nebati wateye Isirayeli gucumura. 53 Yasengaga Bayali akayunamira, akarakaza Yehova Imana ya Isirayeli akora nk’ibyo se yakoraga byose.

2 Abami  1 : 1 - 18


Igitabo cya kabiri cy’Abami


Cyangwa se dukurikije ubuhinduzi bw’ikigiriki bwa Septante, IGITABO CYA KANE CY’ABAMI

1 Ahabu amaze gutanga, Abamowabu batangira kwigomeka ku Bisirayeli.

2 Muri icyo gihe Ahaziya akandagira ku tubaho dusobekeranye twari ku mwenge wo mu gisenge cy’icyumba cyo hejuru cy’inzu ye y’i Samariya arahanuka, bimuviramo kurwara. Yohereza intumwa arazibwira ati “mugende mumbarize Bayali-Zebubi, imana yo muri Ekuroni, niba nzakira ubu burwayi.” 3 Umumarayika wa Yehova abwira Eliya w’i Tishubi ati “haguruka ujye gusanganira intumwa z’umwami w’i Samariya uzibwire uti ‘mujya kubaza Bayali-Zebubi, imana yo muri Ekuroni, muri Isirayeli nta Mana ihaba? 4 Ni yo mpamvu Yehova avuze ati “uburiri waryamyeho ntuzigera ububyukaho, kuko uzapfa nta kabuza.”’” Eliya ahita yigendera.

5 Intumwa zigarutse umwami ahita azibaza ati “mugaruwe n’iki?” 6 Baramusubiza bati “hari umugabo waje kudusanganira, aratubwira ati ‘nimusubire ku mwami wabatumye mumubwire muti “Yehova aravuze ati ‘ko watumye abantu ngo bajye kubaza Bayali-Zebubi, imana yo muri Ekuroni, ni uko muri Isirayeli nta Mana ihaba? Kubera iyo mpamvu, uburiri waryamyeho ntuzigera ububyukaho, kuko uzapfa nta kabuza.’”’” 7 Arababaza ati “umugabo waje kubasanganira akababwira ayo magambo yari ameze ate?” 8 Baramubwira bati “uwo mugabo yari yambaye umwambaro w’ubwoya, akenyeye umukandara w’uruhu.” Umwami aravuga ati “uwo ni Eliya w’i Tishubi.”

9 Umwami amutumaho umutware utwara ingabo mirongo itanu ajyana n’ingabo ze. Amugezeho asanga yicaye ku musozi, aramubwira ati “muntu w’Imana y’ukuri, umwami aravuze ati ‘manuka.’” 10 Ariko Eliya asubiza uwo mutware utwara ingabo mirongo itanu ati “niba ndi umuntu w’Imana, umuriro numanuke mu ijuru ugutwike wowe n’ingabo zawe mirongo itanu.” Nuko umuriro uturuka mu ijuru umukongorana n’ingabo ze mirongo itanu.

11 Umwami yohereza undi mutware utwara ingabo mirongo itanu ajyana n’ingabo ze. Uwo na we abwira Eliya ati “muntu w’Imana y’ukuri, umwami aravuze ati ‘gira vuba umanuke.’” 12 Ariko Eliya arabasubiza ati “niba ndi umuntu w’Imana y’ukuri, umuriro numanuke mu ijuru ugutwike wowe n’ingabo zawe mirongo itanu.” Nuko umuriro w’Imana uturuka mu ijuru umukongorana n’ingabo ze mirongo itanu.

13 Umwami yohereza ku ncuro ya gatatu undi mutware utwara ingabo mirongo itanu ajyana n’ingabo ze. Uwo mutware wa gatatu we araza apfukama imbere ya Eliya, aramwinginga ati “muntu w’Imana y’ukuri, ndakwinginze, reka ubugingo bwanjye n’ubw’aba bagaragu bawe mirongo itanu, bube ubw’agaciro mu maso yawe. 14 Dore umuriro waturutse mu ijuru ukongora abatware babiri bambanjirije n’ingabo zabo, ariko none ndakwinginze, reka ubugingo bwanjye bube ubw’agaciro mu maso yawe.”

15 Umumarayika wa Yehova abwira Eliya ati “manuka ujyane na we, ntumutinye.” Arahaguruka ajyana na we, yitaba umwami. 16 Eliya abwira umwami ati “Yehova aravuze ati ‘watumye abantu ngo bajye kubaza Bayali-Zebubi, imana yo muri Ekuroni, kuko muri Isirayeli nta Mana ihaba wabaza? Kubera iyo mpamvu, uburiri waryamyeho ntuzigera ububyukaho, kuko uzapfa nta kabuza.’” 17 Amaherezo Ahaziya arapfa, nk’uko Yehova yari yabivuze binyuze kuri Eliya. Kubera ko nta mwana w’umuhungu yari afite, umuvandimwe we Yehoramu ni we wimye ingoma mu cyimbo cye. Hari mu mwaka wa kabiri w’ingoma ya Yehoramu mwene Yehoshafati umwami w’u Buyuda.

18 Ibindi bintu Ahaziya yakoze, ese ntibyanditse mu gitabo cy’ibyakozwe mu gihe cy’abami ba Isirayeli?

2 Abami  2 : 1 - 25

2 Igihe Yehova yari hafi kujyana Eliya mu ijuru mu muyaga w’ishuheri, Eliya na Elisa bavuye i Gilugali. 2 Eliya abwira Elisa ati “guma aha, kuko Yehova anyohereje i Beteli.” Ariko Elisa aramusubiza ati “ndahiye Yehova Imana nzima n’ubugingo bwawe ko ntari bugusige.” Nuko baramanukana bajya i Beteli. 3 Abahanuzi bari i Beteli basanga Elisa, baramubaza bati “ese wari uzi ko uyu munsi Yehova ari bugutandukanye na shobuja?” Arabasubiza ati “nanjye ndabizi. Nimuceceke.”

4 Eliya aramubwira ati “Elisa we, guma aha kuko Yehova anyohereje i Yeriko.” Ariko Elisa aramusubiza ati “ndahiye Yehova Imana nzima n’ubugingo bwawe ko ntari bugusige.” Nuko bajyana i Yeriko. 5 Abahanuzi bari i Yeriko basanga Elisa, baramubaza bati “ese wari uzi ko uyu munsi Yehova ari bugutandukanye na shobuja?” Arabasubiza ati “nanjye ndabizi. Nimuceceke.”

6 Eliya abwira Elisa ati “guma aha, kuko Yehova anyohereje kuri Yorodani.” Ariko Elisa aramusubiza ati “ndahiye Yehova Imana nzima n’ubugingo bwawe ko ntari bugusige.” Nuko barajyana. 7 Abahanuzi mirongo itanu barabakurikira, bahagarara kure bitegeye Eliya na Elisa bari ku nkombe ya Yorodani. 8 Eliya afata umwambaro we w’abahanuzi arawuzinga awukubita ku mazi, maze amazi yigabanyamo kabiri, amwe ajya ku ruhande rumwe andi ku rundi, bombi bambukira ku butaka bwumutse.

9 Bamaze kwambuka Eliya abwira Elisa ati “urifuza ko ngukorera iki mbere y’uko ntandukanywa nawe?” Elisa aramubwira ati “ndakwinginze, imigabane ibiri y’umwuka ukuriho injyeho.” 10 Eliya aramusubiza ati “usabye ikintu gikomeye. Numbona ntandukanywa nawe birakugendekera uko ubyifuza, ariko nutambona ntibiri bukugendekere bityo.”

11 Bakigenda baganira, haza igare ry’intambara n’amafarashi bimeze nk’ibirimi by’umuriro, birabatandukanya. Nuko Eliya azamuka mu ijuru ajyanywe n’umuyaga w’ishuheri. 12 Ibyo byose byabaye Elisa abireba, maze arataka ati “data, data, igare ry’intambara rya Isirayeli n’abagendera ku mafarashi bayo!” Ntiyongera kumubona ukundi. Afata imyambaro ye ayitanyuramo kabiri. 13 Hanyuma atora umwambaro w’abahanuzi wari wavuye kuri Eliya ukagwa, aragenda ahagarara ku nkombe ya Yorodani. 14 Afata wa mwambaro awukubita ku mazi aravuga ati “Yehova Imana ya Eliya ari he?” Awukubise ku mazi yigabanyamo kabiri, amwe ajya ku ruhande rumwe andi ku rundi, Elisa arambuka.

15 Abahanuzi bari i Yeriko bamubonye akiri kure baravuga bati “umwuka wa Eliya wagiye kuri Elisa.” Nuko baza kumusanganira bamwikubita imbere. 16 Baramubwira bati “dore abagaragu bawe turi kumwe n’abagabo mirongo itanu b’intwari. Reka bajye gushakisha shobuja. Wenda umwuka wa Yehova wamuzamuye umujugunya ku musozi cyangwa mu kibaya.” Ariko arababwira ati “ntimubohereze.” 17 Bakomeza kumutitiriza, bamurembeje arababwira ati “ngaho nimubohereze.” Bohereza abagabo mirongo itanu bamara iminsi itatu yose bamushakisha ariko baramubura. 18 Bagarutse basanga Elisa i Yeriko, arababwira ati “sinari nababwiye nti ‘ntimujyeyo’?”

19 Hashize igihe abantu bo muri uwo mugi babwira Elisa bati “ahantu umugi wacu uri ni heza nk’uko databuja abyirebera; icyakora amazi y’ino ni mabi kandi atuma abagore bakuramo inda.” 20 Elisa arabasubiza ati “nimunshakire akabakure gato kakiri gashya mugashyiremo umunyu.” Barakamuzanira. 21 Nuko ajya ku isoko y’ayo mazi ajugunyamo umunyu, aravuga ati “Yehova aravuze ati ‘aya mazi ndayahumanuye. Ntazongera gutuma abantu bapfa cyangwa ngo atume abagore bakuramo inda.’” 22 Kuva ubwo ayo mazi arahumanuka kugeza n’ubu, nk’uko Elisa yari yabivuze.

23 Ava aho arazamuka ajya i Beteli. Ari mu nzira azamuka, abana b’abahungu bava mu mugi batangira kumukwena bati “zamuka wa munyaruhara we! Zamuka wa munyaruhara we!” 24 Arahindukira arababona, abavuma mu izina rya Yehova. Nuko idubu ebyiri z’ingore ziva mu ishyamba zitanyaguza mirongo ine na babiri muri bo. 25 Avuye aho ajya ku Musozi wa Karumeli, ahavuye agaruka i Samariya.

2 Abami  3 : 1 - 27

3 Mu mwaka wa cumi n’umunani w’ingoma ya Yehoshafati umwami w’u Buyuda, Yehoramu mwene Ahabu yimye ingoma i Samariya aba umwami wa Isirayeli, amara imyaka cumi n’ibiri ku ngoma. 2 Yakoze ibibi mu maso ya Yehova, ariko ntiyageza aha se na nyina kuko yashenye inkingi yera ya Bayali se yari yarashinze. 3 Icyakora yakomeje kugendera mu byaha Yerobowamu mwene Nebati yakoze agatera Isirayeli gucumura. Ntiyitandukanyije na byo.

4 Mesha umwami w’i Mowabu yoroye intama, akajya atura umwami wa Isirayeli abana b’intama ibihumbi ijana n’amasekurume ibihumbi ijana y’intama zidakemuye ubwoya. 5 Nuko Ahabu amaze gutanga, umwami w’i Mowabu yigomeka ku mwami wa Isirayeli. 6 Icyo gihe Umwami Yehoramu ava i Samariya akoranya Abisirayeli bose. 7 Atuma n’intumwa kuri Yehoshafati umwami w’u Buyuda ati “umwami w’i Mowabu yanyigometseho. Ese uzaza tujyane gutera i Mowabu?” Aramusubiza ati “tuzajyana. Jye nawe turi umwe. Abantu banjye ni na bo bawe. Amafarashi yanjye ni yo yawe.” 8 Yehoshafati aramubaza ati “tuzatera tunyuze he?” Umwami aramusubiza ati “tuzanyura inzira yo mu butayu bwa Edomu.”

9 Umwami wa Isirayeli, umwami w’u Buyuda n’umwami wa Edomu baragenda, banyura inzira iziguye bamara iminsi irindwi bagenda, maze bo n’ingabo zabo n’amatungo yabo babura amazi yo kunywa. 10 Amaherezo umwami wa Isirayeli aravuga ati “mbega ishyano! Yehova yakoranyije aba bami uko ari batatu kugira ngo abahane mu maboko y’Abamowabu!” 11 Yehoshafati aravuga ati “nta muhanuzi wa Yehova uri hano kugira ngo atubarize Yehova?” Umwe mu bagaragu b’umwami wa Isirayeli aravuga ati “hari Elisa mwene Shafati, wasukiraga Eliya amazi yo gukaraba intoki.” 12 Yehoshafati aravuga ati “ijambo rya Yehova riri kumwe na we.” Umwami wa Isirayeli na Yehoshafati n’umwami wa Edomu baramanuka bajya kumureba.

13 Elisa abwira umwami wa Isirayeli ati “mpuriye he nawe? Jya kubaza abahanuzi ba so n’aba nyoko.” Ariko umwami wa Isirayeli aramusubiza ati “oya, kuko Yehova yakoranyije aba bami batatu kugira ngo abahane mu maboko y’Abamowabu.” 14 Elisa aravuga ati “ndahiye Yehova nyir’ingabo Imana nzima nkorera; iyo ataba Yehoshafati umwami w’u Buyuda ngiriye, sinari kukureba n’irihumye. 15 None nimushake umuntu ucuranga inanga.” Uwo muntu atangiye gucuranga inanga, ukuboko kwa Yehova kuza kuri Elisa. 16 Aravuga ati “Yehova aravuze ati ‘nimucukure imyobo myinshi muri iki kibaya, 17 kuko Yehova yavuze ati “nta muyaga muzumva kandi ntimuzabona imvura, ariko iki kibaya kizuzura amazi muyanywe mwe n’amatungo yanyu.”’ 18 Ibyo bizaba ari ibintu byoroshye kuri Yehova, ndetse azahana Abamowabu mu maboko yanyu. 19 Muzasenye buri mugi waho ugoswe n’inkuta, n’umugi waho wose mwiza, muteme buri giti cyose cyiza; amariba yaho yose muzayasibe kandi buri murima mwiza wose muzawurundemo amabuye.”

20 Nuko mu gitondo, igihe cyo gutura ituro ry’ibinyampeke kigeze, babona amazi aje aturuka muri Edomu, ikibaya cyose cyuzura amazi.

21 Abamowabu bose bumvise ko abo bami babateye, bakoranya abagabo bose bari bujuje imyaka yo gukenyerera urugamba, bashinga ibirindiro ku rugabano rw’igihugu cyabo. 22 Abamowabu bazinduka kare mu gitondo, izuba rirashe ku mazi, aho bari hakurya babona amazi yabaye umutuku nk’amaraso. 23 Baravuga bati “ariya ni amaraso! Nta kabuza ba bami bicanye buri wese yicisha mugenzi we inkota. None mwa Bamowabu mwe, nimuze tujye gusahura!” 24 Bageze mu nkambi y’Abisirayeli, Abisirayeli baravumbuka bica Abamowabu, Abamowabu barabahunga. Abisirayeli barabakurikira babageza i Mowabu babica umugenda. 25 Barimbura imigi, imirima myiza yose bayirundamo amabuye barayuzuza, amariba yose barayasiba, ibiti byiza byose barabitema, basiga inkuta z’i Kiri-Hareseti ari zo zonyine zihagaze. Abarwanishaga imihumetso barahagota baraharwanya.

26 Umwami w’i Mowabu abonye ko agiye gutsindwa, afata abagabo magana arindwi batwara inkota ngo bagende barwana bagere aho umwami wa Edomu ari, ariko ntibabishobora. 27 Umwami w’i Mowabu afata umuhungu we w’imfura wari kuzamusimbura ku ngoma, amutamba ho igitambo gikongorwa n’umuriro hejuru y’urukuta. Abamowabu barakarira Abisirayeli cyane, bituma Abisirayeli bamureka bisubirira mu gihugu cyabo.

2 Abami  4 : 1 - 44

4 Igihe kimwe, umugore wari warashakanye n’umuhanuzi yaje gutakira Elisa ati “umugabo wanjye, umugaragu wawe, yarapfuye. Kandi uzi neza ko umugaragu wawe yari yarakomeje gutinya Yehova. Uwo tubereyemo umwenda yaje gutwara abana banjye bombi ngo abagire abagaragu be.” 2 Elisa aramubaza ati “nkumarire iki? Mbwira icyo ufite mu nzu.” Aramusubiza ati “nta kintu umuja wawe afite uretse urwabya rw’amavuta.” 3 Elisa aramubwira ati “jya mu baturanyi bawe bose, ubatire inzabya zirimo ubusa. Uzane nyinshi zishoboka. 4 Ujye mu nzu wikingirane n’abana bawe, maze usuke amavuta muri izo nzabya zose, izuzuye uzishyire ku ruhande.” 5 Uwo mugore aragenda.

Ajya iwe, we n’abahungu be barakinga, bakajya bamwegereza izo nzabya akazisukamo amavuta. 6 Izo nzabya zose zimaze kuzura, abwira umwe mu bahungu be ati “nzanira urundi rwabya.” Uwo muhungu we aramubwira ati “nta rwabya rusigaye.” Ayo mavuta ahita akama. 7 Aragenda asanga umuntu w’Imana y’ukuri, uwo muntu w’Imana y’ukuri aramubwira ati “genda ugurishe ayo mavuta wishyure imyenda urimo, asigaye azagutunga wowe n’abahungu bawe.”

8 Umunsi umwe, Elisa anyura i Shunemu. Umugore waho wari uzwi cyane aramuhata ngo aze amuhe icyo kurya. Kuva ubwo Elisa yahanyura, akajyayo agafungura. 9 Haciye igihe, uwo mugore abwira umugabo we ati “nzi ko uyu muntu ukunda kunyura hano ari umuhanuzi w’Imana. 10 None ndakwinginze, reka twubake akumba gato hejuru y’inzu, tumushyiriremo uburiri, ameza, intebe n’itara; najya aza kudusura abe ari ho arara.”

11 Nuko umunsi umwe araza nk’uko bisanzwe, ajya muri cya cyumba cyo hejuru aba ari ho arara. 12 Elisa abwira umugaragu we Gehazi ati “hamagara uwo Mushunemukazi aze.” Aramuhamagara araza. 13 Abwira Gehazi ati “mubwire uti ‘ko watuvunikiye cyane, urifuza ko twagukorera iki? Ese hari icyifuzo ushaka kugeza ku mwami cyangwa ku mugaba w’ingabo?’” Undi arasubiza ati “nta kibazo mfite, kuko ntuye muri bene wacu.” 14 Elisa abaza Gehazi ati “none se ubu twamukorera iki?” Gehazi aramubwira ati “nta mwana w’umuhungu agira kandi umugabo we arashaje.” 15 Elisa ahita avuga ati “muhamagare.” Aramuhamagara araza ahagarara ku muryango. 16 Elisa aramubwira ati “umwaka utaha, igihe nk’iki, uzaba uhagatiye umwana w’umuhungu.” Ariko uwo mugore aravuga ati “oya databuja, muntu w’Imana y’ukuri, wivuga ibinyoma ku birebana n’umuja wawe.”

17 Ariko uwo mugore asama inda, maze mu mwaka ukurikiyeho nk’icyo gihe, abyara umwana w’umuhungu nk’uko Elisa yari yarabimubwiye. 18 Uwo mwana arakura. Igihe kimwe, nk’uko yari asanzwe abigenza, ajya kureba se aho yari kumwe n’abasaruzi. 19 Abwira se incuro nyinshi ati “umutwe uranyishe we! Umutwe uranyishe we!” Amaherezo se abwira umugaragu we ati “mushyire nyina.” 20 Umugaragu aramujyana amushyira nyina. Nyina aramukikira kugeza saa sita, hanyuma arapfa. 21 Aragenda amuryamisha ku buriri bw’umuntu w’Imana y’ukuri, arakinga arasohoka. 22 Nuko atuma ku mugabo we ati “ndakwinginze, nyoherereza umugaragu azane n’indogobe imwe, nyaruke ndebe umuntu w’Imana y’ukuri ngaruke.” 23 Umugabo we aramubaza ati “kuki ugiye kumureba uyu munsi, ko atari ku mboneko z’ukwezi kandi akaba atari ku isabato.” Uwo mugore aramusubiza ati “ntuhangayike, nta kibazo.” 24 Ategura indogobe maze abwira umugaragu we ati “yobora indogobe ugende, ntuhagarare keretse ari jye ubikubwiye.”

25 Aragenda ajya aho umuntu w’Imana y’ukuri yari ari ku musozi wa Karumeli. Umuntu w’Imana y’ukuri amubonye akiri kure, abwira umugaragu we Gehazi ati “dore wa Mushunemukazi. 26 None genda wiruka umusanganire umubaze uti ‘ni amahoro? N’umugabo wawe araho? N’umwana wawe?’” Uwo mugore aramusubiza ati “ni amahoro.” 27 Ageze aho uwo muntu w’Imana y’ukuri yari ari ku musozi, ahita amufata ibirenge. Gehazi aramwegera agira ngo amwigizeyo, ariko umuntu w’Imana y’ukuri aravuga ati “mureke kuko afite intimba ku mutima; Yehova yabimpishe ntiyigeze abimbwira.” 28 Uwo mugore aramubwira ati “ese nigeze nsaba umwana w’umuhungu mbinyujije kuri databuja? Sinavuze nti ‘ntunyizeze ibidashoboka’?”

29 Elisa ahita abwira Gehazi ati “cebura ufate inkoni yanjye ugende. Nugira uwo muhura ntumusuhuze, nihagira ugusuhuza ntumwikirize. Ugende ushyire inkoni yanjye mu maso h’uwo mwana.” 30 Nyina w’uwo mwana aravuga ati “ndahiye Yehova Imana nzima n’ubugingo bwawe ko ntari bugusige aha.” Elisa arahaguruka barajyana. 31 Gehazi arabasiga aragenda ashyira iyo nkoni mu maso h’uwo mwana, ariko uwo mwana ntiyakoma cyangwa ngo yinyagambure. Gehazi aragaruka ajya gusanganira Elisa aramubwira ati “umwana ntiyakangutse.”

32 Amaherezo Elisa agera muri urwo rugo, asanga umwana yapfuye bamuryamishije ku buriri bwe. 33 Nuko arinjira akinga umuryango, asenga Yehova. 34 Yurira uburiri, yubarara kuri uwo mwana, ashyira umunwa ku munwa, amaso ku maso, ibiganza ku biganza. Akomeza kumwubarara hejuru maze umubiri w’uwo mwana ugenda uzamo agashyuhe. 35 Elisa atangira kugendagenda hirya no hino muri iyo nzu, arongera yubarara kuri uwo mwana. Umwana yitsamura karindwi, hanyuma afungura amaso. 36 Elisa ahamagara Gehazi aramubwira ati “hamagara wa Mushunemukazi.” Aramuhamagara araza. Elisa aramubwira ati “terura umwana wawe.” 37 Uwo mugore arinjira yikubita ku birenge bye aramwunamira, hanyuma aterura umwana we arasohoka.

38 Elisa asubira i Gilugali asanga muri ako karere hari amapfa. Ubwo abahanuzi bari bicaye imbere ye, yabwiye umugaragu we ati “shyira inkono nini ku ziko utekere aba bahanuzi isupu.” 39 Nuko umwe muri abo bahanuzi ajya mu gasozi gusoroma imboga, abonye umutanga asoroma imbuto zawo azuzuza umwenda we arataha. Azikatira muri ya nkono y’isupu, kuko batari bazizi. 40 Nyuma yaho baza kwarurira abo bagabo ngo barye. Bariye kuri iyo supu barataka bati “muntu w’Imana y’ukuri, iyi nkono irimo uburozi.” Ntibashobora kurya. 41 Aravuga ati “nimunzanire ifu.” Amaze kuyishyira muri iyo nkono, aravuga ati “nimwarurire abantu barye.” Nuko basanga nta kintu kibi kikiri muri iyo nkono.

42 Hari umugabo waturutse i Bayali-Shalisha azaniye umuntu w’Imana y’ukuri imigati ikozwe mu mbuto z’umuganura, imigati makumyabiri ikozwe mu ifu y’ingano za sayiri n’ibinyampeke mu ruhago rwe rw’imigati. Elisa aravuga ati “bihe abantu babirye.” 43 Ariko umugaragu we aravuga ati “nabigaburira nte abantu ijana?” Elisa aramusubiza ati “bihe abantu babirye kuko Yehova yavuze ati ‘bazarya banasigaze.’” 44 Arabibagaburira barabirya, ndetse baranabisigaza nk’uko Yehova yabivuze.

2 Abami  5 : 1 - 27

5 Namani wari umugaba w’ingabo z’umwami wa Siriya, yari umuntu ukomeye kandi wubahwaga imbere ya shebuja, kuko ari we Yehova yakoresheje agakiza Siriya abanzi bayo. Yari umugabo w’intwari kandi w’umunyambaraga nubwo yari umubembe. 2 Igihe kimwe Abasiriya biremyemo imitwe y’abanyazi bagaba ibitero muri Isirayeli, banyaga akana k’agakobwa bagashyira umugore wa Namani akagira umuja. 3 Hashize igihe kabwira nyirabuja kati “databuja aramutse agiye kureba umuhanuzi w’i Samariya, yamukiza ibibembe.” 4 Umuntu aragenda abwira umwami wa Siriya ati “ako kana k’agakobwa kakuwe muri Isirayeli kavuze ibi n’ibi.”

5 Umwami wa Siriya abwira Namani ati “haguruka ugende, nanjye ndoherereza urwandiko umwami wa Isirayeli.” Nuko aragenda ajyana italanto* icumi z’ifeza n’ibiceri ibihumbi bitandatu bya zahabu, n’imyambaro icumi yo guhinduranya. 6 Agenda ashyiriye umwami wa Isirayeli urwandiko rugira ruti “nohereje Namani umugaragu wanjye azanye n’uru rwandiko kugira ngo umukize ibibembe.” 7 Umwami wa Isirayeli amaze gusoma urwo rwandiko ahita ashishimura imyambaro ye, aravuga ati “ese ndi Imana ku buryo nica ngakiza? Urabona uriya mwami ngo aranyoherereza umuntu ngo mukize ibibembe! Mwa bantu mwe, murabona ibi atari ukunyiyenzaho koko?”

8 Elisa umuntu w’Imana y’ukuri amenye ko umwami wa Isirayeli yashishimuye imyambaro ye, ahita atuma ku mwami ati “kuki washishimuye imyambaro yawe? Munyoherereze amenye ko muri Isirayeli hari umuhanuzi.” 9 Nuko Namani azana n’amafarashi n’amagare ye y’intambara ahagarara ku muryango w’inzu ya Elisa. 10 Ariko Elisa amutumaho intumwa aramubwira ati “jya kuri Yorodani wiyuhagiremo incuro ndwi, umubiri wawe urahita usubira uko wari umeze, uhumanuke.” 11 Namani ararakara cyane agenda avuga ati “jye nibwiraga nti ‘ari busohoke ahagarare imbere yanjye yambaze izina rya Yehova Imana ye, agende anyuza ikiganza aharwaye, maze ibibembe bikire.’ 12 Mbese inzuzi z’i Damasiko, Abana na Farupari, ntiziruta amazi yo muri Isirayeli yose? Ese sinaziyuhagiramo ngahumanuka?” Arahindukira agenda arakaye.

13 Abagaragu be baramwegera baramubwira bati “mubyeyi, iyo uyu muhanuzi agusaba ikintu gikomeye ntiwari kugikora? Nkanswe kukubwira ngo ‘genda wiyuhagire uhumanuke’?” 14 Aramanuka yibira muri Yorodani incuro ndwi nk’uko umuntu w’Imana y’ukuri yabimubwiye, umubiri we uhinduka nk’uw’umwana w’umuhungu, arahumanuka.

15 Nuko agaruka kureba umuntu w’Imana y’ukuri ari kumwe n’ingabo ze zose, amuhagarara imbere aramubwira ati “ubu noneho menye ko ku isi hose nta yindi Mana ibaho itari iyo muri Isirayeli. None ndakwinginze, emera iyi mpano uhawe n’umugaragu wawe.” 16 Ariko Elisa aramubwira ati “nkurahiye Yehova Imana nzima nkorera ko ntari buyakire.” Namani aramwinginga ngo ayakire ariko undi akomeza kwanga. 17 Amaherezo Namani aramubwira ati “ubwo utayemeye, uhe umugaragu wawe igitaka cyakwikorerwa n’inyumbu ebyiri, kuko umugaragu wawe nta zindi mana azongera gutambira igitambo gikongorwa n’umuriro cyangwa ikindi gitambo, uretse Yehova. 18 Yehova ajye ababarira umugaragu wawe kuri ibi bikurikira: iyo databuja agiye mu rusengero rwa Rimoni kumwunamira, yishingikiriza ku kuboko kwanjye, nanjye bikaba ngombwa ko mfukama mu rusengero rwa Rimoni. Ndakwinginze, nimfukama mu rusengero rwa Rimoni, Yehova ajye abibabarira umugaragu wawe.” 19 Elisa aramubwira ati “genda amahoro.” Nuko Namani ava aho aragenda, akora urugendo rurerure.

20 Nyuma yaho Gehazi umugaragu wa Elisa umuntu w’Imana y’ukuri, aribwira ati “ubonye ngo databuja yange kwakira ibyo uriya Musiriya Namani yamuzaniye, akamureka akagenda! Ndahiye Yehova Imana nzima ko ngiye kumukurikira nkagira icyo mwiyakira.” 21 Gehazi yiruka kuri Namani, Namani abonye umuntu umwiruka inyuma, ahita ava ku igare rye ajya kumusanganira aramubaza ati “ni amahoro?” 22 Gehazi aramubwira ati “ni amahoro. Databuja aranyohereje ngo nkubwire nti ‘hari abasore babiri b’abahanuzi baturutse mu karere k’imisozi miremire ya Efurayimu bangezeho. None ndakwinginze, bampere italanto y’ifeza n’imyambaro ibiri yo guhinduranya.’” 23 Namani aramubwira ati “akira italanto ebyiri z’ifeza.” Akomeza kwinginga Gehazi, amuhambirira italanto ebyiri z’ifeza mu mifuka ibiri, amuha n’imyenda ibiri yo guhinduranya, abiha abagaragu babiri bo kubimutwaza.

24 Ageze muri Ofeli, ahita abaka ibyo bintu abishyira mu nzu, arabasezerera baragenda. 25 Gehazi arinjira ahagarara imbere ya shebuja. Elisa aramubaza ati “Geha, uvuye he?” Undi arasubiza ati “umugaragu wawe nta ho nigeze njya.” 26 Elisa aramubwira ati “ese umutima wanjye ntiwari kumwe nawe igihe wa mugabo yahindukiraga akava mu igare rye aje kugusanganira? Ese iki ni cyo gihe cyo kwakira ifeza cyangwa imyambaro cyangwa imirima y’imyelayo cyangwa inzabibu cyangwa intama cyangwa inka cyangwa abagaragu cyangwa abaja? 27 Ku bw’ibyo, ibibembe bya Namani bizakomaho wowe n’urubyaro rwawe kugeza ibihe bitarondoreka.” Ahita amuva imbere yahindutse umubembe, yererana nk’urubura.

^ 2 Abami 5:5 2Bm 5:5


 Italanto ni urugero rw’uburemere. Reba Umugereka wa 11.



2 Abami  6 : 1 - 33

6 Nuko abahanuzi babwira Elisa bati “urabona ko aha hantu dutuye hamaze kutubana hato. 2 Reka tujye kuri Yorodani buri wese ahateme igiti, tuhubake inzu yo kubamo.” Arababwira ati “nimugende.” 3 Umwe muri bo aramubwira ati “ndakwinginze ngwino ujyane n’abagaragu bawe.” Aramusubiza ati “ndaje tujyane.” 4 Barajyana bagera kuri Yorodani, batangira gutema ibiti. 5 Mu gihe umwe muri bo yarimo atsinda igiti, ishoka yarakutse igwa mu mazi. Ahita ataka ati “ayii databuja, iyi shoka yari intirano!” 6 Nuko umuntu w’Imana y’ukuri aramubaza ati “iguye he?” Arahamwereka. Atema agati, akajugunya mu mazi, iyo shoka ihita ireremba hejuru. 7 Aramubwira ati “yikuremo.” Arambura ukuboko arayifata.

8 Icyo gihe umwami wa Siriya yarwanaga n’Abisirayeli. Nuko ajya inama n’abagaragu be ati “tuzakambika aha n’aha.” 9 Umuntu w’Imana y’ukuri atuma ku mwami wa Isirayeli ati “wirinde guca ibunaka kuko ari ho Abasiriya bazatera baturutse.” 10 Umwami wa Isirayeli yohereza ingabo aho umuntu w’Imana y’ukuri yari yamubwiye. Yaramuburiye yirinda aho hantu; si rimwe si kabiri.

11 Nuko umwami wa Siriya biramurakaza cyane, atumiza abagaragu be arababwira ati “ni nde mu bantu bacu wabaye icyitso cy’umwami wa Isirayeli?” 12 Umwe mu bagaragu be aramubwira ati “nta we mwami databuja, ahubwo umuhanuzi Elisa wo muri Isirayeli ni we ubwira umwami wa Isirayeli ibyo uvugira mu cyumba cyawe.” 13 Arababwira ati “nimugende murebe aho ari nohereze abantu bamufate.” Nyuma baza kumubwira bati “ari i Dotani.” 14 Ahita yoherezayo amafarashi n’amagare y’intambara n’ingabo nyinshi. Baragenda bagota uwo mugi ari nijoro.

15 Umugaragu w’umuntu w’Imana y’ukuri abyuka mu gitondo kare arasohoka, abona ingabo zagotesheje umugi amafarashi n’amagare y’intambara. Ahita abwira Elisa ati “biracitse databuja, turagira dute?” 16 Ariko Elisa aramusubiza ati “witinya kuko abari kumwe natwe ari bo benshi kuruta abari kumwe na bo.” 17 Elisa arasenga ati “Yehova, ndakwinginze fungura amaso ye arebe.” Yehova ahita afungura amaso y’uwo mugaragu arareba, abona mu karere k’imisozi miremire huzuye amafarashi n’amagare y’intambara y’imiriro akikije Elisa.

18 Abasiriya batangiye kumanuka basanga Elisa, asenga Yehova ati “ndakwinginze, tera iri shyanga ubuhumyi.” Nuko abatera ubuhumyi nk’uko Elisa abimusabye. 19 Elisa arababwira ati “iyi si yo nzira, kandi uyu si wo mugi mwatumwemo. Nimunkurikire njye kubereka umuntu mushaka.” Abajyana i Samariya.

20 Bageze i Samariya, Elisa arasenga ati “Yehova, bafungure amaso barebe.” Yehova abafungura amaso barareba, basanga bari muri Samariya hagati. 21 Umwami wa Isirayeli ababonye abwira Elisa ati “data, ese mbice? Mbice?” 22 Ariko Elisa aramubwira ati “ntubice. Ese abo wafashe mpiri ukoresheje umuheto wawe n’inkota wabica? Ahubwo bazanire umugati n’amazi barye banywe, basubire kwa shebuja.” 23 Abakorera umunsi mukuru ukomeye, bararya baranywa, barangije basubira kwa shebuja. Abasiriya ntibongera ukundi kurema imitwe y’abanyazi ngo batere igihugu cya Isirayeli.

24 Hashize igihe, Beni-Hadadi umwami wa Siriya akoranya ingabo ze zose, agota Samariya. 25 Bakomeza kugota Samariya bituma hatera inzara ikomeye, ku buryo igihanga cy’indogobe cyaguraga ibiceri by’ifeza mirongo inani, naho kimwe cya kane cya kabu* y’amahurunguru y’inuma kikagura ibiceri bitanu by’ifeza. 26 Igihe umwami wa Isirayeli yagendaga hejuru y’urukuta, hari umugore wamutakiye ati “ntabara mwami nyagasani!” 27 Aramusubiza ati “niba Yehova ataragutabaye jye nakura he ibyo kugutabara? Ndabikura ku mbuga bahuriraho se? Ndabikura se mu rwengero rwa divayi cyangwa urw’amavuta?” 28 Umwami aramubaza ati “ikibazo ufite ni ikihe?” Aramusubiza ati “uyu mugore yarambwiye ati ‘zana umwana wawe tumurye none, uwanjye tuzamurye ejo.’ 29 Nuko duteka umwana wanjye turamurya. Ariko bukeye mubwiye nti ‘zana umwana wawe tumurye,’ aramuhisha.”

30 Umwami yumvise amagambo y’uwo mugore, ahita ashishimura imyambaro ye. Kubera ko yagendaga hejuru y’urukuta, abantu bahise babona ko yambariye ku bigunira. 31 Aravuga ati “nindara ntaciye umutwe Elisa mwene Shafati, Imana impane, ndetse bikomeye!”

32 Igihe umwami yoherezaga umuntu gufata Elisa, Elisa yari yicaye mu nzu ye ari kumwe n’abakuru. Mbere y’uko iyo ntumwa imugeraho, yabwiye abakuru ati “murabona ukuntu uriya mwana w’umwicanyi yohereje abantu ngo bance umutwe? Uwo yatumye nagera aha mukinge urugi mumubuze kwinjira. Ese iyo si imirindi ya shebuja umukurikiye?” 33 Akivugana na bo iyo ntumwa iba imugezeho; nuko umwami aravuga ati “aka kaga twagatejwe na Yehova. Kuki nakomeza gutegereza Yehova?”

^ 2 Abami 6:25 2Bm 6:25


 Kabu ni urugero rw’itwara. Reba Umugereka wa 11.



2 Abami  7 : 1 - 20

7 Elisa aravuga ati “bantu mwese nimutege amatwi ijambo rya Yehova. Yehova yavuze ati ‘ejo nk’iki gihe, ku marembo ya Samariya seya* imwe y’ifu inoze izaba igura shekeli* imwe, kandi seya ebyiri z’ingano za sayiri zizaba zigura shekeli imwe.’” 2 Umwami yari yishingikirije ku kuboko k’umutware w’ingabo ze. Nuko uwo mutware abaza umuntu w’Imana y’ukuri ati “ese niyo Yehova yafungura ingomero zo mu ijuru, ibyo uvuze koko bishobora kubaho?” Elisa aramusubiza ati “uzabirebesha amaso yawe ariko ntuzabiryaho.”

3 Hari abagabo bane b’ababembe bari ku marembo y’umugi, barabwirana bati “kuki twakwicara aha tukarinda tuhapfira? 4 Nituvuga tuti ‘reka twinjire mu mugi’ kandi hari inzara, tuzawugwamo; kandi nidukomeza kwicara hano, nabwo turapfa. None nimuze twishore mu nkambi y’Abasiriya. Nibatatwica, tuzabaho; kandi nibatwica, ubwo tuzapfa nta kundi.” 5 Bumaze kwira barahaguruka bajya mu nkambi y’Abasiriya; bageze aho inkambi y’Abasiriya itangiriye basanga nta n’inyoni itamba.

6 Yehova yari yatumye ingabo z’Abasiriya zumva ikiriri cy’amagare y’intambara n’amafarashi n’ingabo nyinshi. Abasiriya barabwirana bati “umwami wa Isirayeli yaguriye abami b’Abaheti n’abami bo muri Egiputa ngo badutere!” 7 Kuri uwo mugoroba bahita bahaguruka barahunga kugira ngo bakize ubugingo bwabo, basiga amahema yabo n’amafarashi yabo n’indogobe zabo, basiga inkambi yabo yose uko yakabaye.

8 Abo babembe bageze aho iyo nkambi itangirira binjira mu ihema rimwe, bararya, baranywa, barangije bafata ifeza na zahabu n’imyambaro barabijyana bajya kubihisha. Hanyuma baragaruka binjira mu rindi hema, basahura ibyarimo bajya kubihisha.

9 Amaherezo barabwirana bati “ibyo dukora ibi si byiza. Uyu ni umunsi w’inkuru nziza. Nidukomeza gutinda bukadukeraho, turagibwaho n’urubanza rw’icyaha. None nimuze tujye mu mugi tubimenyeshe ibwami.” 10 Baragenda bahamagara abarinzi b’irembo ry’umugi barababwira bati “twagiye mu nkambi y’Abasiriya, dusanga nta muntu n’umwe uhari, nta n’igikoma, uretse amafarashi n’indogobe byari biziritse, n’amahema basize uko yakabaye.” 11 Abarinzi b’amarembo bahita babimenyesha abari ibwami.

12 Iryo joro umwami ahita abyuka, abwira abagaragu be ati “nimureke mbabwire ibyo Abasiriya badukoreye: bazi neza ko twishwe n’inzara. Buriya bavuye mu nkambi bajya kwihisha mu gasozi bibwira bati ‘Abisirayeli bari buve mu mugi tubafate mpiri, duhite twinjira mu mugi.’” 13 Umwe mu bagaragu be aramubwira ati “shaka abantu bafate amafarashi atanu mu yasigaye mu mugi. Ese ugira ngo hari aho bari bube bataniye n’abasigaye mu mugi cyangwa imbaga y’Abisirayeli bose bapfuye? Reka tubohereze turebe.” 14 Nuko bafata amagare abiri y’intambara n’amafarashi, umwami arabohereza ngo bakurikire Abasiriya, ati “nimugende murebe uko byifashe.” 15 Bagenda babakurikiye bagera kuri Yorodani. Basanga inzira yose yuzuye imyenda n’ibikoresho Abasiriya bari bataye, igihe birukaga bahunga. Izo ntumwa ziragaruka zibibwira umwami.

16 Abantu barasohoka basahura inkambi y’Abasiriya, bityo seya imwe y’ifu inoze igura shekeli imwe, na seya ebyiri z’ingano za sayiri zigura shekeli imwe nk’uko Yehova yari yabivuze. 17 Wa mutware w’ingabo, uwo umwami yishingikirizaga ku kuboko kwe, ni we washinzwe kurinda amarembo. Nuko abantu bamunyukanyukira ku marembo arapfa, nk’uko umuntu w’Imana y’ukuri yari yabivuze igihe umwami yazaga kumureba. 18 Byabaye nk’uko umuntu w’Imana y’ukuri yari yabibwiye umwami ati “ejo nk’iki gihe, ku marembo ya Samariya seya ebyiri z’ingano za sayiri zizaba zigura shekeli imwe, naho seya imwe y’ifu inoze igura shekeli imwe.” 19 Ariko umutware w’ingabo abaza umuntu w’Imana y’ukuri ati “ese niyo Yehova yafungura ingomero zo mu ijuru, ibyo uvuze koko bishobora kubaho?” Elisa aramusubiza ati “uzabirebesha amaso yawe ariko ntuzabiryaho.” 20 Uko ni ko byamugendekeye igihe abantu bamunyukanyukiraga mu marembo agapfa.

 Seya ni urugero rw’itwara. Reba Umugereka wa 11.

2 Abami  8 : 1 - 29

8 Nuko Elisa abwira wa mugore yari yarazuriye umwana ati “hagurukana n’abo mu rugo rwawe, usuhukire ahandi hantu hose wifuza, kuko Yehova agiye guteza iki gihugu inzara izamara imyaka irindwi.” 2 Uwo mugore arahaguruka nk’uko umuntu w’Imana y’ukuri yari yabimubwiye, ajyana n’abo mu rugo rwe asuhukira mu gihugu cy’Abafilisitiya, amarayo imyaka irindwi.

3 Imyaka irindwi ishize, uwo mugore ava mu gihugu cy’Abafilisitiya araza atakambira umwami ngo asubizwe inzu ye n’isambu ye. 4 Icyo gihe umwami yari amaze kubwira Gehazi, umugaragu w’umuntu w’Imana y’ukuri, ati “ntekerereza ibitangaza byose Elisa yakoze.” 5 Igihe yari akibwira umwami ukuntu Elisa yazuye uwari wapfuye, abona wa mugore Elisa yazuriye umwana aje gutakambira umwami ngo asubizwe inzu ye n’isambu ye. Gehazi ahita avuga ati “mwami databuja, uwo mugore ni uyu kandi n’umwana we Elisa yazuye ni uyu.” 6 Umwami abaza uwo mugore uko byagenze, uwo mugore arabimutekerereza byose. Hanyuma umwami amuha umutware w’ibwami, aramutuma ati “umuheshe ibye byose n’ibyeze mu isambu ye byose, kuva igihe yaviriye mu gihugu kugeza uyu munsi.”

7 Nuko Elisa ajya i Damasiko. Icyo gihe Beni-Hadadi umwami wa Siriya yari arwaye. Baza kubwira umwami bati “umuntu w’Imana y’ukuri yaje ino aha.” 8 Umwami abwira Hazayeli ati “fata impano ujye gusanganira umuntu w’Imana y’ukuri, umusabe akugishirize Yehova inama uti ‘ese iyi ndwara ndwaye izakira?’” 9 Hazayeli ajya kumusanganira yitwaje impano zigizwe n’ibintu byiza byose by’i Damasiko, byari byikorewe n’ingamiya mirongo ine. Araza ahagarara imbere ya Elisa aramubwira ati “umuhungu wawe Beni-Hadadi umwami wa Siriya akuntumyeho ati ‘ese iyi ndwara ndwaye izakira?’” 10 Elisa aramubwira ati “genda umubwire uti ‘uzakira rwose’; icyakora Yehova yanyeretse ko azapfa.” 11 Elisa atumbira Hazayeli kugeza aho yagiriye ipfunwe. Nuko umuntu w’Imana y’ukuri ararira. 12 Hazayeli abibonye aramubaza ati “databuja ararizwa n’iki?” Elisa aramusubiza ati “ni uko nzi neza ibibi uzakorera Abisirayeli. Imigi yabo igoswe n’inkuta uzayitwika, abagabo babo b’intwari uzabicisha inkota, abana babo uzabajanjagura, n’abagore babo batwite ubafomoze.” 13 Hazayeli aramusubiza ati “umugaragu wawe ni iki ku buryo yakora ibintu bikomeye bityo, ko ndi imbwa gusa?” Ariko Elisa aravuga ati “Yehova yakunyeretse uri umwami wa Siriya.”

14 Nyuma y’ibyo Hazayeli atandukana na Elisa asubira kwa shebuja. Shebuja aramubaza ati “Elisa yakubwiye iki?” Undi aramusubiza ati “yambwiye ati ‘uzakira rwose.’” 15 Bukeye bwaho Hazayeli afata uburingiti abwinika mu mazi, abupfuka Beni-Hadadi mu maso, abura umwuka arapfa. Hazayeli yima ingoma mu cyimbo cye.

16 Mu mwaka wa gatanu w’ingoma ya Yehoramu mwene Ahabu umwami wa Isirayeli, igihe Yehoshafati yari akiri umwami w’u Buyuda, Yehoramu mwene Yehoshafati umwami w’u Buyuda yimye ingoma. 17 Yabaye umwami afite imyaka mirongo itatu n’ibiri, amara imyaka umunani ku ngoma i Yerusalemu. 18 Yagendeye mu nzira z’abami ba Isirayeli, akora nk’ibyo abo mu nzu ya Ahabu bakoze kuko yari yararongoye umukobwa wa Ahabu. Yakoraga ibibi mu maso ya Yehova. 19 Icyakora Yehova ntiyashatse kurimbura u Buyuda, kuko yari yarasezeranyije umugaragu we Dawidi ko yari kuzamuha urubyaro* ruzakomeza gutegeka.

20 Mu gihe cya Yehoramu, Abedomu bigometse ku Buyuda biyimikira umwami. 21 Nuko Yehoramu arambuka atera i Sayiri aherekejwe n’amagare ye yose y’intambara. Ahaguruka nijoro yica Abedomu bari bamugose hamwe n’abatware b’abagendera ku magare y’intambara; abantu bahungira mu mahema yabo. 22 Ariko Edomu yakomeje kwigomeka ku Buyuda kugeza n’uyu munsi. Icyo gihe ni bwo na Libuna yatangiye kwigomeka.

23 Ibindi bigwi bya Yehoramu n’ibyo yakoze byose, ese ntibyanditse mu gitabo cy’ibyakozwe mu gihe cy’abami b’u Buyuda? 24 Amaherezo Yehoramu aratanga asanga ba sekuruza, bamuhamba hamwe na ba sekuruza mu Murwa wa Dawidi. Ahaziya umuhungu we yima ingoma mu cyimbo cye.

25 Mu mwaka wa cumi n’ibiri w’ingoma ya Yehoramu mwene Ahabu umwami wa Isirayeli, Ahaziya mwene Yehoramu umwami w’u Buyuda yimye ingoma. 26 Ahaziya yimye ingoma afite imyaka makumyabiri n’ibiri, amara umwaka umwe ku ngoma i Yerusalemu. Nyina yitwaga Ataliya, akaba umwuzukuru wa Omuri umwami wa Isirayeli. 27 Yagendeye mu nzira z’abo mu nzu ya Ahabu, akora ibibi mu maso ya Yehova nk’ibyo abo mu nzu ya Ahabu bakoraga, kuko se yari yarashatse umugore wo mu nzu ya Ahabu. 28 Yatabaranye na Yehoramu mwene Ahabu batera Hazayeli umwami wa Siriya i Ramoti-Gileyadi, ariko Abasiriya bakomeretsa Yehoramu. 29 Umwami Yehoramu aragaruka ajya kwivuriza i Yezereli ibikomere yari yatewe n’Abasiriya i Rama, igihe yarwanaga na Hazayeli umwami wa Siriya. Hanyuma Ahaziya mwene Yehoramu umwami w’u Buyuda aramanuka ajya i Yezereli gusura Yehoramu mwene Ahabu, kuko yari arwaye.

9 Nuko umuhanuzi Elisa ahamagara umwe mu bahanuzi aramubwira ati “fata icupa ry’amavuta ucebure ujye i Ramoti-Gileyadi. 2 Nuhagera ushake Yehu mwene Yehoshafati mwene Nimushi; winjire umuhagurutse umukure mu bavandimwe be, umujyane mu cyumba cy’imbere cyane. 3 Hanyuma ufate icupa ry’amavuta uyamusuke ku mutwe uvuge uti ‘Yehova aravuze ati “nkwimikiye kuba umwami wa Isirayeli.”’ Nurangiza ufungure umuryango uhite uhunga udatindiganyije.”

4 Uwo mugaragu w’umuhanuzi Elisa ahita ajya i Ramoti-Gileyadi. 5 Yinjiye asanga abatware b’ingabo bicaye, aravuga ati “mutware, hari icyo nashakaga kukubwira.” Yehu aramubaza ati “ni nde ushaka muri twe?” Aramusubiza ati “ni wowe, mutware.” 6 Arahaguruka yinjira mu nzu, amusuka amavuta ku mutwe aramubwira ati “Yehova Imana ya Isirayeli aravuze ati ‘nkwimikiye kuba umwami w’ubwoko bwa Yehova, ari bwo Isirayeli. 7 Uzarimbure inzu ya shobuja Ahabu, kandi nzaryoza Yezebeli amaraso y’abagaragu banjye b’abahanuzi n’abagaragu bose ba Yehova. 8 Inzu ya Ahabu yose igomba kurimbuka; nzarimbura uw’igitsina gabo wese wo mu nzu ya Ahabu nkureho n’uworoheje kurusha abandi muri Isirayeli. 9 Inzu ya Ahabu nzayigira nk’inzu ya Yerobowamu mwene Nebati n’inzu ya Basha mwene Ahiya. 10 Yezebeli imbwa zizamurira mu isambu y’i Yezereli kandi ntazahambwa.’” Hanyuma ahita afungura umuryango arahunga.

11 Yehu agaruka aho abagaragu ba shebuja bari, baramubaza bati “ni amahoro? Uriya musazi yagushakiraga iki?” Arabasubiza ati “namwe ntimuyobewe uriya muntu n’amagambo avuga.” 12 Ariko baramubwira bati “oya tubwize ukuri.” Arababwira ati “uku ni ko yambwiye ati ‘Yehova yavuze ati “nkwimikiye kuba umwami wa Isirayeli.”’” 13 Buri wese ahita afata umwenda we, bayisasa aho yari ahagaze ku madarajya,* bavuza ihembe bati “Yehu yabaye umwami!” 14 Nuko Yehu mwene Yehoshafati mwene Nimushi agambanira Yehoramu.

Icyo gihe Yehoramu yari yarashinze ibirindiro i Ramoti-Gileyadi hamwe n’Abisirayeli bose, bitewe na Hazayeli umwami wa Siriya. 15 Nyuma yaho umwami Yehoramu yasubiye i Yezereli kwivuza ibikomere yatewe n’Abasiriya, igihe yarwanaga na Hazayeli umwami wa Siriya.

Nuko Yehu aravuga ati “niba mubyemeye, ntihagire umuntu uva mu mugi ngo ajyane iyi nkuru i Yezereli.” 16 Yehu yurira igare ajya i Yezereli kuko ari ho Yehoramu yari arwariye, kandi Ahaziya umwami w’u Buyuda yari yamanutse ajya gusura Yehoramu. 17 Umurinzi wari uhagaze ku munara w’i Yezereli abona ikivunge cy’ingabo za Yehu zije, ahita avuga ati “mbonye ikivunge cy’abantu benshi.” Yehoramu aravuga ati “fata umuntu ugendera ku ifarashi umwohereze ajye kubasanganira ababaze ati ‘ese ni amahoro?’” 18 Umuntu ugendera ku ifarashi ajya kubasanganira aravuga ati “umwami aravuze ati ‘ese ni amahoro?’” Ariko Yehu aramusubiza ati “iby’‘amahoro’ bikurebaho iki? Hindukira unkurikire.”

Umurinzi aravuga ati “yagiye abageraho ariko ntiyagarutse.” 19 Yehoramu yohereza umuntu wa kabiri ugendera ku ifarashi, abagezeho arababwira ati “umwami aravuze ati ‘ese ni amahoro?’” Ariko Yehu aramusubiza ati “iby’‘amahoro’ bikurebaho iki? Hindukira unkurikire.”

20 Umurinzi aravuga ati “yagiye abageraho ariko ntiyagarutse. Icyakora ndabona uko uriya muntu atwaye igare ari nk’uko Yehu umwuzukuru wa Nimushi aritwara, kuko aritwaye nk’umusazi.” 21 Yehoramu aravuga ati “nimuzirike amafarashi ku igare!” Bazirika amafarashi ku igare rye ry’intambara maze Yehoramu umwami wa Isirayeli na Ahaziya umwami w’u Buyuda barasohoka, buri wese ari mu igare rye ry’intambara, bahurira na Yehu mu murima wa Naboti w’i Yezereli.

22 Yehoramu akubise amaso Yehu, aramubaza ati “Yehu we, ni amahoro?” Ariko Yehu aramusubiza ati “amahoro ki n’ubusambanyi bwa nyoko Yezebeli n’ubupfumu bwe bwinshi?” 23 Yehoramu ahita ahindukiza igare rye ngo ahunge, abwira Ahaziya ati “twagambaniwe Ahaziya we!” 24 Yehu afora umuheto we, arasa Yehoramu umwambi mu gihumbi usohokera mu mutima, agwa mu igare rye. 25 Yehu abwira Bidukari wari umwungirije ati “muterure umujugunye mu murima wa Naboti w’i Yezereli. Wibuke ko jye nawe twari inyuma ya se Ahabu ku magare yari akuruwe n’amafarashi, igihe Yehova yamuciragaho iteka ati 26 ‘“ni ukuri ejo nabonye amaraso ya Naboti n’ay’abahungu be bishwe,” uko ni ko Yehova yavuze. “Nzabikuryoreza muri uyu murima,” uko ni ko Yehova yavuze.’ None muterure umujugunye muri uyu murima nk’uko Yehova yabivuze.”

27 Ahaziya umwami w’u Buyuda abibonye ahunga anyuze inzira ica ku nzu y’ubusitani. (Nyuma yaho Yehu aramukurikira aravuga ati “na we mumwice!” Nuko bamurasira mu igare rye mu nzira izamuka igana i Guri hafi y’ahitwa Ibuleyamu. Akomeza guhunga agana i Megido agwayo. 28 Abagaragu be bamujyana mu igare bamugeza i Yerusalemu, bamuhamba mu mva ye hamwe na ba sekuruza mu Murwa wa Dawidi. 29 Ahaziya yari yarabaye umwami w’u Buyuda mu mwaka wa cumi n’umwe w’ingoma ya Yehoramu mwene Ahabu.)

30 Amaherezo Yehu agera i Yezereli. Yezebeli abimenye, yisiga irangi ry’umukara ku maso arimbisha umutwe we, ahagarara mu idirishya areba hasi. 31 Hanyuma Yehu yinjira mu marembo. Nuko Yezebeli aramubaza ati “ese ntuzi uko byagendekeye Zimuri wishe shebuja?” 32 Yehu yubura amaso areba mu idirishya aravuga ati “ni nde uri kumwe nanjye, ni nde?” Abakozi babiri cyangwa batatu b’ibwami bahita bareba hasi aho yari ari. 33 Yehu aravuga ati “nimumujugunye hasi!” Bamujugunya hasi, amaraso ye atarukira ku rukuta no ku mafarashi, aramunyukanyuka. 34 Hanyuma arinjira, ararya aranywa, arangije aravuga ati “nimugende muhambe kiriya kivume kuko ari umukobwa w’umwami.” 35 Bagiye kumuhamba basanga hasigaye igihanga n’ibirenge n’ibiganza. 36 Bagarutse babibwira Yehu, aravuga ati “ibyo ni byo Yehova yavuze binyuze ku mugaragu we Eliya w’i Tishubi ati ‘imbwa zizarira inyama za Yezebeli i Yezereli. 37 Intumbi ya Yezebeli izahinduka ifumbire mu murima w’i Yezereli, kugira ngo hatazagira uvuga ati “uyu ni Yezebeli.”’”

10 Ahabu yari afite abahungu mirongo irindwi i Samariya. Nuko Yehu yandika inzandiko azohereza i Samariya ku batware b’i Yezereli n’abakuru n’abareraga abahungu ba Ahabu, agira ati 2 “mukimara kubona uru rwandiko, ubwo muri kumwe n’abahungu ba shobuja kandi mukaba mufite intwaro, amagare y’intambara, amafarashi n’imigi igoswe n’inkuta, 3 mutoranye umwe mu bahungu ba shobuja mubona akwiriye kurusha abandi, mumushyire ku ntebe y’ubwami ya se, hanyuma murwanirire inzu ya shobuja.”

4 Bagira ubwoba cyane baravuga bati “dore n’abami babiri ntibashoboye kumuhagarara imbere, none twe twabishoboza iki?” 5 Nuko uwari umutware w’urugo n’uwari umutware w’umugi n’abakuru hamwe n’abareraga abahungu ba Ahabu, batuma kuri Yehu bati “turi abagaragu bawe. Icyo uri butubwire cyose turagikora. Nta n’umwe turi bugire umwami. Ukore icyo ubona gikwiriye mu maso yawe.”

6 Yehu yandika urwandiko rwa kabiri ati “niba muri abanjye kandi mukaba mwumvira icyo mbabwiye, nimuce abahungu ba shobuja ibihanga, maze ejo nk’iki gihe muzabinzanire i Yezereli.”

Abahungu b’umwami uko ari mirongo irindwi bari kumwe n’abanyacyubahiro bo mu mugi babareraga. 7 Bakimara kubona urwo rwandiko, bafata abahungu b’umwami uko bari mirongo irindwi barabica, ibihanga byabo babishyira mu bitebo babyoherereza Yehu i Yezereli. 8 Intumwa iraza ibwira Yehu iti “bazanye ibihanga by’abahungu b’umwami.” Aravuga ati “nimubirundemo ibirundo bibiri ku marembo y’umugi bihagume kugeza ejo mu gitondo.” 9 Bukeye arasohoka, arahagarara abwira abantu bose ati “muri abakiranutsi. None se niba naragambaniye databuja nkamwica, ni nde wishe aba bose? 10 Mumenye rero ko nta jambo na rimwe Yehova yavuze rizagwa hasi ridasohoye, mu magambo yose Yehova yavuze ku nzu ya Ahabu, kandi ko Yehova yashohoje ibyo yavuze binyuze ku mugaragu we Eliya.” 11 Nanone Yehu yica abo mu nzu ya Ahabu bose bari basigaye i Yezereli, yica n’abanyacyubahiro be bose n’inkoramutima ze n’abatambyi be, kugeza aho yabamariye bose.

12 Arahaguruka afata inzira yerekeza i Samariya. Iruhande rw’inzira hari inzu bakemuriragamo ubwoya bw’intama. 13 Yehu ahura n’abavandimwe ba Ahaziya umwami w’u Buyuda. Ababajije ati “muri ba nde?,” baramusubiza bati “turi abavandimwe ba Ahaziya. Tugiye kubaza amakuru y’abana b’umwami n’ab’umwamikazi.” 14 Ahita avuga ati “nimubafate mpiri.” Babafata mpiri bose uko ari mirongo ine na babiri, babicira ku kigega cy’amazi cy’inzu bakemuriragamo ubwoya bw’intama, ntiyagira n’umwe asiga.

15 Avuye aho ahura na Yehonadabu mwene Rekabu aje kumusanganira. Yehu aramusuhuza aramubaza ati “umutima wawe utunganiye uwanjye nk’uko uwanjye utunganiye uwawe?”

Yehonadabu aramusubiza ati “uratunganye!”

Yehu aravuga ati “niba utunganye, mpa ukuboko.”

Yehonadabu amuhereza ukuboko. Yehu aramwuriza amushyira mu igare rye. 16 Aramubwira ati “ngwino tujyane urebe ukuntu ntihanganira abarwanya Yehova.” Bakomeza kujyana na we mu igare ry’intambara rya Yehu. 17 Amaherezo agera i Samariya, yica abo mu nzu ya Ahabu bose bari barasigaye arabatsemba, nk’uko Yehova yari yarabibwiye Eliya.

18 Nuko Yehu akoranya abantu bose arababwira ati “Ahabu yasenze Bayali mu rugero ruto cyane, Yehu we azayisenga cyane kurushaho. 19 None nimumpamagarire abahanuzi bose ba Bayali, abayisenga bose n’abatambyi bayo bose. Ntihagire n’umwe ubura kuko ngiye gutambira Bayali igitambo gikomeye. Ubura wese azicwa.” Ariko ayo yari amayeri Yehu yakoresheje kugira ngo arimbure abasenga Bayali.

20 Yehu aravuga ati “nimutangaze* ko hari ikoraniro ryihariye rya Bayali.” Nuko barabitangaza. 21 Hanyuma Yehu yohereza intumwa muri Isirayeli hose, abasenga Bayali bose baraza. Nta n’umwe wasigaye ataje. Binjira mu rusengero rwa Bayali bararwuzura, kuva mu ruhande rumwe kugeza mu rundi. 22 Abwira uwarindaga urwambariro ati “ha abasenga Bayali bose imyenda.” Arayibazanira. 23 Yehu yinjirana na Yehonadabu mwene Rekabu mu rusengero rwa Bayali. Abwira abasenga Bayali ati “mugenzure mwitonze murebe ko nta muntu usenga Yehova uri hano, ko hari abasenga Bayali gusa.” 24 Binjiye kugira ngo batambe ibitambo n’ibitambo bikongorwa n’umuriro, Yehu ashyira hanze ingabo ze mirongo inani arazibwira ati “nihagira n’umwe mu bo nashyize mu maboko yanyu ubacika, uwo yacitse aramuryozwa apfe mu cyimbo cye.”

25 Nuko Yehu arangije gutamba igitambo gikongorwa n’umuriro, ahita abwira abarinzi n’abatware b’ingabo ati “nimwinjire mubice! Ntihagire n’umwe usohoka.” Abarinzi n’abatware b’ingabo babicisha inkota, bakajya bajugunya intumbi zabo hanze. Bakomeza kubica bagera no mu cyumba cy’imbere cy’urusengero rwa Bayali cyitwa umugi. 26 Basohora inkingi zera z’amabuye zo mu rusengero rwa Bayali barazitwika. 27 Nanone basenya inkingi zera z’amabuye za Bayali, basenya n’urusengero rwa Bayali baruhindura imisarani kugeza n’uyu munsi.

28 Uko ni ko Yehu yarimbuye Bayali muri Isirayeli. 29 Ibyaha bya Yerobowamu mwene Nebati byateye Abisirayeli gucumura ni byo byonyine Yehu ataretse gukora. Yakomeje gusenga bya bimasa bya zahabu, kimwe cyari i Beteli ikindi kiri i Dani. 30 Yehova abwira Yehu ati “kubera ko wagize neza ugakora ibikwiriye mu maso yanjye, ugakorera inzu ya Ahabu ibyari mu mutima wanjye byose, abagukomokaho bazagusimbura ku ntebe y’ubwami ya Isirayeli kugeza ku buzukuruza bawe.” 31 Icyakora Yehu ntiyashishikariye kugendera mu mategeko ya Yehova Imana ya Isirayeli n’umutima we wose. Ntiyaretse kugendera mu byaha Yerobowamu yakoze agatera Isirayeli gucumura.

32 Icyo gihe Yehova yatangiye kugenda yambura Isirayeli tumwe mu turere twayo. Hazayeli yagabaga ibitero mu turere twose twa Isirayeli, 33 kuva kuri Yorodani ugana mu burasirazuba, akarere ka Gileyadi kose, ak’Abagadi, ak’Abarubeni n’ak’Abamanase, kuva kuri Aroweri iri mu kibaya cya Arunoni, ndetse n’i Gileyadi n’i Bashani.

34 Ibindi bintu Yehu yakoze, ibigwi bye byose n’ubutwari bwe bwose, ese ntibyanditse mu gitabo cy’ibyakozwe mu gihe cy’abami ba Isirayeli? 35 Amaherezo Yehu aratanga asanga ba sekuruza, bamuhamba i Samariya. Umuhungu we Yehowahazi yima ingoma mu cyimbo cye. 36 Yehu yamaze imyaka makumyabiri n’umunani ku ngoma i Samariya, ari umwami wa Isirayeli.

11 Ataliya nyina wa Ahaziya abonye ko umuhungu we yapfuye, arahaguruka arimbura abana b’umwami bose. 2 Ariko Yehosheba wari umukobwa w’Umwami Yehoramu akaba na mushiki wa Ahaziya, yiba Yehowashi umwana wa Ahaziya amukura mu bana b’umwami bari bagiye kwicwa, amujyanana n’umugore wamureraga abahisha mu cyumba cyo kuraramo; bamuhisha Ataliya ntiyamwica. 3 Akomeza kubana na we, amuhisha mu nzu ya Yehova imyaka itandatu. Icyo gihe Ataliya ni we wategekaga igihugu.

4 Mu mwaka wa karindwi, Yehoyada atuma ku batware b’amagana batwaraga abarinzi b’Abakari n’abatware b’amagana batwaraga abandi barinzi, bamusanga ku nzu ya Yehova agirana na bo isezerano kandi abarahiriza mu nzu ya Yehova, arangije abereka umwana w’umwami. 5 Hanyuma arabategeka ati “dore icyo musabwa gukora: kimwe cya gatatu cyanyu kizaze ku isabato kurinda inzu y’umwami; 6 ikindi kimwe cya gatatu kizarinda Irembo ry’Urufatiro, ikindi kimwe cya gatatu kibe ku irembo riri inyuma y’abarinzi. Muzajye ibihe byo kurinda inzu y’umwami. 7 Amatsinda yanyu abiri yari gusimburwa ku isabato azahaguma akomeze kurinda inzu ya Yehova arinze umwami. 8 Muzakikize umwami mumugote impande zose, buri wese afite intwaro ye mu ntoki. Nihagira umuntu ushaka kubameneramo muzamwice. Muzagume iruhande rw’umwami igihe azaba asohotse n’igihe azaba yinjiye.”

9 Abatware b’amagana bakora ibyo umutambyi Yehoyada yari yabategetse byose. Nuko buri wese afata ingabo ze, izari zitahiwe kurinda ku isabato hamwe n’izagombaga gusimburwa ku isabato, basanga umutambyi Yehoyada. 10 Umutambyi aha abo batware b’amagana amacumu n’ingabo ziburungushuye byari mu nzu ya Yehova, byahoze ari iby’Umwami Dawidi. 11 Abarinzi bari bahagaze hafi y’umwami bamuzengurutse, buri wese afite intwaro ye mu ntoki, kuva mu ruhande rw’iburyo rw’inzu kugeza mu ruhande rw’ibumoso, hafi y’igicaniro n’inzu. 12 Asohora umwana w’umwami amwambika ikamba, amushyira n’Igihamya ku mutwe, nuko bamusukaho amavuta baramwimika. Abantu bakoma mu mashyi bati “umwami arakabaho!”

13 Ataliya yumvise urusaku rw’abantu birukaga, ahita aza abasanga ku nzu ya Yehova. 14 Nuko arebye abona umwami ahagaze iruhande rw’inkingi, nk’uko umugenzo wakorwaga, abatware n’abavuza impanda bahagaze iruhande rw’umwami, kandi abaturage bose bo mu gihugu bishimye bavuza impanda. Ataliya ahita ashishimura imyambaro ye, atera hejuru ati “ubugambanyi! Ubugambanyi!” 15 Ariko umutambyi Yehoyada ategeka abatware b’amagana, ari bo bakuru b’ingabo, ati “nimumukure mu bantu, kandi umukurikira wese mumwicishe inkota!” Umutambyi yari yavuze ati “ntimumwicire mu nzu ya Yehova.” 16 Baramufata bamujyana ku irembo ry’amafarashi ry’inzu y’umwami, bahamugejeje baramwica.

17 Nuko Yehoyada asaba umwami na rubanda kugirana na Yehova isezerano ry’uko bazaba ubwoko bwa Yehova. Nanone umwami agirana isezerano na rubanda. 18 Hanyuma abantu bose bo muri icyo gihugu bajya mu rusengero rwa Bayali basenya ibicaniro byayo, ibishushanyo byayo barabimenagura na Matani umutambyi wa Bayali bamwicira imbere y’ibicaniro.

Nuko umutambyi ashyiraho abagenzuzi b’inzu ya Yehova. 19 Akoranya abatware b’amagana, abarinzi b’Abakari n’abandi barinzi hamwe na rubanda rwose, bavana umwami mu nzu ya Yehova baramujyana bamunyuza mu irembo ry’abarinzi b’inzu y’umwami, yicara ku ntebe y’ubwami. 20 Abaturage bose bakomeza kwishima. Umugi wari utekanye kandi Ataliya bari bamwicishirije inkota hafi y’inzu y’umwami.

21 Yehowashi yimye ingoma afite imyaka irindwi.

2 Abami  12 : 1 - 21

12 Mu mwaka wa karindwi w’ingoma ya Yehu, Yehowashi yimye ingoma, amara imyaka mirongo ine ku ngoma i Yerusalemu. Nyina yitwaga Sibiya w’i Beri-Sheba. 2 Yehowashi yakomeje gukora ibikwiriye mu maso ya Yehova mu gihe cyose umutambyi Yehoyada yamugiraga inama. 3 Icyakora utununga ntitwakuweho. Abantu bari bagitambira ibitambo ku tununga, bakanahosereza ibitambo.

4 Yehowashi abwira abatambyi ati “amafaranga yose y’amaturo yera azanwa mu nzu ya Yehova, ni ukuvuga amafaranga umuntu wese atanga ho umusoro, amafaranga abantu* batanga bahigura umuhigo n’amafaranga umuntu wese azana mu nzu ya Yehova abyemejwe n’umutima we, 5 abatambyi bajye bayakira, buri wese ayake uwo baziranye, hanyuma bayakoreshe mu gusana ahantu hose babona ko hangiritse.”

6 Byageze mu mwaka wa makumyabiri n’itatu w’ingoma y’Umwami Yehowashi, abatambyi batarasana aho iyo nzu yari yarangiritse. 7 Umwami Yehowashi ahamagaza umutambyi Yehoyada n’abandi batambyi, arababwira ati “kuki mutarasana aho inzu yangiritse? Kuva ubu ntimuzongere kwaka amafaranga abo muziranye. Ahubwo mujye muyaha abashinzwe imirimo yo gusana iyo nzu.” 8 Nuko bemera ko batazongera kwaka abantu amafaranga, kandi ko atari bo bazasana iyo nzu.

9 Umutambyi Yehoyada afata isanduku atobora umwenge ku mupfundikizo wayo, ayishyira iruhande rw’igicaniro, iburyo bw’umuntu winjiye mu nzu ya Yehova. Abatambyi, abarinzi b’amarembo, bakajya bashyiramo amafaranga yose yazanywe mu nzu ya Yehova. 10 Iyo babonaga amafaranga amaze kugwira mu isanduku, umunyamabanga w’umwami n’umutambyi mukuru barazaga bagafata amafaranga ari mu nzu ya Yehova, bakayapfunyika mu dufuka maze bakayabara. 11 Ayo mafaranga babaze bayahaga abari bashinzwe gukora imirimo ku nzu ya Yehova. Abo na bo bayishyuraga ababaji n’abubatsi bakoraga ku nzu ya Yehova, 12 n’abafundi n’abacongaga amabuye. Nanone bayaguraga ibiti n’amabuye aconze bakoreshaga mu gusana ahasenyutse ku nzu ya Yehova, n’ibindi byose byari bikenewe mu gusana iyo nzu.

13 Icyakora, ayo mafaranga yazanwaga mu nzu ya Yehova ntiyakoreshejwe mu gucura amabesani y’ifeza, ibyo kuzimya umuriro, amabakure, impanda, n’ibindi bikoresho bicuzwe muri zahabu n’ibicuzwe mu ifeza byo mu nzu ya Yehova. 14 Ahubwo yahabwaga abashinzwe imirimo, bakayakoresha mu gusana inzu ya Yehova. 15 Abo bantu bahabwaga amafaranga kugira ngo bayahe abakozi, ntibagenzurwaga kuko bari indahemuka. 16 Amafaranga y’ibitambo byo gukuraho urubanza rw’icyaha n’ay’ibitambo bitambirwa ibyaha ntiyazanwaga mu nzu ya Yehova. Yari ay’abatambyi.

17 Nuko Hazayeli umwami wa Siriya arazamuka atera Gati arayigarurira, hanyuma arahindukira ngo atere na Yerusalemu. 18 Yehowashi umwami w’u Buyuda afata amaturo yera yose ba sekuruza Yehoshafati, Yehoramu na Ahaziya, abami b’u Buyuda, bari barejeje, afata n’amaturo yera na zahabu yose yari mu bubiko bw’inzu ya Yehova no mu bubiko bw’inzu y’umwami, abyoherereza Hazayeli umwami wa Siriya. Nuko Hazayeli areka gutera Yerusalemu.

19 Ibindi bintu Yehowashi yakoze n’ibigwi bye byose, ese ntibyanditse mu gitabo cy’ibyakozwe mu gihe cy’abami b’u Buyuda? 20 Ariko abagaragu ba Yehowashi barahaguruka baramugambanira, bamwicira ku nzu y’i Milo,* ku nzira imanuka ijya i Sila. 21 Yozakari mwene Shimeyati na Yehozabadi mwene Shomeri bari abagaragu be, ni bo bamwishe. Nuko ahambwa hamwe na ba sekuruza mu Murwa wa Dawidi, umuhungu we Amasiya amusimbura ku ngoma.

^ 2 Abami 12:4 2Bm 12:4


 Mu giheburayo ni “ubugingo” (nephesh). Reba Umugereka wa 6.

^ 2 Abami 12:20 2Bm 12:20


 Mu giheburayo ni “ahantu batinze itaka.” Birashoboka ko yari inyubako imeze nk’igihome.



2 Abami  13 : 1 - 25

13 Mu mwaka wa makumyabiri n’itatu w’ingoma ya Yehowashi mwene Ahaziya umwami w’u Buyuda, Yehowahazi mwene Yehu yimye ingoma muri Isirayeli, amara imyaka cumi n’irindwi ari ku ngoma i Samariya. 2 Yakomeje gukora ibibi mu maso ya Yehova agendera mu cyaha Yerobowamu mwene Nebati yakoze agatera Abisirayeli gucumura. Ntiyigeze akireka. 3 Nuko Yehova arakarira Abisirayeli cyane abahana mu maboko ya Hazayeli umwami wa Siriya, no mu maboko ya Beni-Hadadi mwene Hazayeli, mu minsi yabo yose.

4 Hashize igihe Yehowahazi ahendahenda Yehova, Yehova aramwumvira kuko yabonaga ukuntu Abisirayeli bakandamizwaga. Umwami wa Siriya yarabakandamizaga cyane. 5 Nuko Yehova aha Abisirayeli umukiza, bigobotora mu maboko y’Abasiriya, bakomeza gutura mu mazu yabo nka mbere. 6 (Icyakora ntibaretse kugendera mu cyaha cy’inzu ya Yerobowamu, icyaha yakoze agatera Abisirayeli gucumura. Bakomeje kukigenderamo kandi inkingi yera y’igiti yari igishinze i Samariya.) 7 Yehowahazi nta bantu yari asigaranye, uretse ingabo mirongo itanu zigendera ku mafarashi, amagare y’intambara icumi n’abagabo ibihumbi icumi bigenza, kuko umwami wa Siriya yari yarabarimbuye, akabahindura nk’umukungugu wo ku mbuga bahuriraho.

8 Ibindi bintu Yehowahazi yakoze, ibigwi bye byose n’ubutwari bwe, ese ntibyanditse mu gitabo cy’ibyakozwe mu gihe cy’abami ba Isirayeli? 9 Amaherezo Yehowahazi aratanga asanga ba sekuruza, bamuhamba i Samariya. Umuhungu we Yehowashi yima ingoma mu cyimbo cye.

10 Mu mwaka wa mirongo itatu n’irindwi w’ingoma ya Yehowashi umwami w’u Buyuda, Yehowashi mwene Yehowahazi yimye ingoma muri Isirayeli, amara imyaka cumi n’itandatu ku ngoma i Samariya. 11 Yakomeje gukora ibibi mu maso ya Yehova, agendera mu byaha byose Yerobowamu mwene Nebati yakoze agatera Abisirayeli gucumura. Ntiyigeze abireka.

12 Ibindi bintu Yehowashi yakoze, ibigwi bye byose n’ubutwari bwe hamwe n’intambara yarwanye na Amasiya umwami w’u Buyuda, ese ntibyanditse mu gitabo cy’ibyakozwe mu gihe cy’abami ba Isirayeli? 13 Amaherezo Yehowashi aratanga asanga ba sekuruza, Yerobowamu yima ingoma mu cyimbo cye. Yehowashi yahambwe i Samariya hamwe n’abami ba Isirayeli.

14 Elisa yari yararwaye indwara yari kuzamwica, nuko Yehowashi umwami wa Isirayeli aramanuka ajya kumusura, amuririraho ati “data, data, igare ry’intambara rya Isirayeli n’abagendera ku mafarashi bayo!” 15 Elisa aramubwira ati “fata umuheto n’imyambi.” Nuko afata umuheto n’imyambi. 16 Elisa abwira umwami wa Isirayeli ati “fata umuheto wawe mu biganza.” Nuko afata umuheto we, hanyuma Elisa ashyira ibiganza bye hejuru y’iby’umwami. 17 Aramubwira ati “fungura idirishya ryerekeye iburasirazuba.” Ararifungura. Elisa aramubwira ati “rasa!” Nuko ararasa. Elisa aravuga ati “uyu ni umwambi wa Yehova wo kugukiza, umwambi wo kugukiza Siriya. Kandi rwose uzatsindira Abasiriya muri Afeki ubatsembe.”

18 Elisa aramubwira ati “fata imyambi.” Arayifata. Elisa abwira umwami wa Isirayeli ati “yikubite hasi.” Ayikubita hasi incuro eshatu arekera aho. 19 Umuntu w’Imana y’ukuri aramurakarira, aramubwira ati “iyo uyikubita hasi incuro eshanu cyangwa esheshatu, wari kuzatsinda Abasiriya ukabatsemba. None uzabatsinda incuro eshatu gusa.”

20 Nyuma yaho Elisa arapfa baramuhamba. Hari imitwe y’abanyazi b’Abamowabu yakundaga gutera igihugu mu ntangiriro z’umwaka. 21 Nuko igihe kimwe abantu bari bagiye guhamba umuntu wari wapfuye babona umutwe w’abanyazi. Bahita bajugunya uwo murambo mu mva ya Elisa baragenda. Uwo murambo ukoze ku magufwa ya Elisa, uwari wapfuye ahita azuka arahagarara.

22 Hazayeli umwami wa Siriya yakandamije Isirayeli mu minsi yose ya Yehowahazi. 23 Icyakora Yehova yabagiriye impuhwe arabababarira, arabibuka ku bw’isezerano yagiranye na Aburahamu, Isaka na Yakobo. Ntiyashatse kubarimbura, kandi ntiyabashyize kure y’amaso ye kugeza n’uyu munsi. 24 Amaherezo Hazayeli umwami wa Siriya aratanga, umuhungu we Beni-Hadadi yima ingoma mu cyimbo cye. 25 Hanyuma Yehowashi mwene Yehowahazi yambura Beni-Hadadi mwene Hazayeli imigi Hazayeli yari yarambuye se Yehowahazi mu ntambara. Yehowashi yamutsinze incuro eshatu, yisubiza imigi ya Isirayeli.

2 Abami  14 : 1 - 29

14 Mu mwaka wa kabiri w’ingoma ya Yehowashi mwene Yehowahazi umwami wa Isirayeli, Amasiya mwene Yehowashi umwami w’u Buyuda yimye ingoma. 2 Yimye ingoma afite imyaka makumyabiri n’itanu, amara imyaka makumyabiri n’icyenda ku ngoma i Yerusalemu. Nyina yitwaga Yehoyadini w’i Yerusalemu. 3 Yakoze ibyiza mu maso ya Yehova, ariko ntiyageza aha sekuruza Dawidi. Yakoze nk’ibyo se Yehowashi yakoze byose. 4 Icyakora utununga ntitwavuyeho. Abantu bari bagitambira ibitambo ku tununga, bakanahosereza ibitambo. 5 Nuko ubwami bwe bumaze gukomera, yica abagaragu be bari barishe se wari umwami. 6 Icyakora ntiyishe abana b’abo bantu bishe se, nk’uko byanditswe mu gitabo cy’amategeko ya Mose, aho Yehova yari yarategetse ati “se w’abana ntakicwe azira abana be, kandi abana ntibakicwe bazira ba se. Umuntu wese ajye yicwa azira icyaha cye.” 7 Amasiya yiciye Abedomu ibihumbi icumi mu Kibaya cy’Umunyu, ararwana yigarurira Sela ayita Yokiteli kugeza n’uyu munsi.

8 Icyo gihe ni bwo Amasiya yohereje intumwa kuri Yehowashi mwene Yehowahazi mwene Yehu umwami wa Isirayeli ati “ngwino turwane.” 9 Yehowashi umwami wa Isirayeli atuma kuri Amasiya umwami w’u Buyuda ati “igiti cy’amahwa cyo muri Libani cyatumye ku giti cy’isederi cyo muri Libani kiti ‘shyingira umukobwa wawe umuhungu wanjye.’ Ariko inyamaswa yo muri Libani irahanyura ikandagira icyo giti cy’amahwa. 10 Ni koko watsinze Edomu, none wishyize hejuru mu mutima wawe. Ishimire icyo cyubahiro ufite wigumire iwawe. Kuki wakwishora mu ntambara udashobora gutsinda, ukarinda wagwa wowe n’u Buyuda?” 11 Ariko Amasiya yanga kumva.

Nuko Yehowashi umwami wa Isirayeli arazamuka, arwanira na Amasiya umwami w’u Buyuda i Beti-Shemeshi h’i Buyuda. 12 Abayuda batsindirwa imbere y’Abisirayeli, barahunga buri wese ajya mu ihema rye. 13 Yehowashi umwami wa Isirayeli afata mpiri Amasiya mwene Yehowashi mwene Ahaziya, umwami w’u Buyuda, amufatira i Beti-Shemeshi. Hanyuma amuzana i Yerusalemu, aca icyuho mu rukuta rwa Yerusalemu kuva ku Irembo rya Efurayimu kugeza ku Irembo ry’Imfuruka, ahantu hareshya n’imikono* magana ane. 14 Atwara zahabu yose n’ifeza n’ibikoresho byose byo mu nzu ya Yehova n’ibyari mu nzu yabikwagamo ubutunzi bw’umwami, afata n’abantu ho ingwate asubira i Samariya.

15 Ibindi bintu Yehowashi yakoze, ibigwi bye n’ubutwari bwe hamwe n’intambara yarwanye na Amasiya umwami w’u Buyuda, ese ntibyanditse mu gitabo cy’ibyakozwe mu gihe cy’abami ba Isirayeli? 16 Amaherezo Yehowashi aratanga asanga ba sekuruza, ahambwa i Samariya hamwe n’abami ba Isirayeli. Umuhungu we Yerobowamu yima ingoma mu cyimbo cye.

17 Yehowashi mwene Yehowahazi umwami wa Isirayeli amaze gupfa, Amasiya mwene Yehowashi umwami w’u Buyuda yaramye indi myaka cumi n’itanu. 18 Ese ibindi bintu Amasiya yakoze, ntibyanditse mu gitabo cy’ibyakozwe mu gihe cy’abami b’u Buyuda? 19 Hashize igihe i Yerusalemu baramugambanira, ahungira i Lakishi. Ariko bohereza abantu bamukurikira i Lakishi bamwicirayo. 20 Bamutwara ku igare rikuruwe n’amafarashi, bamuhamba i Yerusalemu hamwe na ba sekuruza mu Murwa wa Dawidi. 21 Abaturage b’i Buyuda bose bafata Azariya wari ufite imyaka cumi n’itandatu baramwimika, asimbura se Amasiya ku ngoma. 22 Umwami Amasiya amaze gutanga agasanga ba sekuruza, umuhungu we yubatse Elati, atuma yongera kuba iy’u Buyuda.

23 Mu mwaka wa cumi n’itanu w’ingoma ya Amasiya mwene Yehowashi umwami w’u Buyuda, Yerobowamu mwene Yehowashi umwami wa Isirayeli yimye ingoma i Samariya, amara imyaka mirongo ine n’umwe ari ku ngoma. 24 Yakoze ibibi mu maso ya Yehova. Ntiyigeze areka ibyaha byose Yerobowamu mwene Nebati yakoze agatera Isirayeli gucumura. 25 Ni we washubijeho urugabano rwa Isirayeli rwavaga i Hamati rukagera ku nyanja ya Araba, nk’uko Yehova Imana ya Isirayeli yari yarabivuze binyuze ku mugaragu wayo Yona mwene Amitayi, umuhanuzi w’i Gati-Heferi. 26 Yehova yari yarabonye imibabaro myinshi Abisirayeli barimo. Muri Isirayeli hari hasigaye ngerere, ku buryo hatari hakiboneka n’uworoheje kurusha abandi, habe n’uwo kubatabara. 27 Yehova yari yarasezeranyije ko atazahanagura burundu izina rya Isirayeli munsi y’ijuru. Ni yo mpamvu yabatabaye akoresheje ukuboko kwa Yerobowamu mwene Yehowashi.

28 Ibindi bintu Yerobowamu yakoze, ibigwi bye n’ubutwari bwe hamwe n’intambara yarwanye n’ukuntu yatumye Damasiko na Hamati byongera kuyoborwa n’u Buyuda na Isirayeli, ese ntibyanditse mu gitabo cy’ibyakozwe mu gihe cy’abami ba Isirayeli? 29 Amaherezo Yerobowamu aratanga asanga ba sekuruza, abami ba Isirayeli, umuhungu we Zekariya yima ingoma mu cyimbo cye.

^ 2 Abami 14:13 2Bm 14:13


 Umukono ni urugero rw’uburebure. Reba Umugereka wa 11.



2 Abami  15 : 1 - 38

15 Mu mwaka wa makumyabiri n’irindwi w’ingoma ya Yerobowamu umwami wa Isirayeli, Azariya* mwene Amasiya umwami w’u Buyuda yimye ingoma. 2 Yimye ingoma afite imyaka cumi n’itandatu, amara imyaka mirongo itanu n’ibiri ku ngoma i Yerusalemu. Nyina yitwaga Yekoliya w’i Yerusalemu. 3 Yakoze ibikwiriye mu maso ya Yehova, nk’ibyo se Amasiya yari yarakoze byose. 4 Icyakora utununga ntitwavuyeho. Abantu bari bagitambira ibitambo ku tununga, bakanahosereza ibitambo. 5 Amaherezo Yehova ateza umwami indwara, arinda apfa ari umubembe. Yakomeje kwibera iwe, yarakuwe ku nshingano z’ibwami. Icyo gihe umuhungu w’umwami witwaga Yotamu ni we wari umutware w’urugo, agacira imanza abaturage bo mu gihugu. 6 Ibindi bintu Azariya yakoze n’ibigwi bye byose, ese ntibyanditse mu gitabo cy’ibyakozwe mu gihe cy’abami b’u Buyuda? 7 Amaherezo Azariya aratanga asanga ba sekuruza, bamuhamba hamwe na ba sekuruza mu Murwa wa Dawidi. Nuko umuhungu we Yotamu yima ingoma mu cyimbo cye.

8 Mu mwaka wa mirongo itatu n’umunani w’ingoma ya Azariya umwami w’u Buyuda, Zekariya mwene Yerobowamu yimye ingoma muri Isirayeli, amara amezi atandatu ku ngoma i Samariya. 9 Yakoze ibibi mu maso ya Yehova kimwe na ba sekuruza. Ntiyigeze areka ibyaha Yerobowamu mwene Nebati yakoze agatera Abisirayeli gucumura. 10 Hanyuma Shalumu mwene Yabeshi aramugambanira amwicira ahitwa Ibuleyamu, yima ingoma mu cyimbo cye. 11 Ibindi bintu Zekariya yakoze byanditse mu gitabo cy’ibyakozwe mu gihe cy’abami ba Isirayeli. 12 Ibyo ni byo Yehova yari yarabwiye  Yehu ati “abagukomokaho bazagusimbura ku ntebe y’ubwami ya Isirayeli kugeza ku buvivi bwawe.” Kandi uko ni ko byagenze koko.

13 Mu mwaka wa mirongo itatu n’icyenda w’ingoma ya Uziya umwami w’u Buyuda, Shalumu mwene Yabeshi yimye ingoma i Samariya, amara ukwezi kumwe ku ngoma. 14 Menahemu mwene Gadi ava i Tirusa arazamuka ajya i Samariya, yica Shalumu mwene Yabeshi, yima ingoma mu cyimbo cye. 15 Ibindi bintu Shalumu yakoze hamwe n’ubugambanyi bwe, byanditse mu gitabo cy’ibyakozwe mu gihe cy’abami ba Isirayeli. 16 Icyo gihe ni bwo Menahemu yavuye i Tirusa akarimbura Tifusa n’ibyari biyirimo byose n’uturere twaho, kuko abo muri uwo mugi banze kumukingurira amarembo. Abagore baho batwite bose yarabafomoje.

17 Mu mwaka wa mirongo itatu n’icyenda w’ingoma ya Azariya umwami w’u Buyuda, Menahemu mwene Gadi yimye ingoma muri Isirayeli, amara imyaka icumi ku ngoma i Samariya. 18 Yakoze ibibi mu maso ya Yehova. Mu minsi ye yose, ntiyaretse ibyaha byose Yerobowamu mwene Nebati yakoze agatera Abisirayeli gucumura. 19 Nuko Puli umwami wa Ashuri atera icyo gihugu. Menahemu amuha italanto igihumbi z’ifeza, kugira ngo Puli amutize amaboko maze ubwami bwe bukomere. 20 Menahemu yatse iyo feza abagabo bose b’intwari kandi b’abanyambaraga bo muri Isirayeli, buri wese amwaka shekeli mirongo itanu z’ifeza. Hanyuma aziha umwami wa Ashuri, uwo mwami arahindukira ava muri icyo gihugu. 21 Ibindi bintu Menahemu yakoze ndetse n’ibigwi bye byose, ese ntibyanditse mu gitabo cy’ibyakozwe mu gihe cy’abami ba Isirayeli? 22 Amaherezo Menahemu aratanga asanga ba sekuruza, umuhungu we Pekahiya amusimbura ku ngoma.

23 Mu mwaka wa mirongo itanu w’ingoma ya Azariya umwami w’u Buyuda, Pekahiya mwene Menahemu yimye ingoma muri Isirayeli, amara imyaka ibiri ku ngoma i Samariya. 24 Yakoze ibibi mu maso ya Yehova, ntiyareka ibyaha Yerobowamu mwene Nebati yakoze agatera Abisirayeli gucumura. 25 Peka mwene Remaliya, wari umutware w’ingabo ze, amugambanira ari kumwe n’abagabo mirongo itanu b’i Gileyadi, amwicira i Samariya mu munara w’inzu y’umwami, amwicana na Arugobu na Ariyeha. Aramwica yima ingoma mu cyimbo cye. 26 Ibindi bintu Pekahiya yakoze n’ibigwi bye byose, byanditse mu gitabo cy’ibyakozwe mu gihe cy’abami ba Isirayeli.

27 Mu mwaka wa mirongo itanu n’ibiri w’ingoma ya Azariya umwami w’u Buyuda, Peka mwene Remaliya yimye ingoma muri Isirayeli, amara imyaka makumyabiri ku ngoma i Samariya. 28 Yakoze ibibi mu maso ya Yehova, ntiyareka ibyaha Yerobowamu mwene Nebati yakoze agatera Abisirayeli gucumura. 29 Ku ngoma ya Peka umwami wa Isirayeli, Tigulati-Pileseri umwami wa Ashuri yarateye yigarurira Iyoni, Abeli-Beti-Maka, Yanowa, Kedeshi, Hasori, Gileyadi, Galilaya n’igihugu cyose cya Nafutali, ajyana abaturage baho mu bunyage muri Ashuri. 30 Amaherezo Hoseya mwene Ela agambanira Peka mwene Remaliya aramwica, yima ingoma mu cyimbo cye. Hari mu mwaka wa makumyabiri w’ingoma ya Yotamu mwene Uziya. 31 Ibindi bintu Peka yakoze n’ibigwi bye byose, byanditse mu gitabo cy’ibyakozwe mu gihe cy’abami ba Isirayeli.

32 Mu mwaka wa kabiri w’ingoma ya Peka mwene Remaliya umwami wa Isirayeli, Yotamu mwene Uziya umwami w’u Buyuda yimye ingoma. 33 Yimye ingoma afite imyaka makumyabiri n’itanu, amara imyaka cumi n’itandatu ku ngoma i Yerusalemu. Nyina yitwaga Yerusha, akaba umukobwa wa Sadoki. 34 Yakoze ibyiza mu maso ya Yehova, nk’ibyo se Uziya yakoze byose. 35 Icyakora utununga ntitwavuyeho. Abantu bari bagitambira ibitambo ku tununga, bakanahosereza ibitambo. Ni we wubatse irembo rya ruguru ry’inzu ya Yehova. 36 Ibindi bintu Yotamu yakoze n’ibigwi bye byose, ese ntibyanditse mu gitabo cy’ibyakozwe mu gihe cy’abami b’u Buyuda? 37 Muri ibyo bihe Yehova yateje u Buyuda Resini umwami wa Siriya na Peka mwene Remaliya. 38 Amaherezo Yotamu aratanga asanga ba sekuruza, bamuhamba hamwe na ba sekuruza mu Murwa wa sekuruza Dawidi. Umuhungu we Ahazi yima ingoma mu cyimbo cye.

^ 2 Abami 15:1 2Bm 15:1


 Azariya uvugwa hano ni na we witwa Uziya.



2 Abami  16 : 1 - 20

16 Mu mwaka wa cumi n’irindwi w’ingoma ya Peka mwene Remaliya, Ahazi mwene Yotamu umwami w’u Buyuda yimye ingoma. 2 Ahazi yimye ingoma afite imyaka makumyabiri, amara imyaka cumi n’itandatu ku ngoma i Yerusalemu. Ntiyakoze ibyiza mu maso ya Yehova Imana ye nk’ibyo sekuruza Dawidi yakoze. 3 Yagendeye mu nzira z’abami ba Isirayeli, atwika umuhungu we,* akora ibizira nk’ibyakorwaga n’amahanga Yehova yari yarirukanye ku bw’Abisirayeli. 4 Yatambiraga ibitambo ku tununga no hejuru y’udusozi no munsi y’igiti gitoshye cyose, akanahosereza ibitambo.

5 Icyo gihe Resini umwami wa Siriya na Peka mwene Remaliya umwami wa Isirayeli barazamutse batera i Yerusalemu bagota Ahazi, ariko ntibashobora kwigarurira uwo mugi. 6 Nanone Resini umwami wa Siriya yashubije Elati Abedomu, hanyuma yirukana Abayahudi muri Elati. Abedomu na bo bajya muri Elati barahatura kugeza n’uyu munsi. 7 Hanyuma Ahazi yohereza intumwa kuri Tigulati-Pileseri umwami wa Ashuri ati “ndi umugaragu wawe n’umuhungu wawe. None ngwino unkize amaboko y’umwami wa Siriya n’umwami wa Isirayeli bahagurukiye kundwanya.” 8 Ahazi afata ifeza na zahabu byari mu nzu ya Yehova n’ibyari mu bubiko bw’inzu y’umwami, abyoherereza umwami wa Ashuri ho impongano. 9 Umwami wa Ashuri aramwumvira, atera i Damasiko arahigarurira, abaturage baho abajyana mu bunyage i Kiri, naho Resini we aramwica.

10 Nuko Umwami Ahazi ajya i Damasiko gusanganira Tigulati-Pileseri umwami wa Ashuri, agezeyo abona igicaniro cyari i Damasiko. Umwami Ahazi yoherereza umutambyi Uriya igishushanyo mbonera cy’icyo gicaniro n’icyitegererezo cy’ukuntu cyari gikozwe. 11 Umutambyi Uriya yubaka icyo gicaniro akurikije ibyo Umwami Ahazi yari yamwoherereje ari i Damasiko byose, ategereza igihe umwami yari kuzahindukirira avuye i Damasiko. 12 Umwami Ahazi avuye i Damasiko abona icyo gicaniro; aracyegera acyoserezaho ibitambo. 13 Akomeza kujya acyoserezaho igitambo gikongorwa n’umuriro n’ituro ry’ibinyampeke, akagisukaho ituro ry’ibyokunywa, akanakiminjagiraho amaraso y’ibitambo bisangirwa. 14 Igicaniro cy’umuringa cyari imbere ya Yehova agikura imbere y’inzu, hagati y’igicaniro cye n’inzu ya Yehova, agishyira mu majyaruguru y’aho igicaniro cye cyari giteretse. 15 Umwami Ahazi ategeka umutambyi Uriya ati “igicaniro kinini ujye ucyoserezaho igitambo gikongorwa n’umuriro cya mu gitondo, ituro ry’ibinyampeke rya nimugoroba, igitambo gikongorwa n’umuriro cy’umwami n’ituro rye ry’ibinyampeke, igitambo gikongorwa n’umuriro cy’abaturage bo mu gihugu bose, ituro ryabo ry’ibinyampeke n’ituro ryabo ry’ibyokunywa. Ujye kandi ukiminjagiraho amaraso yose y’igitambo gikongorwa n’umuriro n’amaraso yose y’ikindi gitambo. Naho igicaniro cy’umuringa cyo nzaba ndeba uko nkigenza.” 16 Umutambyi Uriya akora ibyo Umwami Ahazi yamutegetse byose.

17 Nanone Umwami Ahazi akura ku magare amabati y’umuringa yari mu mpande zayo, ayacamo ibice, anakuraho ibikarabiro byari biyateretseho. Ikigega cy’amazi* cyari giteretse ku bimasa by’umuringa agikuraho agitereka ku mabuye ashashe. 18 Ibaraza ritwikiriye bari barubatse kuri iyo nzu ryakoreshwaga ku isabato hamwe n’umuryango wo ku nzu ya Yehova umwami yinjiriragamo abyimurira ahandi, abitewe no gutinya umwami wa Ashuri.

19 Ibindi bigwi bya Ahazi n’ibyo yakoze byose, ese ntibyanditse mu gitabo cy’ibyakozwe mu gihe cy’abami b’u Buyuda? 20 Amaherezo Ahazi aratanga asanga ba sekuruza, bamuhamba hamwe na ba sekuruza mu Murwa wa Dawidi; umuhungu we Hezekiya yima ingoma mu cyimbo cye.

^ 2 Abami 16:3 2Bm 16:3


 Mu giheburayo ni “acisha umuhungu we mu muriro.”

^ 2 Abami 16:17 2Bm 16:17


 Mu giheburayo ni “inyanja.”



2 Abami  17 : 1 - 41

17 Mu mwaka wa cumi n’ibiri w’ingoma ya Ahazi umwami w’u Buyuda, Hoseya mwene Ela yimye ingoma muri Isirayeli, amara imyaka icyenda ku ngoma i Samariya. 2 Yakoze ibibi mu maso ya Yehova, ariko ntiyageza ah’abami ba Isirayeli bamubanjirije. 3 Shalumaneseri umwami wa Ashuri yarazamutse atera Hoseya, Hoseya ahinduka umugaragu we akajya amuha amakoro. 4 Hanyuma umwami wa Ashuri aza kumenya ko Hoseya yamugambaniye, kuko yohereje intumwa kwa So umwami wa Egiputa, kandi akaba atari acyoherereza amakoro umwami wa Ashuri nk’uko yajyaga ayohereza mu yindi myaka. Nuko umwami wa Ashuri aramuboha amufungira mu nzu y’imbohe.

5 Umwami wa Ashuri agaba igitero mu gihugu hose, atera na Samariya, amara imyaka itatu ayigose. 6 Mu mwaka wa cyenda w’ingoma ya Hoseya, umwami wa Ashuri atsinda Samariya ajyana Abisirayeli mu bunyage muri Ashuri, abatuza i Hala n’i Habori ku ruzi rwa Gozani, no mu migi y’Abamedi.

7 Ibyo byatewe n’uko Abisirayeli bari baracumuye kuri Yehova Imana yabo yabakuye mu gihugu cya Egiputa, ikabakiza ukuboko kwa Farawo umwami wa Egiputa, bagatangira gutinya izindi mana, 8 bagakurikiza amategeko y’amahanga Yehova yari yarirukanye imbere y’Abisirayeli n’amategeko abami ba Isirayeli bishyiriyeho. 9 Abisirayeli bakoze ibidakwiriye mu maso ya Yehova Imana yabo, bubaka utununga mu migi yabo yose, kuva ku munara w’abarinzi kugera ku mugi ugoswe n’inkuta, 10 bashinga inkingi zera z’amabuye n’inkingi zera z’ibiti kuri buri gasozi no munsi y’igiti cyose gitoshye, 11 bakajya bosereza ibitambo kuri utwo tununga twose kimwe n’amahanga Yehova yari yarajyanye mu bunyage ari bo agirira; bakomeza gukora ibibi barakaza Yehova.

12 Bakoreye ibigirwamana biteye ishozi,* ibyo Yehova yari yarababwiye ati “ntimugakore ikintu nk’icyo.” 13 Yehova yakomeje kuburira Isirayeli n’u Buyuda akoresheje abahanuzi be bose na ba bamenya, agira ati “nimuhindukire muve mu nzira zanyu mbi mukomeze amategeko yanjye n’amateka yanjye, mukurikize amategeko yose nategetse ba sokuruza kandi nkayabaha binyuze ku bagaragu banjye b’abahanuzi.” 14 Ntibumviye ahubwo bakomeje gushinga ijosi nk’uko ba sekuruza bashinze ijosi bakanga kwizera Yehova Imana yabo, 15 banga amabwiriza ye n’isezerano yari yaragiranye na ba sekuruza, banga n’ibyo yabibutsaga ababurira, bakurikira ibigirwamana bitagira umumaro na bo ubwabo bahinduka imburamumaro, bigana amahanga yari abakikije kandi Yehova yari yarababujije gukora nk’ibyayo.

16 Baretse amategeko ya Yehova Imana yabo yose bicurira ibishushanyo biyagijwe, ibimasa bibiri, bibariza n’inkingi yera y’igiti, batangira kunamira ingabo zose zo mu kirere no gukorera Bayali, 17 batwika abahungu babo n’abakobwa babo, bakora iby’ubupfumu, bararaguza, biyemeza gukora ibibi* mu maso ya Yehova kugira ngo bamurakaze.

18 Ibyo byatumye Yehova arakarira Abisirayeli cyane abakura imbere y’amaso ye. Nta n’umwe yasize, uretse umuryango wa Yuda wonyine.

19 Abayuda na bo ntibakomeje amategeko ya Yehova Imana yabo, ahubwo bagendeye mu mategeko Abisirayeli bishyiriyeho, 20 bituma Yehova yanga urubyaro rwa Isirayeli rwose, akomeza kubateza ibyago, abahana mu maboko y’abanyazi, kugeza ubwo yabaciye imbere ye. 21 Yakuye Isirayeli ku nzu ya Dawidi, maze Abisirayeli biyimikira Yerobowamu mwene Nebati ngo ababere umwami; Yerobowamu atandukanya Isirayeli na Yehova, atuma Isirayeli ikora icyaha gikomeye. 22 Abisirayeli bagendeye mu byaha byose Yerobowamu yakoze, ntibabireka, 23 kugeza aho Yehova yabakuriye imbere y’amaso ye nk’uko yari yarabivuze binyuze ku bagaragu be bose b’abahanuzi. Nguko uko Isirayeli yakuwe mu gihugu cyayo ikajyanwa mu bunyage muri Ashuri kugeza n’uyu munsi.

24 Nuko umwami wa Ashuri yimura abaturage b’i Babuloni, ab’i Kuta, abo muri Ava, ab’i Hamati n’ab’i Sefarivayimu ajya kubatuza mu migi y’i Samariya, ahahoze hatuye Abisirayeli; bigarurira Samariya batura mu migi yayo. 25 Abo bantu bacyimukira aho ntibatinyaga Yehova. Nuko Yehova abateza intare zibahukamo zirabica. 26 Batuma ku mwami wa Ashuri bati “amahanga wajyanye mu bunyage ukayatuza mu migi y’i Samariya ntazi uko abo muri icyo gihugu basengaga Imana yaho, none iyo Mana ikomeje kubateza intare zikabica kuko nta n’umwe uzi uko abo muri icyo gihugu basengaga iyo Mana.”

27 Umwami wa Ashuri arategeka ati “mushake umwe mu batambyi bajyanywe mu bunyage bavanywe muri icyo gihugu, asubireyo ajye kuhatura abigishe uko basenga Imana yaho.” 28 Nuko umwe mu batambyi Abashuri bari barajyanye mu bunyage bamukuye i Samariya araza atura i Beteli, abigisha uko bakwiriye gutinya Yehova. 29 Icyakora buri shyanga ryagiye ryiremera imana yaryo, bakazishyira mu nsengero zo ku tununga zari zarubatswe n’Abasamariya, buri shyanga rikagira imana yaryo muri iyo migi bari batuyemo. 30 Ab’i Babuloni biremeye Sukoti-Benoti, ab’i Kuti biremera Nerugali, ab’i Hamati biremera Ashima, 31 abo muri Ava biremera Nibuhazi na Taritaki, ab’i Sefarivayimu bo batwikaga abana babo bakabatambira Adurameleki na Anameleki, imana z’i Sefarivayimu. 32 Batinyaga Yehova; bafataga abantu bakuye muri rubanda rwa giseseka bakabagira abatambyi bo ku tununga, bakajya babakorera mu nsengero zo ku tununga. 33 Batinyaga Yehova ariko bagasenga imana zabo, bakurikije uburyo bwo gusenga bwo mu mahanga bari barakuwemo bakajyanwa mu bunyage.

34 Kugeza n’uyu munsi baracyasenga uko basengaga kera. Nta watinyaga Yehova, nta wumviraga amabwiriza ye, imanza ze, amateka n’amategeko Yehova yategetse bene Yakobo, uwo yari yarahinduye izina akamwita Isirayeli, 35 igihe Yehova yagiranaga na bo isezerano akabategeka ati “ntimuzatinye izindi mana, ntimuzazunamire, ntimuzazikorere kandi ntimuzazitambire ibitambo. 36 Ahubwo Yehova wabakuye mu gihugu cya Egiputa akoresheje imbaraga nyinshi n’ukuboko kurambuye, azabe ari we mutinya, mumwunamire kandi abe ari we mutambira ibitambo. 37 Igihe cyose mujye mwitondera amabwiriza, imanza, amategeko n’amateka yabandikiye; ntimugatinye izindi mana. 38 Ntimuzibagirwe isezerano nagiranye namwe; ntimuzatinye izindi mana. 39 Ahubwo muzatinye Yehova Imana yanyu kuko ari we uzabakiza amaboko y’abanzi banyu bose.”

40 Ariko ntibumviye, ahubwo bakomeje gusenga uko basengaga kera. 41 Ayo mahanga yatinyaga Yehova ariko agakorera ibishushanyo byayo bibajwe. Kugeza n’uyu munsi abana babo n’abuzukuru babo baracyakora nk’ibyo ba sekuruza bakoraga.

^ 2 Abami 17:12 2Bm 17:12


 Reba 1Bm 15:12, ibisobanuro ahagana hasi ku ipaji.

^ 2 Abami 17:17 2Bm 17:17


 Cyangwa “bigurishiriza gukora ibibi.”



2 Abami  18 : 1 - 37

18 Mu mwaka wa gatatu w’ingoma ya Hoseya mwene Ela umwami wa Isirayeli, Hezekiya mwene Ahazi umwami w’u Buyuda yimye ingoma. 2 Yabaye umwami afite imyaka makumyabiri n’itanu, amara imyaka makumyabiri n’icyenda ku ngoma i Yerusalemu. Nyina yitwaga Abi, akaba umukobwa wa Zekariya. 3 Yakoze ibyiza mu maso ya Yehova, nk’ibyo sekuruza Dawidi yakoze byose. 4 Ni we wakuyeho utununga, amenagura inkingi zera z’amabuye, atema inkingi yera y’igiti, amenagura n’inzoka y’umuringa Mose yari yarakoze, kuko kugeza icyo gihe Abisirayeli bari barakomeje kuyosereza ibitambo. Bayitaga ishusho y’inzoka y’umuringa. 5 Hezekiya yiringiraga Yehova Imana ya Isirayeli. Mu bami b’u Buyuda bose bamukurikiye ndetse n’abamubanjirije, nta wigeze ahwana na we. 6 Yomatanye na Yehova. Ntiyigeze areka kumukurikira, ahubwo yakomeje amategeko Yehova yategetse Mose. 7 Yehova yari kumwe na we. Hezekiya yagiraga amakenga mu byo yakoraga byose. Nuko aza kwigomeka ku mwami wa Ashuri, yanga kumukorera. 8 Ni we watsinze Abafilisitiya kugera i Gaza n’uturere twaho twose, kuva ku munara w’abarinzi kugeza ku mugi ugoswe n’inkuta.

9 Mu mwaka wa kane w’ingoma y’Umwami Hezekiya, ari wo mwaka wa karindwi w’ingoma ya Hoseya mwene Ela umwami wa Isirayeli, Shalumaneseri umwami wa Ashuri yateye Samariya arayigota. 10 Hashize imyaka itatu arayigarurira. Mu mwaka wa gatandatu w’ingoma ya Hezekiya, ari wo mwaka wa cyenda w’ingoma ya Hoseya umwami wa Isirayeli, ni bwo Samariya yafashwe. 11 Nyuma yaho umwami wa Ashuri ajyana Abisirayeli mu bunyage muri Ashuri, abatuza i Hala n’i Habori ku ruzi rwa Gozani, no mu migi y’Abamedi, 12 bitewe n’uko batumviye Yehova Imana yabo, bakica isezerano rye, ni ukuvuga ibyo Mose umugaragu wa Yehova yari yarategetse byose. Ntibigeze babyumvira cyangwa ngo babishyire mu bikorwa.

13 Mu mwaka wa cumi n’ine w’ingoma ya Hezekiya, Senakeribu umwami wa Ashuri yateye imigi yose y’u Buyuda igoswe n’inkuta arayigarurira. 14 Hezekiya umwami w’u Buyuda atuma ku mwami wa Ashuri wari i Lakishi ati “naracumuye, none hindukira undeke. Icyo unca cyose nzakiguha.” Nuko umwami wa Ashuri ategeka Hezekiya umwami w’u Buyuda kumuha italanto magana atatu z’ifeza, n’italanto mirongo itatu za zahabu. 15 Hezekiya atanga ifeza yose yari mu nzu ya Yehova no mu bubiko bw’inzu y’umwami. 16 Icyo gihe Hezekiya umwami w’u Buyuda yakuye inzugi z’urusengero rwa Yehova n’ibizingiti byazo, byose akaba yari yarabiyagirijeho zahabu, abiha umwami wa Ashuri.

17 Hanyuma umwami wa Ashuri ari i Lakishi atuma Taritani, Rabusarisi na Rabushake ku mwami Hezekiya wari i Yerusalemu, bagenda bafite ingabo nyinshi bajya i Yerusalemu. Baraza bahagarara ku muyoboro w’amazi y’ikidendezi cyo haruguru, ku nzira y’igihogere igana ku murima w’umumeshi. 18 Nuko bahamagara umwami, ariko Eliyakimu mwene Hilukiya wari umutware w’urugo rw’umwami, na Shebuna umunyamabanga na Yowa mwene Asafu wari umwanditsi, baba ari bo baza kubasanganira.

19 Rabushake arababwira ati “mubwire Hezekiya muti ‘uku ni ko umwami ukomeye, umwami wa Ashuri, yavuze ati “ibyo byiringiro byawe bishingiye ku ki? 20 Waravuze (ariko ni amagambo gusa) uti ‘mfite ubuhanga n’imbaraga byo kurwana.’ Ubwo se wiringiye nde byatuma unyigomekaho? 21 Dore wiringiye inkunga y’urubingo rusadutse, ari rwo Egiputa, nyamara umuntu arwishingikirijeho rwamwinjira mu kiganza rukagihinguranya. Uko ni ko Farawo umwami wa Egiputa amerera abamwiringira bose. 22 Wenda mwambwira muti ‘Yehova Imana yacu ni we twiringiye.’ Ariko se utununga twe n’ibicaniro bye Hezekiya ntiyabikuyeho, akabwira u Buyuda na Yerusalemu ati ‘iki gicaniro ni cyo muzajya mwikubita imbere i Yerusalemu’?”’ 23 None rero, nimutege na databuja umwami wa Ashuri, mbahe amafarashi ibihumbi bibiri turebe ko mushobora kubona abayagenderaho. 24 None se wabasha ute gusubiza inyuma umutware n’umwe wo mu bagaragu ba databuja boroheje hanyuma y’abandi, kandi wiringira Egiputa kubera amagare yayo y’intambara n’abagendera ku mafarashi bayo? 25 None se utekereza ko nateye iki gihugu kugira ngo nkirimbure Yehova atampaye uburenganzira? Yehova ubwe yaranyibwiriye ati ‘zamuka utere kiriya gihugu ukirimbure.’”

26 Eliyakimu mwene Hilukiya na Shebuna na Yowa babyumvise babwira Rabushake bati “turakwinginze, vugana n’abagaragu bawe mu rurimi rw’igisiriya kuko turwumva. Witubwira mu rurimi rw’Abayahudi bariya bantu bari ku rukuta bumva.” 27 Ariko Rabushake arababwira ati “ese ugira ngo databuja yantumye kuri wowe na shobuja ngo mbabwire aya magambo? Ntiyantumye ku bantu bicaye ku rukuta kugira ngo barye amabyi yabo banywe n’inkari zabo, kandi mubisangire?”

28 Nuko Rabushake akomeza guhagarara, avuga mu rurimi rw’Abayahudi mu ijwi riranguruye ati “mwumve amagambo y’umwami ukomeye, umwami wa Ashuri. 29 Uku ni ko umwami yavuze ati ‘Hezekiya ntabashuke, kuko adashobora kubakiza amaboko yanjye. 30 Hezekiya ntabashuke ngo mwiringire Yehova, ababwira ati “Yehova azadukiza nta kabuza. Uyu mugi ntuzahanwa mu maboko y’umwami wa Ashuri.” 31 Ntimwumvire Hezekiya, kuko umwami wa Ashuri yavuze ati “mwishyire mu maboko yanjye muze mu ruhande rwanjye, maze murebe ngo buri wese ararya ibyeze ku muzabibu we no ku mutini we, akanywa n’amazi yo mu kigega cye, 32 kugeza aho nzazira nkabajyana mu gihugu kimeze nk’icyanyu, igihugu kirimo impeke na divayi nshya, igihugu gifite imigati n’inzabibu, igihugu gifite ibiti by’imyelayo bivamo amavuta kikagira n’ubuki; bityo mukomeze kubaho ntimupfe. Ntimwumvire Hezekiya kuko aboshya ababwira ati ‘Yehova azadukiza.’ 33 Mbese mu mana z’amahanga hari iyigeze ikiza igihugu cyayo amaboko y’umwami wa Ashuri? 34 Imana z’i Hamati no muri Arupadi ziri he? Imana z’i Sefarivayimu n’i Hena no muri Iva ziri he? Mbese zigeze zikiza Samariya amaboko yanjye? 35 None se mu mana zose zo muri ibyo bihugu, hari iyakijije igihugu cyayo amaboko yanjye ku buryo Yehova na we yakiza Yerusalemu amaboko yanjye?”’”

36 Nuko abaturage baraceceka ntibagira ijambo bamusubiza, kuko umwami yari yabategetse ati “ntimugire icyo mumusubiza.” 37 Hanyuma Eliyakimu mwene Hilukiya, umutware w’urugo rw’umwami, na Shebuna umunyamabanga na Yowa mwene Asafu wari umwanditsi, basanga Hezekiya bashishimuye imyambaro yabo, maze bamubwira amagambo Rabushake yavuze.

2 Abami  19 : 1 - 37

19 Umwami Hezekiya abyumvise, ahita ashishimura imyambaro ye yambara ikigunira, maze yinjira mu nzu ya Yehova. 2 Nuko atuma Eliyakimu wari umutware w’urugo rw’umwami, na Shebuna umunyamabanga n’abakuru b’abatambyi, abatuma ku muhanuzi Yesaya mwene Amotsi, bagenda bambaye ibigunira. 3 Baramubwira bati “Hezekiya yadutumye ngo ‘uyu munsi ni umunsi w’umubabaro no gukangarwa no gusuzugurwa bikabije, kuko abana bageze mu matako ariko nta mbaraga zo kubabyara. 4 Ahari Yehova Imana yawe azumva amagambo ya Rabushake, uwo shebuja, umwami wa Ashuri, yatumye ngo atuke Imana nzima, kandi azamuhanira amagambo Yehova Imana yawe yumvise. Nawe usenge usabire abasigaye bakiri hano.’”

5 Nuko abagaragu b’Umwami Hezekiya basanga Yesaya. 6 Yesaya arababwira ati “mugende mubwire shobuja muti ‘Yehova yavuze ati “ntuterwe ubwoba n’amagambo wumvanye abagaragu b’umwami wa Ashuri bantuka. 7 Ngiye kumushyiramo undi mutima kandi azumva inkuru izatuma asubira mu gihugu cye, kandi nzatuma agwa mu gihugu cye yicishijwe inkota.”’”

8 Hanyuma Rabushake asubirayo asanga umwami wa Ashuri aho yarwanyaga ab’i Libuna, kuko yari yarumvise ko umwami yavuye i Lakishi. 9 Nuko umwami yumva bavuga ibya Tiruhaka, umwami wa Etiyopiya, bati “yaje kukurwanya.” Abyumvise atuma intumwa kuri Hezekiya ati 10 “mugende mubwire Hezekiya umwami w’u Buyuda, muti ‘Imana yawe wiringira ntigushuke ngo ikubwire iti “Yerusalemu ntizahanwa mu maboko y’umwami wa Ashuri.” 11 Wowe ubwawe wiyumviye ibyo abami ba Ashuri bakoreye ibihugu byose bakabirimbura; none se wibwira ko ari wowe uzarokoka? 12 Mbese imana z’amahanga ba sogokuruza barimbuye, urugero nka Gozani na Harani na Resefu ndetse na bene Edeni babaga i Telasari, zarayarokoye? 13 Umwami w’i Hamati ari he? Umwami wo muri Arupadi n’umwami w’umugi wa Sefarivayimu, n’uwa Hena n’uwa Iva bo bari he?’”

14 Nuko Hezekiya yakira inzandiko yari azaniwe n’izo ntumwa arazisoma, hanyuma arazamuka ajya ku nzu ya Yehova maze azirambura imbere ya Yehova. 15 Hezekiya asenga Yehova ati “Yehova Mana ya Isirayeli yicaye ku bakerubi, ni wowe Mana y’ukuri wenyine utegeka ubwami bwose bwo ku isi. Ni wowe waremye ijuru n’isi. 16 Yehova, tega amatwi wumve. Yehova, amaso yawe arebe kandi wumve amagambo Senakeribu yatumye intumwa ze atuka Imana nzima. 17 Yehova, ni koko abami ba Ashuri barimbuye amahanga ndetse n’ibihugu byayo. 18 Batwitse imana z’ayo mahanga kuko zitari imana nyamana, ahubwo zari umurimo w’intoki z’abantu, zibajwe mu biti no mu mabuye, ari na yo mpamvu bazirimbuye. 19 None Yehova Mana yacu, dukize ukuboko kwe kugira ngo ubwami bwose bwo ku isi bumenye ko wowe Yehova ari wowe Mana wenyine.”

20 Nuko Yesaya mwene Amotsi atuma kuri Hezekiya ati “Yehova Imana ya Isirayeli yavuze ati ‘isengesho wantuye umbwira ikibazo cya Senakeribu umwami wa Ashuri, naryumvise. 21 Dore ijambo Yehova yamuvuzeho:
“Umwari w’i Siyoni yagusuzuguye arakunnyega.
Umukobwa w’i Yerusalemu yakuzungurije umutwe ari inyuma yawe.

22 Aho uzi uwo watutse ukamwandagaza?
Uzi uwo wakankamiye
Ukamurebana ubwibone?
Ni Uwera wa Isirayeli!

23 Watutse Yehova ukoresheje intumwa zawe, uravuga uti
‘Mfite amagare y’intambara menshi,
Nzazamuka njye mu turere tw’imisozi miremire,
Mu turere twa kure cyane two muri Libani,
Nteme ibiti byaho birebire by’amasederi, n’ibiti byaho by’imiberoshi by’indobanure.
Kandi nzinjira aharehare hasumba ahandi, mu ishyamba ryayo ry’ibiti byera imbuto.

24 Jye ubwanjye nzacukura amazi yo mu gihugu cy’amahanga nyanywe,
Kandi ibirenge byanjye bizakamya imigende yose ya Nili yo muri Egiputa.’

25 Mbese ntiwigeze ubyumva? Uhereye mu bihe bya kera cyane, ibyo ni byo niyemeje gukora.
Nabigambiriye guhera mu minsi ya kera cyane,
None ngiye kubisohoza.
Uzakoreshwa mu guhindura amatongo imigi igoswe n’inkuta.

26 Amaboko y’abaturage baho azatentebuka;
Bazashya ubwoba bakorwe n’isoni.
Bazamera nk’ibimera byo mu murima, nk’ibyatsi bibisi bitohagiye,
Bamere nk’ibyatsi byo ku bisenge by’amazu byumishwa n’umuyaga uturuka iburasirazuba.

27 Nzi neza igihe wicara utuje, n’igihe usohokera n’igihe winjirira,
N’iyo wisararanga ushaka kundwanya,
28 Kuko numvise uko wisararanga ushaka kundwanya, kandi nkaba numvise ijwi ryo gutontoma kwawe.
Nzashyira ururobo mu zuru ryawe n’umukoba mu kanwa kawe,
Kandi nzagushorera ngusubize iyo waturutse nkunyujije mu nzira wanyuzemo uza.”

29 “‘Iki ni cyo kizakubera ikimenyetso: muri uyu mwaka muzarya ibizera ku ntete zaguye hasi, mu mwaka wa kabiri murye ibyeze ku micwira, ariko mu mwaka wa gatatu muzabiba musarure, mutere inzabibu murye imbuto zazo. 30 Kandi abarokotse bo mu nzu ya Yuda, ari bo basigaye, bazashora imizi hasi mu butaka bere imbuto hejuru. 31 Kuko muri Yerusalemu hazaturuka abasigaye, n’abarokotse baturuke ku musozi wa Siyoni. Ibyo Yehova nyir’ingabo azabisohoresha umwete we.

32 “‘Ni yo mpamvu Yehova avuga ibirebana n’umwami wa Ashuri ati “ntazinjira muri uyu mugi, yemwe nta n’umwambi azaharasa, cyangwa ngo awutere yitwaje ingabo imukingira, kandi ntazawurundaho ibyo kuririraho. 33 Azasubira iyo yaturutse anyuze mu nzira yanyuzemo aza, kandi ntazakandagira muri uyu mugi, ni ko Yehova avuga. 34 Nzarwanirira uyu mugi nywukize ku bw’izina ryanjye no ku bw’umugaragu wanjye Dawidi.”’”

35 Nuko muri iryo joro umumarayika wa Yehova ajya mu nkambi y’Abashuri yicamo abantu ibihumbi ijana na mirongo inani na bitanu. Abantu babyutse mu gitondo kare basanga bose ari imirambo. 36 Hanyuma Senakeribu umwami wa Ashuri arikubura aragenda, asubira i Nineve agumayo. 37 Igihe yari mu rusengero rw’imana ye Nisiroki ayunamiye, abahungu be bwite, Adurameleki na Shareseri, bamwicisha inkota maze bahungira mu gihugu cya Ararati. Nuko umuhungu we Esari-Hadoni yima ingoma mu cyimbo cye.

2 Abami  20 : 1 - 21

20 Muri iyo minsi Hezekiya ararwara yenda gupfa. Nuko umuhanuzi Yesaya mwene Amotsi aza kumureba, aramubwira ati “Yehova yavuze ati ‘tegeka iby’urugo rwawe kuko ugiye gupfa; ntuzabaho.’” 2 Hezekiya abyumvise arahindukira yerekera ivure, maze asenga Yehova ati 3 “ndakwinginze Yehova, rwose ndakwinginze, ibuka ukuntu nagenderaga imbere yawe mu budahemuka mfite umutima utunganye, ngakora ibyiza mu maso yawe.” Nuko Hezekiya ararira cyane.

4 Hanyuma Yesaya arasohoka, ariko ataragera mu mbuga hagati, Yehova aramubwira ati 5 “genda ubwire Hezekiya umutware w’ubwoko bwanjye, uti ‘Yehova Imana ya sokuruza Dawidi yavuze ati “numvise isengesho ryawe mbona n’amarira yawe, none ngiye kugukiza. Ku munsi wa gatatu uzajya mu nzu ya Yehova. 6 Iminsi yo kubaho kwawe nzayongeraho imyaka cumi n’itanu, kandi wowe n’uyu murwa nzabakiza mbavane mu maboko y’umwami wa Ashuri. Nzarwanirira uyu mugi nywukize ku bw’izina ryanjye no ku bw’umugaragu wanjye Dawidi.”’”

7 Nuko Yesaya aravuga ati “nimufate umubumbe w’imbuto z’umutini zumye.” Barawufata bawushyira ku kibyimba, umwami agenda yoroherwa.

8 Hagati aho Hezekiya abaza Yesaya ati “ni ikihe kimenyetso kigaragaza ko Yehova azankiza, kandi ko ku munsi wa gatatu nzajya mu nzu ya Yehova?” 9 Yesaya aramusubiza ati “iki ni cyo kimenyetso Yehova aguhaye cy’uko Yehova azasohoza ijambo yavuze: mbese urashaka ko igicucu kijya imbere ho amadarajya icumi cyangwa ko gisubira inyuma ho amadarajya icumi?” 10 Hezekiya aramusubiza ati “birasanzwe ko igicucu kijya imbere ho amadarajya icumi. Ariko nticyasubira inyuma ho amadarajya icumi.” 11 Nuko umuhanuzi Yesaya atakambira Yehova, atuma igicucu cy’izuba cyari cyamanutse ku madarajya ya Ahazi cyongera gusubira inyuma ho amadarajya icumi.

12 Muri icyo gihe, Merodaki-Baladani mwene Baladani, umwami w’i Babuloni, yumvise ko Hezekiya yari yararwaye amwoherereza urwandiko n’impano. 13 Nuko Hezekiya atega amatwi izo ntumwa, azereka inzu ibikwamo ubutunzi bwe bwose, azereka ifeza na zahabu n’amavuta ahumura neza n’andi mavuta meza yose, azereka n’intwaro ze n’ubundi butunzi bwe bwose. Nta kintu na kimwe Hezekiya atazeretse mu byari mu nzu ye byose no mu bwami bwe bwose.

14 Hanyuma umuhanuzi Yesaya asanga umwami Hezekiya aramubaza ati “bariya bagabo bakubwiye iki, kandi se baje iwawe baturutse he?” Hezekiya aramusubiza ati “baje baturutse mu gihugu cya kure, i Babuloni.” 15 Arongera aramubaza ati “babonye iki mu nzu yawe?” Hezekiya aramusubiza ati “ibintu byose byo mu nzu yanjye babibonye. Nta kintu na kimwe ntaberetse mu byo ntunze byose.”

16 Nuko Yesaya abwira Hezekiya ati “umva ijambo rya Yehova: 17 ‘“dore iminsi izaza maze ibiri mu nzu yawe byose, n’ibyo ba sokuruza babitse kugeza uyu munsi bijyanwe i Babuloni. Nta kintu na kimwe kizasigara,” ni ko Yehova avuga. 18 “Kandi bamwe mu bahungu bawe bazagukomokaho, abo uzabyara, bazajyanwa babe abakozi mu ngoro y’umwami w’i Babuloni.”’”

19 Nuko Hezekiya abwira Yesaya ati “ijambo rya Yehova uvuze ni ryiza,” maze yongeraho ati “ubwo amahoro n’ukuri bizakomeza kubaho mu minsi yanjye, ni byiza.”

20 Ibindi bintu Hezekiya yakoze, ubutwari bwe n’ukuntu yacukuye ikidendezi n’umuyoboro w’amazi, akazana amazi mu mugi, ese ntibyanditse mu gitabo cy’ibyakozwe mu gihe cy’abami b’u Buyuda? 21 Amaherezo Hezekiya aratanga asanga ba sekuruza, umuhungu we Manase yima ingoma mu cyimbo cye.

2 Abami  21 : 1 - 26

21 Manase yimye ingoma afite imyaka cumi n’ibiri, amara imyaka mirongo itanu n’itanu ku ngoma i Yerusalemu. Nyina yitwaga Hefusiba. 2 Yakoze ibibi mu maso ya Yehova, akurikiza ibizira byakorwaga n’amahanga Yehova yari yarirukanye imbere y’Abisirayeli. 3 Yongeye kubaka utununga se Hezekiya yari yarashenye, yubakira Bayali ibicaniro, ashinga inkingi yera y’igiti, akora nk’ibyo Ahabu umwami wa Isirayeli yari yarakoze, yunamira ingabo zose zo mu kirere arazikorera. 4 Yubatse ibicaniro mu nzu ya Yehova, iyo Yehova yari yaravuzeho ati “i Yerusalemu ni ho nzashyira izina ryanjye.” 5 Yubakiye ibicaniro ingabo zose zo mu kirere mu mbuga zombi z’inzu ya Yehova. 6 Yatwitse umuhungu we, akora ibikorwa by’ubumaji, araraguza, ashyiraho abashitsi n’abapfumu. Yakoze ibibi bikabije mu maso ya Yehova aramurakaza.

7 Hanyuma Manase afata igishushanyo kibajwe cy’inkingi yera y’igiti agishyira mu nzu Yehova yari yarabwiye Dawidi na Salomo umuhungu we ati “muri iyi nzu no muri Yerusalemu, iyo natoranyije mu miryango yose ya Isirayeli, nzahashyira izina ryanjye kugeza ibihe bitarondoreka. 8 Abisirayeli nibitondera ibyo nabategetse byose, bagakurikiza n’amategeko yose umugaragu wanjye Mose yabategetse, sinzongera gutuma bava mu gihugu nahaye ba sekuruza.” 9 Abisirayeli banze kumva; Manase yakomeje kubashuka bakora ibibi biruta ibyakorwaga n’amahanga Yehova yarimbuye akayakura imbere y’Abisirayeli.

10 Yehova yakomeje kubabwira binyuze ku bagaragu be b’abahanuzi ati 11 “Manase umwami w’u Buyuda yakoze ibyo bizira byose, akora ibintu bibi cyane birenze iby’Abamori bamubanjirije bakoze byose, ndetse atera u Buyuda gucumura bitewe n’ibigirwamana bye biteye ishozi. 12 Ni yo mpamvu Yehova Imana ya Isirayeli avuze ati ‘ngiye guteza ibyago Yerusalemu n’u Buyuda, ku buryo uzabyumva wese amatwi ye azavugamo injereri. 13 Yerusalemu nzayigeresha umugozi ugera nageresheje Samariya, nyiringanize nkoresheje igikoresho cyo kuringaniza naringanishije inzu ya Ahabu; nzahanagura Yerusalemu nyeze nk’uko umuntu ahanagura ibakure akayeza, yarangiza akayubika. 14 Nzata abasigaye bo mu murage wanjye mbahane mu maboko y’abanzi babo, babajyane ho iminyago basahure n’ibyabo byose, 15 bitewe n’uko bakoze ibibi mu maso yanjye bagakomeza kundakaza, uhereye igihe ba sekuruza bavaga muri Egiputa kugeza uyu munsi.’”

16 Nanone Manase yamennye amaraso menshi cyane y’abatariho urubanza, yakuzura Yerusalemu kuva ku mpera imwe kugera ku yindi, yiyongera ku cyaha yakoze agatera u Buyuda gucumura bugakora ibibi mu maso ya Yehova. 17 Ibindi bintu Manase yakoze, ibigwi bye byose n’icyaha yakoze, ese ntibyanditse mu gitabo cy’ibyakozwe mu gihe cy’abami b’u Buyuda? 18 Amaherezo Manase aratanga asanga ba sekuruza, bamuhamba mu busitani bw’inzu ye, mu busitani bwa Uza. Umuhungu we Amoni yima ingoma mu cyimbo cye.

19 Amoni yimye ingoma afite imyaka makumyabiri n’ibiri, amara imyaka ibiri ku ngoma i Yerusalemu. Nyina yitwaga Meshulemeti, akaba umukobwa wa Harusi w’i Yotuba. 20 Yakoraga ibibi mu maso ya Yehova nk’ibyo se Manase yari yarakoze. 21 Yagendeye mu nzira zose se yagendeyemo, akorera ibigirwamana biteye ishozi se yakoreraga, arabyunamira, 22 atera umugongo Yehova Imana ya ba sekuruza, ntiyagendera mu nzira za Yehova. 23 Amaherezo abagaragu b’umwami Amoni baramugambanira, bamwicira mu nzu ye. 24 Ariko abaturage bo muri icyo gihugu bica abagambaniye Umwami Amoni bose, bimika umuhungu we Yosiya, amusimbura ku ngoma. 25 Ibindi bintu Amoni yakoze n’ibigwi bye, ese ntibyanditse mu gitabo cy’ibyakozwe mu gihe cy’abami b’u Buyuda? 26 Bamuhamba mu mva ye mu busitani bwa Uza, umuhungu we Yosiya yima ingoma mu cyimbo cye.

2 Abami  22 : 1 - 20

22 Yosiya yimye ingoma afite imyaka umunani, amara imyaka mirongo itatu n’umwe ku ngoma i Yerusalemu. Nyina yitwaga Yedida, akaba umukobwa wa Adaya w’i Bosikati. 2 Yakoze ibyiza mu maso ya Yehova, agendera mu nzira zose za sekuruza Dawidi, ntiyateshuka ngo ace iburyo cyangwa ibumoso.

3 Mu mwaka wa cumi n’umunani w’ingoma y’Umwami Yosiya, umwami yohereje Shafani mwene Asaliya mwene Meshulamu, wari umunyamabanga, amutuma mu nzu ya Yehova ati 4 “jya kureba umutambyi mukuru Hilukiya akusanye amafaranga azanwa mu nzu ya Yehova, ayo abarinzi b’amarembo bahabwa na rubanda, 5 bayashyikirize abashyizweho ngo bahagararire imirimo ku nzu ya Yehova, na bo bayahe abakozi bakora ku nzu ya Yehova basane ahasenyutse kuri iyo nzu, 6 bayahe abanyabukorikori, abubatsi n’abafundi kandi bagure imbaho n’amabuye aconze yo gusana iyo nzu. 7 Icyakora abahabwa ayo mafaranga ntibazagenzurwe, kuko ari indahemuka.”

8 Nyuma yaho umutambyi mukuru Hilukiya abwira umunyamabanga Shafani ati “nabonye cya gitabo cy’amategeko mu nzu ya Yehova.” Hilukiya agihereza Shafani ahita agisoma. 9 Umunyamabanga Shafani asanga umwami aramubwira ati “abagaragu bawe basutse amafaranga yose yari muri iyo nzu, kandi bakomeje kuyashyikiriza abashyizweho ngo bahagararire imirimo mu nzu ya Yehova.” 10 Umunyamabanga Shafani arongera abwira umwami ati “hari igitabo umutambyi Hilukiya yampaye.” Shafani atangira kugisomera imbere y’umwami.

11 Umwami yumvise amagambo yo mu gitabo cy’amategeko ahita ashishimura imyambaro ye. 12 Nuko umwami ategeka umutambyi Hilukiya, Ahikamu mwene Shafani, Akibori mwene Mikaya, Shafani wari umunyamabanga na Asaya wari umugaragu w’umwami, ati 13 “nimugende mumbarize Yehova, mubarize na rubanda n’u Buyuda bwose ku birebana n’amagambo ari muri iki gitabo cyabonetse, kuko uburakari bwa Yehova bwatugurumaniye bitewe n’uko ba sogokuruza batumviye amagambo atureba yanditse muri iki gitabo, ngo bakore ibyanditswemo byose.”

14 Nuko umutambyi Hilukiya na Ahikamu na Akibori na Shafani na Asaya bajya kureba umuhanuzikazi Hulida, wari muka Shalumu wari ushinzwe imyambaro. Shalumu yari mwene Tikuva mwene Haruhasi. Uwo muhanuzikazi Hulida yari atuye mu gice gishya cy’umugi wa Yerusalemu. Bamubwira ibyo batumwe, 15 maze Hulida arababwira ati “Yehova Imana ya Isirayeli aravuze ati ‘mubwire uwo muntu wabantumyeho muti 16 “Yehova aravuze ati ‘ngiye guteza ibyago aha hantu n’abaturage baho, nsohoze amagambo yose umwami w’u Buyuda yasomye mu gitabo cy’amategeko; 17 kuko bantaye bakosereza ibitambo izindi mana, bakandakaza bitewe n’ibikorwa byabo byose. None uburakari bwanjye bwagurumaniye aha hantu kandi ntibuzazima.’”’ 18 Naho umwami w’u Buyuda wabatumye kumubariza Yehova, mumubwire muti ‘ku birebana n’amagambo wumvise, Yehova Imana ya Isirayeli aravuze ati 19 “kubera ko umaze kumva urubanza naciriye aha hantu n’abaturage baho, ko hazagerwaho n’umuvumo kandi hakaba ahantu ho gutangarirwa, byagukoze ku mutima ukicisha bugufi imbere ya Yehova, ugashishimura imyambaro yawe ukaririra imbere yanjye, nanjye nakumvise,” ni ko Yehova avuga. 20 “Ni yo mpamvu nzagusangisha ba sokuruza, ushyirwe mu mva yawe amahoro; amaso yawe ntazabona ibyago byose nzateza aha hantu.”’” Baraza babwira umwami ayo magambo.

2 Abami  23 : 1 - 37

23 Nuko umwami atumaho abakuru bose b’i Buyuda n’ab’i Yerusalemu barakorana. 2 Hanyuma umwami ajya mu nzu ya Yehova ari kumwe n’abaturage b’i Buyuda n’i Yerusalemu bose, n’abatambyi n’abahanuzi na rubanda rwose, aboroheje n’abakomeye. Abasomera amagambo yose yanditse mu gitabo cy’isezerano bari babonye mu nzu ya Yehova. 3 Umwami ahagarara iruhande rw’inkingi, agirana na Yehova isezerano ry’uko bazakurikira Yehova, bakumvira amategeko ye, amabwiriza ye n’ibyo yahamije, babigiranye umutima wabo wose n’ubugingo bwabo bwose, bagakora ibihuje n’amagambo y’isezerano yari yanditse muri icyo gitabo. Abantu bose bemera ko bazakora ibihuje n’iryo sezerano.

4 Umwami ategeka umutambyi mukuru Hilukiya n’abandi batambyi n’abarinzi b’amarembo gusohora mu rusengero rwa Yehova ibikoresho byose byakorewe Bayali, n’inkingi yera y’igiti n’ingabo zose zo mu kirere. Abitwikira inyuma ya Yerusalemu mu materasi y’i Kidironi, ivu ryabyo arijyana i Beteli. 5 Yirukana abatambyi b’imana z’amahanga abami b’u Buyuda bari barashyizeho, kugira ngo bajye bosereza ibitambo ku tununga two mu migi y’i Buyuda no mu nkengero za Yerusalemu, akuraho n’aboserezaga ibitambo Bayali, izuba, ukwezi, amatsinda y’inyenyeri n’ingabo zose zo mu kirere. 6 Hanyuma asohora inkingi yera y’igiti yari mu nzu ya Yehova ayijyana mu nkengero za Yerusalemu, mu kibaya cya Kidironi, ayitwikirayo. Arayisya ayihindura ivu, arijugunya mu irimbi rya rubanda. 7 Asenya amazu y’abagabo b’indaya bo mu rusengero yari mu nzu ya Yehova, aho abagore baboheraga uduhema duto twari dufite ishusho y’urusengero rw’inkingi yera y’igiti.

8 Hanyuma umwami azana abatambyi bose bari mu migi y’i Buyuda kugira ngo bahumanye utununga abatambyi boserezagaho ibitambo, kuva i Geba kugera i Beri-Sheba, ngo tutongera gukoreshwa mu gusenga. Asenya utununga twari hafi y’irembo rya Yosuwa umutware w’umugi, ryari ibumoso bw’umuntu winjiye mu marembo y’umugi. 9 Abatambyi bo ku tununga bo ntibageraga ku gicaniro cya Yehova i Yerusalemu, ariko basangiraga imigati idasembuwe n’abavandimwe babo. 10 Umwami yahumanyije Tofeti iri mu gikombe cya bene Hinomu, kugira ngo hatagira umuntu wongera kuhatwikira umuhungu we cyangwa umukobwa we, amutambiye Moleki. 11 Ntiyemeye ko amafarashi abami b’u Buyuda bari bareguriye izuba yongera kwinjira mu nzu ya Yehova, hafi y’icyumba cyo kuriramo cya Natani-Meleki umutware w’ibwami, cyari mu ibaraza. Amagare y’intambara yari yareguriwe izuba arayatwika. 12 Umwami asenya ibicaniro abami b’u Buyuda bari barubatse ku gisenge cy’icyumba cyo hejuru cya Ahazi, n’ibicaniro Manase yari yarubatse mu mbuga zombi z’inzu ya Yehova, arangije arabijanjagura abihindura ifu, abijugunya mu kibaya cya Kidironi. 13 Utununga twari duteganye na Yerusalemu twari iburyo bw’Umusozi w’Irimbukiro, utwo Salomo umwami wa Isirayeli yari yarubakiye Ashitoreti, igiteye ishozi cy’Abasidoni, Kemoshi, igiteye ishozi cy’i Mowabu, na Milikomu, igiteye ishozi cy’Abamoni, umwami araduhumanya kugira ngo tutongera gusengerwaho. 14 Amenagura inkingi zera z’amabuye, atemagura inkingi zera z’ibiti, aho zari ziri aharunda amagufwa y’abantu. 15 Asenya igicaniro cyari i Beteli, urusengero rwo ku kanunga umwami Yerobowamu mwene Nebati yari yarubatse agatera Isirayeli gucumura. Urwo rusengero ararutwika; ararumenagura arangije atwika inkingi yera y’igiti.

16 Yosiya ahindukiye abona imva zari ku musozi. Yohereza abantu bavana amagufwa muri izo mva bayatwikira kuri icyo gicaniro, aragihumanya kugira ngo kitazongera gukoreshwa mu gusenga, akurikije ijambo rya Yehova umuntu w’Imana y’ukuri yari yaravuze. 17 Hanyuma arabaza ati “ririya buye ndeba, riri ku mva ya nde?” Abantu bo muri uwo mugi baramusubiza bati “iriya ni imva y’umuntu w’Imana y’ukuri wari waraturutse mu Buyuda, agatangaza ibi bintu umaze gukorera igicaniro cy’i Beteli.” 18 Arababwira ati “nimumureke yiruhukire. Ntihagire ukora ku magufwa ye.” Nuko amagufwa ye barayareka, hamwe n’ay’umuhanuzi wari waraturutse i Samariya.

19 Insengero zose zo ku tununga abami ba Isirayeli bari barubatse mu migi y’i Samariya bakarakaza Imana, Yosiya yarazishenye azikorera nk’ibyo yakoreye i Beteli byose. 20 Abatambyi bose bo ku tununga bari aho abicira ku bicaniro, arangije atwikira amagufwa y’abantu kuri ibyo bicaniro. Hanyuma asubira i Yerusalemu.

21 Umwami ategeka abantu bose ati “mwizihirize Yehova Imana yanyu pasika nk’uko byanditse muri iki gitabo cy’isezerano.” 22 Nta pasika nk’iyo yari yarigeze yizihizwa, haba mu gihe cy’abacamanza ba Isirayeli, cyangwa mu gihe cyose cy’abami ba Isirayeli n’ab’u Buyuda. 23 Iyo pasika bayizihirije Yehova i Yerusalemu mu mwaka wa cumi n’umunani w’ingoma y’Umwami Yosiya.

24 Yosiya yatsembye abashitsi n’abapfumu, arimbura za terafimu, ibigirwamana biteye ishozi n’ibindi bintu biteye ishozi byari bikigaragara mu gihugu cy’i Buyuda no muri Yerusalemu, kugira ngo asohoze amategeko yari yanditse mu gitabo umutambyi Hilukiya yari yabonye mu nzu ya Yehova. 25 Mu bami bamubanjirije bose, nta n’umwe wahindukiriye Yehova nka we abigiranye umutima we wose, ubugingo bwe bwose n’imbaraga ze zose, akurikije amategeko ya Mose yose. Na nyuma ye nta wabayeho umeze nka we.

26 Icyakora Yehova ntiyacururutse ngo ashire uburakari bwe buguramana, bwagurumaniye u Buyuda bitewe n’ibikorwa bibi byose Manase yakoze akabatera kurakaza Imana. 27 Yehova yaravuze ati “u Buyuda na bwo nzabukura imbere y’amaso yanjye nk’uko nakuye Isirayeli imbere y’amaso yanjye, kandi uyu mugi natoranyije, Yerusalemu, nzawuta, nte n’inzu navuzeho nti ‘ni ho hazaba izina ryanjye.’”

28 Ibindi bintu Yosiya yakoze n’ibigwi bye byose, ese ntibyanditse mu gitabo cy’ibyakozwe mu gihe cy’abami b’u Buyuda? 29 Ku ngoma ye, Farawo Neko umwami wa Egiputa yagiye gutabara umwami wa Ashuri hafi y’uruzi rwa Ufurate, Umwami Yosiya ajya kumurwanya. Ariko Farawo akimubona ahita amwicira i Megido. 30 Nuko abagaragu be batwara umurambo we mu igare bamukura i Megido bamujyana i Yerusalemu, bamuhamba mu mva ye. Nyuma yaho, abaturage bo muri icyo gihugu bafata Yehowahazi umuhungu wa Yosiya, bamusukaho amavuta baramwimika, asimbura se ku ngoma.

31 Yehowahazi yimye ingoma afite imyaka makumyabiri n’itatu, amara amezi atatu ku ngoma i Yerusalemu. Nyina yitwaga Hamutali, akaba umukobwa wa Yeremiya w’i Libuna. 32 Yakoze ibibi mu maso ya Yehova nk’ibyo ba sekuruza bari barakoze byose. 33 Farawo Neko amubohera i Ribula mu gihugu cy’i Hamati kugira ngo adakomeza gutegeka i Yerusalemu. Farawo ategeka igihugu gutanga icyiru cy’italanto ijana z’ifeza, n’italanto imwe ya zahabu. 34 Nanone Farawo Neko yimitse Eliyakimu umuhungu w’umwami Yosiya, asimbura se Yosiya ku ngoma, ahindura izina rye amwita Yehoyakimu. Hanyuma Farawo ajyana Yehowahazi muri Egiputa, aza kugwayo. 35 Nuko Yehoyakimu akajya aha Farawo ifeza na zahabu. Yakaga abaturage umusoro, kugira ngo abone ifeza Farawo yamusabaga. Yakaga abaturage bo mu gihugu ifeza na zahabu byo guha Farawo Neko, akurikije umusoro buri wese yasabwaga gutanga.

36 Yehoyakimu yimye ingoma afite imyaka makumyabiri n’itanu, amara imyaka cumi n’umwe ku ngoma i Yerusalemu. Nyina yitwaga Zebida, akaba umukobwa wa Pedaya w’i Ruma. 37 Yakoze ibibi mu maso ya Yehova nk’ibyo ba sekuruza bari barakoze byose.

2 Abami  24 : 1 - 20

24 Ku ngoma ya Yehoyakimu, Nebukadinezari umwami w’i Babuloni yagabye igitero mu gihugu, Yehoyakimu ahinduka umugaragu we amukorera imyaka itatu, ariko nyuma yaho aza kumwigomekaho. 2 Yehova ateza Yehoyakimu imitwe y’abanyazi b’Abakaludaya, iy’Abasiriya, iy’Abamowabu n’iy’Abamoni, akomeza kujya ayiteza u Buyuda kugira ngo iburimbure nk’uko Yehova yari yarabivuze binyuze ku bagaragu be b’abahanuzi. 3 Ibyabaye ku Buyuda byaturutse kuri Yehova kugira ngo abukure imbere y’amaso ye bitewe n’ibyaha Manase yari yarakoze byose, 4 n’amaraso y’abatariho urubanza yamennye akayuzuza i Yerusalemu; nuko Yehova yanga gutanga imbabazi.

5 Ibindi bintu Yehoyakimu yakoze n’ibigwi bye byose, ese ntibyanditse mu gitabo cy’ibyakozwe mu gihe cy’abami b’u Buyuda? 6 Amaherezo Yehoyakimu aratanga asanga ba sekuruza, umuhungu we Yehoyakini yima ingoma mu cyimbo cye.

7 Umwami wa Egiputa ntiyongeye kuva mu gihugu cye ukundi, kuko umwami w’i Babuloni yari yarigaruriye ibihugu by’umwami wa Egiputa, kuva ku kagezi ka Egiputa kugeza ku ruzi rwa Ufurate.

8 Yehoyakini yimye ingoma afite imyaka cumi n’umunani, amara amezi atatu ku ngoma i Yerusalemu. Nyina yitwaga Nehushita akaba umukobwa wa Elunatani w’i Yerusalemu. 9 Yakoze ibibi mu maso ya Yehova nk’ibyo se yakoze byose. 10 Icyo gihe abagaragu ba Nebukadinezari umwami w’i Babuloni barazamutse bagota umugi wa Yerusalemu. 11 Igihe abagaragu ba Nebukadinezari umwami w’i Babuloni bari bagose uwo mugi, uwo mwami yawugabyeho igitero.

12 Amaherezo Yehoyakini umwami w’u Buyuda yishyira mu maboko y’umwami w’i Babuloni, we na nyina n’abagaragu be n’ibikomangoma bye n’abatware b’ibwami. Mu mwaka wa munani w’ingoma y’umwami w’i Babuloni, ni bwo uwo mwami yafashe Yehoyakini. 13 Nuko umwami w’i Babuloni akura mu gihugu cy’u Buyuda ubutunzi bwose bwari mu nzu ya Yehova n’ubwari mu nzu y’umwami, acagagura ibikoresho byose bya zahabu Salomo umwami wa Isirayeli yari yarakoreye mu nzu ya Yehova, nk’uko Yehova yari yarabivuze. 14 Ajyana mu bunyage ab’i Yerusalemu bose, ibikomangoma byose, abagabo bose b’intwari kandi b’abanyambaraga, abanyabukorikori bose n’abahanga mu kubaka ibihome, ajyana abantu ibihumbi icumi. Nta muntu n’umwe yasize, uretse abaturage boroheje bo muri icyo gihugu. 15 Uko ni ko yajyanye Yehoyakini mu bunyage i Babuloni, ajyana n’umugabekazi, abagore b’umwami, abatware b’ibwami n’abanyacyubahiro bose bo muri icyo gihugu, abavana i Yerusalemu abajyana mu bunyage i Babuloni. 16 Abantu bose umwami w’i Babuloni yajyanye mu bunyage i Babuloni ni abagabo b’intwari ibihumbi birindwi, abanyabukorikori n’abahanga mu kubaka ibihome igihumbi, bose bari abagabo b’abanyambaraga bashoboye kujya ku rugamba. 17 Nanone umwami w’i Babuloni yimitse Mataniya, se wabo wa Yehoyakini, asimbura Yehoyakini ku ngoma. Umwami ahindura izina rya Mataniya amwita Sedekiya.

18 Sedekiya yimye ingoma afite imyaka makumyabiri n’umwe, amara imyaka cumi n’umwe ku ngoma i Yerusalemu. Nyina yitwaga Hamutali akaba umukobwa wa Yeremiya w’i Libuna. 19 Yakoze ibibi mu maso ya Yehova, nk’ibyo Yehoyakimu yakoze byose. 20 Ibyo byose byabaye i Yerusalemu no mu Buyuda bitewe n’uko Yehova yabarakariye, kugeza ubwo yabakuye imbere y’amaso ye. Nuko Sedekiya yigomeka ku mwami w’i Babuloni.

2 Abami  25 : 1 - 30

25 Mu mwaka wa cyenda w’ingoma ya Sedekiya, mu kwezi kwa cumi, ku munsi wako wa cumi, Nebukadinezari umwami w’i Babuloni n’ingabo ze zose bateye Yerusalemu, bahashinga ibirindiro, bubaka urukuta rwo kuyigota. 2 Uwo mugi wakomeje kugotwa kugeza mu mwaka wa cumi n’umwe w’ingoma y’Umwami Sedekiya. 3 Ku munsi wa cyenda w’ukwezi kwa kane, inzara yacaga ibintu mu mugi, abaturage barabuze umugati wo kurya. 4 Inkuta z’umugi zaciwemo icyuho, maze nijoro ingabo zose zihunga zinyuze mu irembo ryo hagati y’inkuta ebyiri, mu nzira inyura mu busitani bw’umwami, umwami Sedekiya ahunga yerekeza muri Araba. Icyo gihe Abakaludaya bari bagose umugi. 5 Nuko ingabo z’Abakaludaya zikurikira umwami, zimufatira mu bibaya byo mu butayu bw’i Yeriko, ingabo ze zose ziratatana asigara wenyine. 6 Ziramufata zimushyira umwami w’i Babuloni i Ribula, kugira ngo amucire urubanza. 7 Abahungu ba Sedekiya babicira imbere ye, na we amumena amaso, amwambika imihama y’umuringa amujyana i Babuloni.

8 Mu mwaka wa cumi n’icyenda w’ingoma ya Nebukadinezari umwami w’i Babuloni, mu kwezi kwa gatanu, ku munsi wako wa karindwi, Nebuzaradani, umutware w’abarindaga umwami akaba n’umugaragu w’umwami w’i Babuloni, yaje i Yerusalemu. 9 Atwika inzu ya Yehova n’inzu y’umwami n’amazu yose y’i Yerusalemu; amazu yose y’abanyacyubahiro na yo arayatwika. 10 Ingabo zose z’Abakaludaya zari kumwe n’umutware w’abarindaga umwami zisenya inkuta zari zikikije Yerusalemu zose. 11 Abantu bari basigaye mu mugi n’abari bacitse bagasanga umwami w’i Babuloni hamwe n’abo muri rubanda rugufi bari basigaye, Nebuzaradani umutware w’abarindaga umwami abajyana mu bunyage. 12 Bamwe mu bantu boroheje bo mu gihugu, umutware w’abarindaga umwami yabagize abakozi bakora mu ruzabibu n’indi mirimo y’ubuhinzi y’agahato. 13 Abakaludaya bacagagura inkingi zicuzwe mu muringa zari mu nzu ya Yehova, amagare n’ikigega cy’amazi gicuzwe mu muringa byose byari mu nzu ya Yehova, umuringa bawujyana i Babuloni. 14 Bajyana ibikoresho byo gukuraho ivu, ibitiyo, ibyo kuzimya umuriro, ibikombe n’ibikoresho byose bicuze mu muringa bakoreshaga. 15 Umutware w’abarindaga umwami atwara ibikoresho byo kurahuza amakara hamwe n’amabakure byari bicuzwe muri zahabu itavangiye, n’ibyari bicuzwe mu ifeza itunganyijwe. 16 Nta muntu washoboraga kumenya uburemere bw’umuringa wa za nkingi ebyiri na cya kigega cy’amazi n’amagare, ibyo Salomo yari yaracuze ngo bijye bikoreshwa mu nzu ya Yehova. 17 Buri nkingi yari ifite uburebure bw’imikono cumi n’umunani, kandi umutwe wayo wari ucuzwe mu muringa, ukagira ubuhagarike bw’imikono itatu. Urushundura n’amakomamanga byari bizengurutse umutwe w’inkingi byari bicuzwe mu muringa; inkingi ya kabiri na yo yari ifite imitako imeze ityo ku rushundura rwayo.

18 Nanone kandi, umutware w’abarindaga umwami ajyana umutambyi mukuru Seraya n’uwari umwungirije witwaga Zefaniya n’abarinzi b’amarembo batatu, 19 akura mu mugi umutware w’ibwami wategekaga ingabo, abajyanama batanu bihariye b’umwami bari aho mu mugi, umunyamabanga w’umugaba w’ingabo wari ushinzwe kwinjiza abantu mu ngabo, n’abantu baho mirongo itandatu yasanze mu mugi. 20 Nebuzaradani umutware w’abarindaga umwami arabafata abashyira umwami w’i Babuloni i Ribula. 21 Umwami w’i Babuloni abicira i Ribula mu gihugu cy’i Hamati. Nguko uko Abayuda bavanywe mu gihugu cyabo bakajyanwa mu bunyage.

22 Abaturage basigaye mu gihugu cy’u Buyuda, abo Nebukadinezari umwami w’i Babuloni yari yarasizeyo, yabashyiriyeho Gedaliya mwene Ahikamu mwene Shafani ngo abayobore. 23 Abatware b’ingabo bose n’ingabo zabo bumvise ko umwami w’i Babuloni yashyizeho Gedaliya, bahita basanga Gedaliya i Misipa. Abo ni Ishimayeli mwene Netaniya, Yohanani mwene Kareya, Seraya mwene Tanihumeti w’i Netofa na Yazaniya umuhungu w’Umumakati, hamwe n’ingabo zabo. 24 Gedaliya arabarahira bo n’ingabo zabo ati “ntimutinye kuba abagaragu b’Abakaludaya. Nimuture mu gihugu mukorere umwami w’i Babuloni, ni bwo muzamererwa neza.”

25 Mu kwezi kwa karindwi, Ishimayeli mwene Netaniya mwene Elishama wakomokaga mu muryango wa cyami, hamwe n’abandi bagabo icumi, baraje bica Gedaliya n’Abayahudi n’Abakaludaya bari kumwe na we i Misipa. 26 Nyuma yaho, abaturage bose, aboroheje n’abakomeye, n’abagaba b’ingabo barahaguruka bajya muri Egiputa kuko bari batinye Abakaludaya.

27 Mu mwaka wa mirongo itatu n’irindwi Yehoyakini umwami w’u Buyuda ari mu bunyage, mu kwezi kwa cumi n’abiri, ku munsi wako wa makumyabiri n’irindwi, Evili-Merodaki umwami w’i Babuloni wari wimye ingoma muri uwo mwaka, yavanye Yehoyakini umwami w’u Buyuda mu nzu y’imbohe, 28 amubwira amagambo amuhumuriza, amuha icyubahiro kiruta icy’abandi bami bari kumwe na we i Babuloni. 29 Yehoyakini yiyambura imyambaro yo mu nzu y’imbohe, akajya arira umugati imbere y’umwami mu minsi yose yo kubaho kwe. 30 Umwami yamuhaga ibyokurya, akamuha ifunguro rye rya buri munsi, mu minsi yose yo kubaho kwe.

Igitabo cya mbere cy’Ibyo ku ngoma


1 Adamu,
Seti,
Enoshi,
2 Kenani,
Mahalaleli,
Yeredi,
3 Henoki,
Metusela,
Lameki,
4 Nowa,
Shemu, Hamu na Yafeti.

5 Bene Yafeti ni Gomeri na Magogi na Madayi na Yavani na Tubali na Mesheki na Tirasi.

6 Bene Gomeri ni Ashikenazi na Rifati na Togaruma.

7 Bene Yavani ni Elisha na Tarushishi na Kitimu na Rodanimu.

8 Bene Hamu ni Kushi na Misirayimu, Puti na Kanani.

9 Bene Kushi ni Seba na Havila na Sabuta na Rama na Sabuteka.

Bene Rama ni Sheba na Dedani.

10 Kushi yabyaye Nimurodi. Uwo ni we muntu w’igihangange wa mbere wabaye ku isi.

11 Misirayimu yabyaye Ludimu na Anamimu na Lehabimu na Nafutuhimu 12 na Patirusimu na Kasiluhimu, (ari we Abafilisitiya bakomotseho) na Kafutorimu.

13 Kanani yabyaye imfura ye Sidoni, abyara na Heti 14 n’Abayebusi n’Abamori n’Abagirugashi 15 n’Abahivi n’Abaruki n’Abasini 16 n’Abaruvadi n’Abazemari n’Abanyahamati.

17 Bene Shemu ni Elamu na Ashuri na Arupakisadi na Ludi na Aramu,

Usi na Huli na Geteri na Mashi.

18 Arupakisadi yabyaye Shela, Shela na we abyara Eberi.

19 Eberi yabyaye abahungu babiri. Umwe yitwaga Pelegi kuko mu gihe cye isi yiciyemo ibice; umuvandimwe we yitwaga Yokitani.

20 Yokitani yabyaye Alumodadi, Shelefu, Hazarimaveti, Yera, 21 Hadoramu, Uzali, Dikila, 22 Obali, Abimayeli, Sheba, 23 Ofiri, Havila na Yobabu. Abo bose bari bene Yokitani.

24 Shemu,
Arupakisadi,
Shela,
25 Eberi,
Pelegi,
Rewu,
26 Serugi,
Nahori,
Tera,
27 Aburamu ari we Aburahamu.

28 Bene Aburahamu ni Isaka na Ishimayeli.

29 Iyi ni yo miryango ibakomokaho: Imfura ya Ishimayeli ni Nebayoti, agakurikirwa na Kedari na Adibeli na Mibusamu 30 na Mishuma na Duma na Masa na Hadadi na Tema 31 na Yeturi na Nafishi na Kedema. Abo ni bo bene Ishimayeli.

32 Ketura inshoreke ya Aburahamu yabyaye Zimurani, Yokishani, Medani, Midiyani, Yishibaki na Shuwa.

Bene Yokishani ni Sheba na Dedani.

33 Bene Midiyani ni Efa, Eferi, Hanoki, Abida na Eluda.

Abo bose bari abuzukuru ba Ketura.

34 Aburahamu yabyaye Isaka, Isaka abyara Esawu na Isirayeli.

35 Bene Esawu ni Elifazi, Reweli, Yewushi, Yalamu na Kora.

36 Bene Elifazi ni Temani, Omari, Sefo, Gatamu, Kenazi, Timuna na Amaleki.

37 Bene Reweli ni Nahati, Zera, Shama na Miza.

38 Bene Seyiri ni Lotani, Shobali, Sibeyoni, Ana, Dishoni, Eseri na Dishani.

39 Bene Lotani ni Hori na Homami. Mushiki wa Lotani yitwaga Timuna.

40 Bene Shobali ni Alivani, Manahati, Ebali, Shefo na Onamu.

Bene Sibeyoni ni Ayiya na Ana.

41 Ana yabyaye Dishoni.

Bene Dishoni ni Hemudani, Eshibani, Itirani na Kerani.

42 Bene Eseri ni Biluhani, Zavani na Akani.

Bene Dishani ni Usi na Arani.

43 Aba ni bo bami bategetse mu gihugu cya Edomu mbere y’uko hagira umwami uwo ari we wese utegeka Abisirayeli: Bela mwene Bewori yategekaga umugi witwaga Dinihaba. 44 Bela aratanga, Yobabu mwene Zera w’i Bosira amusimbura ku ngoma. 45 Yobabu aratanga, Hushamu wo mu gihugu cy’Abatemani amusimbura ku ngoma. 46 Hushamu aratanga, Hadadi mwene Bedadi, watsindiye Abamidiyani mu gihugu cy’i Mowabu, amusimbura ku ngoma, kandi umugi yategekaga witwaga Aviti. 47 Hadadi aratanga, Samula w’i Masireka amusimbura ku ngoma. 48 Samula aratanga, Shawuli w’i Rehoboti kuri rwa Ruzi amusimbura ku ngoma. 49 Shawuli aratanga, Bayali-Hanani mwene Akibori amusimbura ku ngoma. 50 Bayali-Hanani aratanga, Hadari amusimbura ku ngoma, kandi umugi yategekaga witwaga Pawu, n’umugore we yitwaga Mehetabeli, umukobwa wa Matiredi, umukobwa wa Mezahabu. 51 Hanyuma Hadadi aratanga.

Abatware bo muri Edomu ni aba: umutware Timuna, umutware Aliva, umutware Yeteti, 52 umutware Oholibama, umutware Ela, umutware Pinoni, 53 umutware Kenazi, umutware Temani, umutware Mibusari, 54 umutware Magidiyeli n’umutware Iramu. Abo ni bo bari abatware bo muri Edomu.

1 Ibyo ku ngoma  2 : 1 - 55

2 Aba ni bo bene Isirayeli: Rubeni, Simeyoni, Lewi, Yuda, Isakari, Zabuloni, 2 Dani, Yozefu, Benyamini, Nafutali, Gadi na Asheri.

3 Bene Yuda ni Eri, Onani na Shela. Abo uko ari batatu yababyaranye n’umukobwa wa Shuwa, w’Umunyakananikazi. Eri imfura ya Yuda yakoraga ibibi mu maso ya Yehova, bituma amwica. 4 Umukazana wa Yuda witwaga Tamari yamubyariye Peresi na Zera. Bene Yuda bose bari batanu.

5 Bene Peresi ni Hesironi na Hamuli.

6 Bene Zera ni Zimuri, Etani, Hemani, Kalukoli na Dara. Bose hamwe bari batanu.

7 Bene Karumi ni Akari* wateje Isirayeli ibyago, wakoze igikorwa cy’ubuhemu ku birebana n’ibintu byagombaga kurimburwa.

8 Etani yabyaye Azariya.

9 Hesironi yabyaye Yerameli, Ramu na Kelubayi.

10 Ramu yabyaye Aminadabu, Aminadabu abyara Nahashoni, wari umutware wa bene Yuda. 11 Nahashoni yabyaye Salima, Salima abyara Bowazi, 12 Bowazi abyara Obedi, Obedi abyara Yesayi. 13 Imfura ya Yesayi ni Eliyabu, uwa kabiri ni Abinadabu, uwa gatatu ni Shimeya, 14 uwa kane ni Netaneli, uwa gatanu ni Radayi, 15 uwa gatandatu ni Osemu, uwa karindwi ni Dawidi. 16 Bashiki babo ni Seruya na Abigayili. Bene Seruya uko ari batatu ni Abishayi, Yowabu na Asaheli. 17 Abigayili yabyaye Amasa kandi se wa Amasa yari Yeteri w’Umwishimayeli.

18 Kalebu mwene Hesironi yabyaye abahungu ku mugore we Azuba no kuri Yeriyoti. Aba ni bo bahungu Azuba yabyaye: Yesheri, Shobabu na Arudoni. 19 Amaherezo Azuba arapfa. Kalebu arongora Efurata babyarana Huri. 20 Huri yabyaye Uri, Uri abyara Besaleli.

21 Hesironi yaryamanye n’umukobwa wa Makiri se wa Gileyadi. Yamurongoye afite imyaka mirongo itandatu, amubyarira Segubu. 22 Segubu yabyaye Yayiri wategekaga imigi makumyabiri n’itatu mu karere ka Gileyadi. 23 Abageshuri n’Abasiriya baje kubambura Havoti-Yayiri na Kenati n’imidugudu ihakikije, yose hamwe ni imigi mirongo itandatu. Abo bose bari bene Makiri se wa Gileyadi.

24 Hesironi amaze gupfira i Kalebu-Efurata, umugore we Abiya yamubyariye Ashihuri se wa Tekowa.

25 Bene Yerameli wari imfura ya Hesironi, ni Ramu imfura ye, na Buna, na Oreni, na Osemu na Ahiya. 26 Yerameli yari afite undi mugore witwaga Atara, akaba nyina wa Onamu. 27 Bene Ramu imfura ya Yerameli ni Masi, Yamini na Ekeri. 28 Bene Onamu ni Shamayi na Yada. Bene Shamayi ni Nadabu na Abishuri. 29 Umugore wa Abishuri witwaga Abihayili yabyaye Ahubani na Molidi. 30 Bene Nadabu ni Seledi na Apayimu. Ariko Seledi yapfuye nta bana asize. 31 Apayimu yabyaye Ishi, Ishi abyara Sheshani, Sheshani abyara Ahilayi. 32 Bene Yada umuvandimwe wa Shamayi ni Yeteri na Yonatani. Ariko Yeteri yapfuye nta bana asize. 33 Bene Yonatani ni Peleti na Zaza. Abo ni bo bene Yerameli.

34 Sheshani nta bahungu yabyaye, keretse abakobwa gusa. Sheshani yari afite umugaragu w’Umunyegiputa witwaga Yaruha. 35 Nuko Sheshani ashyingira umukobwa we umugaragu we Yaruha, amubyarira Atayi. 36 Atayi yabyaye Natani, Natani abyara Zabadi, 37 Zabadi na we abyara Efulali, Efulali abyara Obedi, 38 Obedi abyara Yehu, Yehu abyara Azariya, 39 Azariya abyara Helesi, Helesi abyara Eleyasa, 40 Eleyasa abyara Sisimayi, Sisimayi abyara Shalumu, 41 Shalumu abyara Yekamiya, Yekamiya abyara Elishama.

42 Kalebu umuvandimwe wa Yerameli yabyaye Mesha imfura ye, wari se wa Zifu, na bene Maresha se wa Heburoni. 43 Bene Heburoni ni Kora, Tapuwa, Rekemu na Shema. 44 Shema yabyaye Rahamu se wa Yorikeyamu, Rekemu abyara Shamayi, 45 Shamayi abyara Mawoni, Mawoni abyara Beti-Suri. 46 Efa inshoreke ya Kalebu yabyaye Harani, Mosa na Gazezi. Harani yabyaye Gazezi. 47 Bene Yahidayi ni Regemu, Yotamu, Geshani, Peleti, Efa na Shafi. 48 Inshoreke ya Kalebu yitwaga Maka yabyaye Sheberi na Tiruhana. 49 Nyuma yamubyariye Shafi se wa Madumana, abyara na Sheva se wa Makubena na Gibeya. Umukobwa wa Kalebu yitwaga Akisa. 50 Abo ni bo bahungu ba Kalebu.

Bene Huri imfura ya Efurata ni Shobali se wa Kiriyati-Yeyarimu, 51 Salima se wa Betelehemu na Harefu se wa Beti-Gaderi. 52 Bene Shobali se wa Kiriyati-Yeyarimu ni Harowe hamwe n’igice cy’Abamenuhoti. 53 Imiryango ikomoka kuri Kiriyati-Yeyarimu ni Abayeteri, Abaputi, Abashumati n’Abamishurayi. Abo ni bo bakomotsweho n’Abasorati n’Abeshitawoli. 54 Bene Salima ni Betelehemu, Ataroti-Beti-Yowabu, Abanyanetofa, Abasori n’igice cy’Abamanahati. 55 Imiryango y’abanditsi bari batuye i Yabesi ni Abatirati, Abashimeyati n’Abasukati. Abo bari Abakeni bakomotse kuri Hamati, wakomotsweho n’inzu ya Rekabu.

^ 1 Ngoma 2:7 1Ng 2:7


 Bisobanura “uwateje ibyago; uwateje ibibazo.” Muri Ys 7:1,18 yitwa “Akani.”



1 Ibyo ku ngoma  3 : 1 - 24

3 Aba ni bo bana Dawidi yabyariye i Heburoni: imfura ye ni Amunoni yabyaranye na Ahinowamu w’i Yezereli, uwa kabiri ni Daniyeli yabyaranye na Abigayili w’i Karumeli, 2 uwa gatatu ni Abusalomu yabyaranye na Maka, umukobwa wa Talumayi umwami w’i Geshuri, uwa kane ni Adoniya yabyaranye na Hagiti, 3 uwa gatanu ni Shefatiya yabyaranye na Abitali, uwa gatandatu ni Itureyamu yabyaranye n’umugore we Egila. 4 Abo ni bo bahungu batandatu yabyariye i Heburoni. I Heburoni yahamaze imyaka irindwi n’amezi atandatu ari ku ngoma, hanyuma amara imyaka mirongo itatu n’itatu ku ngoma i Yerusalemu.

5 Aba ni bo yabyariye i Yerusalemu: Shimeya, Shobabu, Natani na Salomo; abo uko ari bane yababyaranye na Batisheba umukobwa wa Amiyeli. 6 Yabyaye na Ibuhari, Elishama, Elifeleti, 7 Noga, Nefegi, Yafiya, 8 Elishama, Eliyada na Elifeleti; bose bari icyenda. 9 Abo bose bari abahungu ba Dawidi utabariyemo abo yabyaranye n’inshoreke ze, na Tamari mushiki wabo.

10 Salomo yabyaye Rehobowamu, Rehobowamu abyara Abiya, Abiya abyara Asa, Asa abyara Yehoshafati, 11 Yehoshafati abyara Yehoramu, Yehoramu abyara Ahaziya, Ahaziya abyara Yehowashi, 12 Yehowashi abyara Amasiya, Amasiya abyara Azariya, Azariya abyara Yotamu, 13 Yotamu abyara Ahazi, Ahazi abyara Hezekiya, Hezekiya abyara Manase, 14 Manase abyara Amoni, Amoni abyara Yosiya. 15 Bene Yosiya ni aba: imfura ye ni Yohanani, uwa kabiri ni Yehoyakimu, uwa gatatu ni Sedekiya, uwa kane ni Shalumu. 16 Yehoyakimu yabyaye Yekoniya, Yekoniya abyara Sedekiya. 17 Abahungu Yekoniya yabyaye ari mu nzu y’imbohe ni Salatiyeli, 18 Malikiramu, Pedaya, Shenasari, Yekamiya, Hoshama na Nedabiya. 19 Bene Pedaya ni Zerubabeli na Shimeyi. Bene Zerubabeli ni Meshulamu, Hananiya (mushiki wabo yitwaga Shelomiti); 20 n’abandi batanu ari bo Hashuba, Oheli, Berekiya, Hasadiya na Yushabu-Hesedi. 21 Hananiya yabyaye Pelatiya na Yeshaya, Yeshaya abyara Refaya, Refaya abyara Arunani, Arunani abyara Obadiya, Obadiya abyara Shekaniya. 22 Bene Shekaniya ni Shemaya n’abahungu be (Hatushi, Igalu, Bariya, Neyariya na Shafati): bose hamwe ni batandatu. 23 Bene Neyariya ni Eliyowenayi, Hizikiya na Azirikamu: bose hamwe ni batatu. 24 Bene Eliyowenayi ni Hodaviya, Eliyashibu, Pelaya, Akubu, Yohanani, Delaya na Anani: bose hamwe ni barindwi.

1 Ibyo ku ngoma  4 : 1 - 43

4 Bene Yuda ni Peresi, Hesironi, Karumi, Huri na Shobali. 2 Reyaya mwene Shobali yabyaye Yahati, Yahati abyara Ahumayi na Lahadi. Iyo ni yo miryango y’Abasorati. 3 Aba ni bo bana ba se wa Etamu: Yezereli, Ishuma, Idubashi, (mushiki wabo yitwaga Haseleluponi,) 4 Penuweli se wa Gedori na Ezeri se wa Husha. Abo ni bo bene Huri (imfura ya Efurata) se wa Betelehemu. 5 Ashihuri se wa Tekowa yari afite abagore babiri, ari bo Hela na Nara. 6 Nara yamubyariye Ahuzamu, Heferi, Temeni na Hahashutari. Abo ni abahungu ba Nara. 7 Abahungu ba Hela ni Sereti, Isuhari na Etani. 8 Kosi yabyaye Anubu na Sobeba, kandi yakomotsweho n’imiryango ya Aharuheli mwene Harumu.

9 Yabesi yarushaga icyubahiro abavandimwe be. Nyina ni we wamwise Yabesi kuko yavugaga ati “namubyaye mbabara.” 10 Nuko Yabesi yambaza Imana ya Isirayeli ati “numpa umugisha ukagura igihugu cyanjye, ukuboko kwawe kukabana nanjye ukandinda ibyago ntibingereho . . . ” Nuko Imana imuha ibyo yayisabye.

11 Kelubu umuvandimwe wa Shuha yabyaye Mehiri se wa Eshitoni. 12 Eshitoni yabyaye Beti-Rafa, Paseya na Tehina se wa Irinahashi. Abo ni bo bantu b’i Reka. 13 Bene Kenazi ni Otiniyeli na Seraya. Otiniyeli yabyaye Hatati. 14 Mewonotayi yabyaye Ofura. Seraya yabyaye Yowabu se wa Geharashimu, kuko bari abanyabukorikori.

15 Bene Kalebu mwene Yefune ni Iru, Ela na Namu. Ela yabyaye Kenazi. 16 Bene Yehaleleli ni Zifu, Zifa, Tiriya na Asareli. 17 Ezira yabyaye Yeteri, Meredi, Eferi na Yaloni. Umugore we yabyaye Miriyamu, Shamayi na Ishuba se wa Eshitemowa. 18 Umugore wa Meredi w’Umuyahudikazi yabyaye Yeredi se wa Gedori, Heberi se wa Soko na Yekutiyeli se wa Zanowa. (. . .) Abo ni abahungu babyawe na Bitiya umukobwa wa Farawo warongowe na Meredi.

19 Abahungu ba muka Hodiya wavaga inda imwe na Nahamu ni aba: se wa Keyila w’Umugarumi na Eshitemowa w’Umumakati. 20 Bene Shimoni ni Amunoni, Rina, Beni-Hanani na Tiloni. Bene Ishi ni Zoheti na Beni-Zoheti.

21 Bene Shela mwene Yuda ni Eri se wa Leka, na Lada se wa Maresha n’imiryango y’ababoha imyenda y’ubudodo bwiza bo mu nzu ya Ashibeya, 22 na Yokimu n’ab’i Kozeba, na Yowashi na Sarafi wari ufite abagore b’Abamowabukazi, na Yashubi-Lehemu. Ayo mazina yakuwe mu nyandiko za kera. 23 Abo bari ababumbyi kandi bari batuye i Netayimu n’i Gedera. Bari batuye aho, bakorera umwami.

24 Bene Simeyoni ni Nemuweli, Yamini, Yaribu, Zera na Shawuli. 25 Shawuli yabyaye Shalumu, Shalumu abyara Mibusamu, Mibusamu abyara Mishuma. 26 Mishuma yabyaye Hamuweli, Hamuweli abyara Zakuri, Zakuri abyara Shimeyi. 27 Shimeyi yari afite abahungu cumi na batandatu n’abakobwa batandatu. Icyakora abavandimwe be ntibari bafite abana benshi nk’abo, kandi mu miryango yabo yose nta wari ufite abana benshi nk’aba Yuda. 28 Bakomeza gutura i Beri-Sheba, i Molada, i Hasari-Shuwali, 29 i Biluha, muri Esemu, i Toladi, 30 i Betuweli, i Horuma, i Sikulagi, 31 i Beti-Marukaboti, i Hasari-Susimu, i Beti-Biri n’i Sharayimu. Iyo ni yo migi batuyemo kugeza ku ngoma ya Dawidi.

32 Imidugudu yabo ni Etamu, Ayini, Rimoni, Tokeni na Ashani: imigi itanu. 33 Imidugudu yabo yose yari ikikije iyo migi yaragendaga ikagera i Bayali. Aho ni ho bari batuye kandi ni ho ibisekuru byabo byandikiwe. 34 Hari Meshobabu, Yamuleki, Yosha mwene Amasiya, 35 Yoweli, Yehu mwene Yoshibiya, Seraya mwene Asiyeli, 36 Eliyowenayi, Yakoba, Yeshohaya, Asaya, Adiyeli, Yesimiyeli, Benaya 37 na Ziza mwene Shifi mwene Aloni mwene Yedaya mwene Shimuri mwene Shemaya. 38 Abo bamaze kuvugwa bari abatware mu miryango yabo kandi amazu ya ba sekuruza yagiye yaguka baba benshi cyane. 39 Bagiye ku marembo y’i Gedori bagera no mu burasirazuba bw’ikibaya, bashaka urwuri rw’imikumbi yabo. 40 Amaherezo babona urwuri rwiza rutoshye. Icyo gihugu cyari kigari kandi gifite amahoro n’umutekano. Abahoze bagituyemo bakomokaga kuri Hamu. 41 Ku ngoma ya Hezekiya umwami w’u Buyuda, abo banditswe bateye amahema ya bene Hamu n’Abamewunimu bari bahatuye, barabarimbura, ku buryo n’uyu munsi nta n’umwe ukiriho. Batura mu gihugu cyabo kuko bahabonye urwuri rw’imikumbi yabo.

42 Muri bo harimo abagabo magana atanu bakomoka kuri Simeyoni bagiye ku musozi wa Seyiri, bayobowe na Pelatiya, Neyariya, Refaya na Uziyeli bene Ishi, 43 bica abari barasigaye mu Bamaleki, bakomeza kuhatura kugeza n’uyu munsi.

1 Ibyo ku ngoma  5 : 1 - 26

5 Rubeni yari imfura ya Isirayeli, ariko uburenganzira buhabwa umwana w’imfura yarabwambuwe buhabwa bene Yozefu mwene Isirayeli, kubera ko Rubeni yahumanyije uburiri bwa se. Ni yo mpamvu mu bisekuru byabo Rubeni atanditswe ko ari we ufite uburenganzira buhabwa umwana w’imfura. 2 Yuda yaruse bene se bose, kandi uwari kuzaba umutware ni we yakomotseho, ariko uburenganzira buhabwa umwana w’imfura bwari ubwa Yozefu. 3 Bene Rubeni imfura ya Isirayeli ni Hanoki na Palu, Hesironi na Karumi. 4 Yoweli yabyaye Shemaya, Shemaya abyara Gogi, Gogi abyara Shimeyi, 5 Shimeyi abyara Mika, Mika abyara Reyaya, Reyaya abyara Bayali, 6 Bayali abyara Bera, uwo Tilugati-Pilineseri umwami wa Ashuri yajyanye mu bunyage; yari umutware w’Abarubeni. 7 Abavandimwe be ukurikije uko ibisekuru by’imiryango yabo yabakomotseho byanditswe, ni aba: Yeyeli wari umutware, Zekariya, 8 Bela mwene Azazi mwene Shema mwene Yoweli, wari utuye muri Aroweri ukagenda ukagera i Nebo n’i Bayali-Meyoni. 9 Aho yari atuye mu burasirazuba yageraga aho umuntu yinjirira mu butayu hafi y’uruzi rwa Ufurate, kuko amatungo yabo yari yarororokeye cyane mu gihugu cy’i Gileyadi. 10 Ku ngoma ya Sawuli barwanye n’Abahagari barabanesha, batura mu mahema yabo mu karere kose k’uburasirazuba bwa Gileyadi.

11 Bene Gadi bari baturanye na bo, bari batuye mu gihugu cy’i Bashani kugera i Saleka. 12 Yoweli ni we wari umutware, hagakurikiraho Shafamu, Yanayi na Shafati b’i Bashani. 13 Abavandimwe babo bo mu nzu ya ba sekuruza ni Mikayeli, Meshulamu, Sheba, Yorayi, Yakani, Ziya na Eberi: bose hamwe bari barindwi. 14 Abo ni bo bene Abihayili mwene Huri mwene Yarowa mwene Gileyadi mwene Mikayeli mwene Yeshishayi mwene Yahido mwene Buzi. 15 Ahi mwene Abudiyeli mwene Guni, yari umutware w’inzu ya ba sekuruza. 16 Bakomeje gutura i Gileyadi n’i Bashani no mu midugudu ihakikije, no mu nzuri zose z’i Sharoni kugera ku ngabano zazo. 17 Ku ngoma ya Yotamu umwami w’u Buyuda n’ingoma ya Yerobowamu umwami wa Isirayeli, ni bwo banditswe hakurikijwe ibisekuru byabo.

18 Mu Barubeni n’Abagadi n’igice cy’abagize umuryango wa Manase, abagabo b’intwari batwaraga ingabo n’inkota, bazi kurwanisha umuheto kandi bamenyereye urugamba, bari ibihumbi mirongo ine na bine na magana arindwi na mirongo itandatu bajyaga ku rugamba. 19 Hanyuma barwana n’Abahagari, batera i Yeturi, i Nafishi n’i Nodabu. 20 Igihe barwanaga na bo baratabawe, ku buryo Abahagari n’abari kumwe na bo bose bahanwe mu maboko yabo. Batakambiye Imana ngo ibatabare muri iyo ntambara, Imana yumva gutaka kwabo kuko bayiringiye. 21 Banyaga amatungo yabo, banyaga ingamiya ibihumbi mirongo itanu, intama ibihumbi magana abiri na mirongo itanu, indogobe ibihumbi bibiri, n’abantu* ibihumbi ijana. 22 Abishwe bari benshi cyane, kuko urwo rugamba rwari urw’Imana y’ukuri. Bakomeje gutura mu gihugu cyabo kugeza aho bajyaniwe mu bunyage.

23 Abagize igice cy’umuryango wa Manase bari batuye mu gihugu cy’i Bashani kugera i Bayali-Herumoni n’i Seniri no ku musozi wa Herumoni. Barororotse baba benshi cyane. 24 Aba ni bo bari abatware b’amazu ya ba sekuruza: Eferi, Ishi, Eliyeli, Aziriyeli, Yeremiya, Hodaviya na Yahudiyeli. Bari abagabo b’intwari kandi b’abanyambaraga, abagabo b’ibyamamare, abatware b’amazu ya ba sekuruza. 25 Bahemukiye Imana ya ba sekuruza, basambana n’imana z’abaturage bo muri icyo gihugu, abo Imana yari yaratsembye ikabakura imbere yabo. 26 Imana ya Isirayeli ishyira igitekerezo mu mutima wa Puli umwami wa Ashuri n’uwa Tilugati-Pilineseri umwami wa Ashuri, ajyana mu bunyage Abarubeni, Abagadi n’igice cy’abagize umuryango wa Manase, abajyana i Hala, i Habori, i Hara no ku ruzi rwa Gozani. Baracyariyo kugeza n’uyu munsi.

^ 1 Ngoma 5:21 1Ng 5:21


 Mu giheburayo ni “ubugingo” (nephesh). Reba Umugereka wa 6.



1 Ibyo ku ngoma  6 : 1 - 81

6 Bene Lewi ni Gerushoni, Kohati na Merari. 2 Bene Kohati ni Amuramu, Isuhari, Heburoni na Uziyeli. 3 Bene Amuramu ni Aroni, Mose na Miriyamu. Bene Aroni ni Nadabu, Abihu, Eleyazari na Itamari. 4 Eleyazari yabyaye Finehasi, Finehasi abyara Abishuwa, 5 Abishuwa abyara Buki, Buki abyara Uzi, 6 Uzi abyara Zerahiya, Zerahiya abyara Merayoti, 7 Merayoti abyara Amariya, Amariya abyara Ahitubu, 8 Ahitubu abyara Sadoki, Sadoki abyara Ahimasi, 9 Ahimasi abyara Azariya, Azariya abyara Yohanani, 10 Yohanani abyara Azariya. Uwo ni we wakoraga umurimo w’ubutambyi mu nzu Salomo yubatse i Yerusalemu.

11 Azariya yabyaye Amariya, Amariya abyara Ahitubu, 12 Ahitubu abyara Sadoki, Sadoki abyara Shalumu, 13 Shalumu abyara Hilukiya, Hilukiya abyara Azariya, 14 Azariya abyara Seraya, Seraya abyara Yehosadaki. 15 Yehosadaki ni we wajyanywe igihe Yehova yajyanaga u Buyuda na Yerusalemu mu bunyage akoresheje Nebukadinezari.

16 Bene Lewi ni Gerushomu, Kohati na Merari. 17 Aya ni yo mazina ya bene Gerushomu: Libuni na Shimeyi. 18 Bene Kohati ni Amuramu, Isuhari, Heburoni na Uziyeli. 19 Bene Merari ni Mahali na Mushi.

Iyi ni yo miryango y’Abalewi hakurikijwe amazu ya ba sekuruza: 20 mu Bagerushomu: Gerushomu yabyaye Libuni, Libuni abyara Yahati, Yahati abyara Zima, 21 Zima abyara Yowa, Yowa abyara Ido, Ido abyara Zera, Zera abyara Yeyaterayi. 22 Mu Bakohati: Kohati yabyaye Aminadabu, Aminadabu abyara Kora, Kora abyara Asiri, 23 Asiri abyara Elukana, Elukana abyara Ebiyasafu, Ebiyasafu abyara Asiri, 24 Asiri abyara Tahati, Tahati abyara Uriyeli, Uriyeli abyara Uziya, Uziya abyara Shawuli. 25 Bene Elukana ni Amasayi na Ahimoti. 26 Elukana yabyaye Zofayi, Zofayi abyara Nahati, 27 Nahati abyara Eliyabu, Eliyabu abyara Yerohamu, Yerohamu abyara Elukana. 28 Imfura ya Samweli ni Yoweli, uwa kabiri ni Abiya. 29 Merari yabyaye Mahali, Mahali abyara Libuni, Libuni abyara Shimeyi, Shimeyi abyara Uza, 30 Uza abyara Shimeya, Shimeya abyara Hagiya, Hagiya abyara Asaya.

31 Aba ni bo Dawidi yahaye inshingano yo kuyobora abaririmbyi bo mu nzu ya Yehova igihe bari bamaze gushyiramo Isanduku. 32 Bari bafite inshingano yo kuririmbira imbere y’ihema ry’ibonaniro, kugeza igihe Salomo yubakiye inzu ya Yehova i Yerusalemu. Basohozaga inshingano yabo bakurikije amabwiriza bahawe. 33 Aya ni yo mazina y’abari bafite iyo nshingano, n’ay’ababakomokaho: mu Bakohati hari umuririmbyi Hemani wari mwene Yoweli, mwene Samweli, 34 mwene Elukana, mwene Yerohamu, mwene Eliyeli, mwene Towa, 35 mwene Sufi, mwene Elukana mwene Mahati, mwene Amasayi, 36 mwene Elukana, mwene Yoweli, mwene Azariya, mwene Zefaniya, 37 mwene Tahati mwene Asiri mwene Ebiyasafu mwene Kora, 38 mwene Isuhari, mwene Kohati, mwene Lewi, mwene Isirayeli.

39 Umuvandimwe we Asafu wahagararaga iburyo bwe yari mwene Berekiya, mwene Shimeya, 40 mwene Mikayeli, mwene Baseya, mwene Malikiya, 41 mwene Etuni, mwene Zera, mwene Adaya, 42 mwene Etani, mwene Zima, mwene Shimeyi, 43 mwene Yahati, mwene Gerushomu, mwene Lewi.

44 Mu bavandimwe babo b’Abamerari, ari na bo bahagararaga ibumoso, hari Etani mwene Kishi, mwene Abudi, mwene Maluki, 45 mwene Hashabiya, mwene Amasiya, mwene Hilukiya, 46 mwene Amusi, mwene Bani, mwene Shemeri, 47 mwene Mahali, mwene Mushi, mwene Merari, mwene Lewi.

48 Abavandimwe babo b’Abalewi ni bo bakoraga imirimo yose yo mu ihema, inzu y’Imana y’ukuri. 49 Aroni n’abahungu be boserezaga ibitambo ku gicaniro cy’ibitambo bikongorwa n’umuriro n’igicaniro cyo koserezaho umubavu, bagakora imirimo yose ifitanye isano n’ibintu byera cyane kandi bagatangira impongano Abisirayeli, bakurikije ibyo Mose umugaragu w’Imana y’ukuri yari yarabategetse byose. 50 Aba ni bo bene Aroni: Aroni yabyaye Eleyazari, Eleyazari abyara Finehasi, Finehasi abyara Abishuwa, 51 Abishuwa abyara Buki, Buki abyara Uzi, Uzi abyara Zerahiya, 52 Zerahiya abyara Merayoti, Merayoti abyara Amariya, Amariya abyara Ahitubu, 53 Ahitubu abyara Sadoki, Sadoki abyara Ahimasi.

54 Aha ni ho bene Aroni bo mu muryango w’Abakohati batuye mu migi igoswe n’inkuta, aho bahawe hakoreshejwe ubufindo. 55 Mu gihugu cy’u Buyuda bahawe Heburoni n’amasambu ahakikije. 56 Amasambu akikije umugi bayahaye Kalebu mwene Yefune hamwe n’imidugudu yaho. 57 Bene Aroni bahawe imigi y’ubuhungiro, ari yo Heburoni na Libuna n’amasambu ahakikije, Yatiri na Eshitemowa n’amasambu ahakikije, 58 Hileni n’amasambu ahakikije, Debiri n’amasambu ahakikije, 59 Ashani n’amasambu ahakikije, Beti-Shemeshi n’amasambu ahakikije. 60 Muri gakondo y’umuryango wa Benyamini bahawe Geba n’amasambu ahakikije, Alemeti n’amasambu ahakikije, Anatoti n’amasambu ahakikije. Iyo migi yose uko ari cumi n’itatu yagabanyijwe imiryango yabo.

61 Bene Kohati bari basigaye bahawe imigi icumi muri gakondo y’undi muryango no muri gakondo y’igice cy’abagize umuryango wa Manase, bayihabwa hakoreshejwe ubufindo.

62 Bene Gerushomu bahawe imigi cumi n’itatu hakurikijwe imiryango yabo, bayihabwa muri gakondo y’umuryango wa Isakari, uwa Asheri, uwa Nafutali n’uwa Manase i Bashani.

63 Bene Merari, hakurikijwe imiryango yabo, bahawe imigi cumi n’ibiri muri gakondo y’umuryango wa Rubeni, uwa Gadi n’uwa Zabuloni, bayihabwa hakoreshejwe ubufindo.

64 Nguko uko Abisirayeli bahaye Abalewi imigi n’amasambu ayikikije. 65 Nanone bakoresheje ubufindo babaha iyo migi muri gakondo y’umuryango wa Yuda, uwa Simeyoni n’uwa Benyamini, bayivuze mu mazina.

66 Imwe mu miryango y’Abakohati yahawe imigi yo guturamo muri gakondo y’umuryango wa Efurayimu. 67 Nanone kandi bahawe umugi w’ubuhungiro wa Shekemu n’amasambu ahakikije mu karere k’imisozi miremire ya Efurayimu, Gezeri n’amasambu ahakikije, 68 Yokimeyamu n’amasambu ahakikije, Beti-Horoni n’amasambu ahakikije, 69 Ayaloni n’amasambu ahakikije, na Gati-Rimoni n’amasambu ahakikije. 70 Muri gakondo y’igice cy’abagize umuryango wa Manase, abo mu muryango w’Abakohati basigaye bahawe Aneri n’amasambu ahakikije, na Bileyamu n’amasambu ahakikije.

71 Muri gakondo y’igice cy’abagize umuryango wa Manase, bene Gerushomu bahawe Golani y’i Bashani n’amasambu ahakikije, na Ashitaroti n’amasambu ahakikije. 72 Muri gakondo y’umuryango wa Isakari bahawe Kedeshi n’amasambu ahakikije, Daberati n’amasambu ahakikije, 73 Ramoti n’amasambu ahakikije, na Anemu n’amasambu ahakikije. 74 Muri gakondo y’umuryango wa Asheri bahawe Mashali n’amasambu ahakikije, Abudoni n’amasambu ahakikije, 75 Hukoki n’amasambu ahakikije, na Rehobu n’amasambu ahakikije. 76 Muri gakondo y’umuryango wa Nafutali bahawe Kedeshi y’i Galilaya n’amasambu ahakikije, Hamoni n’amasambu ahakikije, na Kiriyatayimu n’amasambu ahakikije.

77 Muri gakondo y’umuryango wa Zabuloni, bene Merari basigaye bahawe Rimono n’amasambu ahakikije, na Tabori n’amasambu ahakikije. 78 Muri gakondo y’umuryango wa Rubeni, mu karere ko mu burasirazuba bwa Yorodani hafi y’i Yeriko, bahawe Beseri iri mu butayu n’amasambu ahakikije, Yahasi n’amasambu ahakikije, 79 Kedemoti n’amasambu ahakikije, na Mefati n’amasambu ahakikije. 80 Muri gakondo y’umuryango wa Gadi bahawe Ramoti y’i Gileyadi n’amasambu ahakikije, Mahanayimu n’amasambu ahakikije, 81 Heshiboni n’amasambu ahakikije, na Yazeri n’amasambu ahakikije.

1 Ibyo ku ngoma  7 : 1 - 40

7 Bene Isakari ni Tola, Puwa, Yashubu na Shimuroni: bose hamwe bari bane. 2 Bene Tola ni Uzi, Refaya, Yeriyeli, Yahumayi, Ibusamu na Shemuweli, bari abatware b’amazu ya ba sekuruza. Bene Tola bari abagabo b’intwari kandi b’abanyambaraga. Ku ngoma ya Dawidi bari abantu ibihumbi makumyabiri na bibiri na magana atandatu. 3 Uzi yabyaye Izurahiya. Bene Izurahiya ni Mikayeli, Obadiya, Yoweli, . . . , na Ishiya: bose hamwe bari batanu. Bose bari abatware. 4 Mu babakomokaho ukurikije amazu ya ba sekuruza, harimo ingabo ibihumbi mirongo itatu na bitandatu, kuko bari bafite abagore benshi n’abana benshi. 5 Abavandimwe babo bo mu miryango yose ya bene Isakari, bari abagabo b’intwari kandi b’abanyambaraga ibihumbi mirongo inani na birindwi, hakurikijwe uko ibisekuru byabo byanditswe.

6 Bene Benyamini ni Bela, Bekeri na Yediyayeli: bose hamwe bari batatu. 7 Bene Bela ni Eziboni, Uzi, Uziyeli, Yerimoti na Iri: bose hamwe bari batanu. Bose bari abatware b’amazu ya ba sekuruza, abagabo b’intwari kandi b’abanyambaraga. Banditswe ari ibihumbi makumyabiri na bibiri na mirongo itatu na bane, hakurikijwe ibisekuru byabo. 8 Bene Bekeri ni Zemira, Yowashi, Eliyezeri, Eliyowenayi, Omuri, Yeremoti, Abiya, Anatoti na Alemeti. Abo bose bari bene Bekeri. 9 Abatware b’amazu ya ba sekuruza banditswe hakurikijwe ibisekuru byabo, abagabo b’intwari kandi b’abanyambaraga, bari ibihumbi makumyabiri na magana abiri. 10 Yediyayeli yabyaye Biluhani. Bene Biluhani ni Yewushi, Benyamini, Ehudi, Kenana, Zetani, Tarushishi na Ahishahari. 11 Abo bose bari bene Yediyayeli, abatware b’amazu ya ba sekuruza, abagabo b’intwari kandi b’abanyambaraga. Bari abagabo ibihumbi cumi na birindwi na magana abiri bashoboraga kujya ku rugamba.

12 Shupimu na Hupimu bari bene Iri. Bene Hushimu bakomokaga kuri Aheri.

13 Bene Nafutali ni Yahiseli na Guni na Yeseri na Shalumu, abahungu ba Biluha.

14 Manase yabyaye Asiriyeli ku nshoreke ye y’Umunyasiriya. (Iyo nshoreke yabyaye Makiri se wa Gileyadi. 15 Makiri yashakiye umugore Hupimu na Shupimu, kandi mushiki we yitwaga Maka.) Izina ry’umuhungu we wa kabiri ni Selofehadi, ariko Selofehadi yabyaye abakobwa gusa. 16 Hashize igihe, Maka umugore wa Makiri amubyarira umuhungu amwita Pereshi; umuvandimwe we yitwaga Shereshi. Shereshi yabyaye Ulamu na Rekemu. 17 Ulamu yabyaye Bedani. Abo ni bo bene Gileyadi mwene Makiri mwene Manase. 18 Mushiki wa Gileyadi ni Hamoleketi. Yabyaye Ishihodi, Abiyezeri na Mahila. 19 Bene Shemida ni Ahiyani, Shekemu, Likuhi na Aniyamu.

20 Efurayimu yabyaye Shutela, Shutela abyara Beredi, Beredi abyara Tahati, Tahati abyara Eleyada, Eleyada abyara Tahati, 21 Tahati abyara Zabadi, Zabadi abyara Shutela. Nanone Efurayimu yabyaye Ezeri na Eleyadi. Abo bishwe n’abantu b’i Gati bavukiye muri icyo gihugu baje kubibira amatungo. 22 Efurayimu se w’abo bahungu yamaze iminsi myinshi abaririra, abavandimwe be bakajya baza kumuhumuriza. 23 Nyuma yaho aryamana n’umugore we, uwo mugore asama inda abyara umuhungu. Efurayimu amwita Beriya kuko uwo mugore yamubyaye baragize ibyago mu rugo. 24 Umukobwa we yitwaga Shera, kandi ni we wubatse Beti-Horoni y’epfo n’iya ruguru, na Uzeni-Shera. 25 Nanone yabyaye Refa na Reshefu. Reshefu yabyaye Tela, Tela abyara Tahani, 26 Tahani abyara Ladani, Ladani abyara Amihudi, Amihudi abyara Elishama, 27 Elishama abyara Nuni, Nuni abyara Yehoshuwa.

28 Iyi ni yo gakondo yabo n’aho bari batuye: Beteli n’imidugudu yari ihakikije; mu burasirazuba yageraga i Narani, mu burengerazuba yageraga i Gezeri n’imidugudu ihakikije, n’i Shekemu n’imidugudu ihakikije ikagera n’i Gaza n’imidugudu ihakikije; 29 hafi y’urugabano rwa bene Manase hari Beti-Sheyani n’imidugudu ihakikije, Tanaki n’imidugudu ihakikije, Megido n’imidugudu ihakikije, na Dori n’imidugudu ihakikije. Iyo migi ni yo bene Yozefu mwene Isirayeli bari batuyemo.

30 Bene Asheri ni Imuna na Ishiva na Ishivi na Beriya, kandi bari bafite mushiki wabo witwaga Sera. 31 Bene Beriya ni Heberi na Malikiyeli se wa Biruzayiti. 32 Heberi yabyaye Yafuleti, Shomeri na Hotamu na mushiki wabo witwaga Shuwa. 33 Bene Yafuleti ni Pasaki, Bimuhali na Ashuvati. Abo ni bo bene Yafuleti. 34 Bene Shemeri ni Ahi, Rohuga, Yehuba na Aramu. 35 Bene Helemu umuvandimwe we ni Sofa, Imuna, Sheleshi na Amali. 36 Bene Sofa ni Suwa, Haruneferi, Shuwali, Beri, Imura, 37 Beseri, Hodi, Shama, Shilusha, Yitirani na Bera. 38 Bene Yeteri ni Yefune, Pisipa na Ara. 39 Bene Ula ni Ara, Haniyeli na Risiya. 40 Abo bose ni bene Asheri kandi bari abatware b’amazu ya ba sekuruza, abagabo b’indobanure, b’intwari kandi b’abanyambaraga, bari bahagarariye abandi batware. Abanditswe hakurikijwe ibisekuru byabo ni abagabo ibihumbi makumyabiri na bitandatu bashoboraga kujya ku rugamba.

1 Ibyo ku ngoma  8 : 1 - 40

8 Imfura ya Benyamini ni Bela, uwa kabiri ni Ashibeli, uwa gatatu ni Ahara, 2 uwa kane ni Noha, uwa gatanu ni Rafa. 3 Bene Bela ni Adari, Gera, Abihudi, 4 Abishuwa, Namani, Ahowa, 5 Gera, Shefufamu na Huramu. 6 Aba ni bo bene Ehudi. Bari abatware b’imiryango yari ituye i Geba, bajyanywe mu bunyage i Manahati. 7 Namani na Ahiya na Gera ni bo babajyanye mu bunyage, Gera ari we uri ku isonga. Gera yabyaye Uza na Ahihudi. 8 Shaharayimu yabyariye abana mu gihugu cy’i Mowabu amaze kuhirukana Abamowabu. Hushimu na Bara bari abagore be. 9 Abana yabyaranye n’umugore we Hodeshi ni Yobabu, Sibiya, Mesha, Malikamu, 10 Yewusi, Sakiya na Miruma. Abo ni bo bahungu be bari abatware b’amazu ya ba sekuruza.

11 Abana yabyaranye na Hushimu ni Abitubu na Elipali. 12 Bene Elipali ni Eberi, Mishamu, Shemedi wubatse Ono na Lodi n’imidugudu ihakikije, 13 Beriya na Shema. Abo bari abatware b’imiryango yari ituye muri Ayaloni. Abo ni bo birukanye abaturage b’i Gati. 14 Hari na Ahiyo, Shashaki, Yeremoti, 15 Zebadiya, Aradi, Ederi, 16 Mikayeli, Ishipa na Yoha, bene Beriya, 17 Zebadiya, Meshulamu, Hizuki, Heberi, 18 Ishimerayi, Izuliya, na Yobabu, bene Elipali, 19 Yakimu, Zikiri, Zabudi, 20 Eliyenayi, Siletayi, Eliyeli, 21 Adaya, Beraya na Shimurati, bene Shimeyi, 22 Ishupani, Eberi, Eliyeli, 23 Abudoni, Zikiri, Hanani, 24 Hananiya, Elamu, Antotiya, 25 Ifudeya na Penuweli, bene Shashaki, 26 Shamusherayi, Shehariya, Ataliya, 27 Yareshiya, Eliya na Zikiri, bene Yerohamu. 28 Abo bari abatware b’amazu ya ba sekuruza banditswe hakurikijwe ibisekuru byabo. Ni bo bari batuye i Yerusalemu.

29 Yeyeli se wa Gibeyoni yari atuye i Gibeyoni, kandi umugore we yitwaga Maka. 30 Imfura ye yari Abudoni. Abandi ni Suri, Kishi, Bayali, Nadabu, 31 Gedori, Ahiyo na Zekeri. 32 Mikiloti yabyaye Shimeya. Abo ni bo bari batuye imbere y’abavandimwe babo muri Yerusalemu hamwe n’abandi bavandimwe babo.

33 Neri yabyaye Kishi, Kishi abyara Sawuli, Sawuli abyara Yonatani, Maliki-Shuwa, Abinadabu na Eshibali. 34 Yonatani yabyaye Meribu-Bayali, Meribu-Bayali abyara Mika. 35 Mika yabyaye Pitoni, Meleki, Tareya na Ahazi. 36 Ahazi yabyaye Yehoyada, Yehoyada abyara Alemeti, Azimaveti na Zimuri. Zimuri yabyaye Mosa. 37 Mosa yabyaye Bineya, Bineya abyara Rafa, Rafa abyara Eleyasa, Eleyasa abyara Aseli. 38 Aseli yari afite abahungu batandatu, amazina yabo akaba ari aya: Azirikamu, Bokeru, Ishimayeli, Sheyariya, Obadiya na Hanani. Abo bose bari bene Aseli. 39 Abana b’umuvandimwe we Esheki ni aba: imfura ye ni Ulamu, uwa kabiri ni Yewushi, uwa gatatu ni Elifeleti. 40 Bene Ulamu bari abagabo b’intwari kandi b’abanyambaraga bazi kurwanisha umuheto; bari bafite abana benshi n’abuzukuru benshi, bose hamwe ari ijana na mirongo itanu. Abo bose bakomokaga kuri bene Benyamini.

1 Ibyo ku ngoma  9 : 1 - 44

9 Abisirayeli bose banditswe hakurikijwe ibisekuru byabo; banditswe mu Gitabo cy’Abami ba Isirayeli. Abayuda bajyanywe mu bunyage bitewe n’uko bahemutse. 2 Ababaye aba mbere mu kugaruka mu migi bahawe ho gakondo ni Abisirayeli, Abatambyi, Abalewi n’Abanetinimu. 3 I Yerusalemu hari hatuye bamwe muri bene Yuda, bamwe muri bene Benyamini, bamwe muri bene Efurayimu na bamwe muri bene Manase, ari bo: 4 Utayi mwene Amihudi, mwene Omuri, mwene Imuri, mwene Bani, bo muri bene Peresi mwene Yuda. 5 Mu Banyashilo* ni Asaya imfura ye, n’abandi bahungu be. 6 Muri bene Zera ni Yeweli n’abavandimwe babo magana atandatu na mirongo cyenda.

7 Muri bene Benyamini ni Salu mwene Meshulamu, mwene Hodaviya, mwene Hasenuwa, 8 Ibuneya mwene Yerohamu, Ela mwene Uzi, mwene Mikiri, na Meshulamu mwene Shefatiya, mwene Reweli, mwene Ibuniya. 9 Abavandimwe babo banditswe hakurikijwe ibisekuru byabo ni magana cyenda na mirongo itanu na batandatu. Abo bose bari abatware b’amazu ya ba sekuruza.

10 Mu batambyi hari Yedaya, Yehoyaribu, Yakini, 11 Azariya mwene Hilukiya, mwene Meshulamu, mwene Sadoki, mwene Merayoti, mwene Ahitubu, wari umutware w’inzu y’Imana y’ukuri, 12 Adaya mwene Yerohamu, mwene Pashuri, mwene Malikiya, Masayi mwene Adiyeli, mwene Yahizera, mwene Meshulamu, mwene Meshilemiti, mwene Imeri, 13 n’abavandimwe babo, bari abatware b’amazu ya ba sekuruza. Bari abagabo igihumbi na magana arindwi na mirongo itandatu b’abanyambaraga bashoboye gukora umurimo wo mu nzu y’Imana y’ukuri.

14 Mu Balewi hari Shemaya mwene Hashubu, mwene Azirikamu, mwene Hashabiya wo muri bene Merari, 15 Bakubakari, Hereshi na Galali, Mataniya mwene Mika, mwene Zikiri, mwene Asafu, 16 Obadiya mwene Shemaya, mwene Galali, mwene Yedutuni, na Berekiya mwene Asa, mwene Elukana wari utuye mu midugudu y’Abanyanetofa.

17 Abarinzi b’amarembo ni Shalumu, Akubu, Talumoni na Ahimani; umuvandimwe wabo Shalumu ni we wari umutware. 18 Kugeza icyo gihe yabaga ku irembo ry’umwami mu burasirazuba. Abo ni bo bari abarinzi b’amarembo y’inkambi z’Abalewi. 19 Shalumu mwene Kore, mwene Ebiyasafu, mwene Kora n’abavandimwe be bo mu nzu ya se bari bene Kora, bari abarinzi b’amarembo y’ihema bahagarariye uwo murimo, kandi ba sekuruza bari abarinzi b’amarembo y’inkambi ya Yehova bahagarariye uwo murimo. 20 Finehasi mwene Eleyazari ni we wahoze ari umutware wabo. Yehova yari kumwe na we. 21 Zekariya mwene Meshelemiya ni we warindaga umuryango w’ihema ry’ibonaniro.

22 Abari baratoranyirijwe kuba abarinzi b’amarembo bose bari magana abiri na cumi na babiri. Bari batuye mu midugudu yabo bakurikije uko ibisekuru byabo byanditswe. Abo ni bo Dawidi na Samweli bamenya bari barahaye inshingano zahabwaga abantu biringirwa. 23 Bo n’abana babo barindaga amarembo y’inzu ya Yehova, ari ryo hema.* 24 Abarinzi b’amarembo babaga bari mu byerekezo bine: mu burasirazuba, mu burengerazuba, mu majyaruguru no mu majyepfo. 25 Abavandimwe babo bo mu midugudu yabo barazaga bakamarana na bo iminsi irindwi. 26 Inshingano zahabwaga abantu biringirwa zari zarahawe abagabo bane bashoboye, bari abarinzi b’amarembo. Bari Abalewi kandi bari bashinzwe kurinda ibyumba byo kuriramo n’ububiko bwo mu nzu y’Imana y’ukuri. 27 Bararaga bakikije inzu y’Imana y’ukuri impande zose kuko bari bashinzwe kuyirinda; ni bo babikaga urufunguzo kugira ngo bajye bakingura buri gitondo.

28 Bamwe muri bo bari bashinzwe kurinda ibikoresho byayo, kuko bagombaga kubibara igihe byinjiye n’igihe bisohotse. 29 Abandi bari bashinzwe ibikoresho byera n’ibindi bikoresho, ifu inoze, divayi, amavuta, ububani n’amavuta ahumura neza. 30 Bamwe mu batambyi bari bashinzwe gukora uruvange rw’amavuta ahumura neza. 31 Matitiya wo mu Balewi wari imfura ya Shalumu wo muri bene Kora, ni we wari ufite inshingano yahabwaga abantu biringirwa, ashinzwe ibintu byotswaga ku mapanu. 32 Bamwe mu bavandimwe babo bo muri bene Kohati bari bashinzwe imigati yo kugerekeranya, bakayitegura kuri buri sabato.

33 Aba ni bo baririmbyi bari abatware b’imiryango y’Abalewi, babaga bari mu byumba byo kuriramo. Bari barasonewe indi mirimo kuko ku manywa na nijoro bakoraga uwo murimo. 34 Aba ni bo bari abatware mu miryango y’Abalewi, hakurikijwe uko ibisekuru byabo byanditswe. Aba ni bo bari batuye i Yerusalemu:

35 Yeyeli se wa Gibeyoni yari atuye i Gibeyoni, kandi umugore we yitwaga Maka. 36 Imfura ye yari Abudoni. Abandi ni Suri, Kishi, Bayali, Neri, Nadabu, 37 Gedori, Ahiyo, Zekariya na Mikiloti. 38 Mikiloti yabyaye Shimeya. Abo ni bo bari batuye imbere y’abavandimwe babo muri Yerusalemu hamwe n’abandi bavandimwe babo. 39 Neri yabyaye Kishi, Kishi abyara Sawuli, Sawuli abyara Yonatani, Maliki-Shuwa, Abinadabu na Eshibayali. 40 Yonatani yabyaye Meribu-Bayali, Meribu-Bayali abyara Mika. 41 Mika yabyaye Pitoni, Meleki, Tahireya na Ahazi. 42 Ahazi yabyaye Yara, Yara abyara Alemeti, Azimaveti na Zimuri. Zimuri yabyaye Mosa. 43 Mosa yabyaye Bineya, Bineya abyara Refaya, Refaya abyara Eleyasa, Eleyasa abyara Aseli. 44 Aseli yari afite abahungu batandatu, amazina yabo akaba ari aya: Azirikamu, Bokeru, Ishimayeli, Sheyariya, Obadiya na Hanani. Abo bari bene Aseli.

^ 1 Ngoma 9:5 1Ng 9:5


 “Abanyashilo” si abaturage b’i Shilo, ahubwo ni abakomoka ku muhungu wa gatatu wa Yuda, ari we Shela. Reba It 46:⁠12.

^ 1 Ngoma 9:23 1Ng 9:23


 Mu giheburayo ni “inzu y’ihema.”



1 Ibyo ku ngoma  10 : 1 - 14

10 Abafilisitiya bateye Abisirayeli, Abisirayeli barabahunga, Abafilisitiya bakomeza kubicira ku musozi wa Gilibowa. 2 Abafilisitiya basatira Sawuli n’abahungu be, bica Yonatani na Abinadabu na Maliki-Shuwa, abahungu ba Sawuli. 3 Urugamba rurahinana rwibasira Sawuli, abarashi baza kumubona, baramukomeretsa. 4 Sawuli abwira uwamutwazaga intwaro ati “kura inkota yawe unsogote, bariya Bafilisitiya batakebwe bataza kunyica urubozo.” Ariko uwamutwazaga intwaro arabyanga, kuko yari afite ubwoba bwinshi cyane. Nuko Sawuli afata inkota ye ayishitaho. 5 Uwatwazaga Sawuli intwaro abonye ko apfuye, na we yishita ku nkota ye arapfa. 6 Nguko uko Sawuli n’abahungu be batatu n’abo mu nzu ye bose bapfiriye icyarimwe. 7 Abisirayeli bose bari batuye mu bibaya babonye ko ingabo za Sawuli zahunze kandi ko Sawuli n’abahungu be bapfuye, bava mu migi yabo barahunga, maze Abafilisitiya baraza bayituramo.

8 Bukeye, Abafilisitiya baje gucuza intumbi, basanga Sawuli n’abahungu be baguye ku musozi wa Gilibowa. 9 Baramucuza, bamuca umutwe bamwambura n’intwaro ze, bohereza intumwa mu gihugu cy’Abafilisitiya hose ngo zibimenyeshe ibigirwamana byabo n’abaturage. 10 Hanyuma intwaro ze bazishyira mu nzu y’imana yabo, igihanga cye bakimanika ku nzu ya Dagoni.

11 Abaturage bose b’i Yabeshi y’i Gileyadi bumva ibyo Abafilisitiya bari bakoreye Sawuli byose. 12 Abagabo b’intwari bose bahita bahaguruka, batwara umurambo wa Sawuli n’iy’abahungu be bayizana i Yabeshi, amagufwa yabo bayahamba munsi y’igiti kinini i Yabeshi, bamara iminsi irindwi biyiriza ubusa.

13 Nguko uko Sawuli yapfuye azize ubuhemu bwe, kuko yahemukiye Yehova ntiyumvire ijambo rya Yehova, kandi akaba yaragiye gushikisha ku mushitsi. 14 Ntiyigeze agisha Yehova inama. Ni cyo cyatumye Imana imwica, ubwami bwe ikabuha Dawidi mwene Yesayi.

1 Ibyo ku ngoma  11 : 1 - 47

11 Nyuma yaho, Abisirayeli bose bakoranira kuri Dawidi i Heburoni, baramubwira bati “dore turi igufwa ryawe n’umubiri wawe. 2 Kuva kera na kare, ndetse n’igihe Sawuli yari akiri umwami, ni wowe wayoboraga ingabo za Isirayeli ku rugamba. Yehova Imana yawe yarakubwiye ati ‘ni wowe uzaragira ubwoko bwanjye bwa Isirayeli, kandi ni wowe uzaba umuyobozi w’ubwoko bwanjye bwa Isirayeli.’” 3 Nuko abakuru b’Abisirayeli bose basanga umwami i Heburoni, maze Dawidi agirana na bo isezerano imbere ya Yehova i Heburoni, hanyuma basuka amavuta kuri Dawidi aba umwami wa Isirayeli, nk’uko Yehova yari yarabivuze binyuze kuri Samweli.

4 Nyuma yaho Dawidi n’Abisirayeli bose bajya i Yerusalemu, ari yo Yebusi; icyo gihe Abayebusi ni bo bari bahatuye. 5 Abaturage b’i Yebusi babwira Dawidi bati “ntuzinjira hano.” Ariko Dawidi yigarurira igihome cy’i Siyoni, ari wo Murwa wa Dawidi. 6 Dawidi aravuga ati “umuntu wese uri butange abandi kwica Abayebusi, azaba umutware n’igikomangoma.” Yowabu mwene Seruya abimburira abandi gutera, aba ari we ugirwa umutware. 7 Nuko Dawidi atura ahantu hagerwa bigoranye. Ni yo mpamvu bahise Umurwa wa Dawidi. 8 Dawidi atangira kubaka uwo murwa impande zose, kuva i Milo* kugeza mu nkengero zawo zose, ariko Yowabu ni we wongeye kubaka ahandi hari hasigaye mu murwa. 9 Dawidi yagendaga arushaho gukomera cyane, kuko Yehova nyir’ingabo yari kumwe na we.

10 Aba ni bo batware batwaraga abanyambaraga ba Dawidi, bafatanyije n’Abisirayeli bose kwimika Dawidi ngo abe umwami, nk’uko Yehova yari yarabisezeranyije Isirayeli. 11 Aya ni yo mazina y’intwari za Dawidi: Yashobeyamu wabyawe n’Umunyahakimoni, yari umutware wa ba bandi batatu. Yabanguye icumu rye yica abantu magana atatu ingunga imwe. 12 Yakurikirwaga na Eleyazari mwene Dodo w’Umwahohi. Yari umwe muri za ntwari eshatu. 13 Ni we wari kumwe na Dawidi ahitwa Pasi-Damimu, aho Abafilisitiya bari bakoraniye biteguye kurwana. Aho hantu hari umurima w’ingano za sayiri. Icyo gihe abantu bari bahunze Abafilisitiya. 14 Ariko we ashinga ibirindiro hagati muri uwo murima awirukanamo Abafilisitiya akomeza kubica, Yehova atuma Abisirayeli batsinda bidasubirwaho.

15 Nuko abo batatu mu batware mirongo itatu baramanuka bagera ku rutare, aho Dawidi yari ari mu buvumo bwa Adulamu, kandi ingabo z’Abafilisitiya zari zikambitse mu kibaya cya Refayimu. 16 Dawidi yari ahantu hagerwa bigoranye; icyo gihe ibirindiro by’ingabo z’Abafilisitiya zagendaga imbere y’izindi byari i Betelehemu. 17 Hashize akanya Dawidi yumva agize inyota, maze aravuga ati “uwansomya ku tuzi two mu iriba ryo ku marembo y’i Betelehemu!” 18 Nuko izo ntwari eshatu zinyura mu nkambi y’Abafilisitiya zirwana, zivoma amazi mu iriba ryo ku marembo y’i Betelehemu ziyazanira Dawidi. Dawidi yanga kuyanywa, ayasuka imbere ya Yehova. 19 Aravuga ati “Mana yanjye, ntibikabeho ko nkora ibintu nk’ibi! Ese nanywa amaraso y’aba bantu bahaze ubugingo bwabo? Bagiye kuvoma aya mazi bahaze ubugingo bwabo.” Nuko ntiyemera kuyanywa. Ibyo ni byo byakozwe n’izo ntwari eshatu.

20 Naho Abishayi umuvandimwe wa Yowabu, yabaye umutware wa batatu; yabanguye icumu rye yica abantu magana atatu, aba icyamamare nka ba bandi batatu. 21 Muri abo batatu ni we wari intwari cyane kurusha abo bandi babiri, kandi yabaye umutware wabo. Ariko ntiyigeze agera ku rwego rwa ba bandi batatu ba mbere.

22 Benaya mwene Yehoyada umugabo w’intwari wakoze byinshi i Kabuseli, ni we wishe abahungu babiri ba Ariyeli w’i Mowabu. Nanone ni we wamanutse akicira intare mu rwobo rw’amazi igihe shelegi yari yaguye. 23 Ni we wishe umugabo w’Umunyegiputa wari munini bidasanzwe, afite uburebure bw’imikono* itanu. Uwo Munyegiputa yari afite icumu rifite uruti rungana n’igiti cy’umuboshyi. Nyamara Benaya yamanutse afite inkoni yonyine, ashikuza uwo Munyegiputa icumu rye ararimwicisha. 24 Ibyo ni byo Benaya mwene Yehoyada yakoze, kandi yari yarihesheje izina muri za ntwari eshatu. 25 Nubwo ari we wari intwari cyane kurusha ba bandi mirongo itatu, ntiyigeze agera ku rwego rwa ba batatu ba mbere. Icyakora Dawidi yamugize umutware w’abamurinda.

26 Abagabo bari intwari mu ngabo za Dawidi ni Asaheli umuvandimwe wa Yowabu, Eluhanani mwene Dodo w’i Betelehemu, 27 Shamoti w’Umunyaharori, Helesi w’Umunyapeloni, 28 , Ira mwene Ikeshi w’i Tekowa, Abiyezeri wo muri Anatoti, 29 Sibekayi w’i Husha, Ilayi w’Umwahohi, 30 Maharayi w’i Netofa, Heledi mwene Bayana w’i Netofa, 31 Itayi mwene Ribayi w’i Gibeya y’Ababenyamini, Benaya w’Umunyapiratoni, 32 , Hurayi wo mu bibaya by’i Gashi, Abiyeli wo muri Araba, 33 Azimaveti w’i Bahurimu, Eliyahaba w’i Shaluboni, 34 bene Hashemu w’Umugizoni, Yonatani mwene Shage w’Umuharari, 35 Ahiyamu mwene Sakari w’Umuharari, Elifali mwene Uri, 36 Heferi w’Umumekerati, Ahiya w’Umunyapeloni, 37 Hesiro w’i Karumeli, Narayi mwene Ezubayi, 38 Yoweli umuvandimwe wa Natani, Mibuhari mwene Hagiri, 39 Seleki w’Umwamoni, Naharayi w’i Beroti, watwazaga intwaro Yowabu mwene Seruya, 40 Ira w’Umuyeteri, Garebu w’Umuyeteri, 41 Uriya w’Umuheti, Zabadi mwene Ahilayi, 42 Adina mwene Shiza w’Umurubeni, umutware w’Abarubeni wari kumwe n’abantu mirongo itatu, 43 Hanani mwene Maka, Yoshafati w’Umumituni, 44 Uziya wo muri Ashitaroti, Shama na Yeyeli, bene Hotamu wo muri Aroweri, 45 Yediyayeli mwene Shimuri n’umuvandimwe we Yoha w’Umutisi, 46 Eliyeli w’Umumahavi, Yeribayi na Yoshaviya bene Elunamu, Ituma w’Umumowabu, 47 Eliyeli, Obedi na Yasiyeli w’Umumesoba.

^ 1 Ngoma 11:8 1Ng 11:8


 Mu giheburayo ni “ahantu batinze itaka.” Birashoboka ko yari inyubako imeze nk’igihome.

^ 1 Ngoma 11:23 1Ng 11:23


 Umukono ni urugero rw’uburebure. Reba Umugereka wa 11.



1 Ibyo ku ngoma  12 : 1 - 40

12 Aba ni bo basanze Dawidi i Sikulagi igihe yari acyihishahisha bitewe na Sawuli mwene Kishi; bari abagabo b’abanyambaraga bamufashaga mu ntambara. 2 Bari bitwaje imiheto, bagakoresha indyo n’imoso batera amabuye y’imihumetso cyangwa barwanisha imiheto n’imyambi. Bari abavandimwe ba Sawuli bo mu muryango wa Benyamini. 3 Umutware wabo yari Ahiyezeri, hakaba na Yowashi bene Shemaya w’i Gibeya, Yeziyeli na Peleti bene Azimaveti, Beraka, Yehu wo muri Anatoti, 4 Ishimaya w’i Gibeyoni, wari intwari muri ba bandi mirongo itatu kandi akaba umutware wabo, Yeremiya, Yahaziyeli, Yohanani, Yozabadi w’i Gedera, 5 Eluzayi, Yerimoti, Beyaliya, Shemariya, Shefatiya w’i Harifu, 6 Elukana, Ishiya, Azareli, Yowezeri, Yashobeyamu, bo muri bene Kora, 7 Yowela na Zebadiya bene Yerohamu w’i Gedori.

8 Hari bamwe mu Bagadi bitandukanyije n’abavandimwe babo basanga Dawidi mu butayu ahantu hagerwa bigoranye. Bari abagabo b’intwari kandi b’abanyambaraga, ingabo zimenyereye urugamba, zihora ziteguranye ingabo nini n’amacumu. Bari bafite mu maso nk’ah’intare, kandi banyarukaga nk’ingeragere ku misozi. 9 Ezeri ni we wari umutware, uwa kabiri ni Obadiya, uwa gatatu ni Eliyabu, 10 uwa kane ni Mishumana, uwa gatanu ni Yeremiya, 11 uwa gatandatu ni Atayi, uwa karindwi ni Eliyeli, 12 uwa munani ni Yohanani, uwa cyenda ni Elizabadi, 13 uwa cumi ni Yeremiya, uwa cumi n’umwe ni Makubanayi. 14 Abo bari bene Gadi kandi bari abatware b’ingabo. Uworoheje muri bo yari ahwanye n’ingabo ijana, ukomeye kurusha abandi ahwanye n’ingabo igihumbi. 15 Abo ni bo bambutse Yorodani mu kwezi kwa mbere igihe yari yuzuye yarenze inkombe, birukana abatuye ibyo bibaya bose, batatanira iburasirazuba n’iburengerazuba.

16 Bamwe mu bo mu muryango wa Benyamini n’uwa Yuda basanga Dawidi ahantu hagerwa bigoranye. 17 Nuko Dawidi arasohoka arababwira ati “niba muzanywe n’amahoro muje kumfasha, umutima wanjye uzunga ubumwe n’uwanyu. Ariko niba muje kungambanira ku banzi banjye kandi nta kibi kiri mu biganza byanjye, Imana ya ba sogokuruza ibirebe ice urubanza.” 18 Umwuka w’Imana uza kuri Amasayi umutware wa ba bandi mirongo itatu, aravuga ati
“Turi abawe Dawidi we, turagushyigikiye mwene Yesayi we!
Gira amahoro, kandi amahoro abe ku bagutabara,
Kuko Imana yagutabaye.”
Dawidi arabakira abashyira mu batware b’ingabo ze.

19 Bamwe mu bo mu muryango wa Manase baracitse basanga Dawidi, igihe yajyanaga n’Abafilisitiya bagiye gutera Sawuli. Icyakora ntiyafashije Abafilisitiya, kuko abami biyunze b’Abafilisitiya bamwirukanye, bagira bati “ataducika agasanga shebuja Sawuli, agashyira ubuzima bwacu mu kaga.” 20 Dawidi agarutse i Sikulagi, abo mu Bamanase bahamusanze ni Aduna, Yozabadi, Yediyayeli, Mikayeli, Yozabadi, Elihu na Siletayi, bose bari abatware b’ibihumbi mu muryango wa Manase. 21 Bafashije Dawidi kurwanya umutwe w’abanyazi, kuko bose bari abagabo b’intwari kandi b’abanyambaraga, abagira abatware b’ingabo. 22 Uko bwije n’uko bukeye, abantu basangaga Dawidi kugira ngo bamufashe, kugeza ubwo babaye umutwe munini w’ingabo, bamera nk’ingabo z’Imana.

23 Uyu ni wo mubare w’ingabo zari zambariye urugamba zasanze Dawidi i Heburoni, kugira ngo zimwimike abe umwami mu cyimbo cya Sawuli nk’uko Yehova yari yarabitegetse: 24 bene Yuda batwara ingabo nini n’icumu bari ibihumbi bitandatu na magana inani, bambariye urugamba. 25 Muri bene Simeyoni, haje ingabo ibihumbi birindwi n’ijana, abagabo b’abanyambaraga kandi b’intwari.

26 Mu Balewi, haje ibihumbi bine na magana atandatu. 27 Yehoyada ni we wari umutware wa bene Aroni. Yazanye n’abantu ibihumbi bitatu na magana arindwi. 28 Harimo na Sadoki, umusore w’umunyambaraga kandi w’intwari, n’abo mu nzu ya ba sekuruza, abatware makumyabiri na babiri.

29 Muri bene Benyamini, abavandimwe ba Sawuli, haje ibihumbi bitatu, kuko kugeza icyo gihe abenshi mu Babenyamini barindaga inzu ya Sawuli. 30 Mu Befurayimu haje ibihumbi makumyabiri n’umunani, abagabo b’intwari kandi b’abanyambaraga bari ibyamamare mu mazu ya ba sekuruza.

31 Mu bagize igice cy’umuryango wa Manase, haje abantu ibihumbi cumi n’umunani bavuzwe mu mazina, baza kwimika Dawidi. 32 Muri bene Isakari bamenyaga ibyo Abisirayeli bakwiriye gukora n’igihe cyiza cyo kubikora, haje abatware babo magana abiri n’abavandimwe babo, kandi abavandimwe babo bose bumviraga amabwiriza yabo. 33 Muri bene Zabuloni, abajyaga ku rugamba bakirema inteko bitwaje intwaro z’ubwoko bwose, bari ibihumbi mirongo itanu. Baje bisukiranya basanga Dawidi, bafite umutima uzira uburyarya. 34 Muri bene Nafutali, haje abatware igihumbi bayoboye ingabo ibihumbi mirongo itatu na birindwi zitwaje ingabo nini n’amacumu. 35 Muri bene Dani, bari abagabo ibihumbi makumyabiri n’umunani na magana atandatu bajyaga ku rugamba. 36 Muri bene Asheri, haje abagabo ibihumbi mirongo ine bajyaga ku rugamba biremye inteko.

37 Hakurya ya Yorodani, mu Barubeni, mu Bagadi no mu gice cy’abagize umuryango wa Manase, haje ingabo ibihumbi ijana na makumyabiri zitwaje intwaro zose zo ku rugamba. 38 Izo ngabo zose zimenyereye urugamba kandi zashoboraga kwirema inteko, zaje i Heburoni zifite umutima utaryarya, zizanywe no kwimika Dawidi ngo abe umwami wa Isirayeli yose. Abisirayeli bose basigaye bari bahuje umutima na zo mu kwimika Dawidi. 39 Bamaranye na Dawidi iminsi itatu barya banywa, kuko abavandimwe babo bari babiteguye. 40 Abari batuye hafi aho, kugeza ku bo mu ntara ya Isakari, iya Zabuloni n’iya Nafutali, bazanaga ibyokurya ku ndogobe, ku ngamiya, ku nyumbu, ku nka, ibyokurya bikoze mu ifu, utubumbe tw’imbuto z’imitini, utugati dukozwe mu mizabibu, divayi, amavuta, inka n’intama, byinshi cyane, kuko muri Isirayeli hari ibyishimo.

1 Ibyo ku ngoma  13 : 1 - 14

13 Nuko Dawidi ajya inama n’abatware b’ibihumbi n’ab’amagana n’abandi batware bose, 2 abwira iteraniro ryose ry’Abisirayeli ati “niba mubona bikwiriye kandi byemewe na Yehova Imana yacu, reka dutume ku bandi bavandimwe bacu bo mu ntara za Isirayeli zose, no ku batambyi n’Abalewi bari mu migi yabo n’amasambu ayikikije, baze bateranire hano, 3 hanyuma tuzane isanduku y’Imana yacu muri twe.” Ntiyari yaritaweho ku ngoma ya Sawuli. 4 Abagize iryo teraniro bose bavuga ko bagiye kubigenza batyo, kuko abantu bose babonaga ko bikwiriye. 5 Nuko Dawidi akoranya Abisirayeli, kuva ku ruzi rwa Egiputa kugeza ku rugabano rw’i Hamati, kugira ngo bakure isanduku y’Imana y’ukuri i Kiriyati-Yeyarimu.

6 Dawidi n’Abisirayeli bose barazamuka bajya i Bala, i Kiriyati-Yeyarimu mu Buyuda, kuzana isanduku yitirirwa izina rya Yehova Imana y’ukuri, yicara ku bakerubi. 7 Ariko bashyira isanduku y’Imana y’ukuri ku igare rishya, kugira ngo bayikure mu rugo rwa Abinadabu. Uza na Ahiyo, ni bo bari bayoboye iryo gare rishya. 8 Dawidi n’abo mu nzu ya Isirayeli bose bishimira imbere y’Imana y’ukuri n’imbaraga zabo zose baririmba, bacuranga inanga, nebelu, amashako n’ibyuma birangira bavuza n’impanda. 9 Bageze ku mbuga bahuriraho ya Kidoni, Uza arambura ukuboko aramira Isanduku, kuko inka zari zigiye kugusha iryo gare. 10 Yehova arakarira Uza cyane, amutsinda aho amuhoye ko yarambuye ukuboko akaramira Isanduku; agwa aho imbere y’Imana. 11 Dawidi arakazwa cyane no kuba Yehova abaciyemo icyuho akica Uza; aho hantu bahita Peresi-Uza kugeza n’uyu munsi.

12 Uwo munsi Dawidi atinya Imana y’ukuri, aravuga ati “ese isanduku y’Imana y’ukuri yaza iwanjye ite?” 13 Dawidi ntiyajyana Isanduku iwe mu Murwa wa Dawidi, ahubwo ayijyana mu rugo rwa Obedi-Edomu w’i Gati. 14 Isanduku y’Imana y’ukuri ikomeza kuba mu rugo rwa Obedi-Edomu, imara amezi atatu mu nzu ye. Yehova aha umugisha abo mu rugo rwa Obedi-Edomu n’ibye byose.

1 Ibyo ku ngoma  14 : 1 - 17

14 Hiramu umwami w’i Tiro yohereza intumwa kuri Dawidi, amwoherereza ibiti by’amasederi n’abahanga mu kubaka inkuta n’ababaji, kugira ngo bamwubakire inzu. 2 Dawidi amenya ko Yehova yakomeje ubwami bwe muri Isirayeli, kandi ko yashyize hejuru ubwami bwe abigiriye ubwoko bwe bwa Isirayeli.

3 Nuko Dawidi ashakira i Yerusalemu abandi bagore, abyara abandi bahungu n’abakobwa benshi. 4 Aya ni yo mazina y’abo yabyariye i Yerusalemu: Shamuwa, Shobabu, Natani, Salomo, 5 Ibuhari, Elishuwa, Elipeleti, 6 Noga, Nefegi, Yafiya, 7 Elishama, Beliyada na Elifeleti.

8 Abafilisitiya bumvise ko basutse amavuta kuri Dawidi ngo abe umwami wa Isirayeli yose, bose barazamuka batera Dawidi. Dawidi abyumvise aramanuka ajya kurwana na bo. 9 Abafilisitiya baraza, bakajya bagaba ibitero mu kibaya cya Refayimu. 10 Dawidi abaza Imana ati “ese nzamuke ntere Abafilisitiya? Urabahana mu maboko yanjye?” Yehova aramusubiza ati “zamuka, kuko ndi bubahane mu maboko yawe.” 11 Dawidi arazamuka ajya i Bayali-Perasimu abatsindayo. Aravuga ati “Imana y’ukuri yakoresheje ukuboko kwanjye ica icyuho mu banzi banjye, nk’igiciwe n’amazi.” Ni yo mpamvu aho hantu bahise Bayali-Perasimu. 12 Nuko Abafilisitiya bahata imana zabo, Dawidi atanga itegeko barazitwika.

13 Abafilisitiya bongera kugaba igitero muri cya kibaya. 14 Dawidi agisha Imana inama, noneho Imana y’ukuri iramubwira iti “ntuzamuke ngo ubatere. Ahubwo ubace inyuma ntubaturuke imbere, ubatere uturutse ahateganye n’ibihuru bya baka. 15 Dore uko biri bugende: niwumva ikiriri cy’ingabo hejuru y’ibihuru bya baka, uhite ugaba igitero, kuko icyo gihe Imana y’ukuri iri bube isohotse igiye imbere yawe, iteye inkambi y’Abafilisitiya.” 16 Dawidi abigenza atyo nk’uko Imana yari yabimutegetse, batera inkambi y’Abafilisitiya barabica kuva i Gibeyoni kugera i Gezeri. 17 Dawidi yamamara mu bihugu byose, Yehova atera amahanga yose kumutinya.

1 Ibyo ku ngoma  15 : 1 - 29

15 Nuko Dawidi akomeza kubaka amazu mu Murwa wa Dawidi, ategura ahantu ho gushyira isanduku y’Imana y’ukuri, ahashinga ihema ryo kuyishyiramo. 2 Hanyuma aravuga ati “nta wundi muntu uzaheka isanduku y’Imana y’ukuri, keretse Abalewi kuko ari bo Yehova yatoranyije ngo bajye baheka isanduku ya Yehova kandi bamukorere kugeza ibihe bitarondoreka.” 3 Dawidi akoranyiriza Abisirayeli bose i Yerusalemu, kugira ngo bajye kuzana isanduku ya Yehova bayishyire ahantu yari yarayiteguriye.

4 Dawidi akoranya bene Aroni n’Abalewi. 5 Mu Bakohati haje Uriyeli wari umutware wabo n’abavandimwe be. Bari ijana na makumyabiri. 6 Mu Bamerari haje Asaya wari umutware wabo n’abavandimwe be. Bari magana abiri na makumyabiri. 7 Mu Bagerushomu haje Yoweli wari umutware wabo n’abavandimwe be. Bari ijana na mirongo itatu. 8 Muri bene Elizafani haje Shemaya wari umutware wabo n’abavandimwe be. Bari magana abiri. 9 Muri bene Heburoni haje Eliyeli wari umutware wabo n’abavandimwe be. Bari mirongo inani. 10 Muri bene Uziyeli haje Aminadabu wari umutware wabo n’abavandimwe be. Bari ijana na cumi na babiri. 11 Nanone Dawidi yahamagaje Sadoki na Abiyatari b’abatambyi na Uriyeli, Asaya, Yoweli, Shemaya, Eliyeli na Aminadabu b’Abalewi, 12 arababwira ati “dore ni mwe batware b’amazu ya ba sokuruza b’Abalewi. None nimwiyeze, mwe n’abavandimwe banyu, maze muzane isanduku ya Yehova Imana ya Isirayeli muyishyire ahantu nayiteguriye. 13 Ku ncuro ya mbere ntimwabikoze, ni yo mpamvu Yehova Imana yacu yaduciyemo icyuho kuko tutakurikije ubuyobozi bwayo nk’uko byari bisanzwe bikorwa.” 14 Nuko Abatambyi n’Abalewi bariyeza kugira ngo bajye kuzana isanduku ya Yehova Imana ya Isirayeli.

15 Hanyuma Abalewi baheka isanduku y’Imana y’ukuri nk’uko Mose yari yarabitegetse abibwiwe na Yehova, bashyira imijishi yayo ku ntugu zabo. 16 Dawidi asaba abatware b’Abalewi gushyira abavandimwe babo b’abaririmbyi mu myanya yabo, bafite ibikoresho by’umuzika na nebelu n’inanga n’ibyuma birangira, kugira ngo baririmbe mu ijwi riranguruye indirimbo ituma abantu bishima.

17 Abalewi bashyira Hemani mwene Yoweli n’abavandimwe be na Asafu mwene Berekiya mu myanya yabo. Mu bavandimwe babo b’Abamerari, hari Etani mwene Kushaya, 18 ari kumwe n’abavandimwe be bo mu itsinda rya kabiri, ari bo Zekariya, Beni, Yaziyeli, Shemiramoti, Yehiyeli, Uni, Eliyabu, Benaya, Maseya, Matitiya, Elifelehu, Mikineya, Obedi-Edomu na Yeyeli, bose bari abarinzi b’amarembo. 19 Bashyira mu myanya Hemani, Asafu na Etani, abaririmbyi bacurangaga ibyuma birangira bicuzwe mu muringa, 20 na Zekariya, Aziyeli, Shemiramoti, Yehiyeli, Uni, Eliyabu, Maseya na Benaya bacurangaga inanga zifite amajwi yo hejuru,* 21 na Matitiya, Elifelehu, Mikineya, Obedi-Edomu, Yeyeli na Azaziya bacurangaga inanga zifite ijwi ryo hasi,* kugira ngo bayobore abandi, 22 na Kenaniya wari umutware w’Abalewi bari bahetse Isanduku, akaba yarabahaga amabwiriza ahereranye n’uko bayiheka, kuko yari umuhanga, 23 na Berekiya na Elukana barindaga Isanduku, 24 ndetse na Shebaniya, Yoshafati, Netaneli, Amasayi, Zekariya, Benaya na Eliyezeri, abatambyi bavuzaga impanda mu ijwi riranguruye imbere y’isanduku y’Imana y’ukuri, na Obedi-Edomu na Yehiya barindaga Isanduku.

25 Dawidi n’abakuru b’Abisirayeli n’abatware b’ibihumbi ni bo bagiye kuzana isanduku y’isezerano rya Yehova, bayikura mu rugo rwa Obedi-Edomu bishimye. 26 Igihe Imana y’ukuri yafashaga Abalewi bari bahetse isanduku y’isezerano rya Yehova, batambye ibimasa birindwi bikiri bito n’amapfizi arindwi y’intama. 27 Dawidi yari yambaye ikanzu itagira amaboko iboshye mu budodo bwiza. Abalewi bose bari bahetse Isanduku n’abaririmbyi na Kenaniya umutware w’abaririmbyi bari bahetse isanduku na bo bari bambaye batyo, uretse ko Dawidi we yari yarengejeho efodi iboshye mu budodo bwiza cyane. 28 Nuko Abisirayeli bose bazana isanduku y’isezerano rya Yehova barangurura amajwi y’ibyishimo, bavuza ihembe, impanda n’ibyuma birangira, kandi bacuranga nebelu n’inanga mu ijwi riranguruye.

29 Isanduku y’isezerano rya Yehova igeze mu Murwa wa Dawidi, Mikali umukobwa wa Sawuli arebera mu idirishya, abona Umwami Dawidi abyina yitakuma yizihiza ibyo birori, amugayira mu mutima.

^ 1 Ngoma 15:20 1Ng 15:20


 Mu giheburayo ni “Alamoti,” ijambo rikoreshwa mu muzika ritazwi neza icyo risobanura. Rishobora kuba ryerekeza ku majwi yo hejuru yaririmbwaga n’abana b’abakobwa cyangwa ab’abahungu.

^ 1 Ngoma 15:21 1Ng 15:21


 Mu giheburayo ni “Sheminiti.” Bishobora kuba byerekeza ku kuntu baregera igikoresho cy’umuzika kigacuranga ijwi ryo hasi.



1 Ibyo ku ngoma  16 : 1 - 43

16 Nuko bazana isanduku y’Imana y’ukuri bayishyira mu ihema Dawidi yari yarayishingiye. Hanyuma batambira imbere y’Imana y’ukuri ibitambo bikongorwa n’umuriro n’ibitambo bisangirwa. 2 Dawidi arangije gutamba ibitambo bikongorwa n’umuriro n’ibitambo bisangirwa, asabira abantu umugisha mu izina rya Yehova. 3 Nuko agaburira Abisirayeli bose, abagabo n’abagore, buri wese amuha umugati wiburungushuye, umugati ukozwe mu mbuto z’umukindo n’ukozwe mu mizabibu. 4 Ashyira Abalewi imbere y’isanduku ya Yehova kugira ngo bajye bakora umurimo wo kwibutsa abantu ibyo Yehova Imana ya Isirayeli yakoze, bakamushimira kandi bakamusingiza. 5 Asafu ni we wari umutware, uwa kabiri yari Zekariya, hakaza Yeyeli, Shemiramoti, Yehiyeli, Matitiya, Eliyabu, Benaya, Obedi-Edomu na Yeyeli, bacurangaga nebelu n’inanga, Asafu wacurangaga icyuma kirangira, 6 Benaya na Yahaziyeli b’abatambyi bavuzaga impanda, bagahora imbere y’isanduku y’isezerano ry’Imana y’ukuri.

7 Uwo munsi ni bwo bwari bubaye ubwa mbere Dawidi aha Asafu n’abavandimwe be zaburi yahimbye yo gushimira Yehova ngo bayicurange. Iyo zaburi igira iti
 8 “Mushimire Yehova, mwambaze izina rye;
Mumenyeshe abantu bo mu mahanga ibikorwa bye.

 9 Nimumuririmbire, mumucurangire;
Mwite ku mirimo yose itangaje yakoze.

10 Mwirate izina rye ryera.
Imitima y’abashaka Yehova niyishime.

11 Mushake Yehova n’imbaraga ze;
Mujye muhora mushaka mu maso he.

12 Mwibuke ibikorwa bitangaje yakoze;
Mwibuke ibitangaza bye n’amategeko ava mu kanwa ke,

13 Mwa rubyaro rwa Isirayeli umugaragu we mwe,
Mwebwe bene Yakobo, abo yatoranyije.

14 Ni we Yehova Imana yacu; amategeko ye ari mu isi yose.

15 Ibuka isezerano rye kugeza iteka ryose,
N’ijambo yategetse kugeza ku b’ibihe igihumbi,

16 Isezerano yagiranye na Aburahamu
N’indahiro yarahiye Isaka;

17 Kandi iyo ndahiro yarayikomeje ibera Yakobo itegeko,
Ibera Isirayeli isezerano rihoraho,

18 Agira ati ‘nzaguha igihugu cy’i Kanani,
Kibe umurage mwagenewe.’

19 Kandi ibyo byabaye igihe mwari mukiri bake;
Ni koko, mwari bake cyane muri n’abimukira muri icyo gihugu.

20 Bakomeje kugenda bava mu gihugu kimwe bajya mu kindi,
Bakava mu bwami bumwe bajya mu bundi.

21 Nta muntu n’umwe yemereye kubanyaga;
Ahubwo yacyashye abami ababaziza,

22 Arababwira ati ‘ntimukore ku bantu banjye natoranyije,
Kandi ntimugirire nabi abahanuzi banjye.’

23 Muririmbire Yehova, mwa batuye isi mwese mwe!
Uko bwije n’uko bukeye, mutangaze agakiza atanga!

24 Mutangaze ikuzo rye mu mahanga,
Mutangarize abantu bose ibitangaza yakoze.

25 Yehova arakomeye kandi akwiriye gusingizwa cyane.
Akwiriye gutinywa kurusha izindi mana zose.

26 Kuko imana zose z’abanyamahanga ari imana zitagira umumaro;
Ariko Yehova we yaremye ijuru.

27 Icyubahiro n’ikuzo biri aho aba;
Imbaraga n’ibyishimo biri mu buturo bwe.

28 Mwa miryango y’amahanga mwe, mwemere Yehova;
Mwemere ko Yehova afite ikuzo n’imbaraga.

29 Mwemere ko izina rya Yehova rifite ikuzo;
Mwitwaze impano maze muze imbere ye.

Mwikubite imbere ya Yehova mwambaye imyambaro yera yo kurimbana.

30 Mwa batuye isi mwese mwe, muhindire umushyitsi* imbere ye.
Isi na yo yarashimangiwe:

Ntizanyeganyega.

31 Ijuru nirinezerwe n’isi yishime.
Bitangaze mu mahanga biti ‘Yehova yabaye umwami.’

32 Inyanja n’ibiyirimo byose nibihinde nk’inkuba,
Mu gasozi hishimane n’ibirimo byose.

33 Ibiti byo mu ishyamba byose na byo birangurure ijwi ry’ibyishimo imbere ya Yehova,
Kuko yaje gucira isi urubanza.

34 Mushimire Yehova kuko ari mwiza;
Kuko ineza ye yuje urukundo ihoraho iteka ryose.

35 Muvuge muti ‘Mana y’agakiza kacu, dukize,
Uduteranyirize hamwe udukure mu mahanga,

Kugira ngo dusingize izina ryawe ryera, kandi twamamaze ishimwe ryawe tunezerewe.

36 Yehova Imana ya Isirayeli nasingizwe, uhereye iteka ryose ukageza iteka ryose.’”

Abantu bose baravuga bati “Amen,” basingiza Yehova!

37 Nuko Dawidi asiga Asafu n’abavandimwe be imbere y’isanduku y’isezerano rya Yehova, kugira ngo bakomeze gukorera imbere y’Isanduku bakurikije ibyagombaga gukorwa buri munsi; 38 na Obedi-Edomu n’abavandimwe be, mirongo itandatu n’umunani; Obedi-Edomu mwene Yedutuni na Hosa bari abarinzi b’amarembo. 39 Yashyize Sadoki umutambyi n’abavandimwe be imbere y’ihema rya Yehova ryari ku kanunga k’i Gibeyoni, 40 kugira ngo buri gihe, mu gitondo na nimugoroba, bajye batambira Yehova ibitambo bikongorwa n’umuriro ku gicaniro gitambirwaho ibitambo bikongorwa n’umuriro, bakurikije ibintu byose byanditse mu mategeko Yehova yategetse Abisirayeli. 41 Bari kumwe na Hemani na Yedutuni n’abasigaye mu batoranyijwe bavuzwe mu mazina, kugira ngo bashimire Yehova kuko “ineza ye yuje urukundo ihoraho iteka ryose”; 42 Hemani na Yedutuni hamwe na bo bavuzaga impanda n’ibyuma birangira n’ibindi bikoresho by’umuzika basingiza Imana y’ukuri; bene Yedutuni bari ku marembo. 43 Abantu bose barataha buri wese ajya iwe. Dawidi na we ajya iwe gusabira umugisha abo mu rugo rwe.

^ 1 Ngoma 16:30 1Ng 16:30


 Cyangwa “mugire imibabaro myinshi.”



1 Ibyo ku ngoma  17 : 1 - 27

17 Dawidi amaze gutura mu nzu ye, abwira umuhanuzi Natani ati “dore jye ntuye mu nzu yubakishijwe amasederi, naho isanduku y’isezerano rya Yehova iba mu ihema.” 2 Natani asubiza Dawidi ati “genda ukore ibiri mu mutima wawe byose, kuko Imana y’ukuri iri kumwe nawe.”

3 Nuko muri iryo joro, Imana ibwira Natani iti 4 “genda ubwire umugaragu wanjye Dawidi uti ‘Yehova aravuze ati “si wowe uzanyubakira inzu yo guturamo. 5 Kuva igihe nakuriye Abisirayeli muri Egiputa kugeza uyu munsi sinigeze mba mu nzu, ahubwo navaga mu ihema rimwe njya mu rindi, nkava mu buturo bumwe njya mu bundi. 6 Ese muri icyo gihe cyose nagendanaga n’Abisirayeli, mu bacamanza ba Isirayeli nategetse kuragira ubwoko bwanjye, hari n’umwe nigeze mbaza nti ‘kuki mutanyubakiye inzu y’amasederi?’”’

7 “Ubwire umugaragu wanjye Dawidi uti ‘Yehova nyir’ingabo aravuze ati “ni jye wagukuye mu rwuri aho waragiraga umukumbi, nkugira umutware w’ubwoko bwanjye bwa Isirayeli. 8 Nzabana nawe aho uzajya hose kandi nzatsemba abanzi bawe bose mbakure imbere yawe. Nzaguhesha izina rihwanye n’iry’abakomeye bo mu isi. 9 Nzaha ubwoko bwanjye bwa Isirayeli ahantu nta kabuza, mpabatuze bahagume, kandi ntibazongera kubuzwa amahwemo ukundi. Abakiranirwa ntibazongera kubananiza nk’uko bigeze kubigenza kera, 10 ndetse no mu gihe cy’abacamanza natoranyaga kugira ngo bayobore ubwoko bwanjye bwa Isirayeli. Nzacisha bugufi abanzi bawe bose. Ikindi kandi, ‘Yehova azakubakira inzu.’

11 “‘“Nugera ku iherezo ry’ubuzima bwawe ugatanga ugasanga ba sokuruza, nzahagurutsa uwo mu rubyaro rwawe, ni ukuvuga umwe mu bahungu bawe, kandi nzashimangira ubwami bwe mbukomeze. 12 Ni we uzanyubakira inzu, kandi nzakomeza intebe y’ubwami bwe, ihame kugeza ibihe bitarondoreka. 13 Nzamubera se kandi na we azambera umwana. Sinzamukuraho ineza yanjye yuje urukundo nk’uko nayikuye ku wakubanjirije. 14 Nzamuha kuyobora inzu yanjye n’ubwami bwanjye kugeza ibihe bitarondoreka, kandi intebe ye y’ubwami izakomezwa kugeza ibihe bitarondoreka.”’”

15 Nuko Natani abwira Dawidi ayo magambo yose yabwiwe, n’ibyo yeretswe byose.

16 Nyuma yaho Umwami Dawidi arinjira yicara imbere ya Yehova, aravuga ati “Yehova Mana, nkanjye ndi nde? Kandi se inzu yanjye yo ni iki kugira ngo ube warankoreye ibintu bingana bitya? 17 Mana, ubonye ko ibyo bidahagije, uvuga ko n’inzu y’umugaragu wawe izagumaho kugeza ibihe bitarondoreka! Yehova Mana, wamfashe nk’umunyacyubahiro. 18 Nkanjye Dawidi narenzaho iki ku birebana n’icyubahiro cyose uhaye umugaragu wawe, ko ari wowe uzi neza umugaragu wawe? 19 Yehova, wakoze ibyo bintu byose bikomeye ugirira umugaragu wawe, ubikora nk’uko biri mu mutima wawe kandi urabigaragaza. 20 Yehova, nta wuhwanye nawe, kandi mu mana zose twumvise, nta yindi Mana ibaho itari wowe. 21 Ni irihe shyanga rindi mu isi rimeze nk’ubwoko bwawe bwa Isirayeli, abo wowe Mana y’ukuri wicunguriye ukabagira ubwoko bwawe, ukihesha izina ubakorera ibintu bikomeye kandi biteye ubwoba, wirukana amahanga imbere y’ubwoko bwawe wicunguriye ukabukura muri Egiputa? 22 Witoranyirije ubwoko bwawe bwa Isirayeli ubugira ubwawe kugeza ibihe bitarondoreka; none nawe Yehova, wabaye Imana yabo. 23 None rero Yehova, amagambo wavuze ku birebana n’umugaragu wawe no ku birebana n’inzu ye abe impamo kugeza ibihe bitarondoreka, usohoze ibyo wavuze. 24 Izina ryawe niribe iryo kwizerwa kandi rikomere kugeza ibihe bitarondoreka, abantu bavuge bati ‘Yehova nyir’ingabo, Imana ya Isirayeli, ni Imana ya Isirayeli,’ kandi inzu y’umugaragu wawe Dawidi ikomere imbere yawe. 25 Kuko wowe Mana yanjye wahishuriye umugaragu wawe umugambi ufite wo kumwubakira inzu. Ni yo mpamvu umugaragu wawe agutuye iri sengesho. 26 Yehova, uri Imana y’ukuri, kandi wasezeranyije umugaragu wawe ibyo bintu byiza. 27 None rero uhe umugisha inzu y’umugaragu wawe kugira ngo ikomeze kuba imbere yawe kugeza ibihe bitarondoreka, kuko wowe ubwawe Yehova wayihaye umugisha, kandi izawuhorana kugeza ibihe bitarondoreka.”

1 Ibyo ku ngoma  18 : 1 - 17

18 Nyuma y’ibyo, Dawidi atsinda Abafilisitiya arabacogoza, yigarurira Gati n’imidugudu ihakikije ayambuye Abafilisitiya. 2 Atsinda n’i Mowabu, Abamowabu bahinduka abagaragu ba Dawidi, bakajya bamuzanira amakoro.

3 Dawidi atsinda Hadadezeri umwami w’i Soba, amutsindira i Hamati igihe Hadadezeri yari agiye gutegeka ku ruzi rwa Ufurate. 4 Dawidi amunyaga amagare y’intambara igihumbi, afata mpiri ingabo ze ibihumbi birindwi zigendera ku mafarashi, n’ingabo zigenza ibihumbi makumyabiri. Amafarashi yose akurura amagare ayatema ibitsi, ariko asigaza ijana muri yo. 5 Abanyasiriya b’i Damasiko baje gutabara Hadadezeri umwami w’i Soba, Dawidi abicamo abagabo ibihumbi makumyabiri na bibiri. 6 Hanyuma Dawidi ashyira imitwe y’ingabo i Damasiko muri Siriya, Abanyasiriya bahinduka abagaragu ba Dawidi, bakajya bamuzanira amakoro. Yehova yakizaga Dawidi aho yajyaga hose. 7 Nanone Dawidi anyaga abagaragu ba Hadadezeri ingabo ziburungushuye zicuzwe muri zahabu, azijyana i Yerusalemu. 8 Umwami Dawidi akura iminyago myinshi cyane y’umuringa i Tibuhati n’i Kuni, imigi ya Hadadezeri. Uwo muringa ni wo Salomo yacuzemo ikigega cy’amazi* na za nkingi n’ibikoresho bicuzwe mu muringa.

9 Towu umwami w’i Hamati yumvise ko Dawidi yatsinze ingabo zose za Hadadezeri umwami w’i Soba, 10 ahita atuma umuhungu we Hadoramu ku Mwami Dawidi ngo amubaze amakuru ye kandi amushimire ko yarwanye na Hadadezeri akamutsinda (kuko hari harabayeho intambara nyinshi hagati ya Hadadezeri na Towu). Uwo muhungu yari azanye ibintu by’ubwoko bwose bicuzwe muri zahabu, ibicuzwe mu ifeza n’ibicuzwe mu muringa. 11 Ibyo na byo Umwami Dawidi abyereza Yehova nk’uko yari yaramwereje ifeza na zahabu yanyaze muri aya mahanga yose: mu Bedomu, mu Bamowabu, mu Bamoni, mu Bafilisitiya no mu Bamaleki.

12 Abishayi mwene Seruya yishe Abedomu ibihumbi cumi n’umunani, abatsinda mu Kibaya cy’Umunyu. 13 Ashyira imitwe y’ingabo muri Edomu, Abedomu bose baba abagaragu ba Dawidi. Yehova yakizaga Dawidi aho yajyaga hose. 14 Dawidi akomeza gutegeka Isirayeli yose, agacira abantu bose imanza zitabera kandi zikiranuka. 15 Yowabu mwene Seruya ni we wari umugaba w’ingabo, naho Yehoshafati mwene Ahiludi akaba umwanditsi. 16 Sadoki mwene Ahitubu na Ahimeleki mwene Abiyatari bari abatambyi, naho Shavusha akaba umunyamabanga. 17 Benaya mwene Yehoyada yayoboraga Abakereti n’Abapeleti. Abahungu ba Dawidi ni bo bari ibyegera by’umwami.

^ 1 Ngoma 18:8 1Ng 18:8


 Mu giheburayo ni “inyanja.”



1 Ibyo ku ngoma  19 : 1 - 19

19 Nyuma yaho Nahashi umwami w’Abamoni aratanga, umuhungu we yima ingoma mu cyimbo cye. 2 Dawidi abyumvise aravuga ati “nzagaragariza Hanuni mwene Nahashi ineza yuje urukundo, kuko se yayingaragarije.” Dawidi yohereza intumwa ngo zijye kumuhumuriza kuko yari yapfushije se. Abagaragu ba Dawidi baragenda bagera mu gihugu cy’Abamoni kwa Hanuni ngo bamuhumurize. 3 Icyakora abatware b’Abamoni babwira Hanuni bati “ese ubona ko Dawidi yohereje abo kuguhumuriza abitewe n’uko yubashye so? Icyatumye agutumaho abagaragu be si ukugira ngo agenzure igihugu, agitate maze akirimbure?” 4 Nuko Hanuni afata abagaragu ba Dawidi arabogosha, aca imyambaro yabo mo kabiri ayigeza ku kibuno, arangije arabohereza baragenda. 5 Hanyuma abantu baza kubwira Dawidi uko byagendekeye abo bagabo, na we ahita yohereza intumwa kubasanganira kuko bumvaga bakozwe n’isoni cyane. Umwami aravuga ati “nimugume i Yeriko kugeza igihe ubwanwa bwanyu buzakurira bukaba bwinshi, hanyuma muzabone kugaruka.”

6 Nyuma yaho, Abamoni babonye ko Dawidi yabazinutswe, Hanuni n’Abamoni bohereza italanto* igihumbi z’ifeza muri Mezopotamiya, muri Aramu-Maka n’i Soba kugira ngo bamuhe amagare y’intambara n’abagendera ku mafarashi. 7 Nuko bajyana amagare y’intambara ibihumbi mirongo itatu na bibiri, bagurira n’umwami w’i Maka n’ingabo ze. Baraza bakambika ahateganye n’i Medeba; Abamoni na bo barakorana bavuye mu migi yabo bitegura kurwana.

8 Dawidi abyumvise ahita yohereza Yowabu n’ingabo zose n’abagabo b’abanyambaraga. 9 Abamoni barasohoka birema inteko ku irembo ry’umugi. Abami bari babatabaye bo birema inteko mu gasozi.

10 Yowabu abonye ko ibitero bimuturutse imbere n’inyuma, atoranya abagabo b’intwari kurusha abandi muri Isirayeli, abaremamo inteko ngo barwane n’Abasiriya. 11 Ingabo zisigaye azishinga murumuna we Abishayi ngo zirememo inteko zirwane n’Abamoni. 12 Aramubwira ati “Abasiriya nibandusha imbaraga, urantabara. Nawe Abamoni nibakurusha imbaraga, ndagutabara. 13 Komera, kuko tugomba kuba intwari tukarwanirira ubwoko bwacu n’imigi y’Imana yacu. Yehova na we ari buze gukora ibyo abona bikwiriye mu maso ye.”

14 Yowabu n’ingabo zari kumwe na we basatira Abasiriya bararwana, maze Abasiriya baramuhunga. 15 Abamoni babonye ko Abasiriya bahunze, na bo bahunga Abishayi murumuna wa Yowabu, basubira mu mugi. Nyuma yaho Yowabu agaruka i Yerusalemu.

16 Abasiriya babonye ko Abisirayeli babatsinze, bohereza intumwa ngo zizane Abasiriya bari mu karere ko kuri rwa Ruzi, baza barangajwe imbere na Shofaki umugaba w’ingabo za Hadadezeri.

17 Babibwiye Dawidi, ahita akoranya Abisirayeli bose yambuka Yorodani, agera aho bari bakoraniye ashinga ibirindiro ngo abarwanye. Dawidi ashinze ibirindiro ngo arwanye Abasiriya, bamugabaho igitero. 18 Ariko Abasiriya bahunga Abisirayeli; Dawidi yica Abasiriya ibihumbi birindwi bagendera ku magare y’intambara, n’abagabo ibihumbi mirongo ine bigenza, yica n’umugaba w’ingabo Shofaki. 19 Abagaragu ba Hadadezeri babonye ko Abisirayeli babatsinze, bihutira kugirana na Dawidi amasezerano y’amahoro, baba abagaragu be. Nuko Abasiriya ntibongera gutinyuka gutabara Abamoni.

^ 1 Ngoma 19:6 1Ng 19:6


 Italanto ni urugero rw’uburemere. Reba Umugereka wa 11.



1 Ibyo ku ngoma  20 : 1 - 8

20 Nuko mu ntangiriro z’umwaka, igihe abami bajya mu ntambara, Yowabu ayobora ingabo zigaba igitero, ayogoza igihugu cy’Abamoni, araza agota n’i Raba; icyo gihe Dawidi we yigumiye i Yerusalemu. Yowabu atsinda Raba arayisenya. 2 Dawidi akura Malikamu* ikamba rya zahabu ku mutwe. Zahabu yari kuri iryo kamba yapimaga italanto imwe, kandi ryariho amabuye y’agaciro; nuko barishyira ku mutwe wa Dawidi. Yavanye iminyago myinshi cyane muri uwo mugi. 3 Abantu bari muri uwo mugi abakuramo abagira abo gukera amabuye, gukoresha ibikoresho by’ibyuma bityaye, n’intorezo. Uko ni ko yagenje imigi yose y’Abamoni. Hanyuma Dawidi n’ingabo ze zose bagaruka i Yerusalemu.

4 Nyuma y’ibyo Abafilisitiya bongera gushoza intambara i Gezeri. Icyo gihe ni bwo Sibekayi w’i Husha yishe Sipayi wo mu bakomokaga ku Barefayimu; nuko Abafilisitiya barayoboka.

5 Nanone bongera kurwana n’Abafilisitiya, Eluhanani mwene Yayiri yica Lahumi, wavaga inda imwe na Goliyati w’Umunyagati. Lahumi yari afite icumu rifite uruti rungana n’igiti cy’ababoshyi.

6 Nyuma yaho i Gati hongera kuba intambara. Icyo gihe hari umugabo wari munini bidasanzwe, wari ufite intoki esheshatu n’amano atandatu, byose hamwe ari makumyabiri na bine. Na we yakomokaga mu Barefayimu. 7 Nuko akajya atuka Abisirayeli, amaherezo Yonatani mwene Shimeya umuvandimwe wa Dawidi aramwica.

8 Abo ni bo bakomokaga ku Barefayimu b’i Gati. Baguye mu maboko ya Dawidi no mu maboko y’abagaragu be.

^ 1 Ngoma 20:2 1Ng 20:2


 Icyo gishobora kuba cyari ikigirwamana cy’Abamoni. Ahandi cyitwa Moleki cyangwa Milikomu.



1 Ibyo ku ngoma  21 : 1 - 30

21 Nuko Satani ahagurukira Isirayeli, yoshya Dawidi kubara Abisirayeli. 2 Dawidi abwira Yowabu n’abatware ati “mugende mubare Abisirayeli muhereye i Beri-Sheba mugere i Dani, munzanire umubare wabo kugira ngo nywumenye.” 3 Ariko Yowabu aravuga ati “Yehova agwize abantu be bikube incuro ijana. Mwami databuja, ese bose si abagaragu ba databuja? Kuki databuja ashaka gukora ikintu nk’icyo? Kuki yatuma Isirayeli igibwaho n’urubanza?”

4 Icyakora ijambo ry’umwami riganza irya Yowabu; Yowabu aragenda azenguruka muri Isirayeli hose, hanyuma agaruka i Yerusalemu. 5 Nuko Yowabu ashyikiriza Dawidi umubare w’abantu yabaze. Abisirayeli bose bari abagabo miriyoni imwe n’ibihumbi ijana batwara inkota, naho Abayuda bo bakaba abagabo ibihumbi magana ane na mirongo irindwi batwara inkota. 6 Yowabu ntiyabariyemo Abalewi n’Ababenyamini kuko atari yashimishijwe n’ijambo ry’umwami.

7 Ibyo bintu ntibyashimisha Imana y’ukuri, yibasira Isirayeli. 8 Nuko Dawidi abwira Imana y’ukuri ati “nacumuye cyane kuba nakoze iki kintu. None ndakwinginze ubabarire umugaragu wawe icyaha cye, kuko nakoze iby’ubupfu bukabije.” 9 Yehova abwira Gadi wari bamenya wa Dawidi ati 10 “genda ubwire Dawidi uti ‘Yehova aravuze ati “ngushyize imbere ibihano bitatu, uhitemo kimwe abe ari cyo nguhanisha.”’” 11 Gadi asanga Dawidi aramubwira ati “Yehova aravuze ati ‘ngaho hitamo: 12 ari uguterwa n’inzara ikamara imyaka itatu cyangwa kumara amezi atatu wibasirwa n’abanzi bawe inkota yabo ikakugeraho, cyangwa se kumara iminsi itatu wibasiwe n’inkota ya Yehova, mu gihugu hagatera icyorezo, uburakari bw’umumarayika wa Yehova bukarimbura muri Isirayeli hose.’ Utekereze witonze umbwire icyo nsubiza uwantumye.” 13 Dawidi asubiza Gadi ati “ndahangayitse cyane. Ndakwinginze ureke ngwe mu maboko ya Yehova kuko imbabazi ze ari nyinshi. Ntundeke ngo ngwe mu maboko y’abantu.”

14 Hanyuma Yehova ateza icyorezo muri Isirayeli, hapfa abantu ibihumbi mirongo irindwi. 15 Nanone Imana y’ukuri yohereza i Yerusalemu umumarayika wayo ngo aharimbure. Atangiye kuharimbura Yehova arabibona, yisubiraho bitewe n’icyo cyago, maze abwira uwo mumarayika warimburaga ati “birahagije! Manura ukuboko.” Uwo mumarayika wa Yehova yari ahagaze hafi y’imbuga bahuriraho ya Orunani w’Umuyebusi.

16 Dawidi yubuye amaso abona umumarayika wa Yehova ahagaze hagati y’isi n’ijuru yakuye inkota ayitunze i Yerusalemu. Dawidi n’abakuru bari bambaye ibigunira bikubita hasi bubamye. 17 Dawidi abwira Imana y’ukuri ati “ese si jye watanze itegeko ryo kubara abantu? Si jye wacumuye ngakora ikibi? None se nk’izi ntama zo zakoze iki? Yehova Mana yanjye, ndakwinginze, ba ari jye n’inzu ya data ubangurira ukuboko kwawe, aho kukubangurira abantu bawe ubateza icyorezo.”

18 Umumarayika wa Yehova abwira Gadi ngo abwire Dawidi ajye kubakira Yehova igicaniro ku mbuga bahuriraho ya Orunani w’Umuyebusi. 19 Dawidi yumvise ijambo rya Yehova Gadi amubwiye ahita azamuka. 20 Hagati aho Orunani arahindukira abona umumarayika; abahungu be bane bari kumwe na we bari bihishe. Icyo gihe Orunani yari yahuye ingano. 21 Dawidi araza agera kwa Orunani. Orunani akubise amaso Dawidi ahita ava kuri iyo mbuga bahuriraho, yikubita hasi imbere ya Dawidi yubamye. 22 Dawidi abwira Orunani ati “mpa iyo mbuga bahuriraho kugira ngo mpubakire Yehova igicaniro. Uyimpe ndaguha amafaranga ayiguze kugira ngo icyorezo cye gukomeza guhitana abantu.” 23 Ariko Orunani abwira Dawidi ati “yijyanire, umwami databuja akore icyo abona gikwiriye mu maso ye. Dore nguhaye n’inka zo gutamba ho ibitambo bikongorwa n’umuriro, ibyo bahurisha ubigire inkwi, izi ngano uzigire ituro ry’ibinyampeke. Byose ndabiguhaye.”

24 Icyakora Umwami Dawidi abwira Orunani ati “oya, ngomba kuyigura nawe nkaguha amafaranga ayiguze; kuko ntashobora gufata ibyawe ngo mbiture Yehova ho ibitambo bikongorwa n’umuriro ntabiguze.” 25 Dawidi agura na Orunani aho hantu, amuha shekeli* magana atandatu za zahabu. 26 Dawidi ahubakira Yehova igicaniro agitambiraho ibitambo bikongorwa n’umuriro n’ibitambo bisangirwa, kandi yambaza Yehova. Na we amusubiza akoresheje umuriro uvuye mu ijuru uramanuka ujya ku gicaniro gitambirwaho ibitambo bikongorwa n’umuriro. 27 Nanone Yehova ategeka wa mumarayika, asubiza inkota ye mu rwubati. 28 Icyo gihe Dawidi abonye ko Yehova amusubirije ku mbuga bahuriraho ya Orunani w’Umuyebusi, akomeza kujya ahatambira ibitambo. 29 Icyakora icyo gihe ihema rya Yehova Mose yari yarakoreye mu butayu hamwe n’igicaniro gitambirwaho ibitambo bikongorwa n’umuriro, byari bikiri ku kanunga k’i Gibeyoni. 30 Dawidi ntiyari yarashoboye kujyayo kugisha Imana inama, kuko yari yarakuwe umutima n’inkota y’umumarayika wa Yehova.

22 Hanyuma Dawidi aravuga ati “aha ni ho hazaba inzu ya Yehova Imana y’ukuri n’igicaniro cyo gutambiraho ibitambo bikongorwa n’umuriro muri Isirayeli.”

2 Nuko Dawidi ategeka ko bakoranya abimukira bari mu gihugu cya Isirayeli, hanyuma abagira abakozi bo guconga amabuye, kugira ngo baconge amabuye yo kubakisha inzu y’Imana y’ukuri. 3 Ateganya n’ubutare bwinshi cyane bwo gucuramo imisumari y’inzugi zo ku marembo n’ibifashi, n’umuringa mwinshi umuntu atabasha gupima, 4 n’ibiti by’amasederi bitagira ingano, kuko Abasidoni n’Abanyatiro bazaniye Dawidi ibiti by’amasederi byinshi cyane. 5 Dawidi aravuga ati “umuhungu wanjye Salomo aracyari muto, ntaraba inararibonye, kandi inzu igomba kubakirwa Yehova izaba ifite ubwiza butagereranywa, kuko nta yindi bizaba bihwanyije ubwiza mu mahanga yose. Reka mutegurire ibyo azakenera.” Dawidi akora imyiteguro myinshi mbere y’uko apfa.

6 Hanyuma Dawidi ahamagaza umuhungu we Salomo kugira ngo amutegeke kubakira inzu Yehova Imana ya Isirayeli. 7 Dawidi abwira umuhungu we Salomo ati “jye ubwanjye nifuje mu mutima wanjye kubaka inzu izitirirwa izina rya Yehova Imana yanjye. 8 Ariko Yehova yarambwiye ati ‘wamennye amaraso atagira ingano, kandi warwanye intambara zikomeye. Ntuzubaka inzu izitirirwa izina ryanjye, kuko wamennye amaraso menshi cyane imbere yanjye. 9 Icyakora ugiye kubyara umuhungu. Azaba umuntu utuje, kandi nzamuha amahoro impande zose murinde abanzi be. Azitwa Salomo,* kandi mu gihe cye nzaha Isirayeli amahoro n’umutuzo. 10 Ni we uzubaka inzu izitirirwa izina ryanjye. Azambera umwana nanjye mubere se. Nzakomeza intebe ye y’ubwami muri Isirayeli kugeza ibihe bitarondoreka.’

11 “Nuko rero mwana wanjye, Yehova azabane nawe, maze uzashobore kubakira Yehova Imana yawe inzu, nk’uko yabikuvuzeho. 12 Icyakora Yehova azaguhe ubwenge no kujijuka, kandi azaguhe amategeko azagufasha kuyobora Isirayeli kugira ngo ukomeze amategeko ya Yehova Imana yawe. 13 Nukurikiza amabwiriza n’amategeko Yehova yategetse Mose ku birebana na Isirayeli, uzagira icyo ugeraho. Gira ubutwari kandi ukomere. Ntutinye cyangwa ngo ukuke umutima. 14 Mu mibabaro yanjye nateguriye inzu ya Yehova italanto ibihumbi ijana za zahabu n’italanto miriyoni z’ifeza, n’umuringa n’ubutare umuntu adashobora gupima kuko ari byinshi cyane. Nateguye n’ibiti n’amabuye, ariko ibyo uzabyongeraho ibindi. 15 Ufite abakozi benshi cyane, abahanga mu guconga amabuye no kuyubaka, ababaji n’abahanga bose bashoboye imirimo itandukanye. 16 Hari zahabu, ifeza, umuringa n’ubutare, byose bitagira ingano. Haguruka ukore, kandi Yehova azabane nawe.”

17 Dawidi ategeka ibikomangoma byose byo muri Isirayeli gufasha umuhungu we Salomo, agira ati 18 “ese Yehova Imana yanyu ntari kumwe namwe? Ntiyabahaye ihumure impande zose? Yahanye mu maboko yanjye abaturage b’iki gihugu, kandi iki gihugu cyaneshejwe imbere ya Yehova n’ubwoko bwe. 19 None nimushake Yehova Imana yanyu n’umutima wanyu wose n’ubugingo bwanyu bwose, muhaguruke mwubakire urusengero Yehova Imana y’ukuri, kandi muzane isanduku y’isezerano rya Yehova n’ibikoresho byera by’Imana y’ukuri, mubishyire mu nzu yitirirwa izina rya Yehova.”

23 Igihe Dawidi yari ashaje neza kandi anyuzwe, yimitse umuhungu we Salomo aba umwami wa Isirayeli. 2 Nuko Dawidi akoranya ibikomangoma byose byo muri Isirayeli n’abatambyi n’Abalewi. 3 Nuko babara Abalewi umwe umwe kuva ku bafite imyaka mirongo itatu kujyana hejuru, bose baba ibihumbi mirongo itatu n’umunani. 4 Muri abo harimo ibihumbi makumyabiri na bine bari bashinzwe kugenzura umurimo ukorerwa mu nzu ya Yehova; ibihumbi bitandatu bari abatware n’abacamanza; 5 ibihumbi bine bari abarinzi b’amarembo, abandi ibihumbi bine bagasingiza Yehova bakoresheje ibikoresho Dawidi yerekejeho avuga ati “nabikoreye gusingiza Imana.”

6 Nuko Dawidi abashyira mu matsinda ya bene Lewi, ari bo Gerushoni, Kohati na Merari. 7 Mu Bagerushoni hari Ladani na Shimeyi. 8 Bene Ladani uko ari batatu ni Yehiyeli wari umutware, Zetamu na Yoweli. 9 Bene Shimeyi uko ari batatu ni Shelomoti, Haziyeli na Harani. Bari abatware b’amazu ya ba sekuruza muri bene Ladani. 10 Bene Shimeyi ni Yahati, Zina, Yewushi na Beriya. Abo uko ari bane bari bene Shimeyi. 11 Yahati ni we wari umutware, Ziza akaba uwa kabiri. Yewushi na Beriya ntibari bafite abahungu benshi. Ni yo mpamvu babahurije hamwe bakaba inzu imwe mu miryango ya ba sekuruza.

12 Bene Kohati uko ari bane ni Amuramu, Isuhari, Heburoni na Uziyeli. 13 Bene Amuramu ni Aroni na Mose. Aroni yari yaratoranyirijwe kweza Ahera Cyane, we n’abahungu be kugeza ibihe bitarondoreka, kugira ngo bajye batambira ibitambo byoswa imbere ya Yehova, bamukorere kandi basabire abantu umugisha mu izina rye kugeza ibihe bitarondoreka. 14 Naho ku birebana na Mose umuntu w’Imana y’ukuri, abahungu be bakomeje kubarirwa mu muryango w’Abalewi. 15 Bene Mose ni Gerushomu na Eliyezeri. 16 Gerushomu yabyaye Shebuweli wari umutware. 17 Eliyezeri yabyaye Rehabiya wari umutware, kandi nta bandi bahungu yabyaye. Icyakora abahungu ba Rehabiya bo babaye benshi cyane. 18 Isuhari yabyaye Shelomiti wari umutware. 19 Bene Heburoni ni Yeriya wari umutware, uwa kabiri akaba Amariya, uwa gatatu akaba Yahaziyeli, uwa kane akaba Yekameyamu. 20 Bene Uziyeli ni Mika wari umutware, uwa kabiri akaba Ishiya.

21 Bene Merari ni Mahali na Mushi. Bene Mahali ni Eleyazari na Kishi. 22 Ariko Eleyazari yapfuye nta muhungu asize; yari afite abakobwa gusa. Nuko abavandimwe babo, bene Kishi, barabarongora. 23 Bene Mushi uko ari batatu ni Mahali, Ederi na Yeremoti.

24 Abo bari bene Lewi, babazwe hakurikijwe amazu ya ba sekuruza, bakaba bari abatware mu mazu ya ba sekuruza, kandi bari barahawe inshingano yo gukora imirimo mu nzu ya Yehova. Ni bo babazwe umwe umwe hakurikijwe amazina yabo, kuva ku bafite imyaka makumyabiri kujyana hejuru. 25 Dawidi yari yaravuze ati “Yehova Imana ya Isirayeli yahaye amahoro ubwoko bwe, kandi azatura i Yerusalemu kugeza ibihe bitarondoreka. 26 Nanone Abalewi ntibazongera guheka ihema cyangwa ibikoresho byaryo.” 27 Uwo ni wo mubare w’Abalewi bari bafite kuva ku myaka makumyabiri kujyana hejuru, babazwe hakurikijwe amabwiriza ya nyuma Dawidi yatanze. 28 Inshingano yabo yari iyo gufasha bene Aroni mu murimo bakoreraga mu mbuga zombi z’inzu ya Yehova, mu byumba byo kuriramo, bakabafasha kweza ibintu byera byose no mu mirimo yakorerwaga mu nzu y’Imana y’ukuri. 29 Nanone babafashaga mu mirimo irebana n’imigati yo kugerekeranya, ifu inoze yo guturaho ituro ry’ibinyampeke, utugati dusize amavuta tudasembuwe, imigati itetse ku ipanu, amarobe avanze n’amavuta, kugenzura ibipimo byose by’uburemere n’iby’ubunini, 30 kandi bazaga buri gitondo na buri mugoroba gushimira no gusingiza Yehova. 31 Babafashaga no mu mirimo yo gutambira Yehova ibitambo byose bikongorwa n’umuriro bitambwa ku masabato, ku mboneko z’ukwezi no mu minsi mikuru, hakurikijwe umubare wabyo n’amategeko abigenga, bakabikora igihe cyose imbere ya Yehova. 32 Bari bashinzwe no kurinda ihema ry’ibonaniro n’ahantu hera, bakarinda n’abavandimwe babo, bene Aroni, mu murimo bakoreraga mu nzu ya Yehova.

1 Ibyo ku ngoma  24 : 1 - 31

24 Bene Aroni bari bagabanyijemo amatsinda. Bene Aroni ni Nadabu, Abihu, Eleyazari na Itamari. 2 Icyakora Nadabu na Abihu bapfuye mbere y’uko se apfa, kandi nta bahungu basize. Eleyazari na Itamari ni bo bakomeje gukora umurimo w’ubutambyi. 3 Nuko Dawidi na Sadoki wo muri bene Eleyazari na Ahimeleki wo muri bene Itamari, bashyira bene Aroni mu matsinda bakoreragamo imirimo yabo. 4 Icyakora muri bene Eleyazari harimo abatware benshi kuruta abo muri bene Itamari. Ni yo mpamvu babagabanyije abo batware, bene Eleyazari bakagira abatware b’amazu ya ba sekuruza cumi na batandatu, naho bene Itamari bakagira abatware b’amazu ya ba sekuruza umunani.

5 Bababagabanyije bakoresheje ubufindo, kuko muri bene Eleyazari no muri bene Itamari hagombaga kubamo abatware bashinzwe ahantu hera, n’abatware bashinzwe gukorera Imana y’ukuri. 6 Nuko Shemaya mwene Netaneli, umunyamabanga w’Abalewi, yandikira amazina yabo imbere y’umwami n’ibikomangoma n’umutambyi Sadoki na Ahimeleki mwene Abiyatari n’abatware mu mazu ya ba sekuruza b’abatambyi n’ab’Abalewi, akandika inzu imwe yo mu bakomoka kuri Eleyazari, n’inzu imwe yo mu bakomoka kuri Itamari, bityo bityo.

7 Ubufindo bwa mbere bwaguye kuri Yehoyaribu, ubwa kabiri bugwa kuri Yedaya, 8 ubwa gatatu kuri Harimu, ubwa kane kuri Seworimu, 9 ubwa gatanu kuri Malikiya, ubwa gatandatu kuri Miyamini, 10 ubwa karindwi kuri Hakosi, ubwa munani kuri Abiya, 11 ubwa cyenda kuri Yeshuwa, ubwa cumi kuri Shekaniya, 12 ubwa cumi na bumwe kuri Eliyashibu, ubwa cumi na bubiri kuri Yakimu, 13 ubwa cumi na butatu kuri Hupa, ubwa cumi na bune kuri Yeshebeyabu, 14 ubwa cumi na butanu kuri Biluga, ubwa cumi na butandatu kuri Imeri, 15 ubwa cumi na burindwi kuri Heziri, ubwa cumi n’umunani kuri Hapisesi, 16 ubwa cumi n’icyenda kuri Petahiya, ubwa makumyabiri kuri Yehezekeli, 17 ubwa makumyabiri na bumwe kuri Yakini, ubwa makumyabiri na bubiri kuri Gamuli, 18 ubwa makumyabiri na butatu kuri Delaya, ubwa makumyabiri na bune kuri Maziya.

19 Iyo ni yo gahunda bakurikizaga mu murimo bakoraga mu nzu ya Yehova, bakurikije uburenganzira bakomora kuri sekuruza Aroni, nk’uko Yehova Imana ya Isirayeli yari yarabimutegetse.

20 Mu Balewi basigaye, muri bene Amuramu hari Shubayeli, muri bene Shubayeli hari Yedeya. 21 Abakomoka kuri Rehabiya: muri bene Rehabiya hari Ishiya wari umutware; 22 muri bene Isuhari hari Shelomoti, muri bene Shelomoti hari Yahati; 23 muri bene Heburoni hari Yeriya wari umutware, uwa kabiri akaba Amariya, uwa gatatu Yahaziyeli, uwa kane Yekameyamu. 24 Uziyeli yabyaye Mika; muri bene Mika hari Shamiri. 25 Umuvandimwe wa Mika ni Ishiya; muri bene Ishiya hari Zekariya.

26 Bene Merari ni Mahali na Mushi; Yaziya yabyaye Beno. 27 Muri bene Merari: muri bene Yaziya hari Beno, Shohamu, Zakuri na Iburi. 28 Muri bene Mahali ni Eleyazari, utarigeze abyara abahungu. 29 Muri bene Kishi: Kishi yabyaye Yerameli. 30 Bene Mushi ni Mahali, Ederi na Yerimoti.

Abo ni bo bakomoka ku Balewi hakurikijwe amazu ya ba sekuruza. 31 Na bo bakoze ubufindo nk’uko abavandimwe babo bene Aroni babukoreye imbere y’umwami Dawidi na Sadoki na Ahimeleki n’abatware b’amazu ya ba sekuruza b’abatambyi n’ab’Abalewi. Uwabaga ari umutware ukomeye mu nzu ya ba sekuruza yafatwaga kimwe n’uwabaga ari umutware woroheje mu nzu ya ba sekuruza.

25 Nuko Dawidi n’abatware bayoboraga abandi batware b’ingabo batoranya abo gukora umurimo wo kuririmba, babakura muri bene Asafu, bene Hemani na bene Yedutuni, bahanuraga bakoresheje inanga na nebelu n’ibyuma birangira. Muri abo ni ho havuye abatoranyirijwe gukora uwo murimo. 2 Muri bene Asafu: Zakuri, Yozefu, Netaniya na Asharela. Bene Asafu bagenzurwaga na Asafu wahanuraga ayobowe n’umwami. 3 Mu muryango wa Yedutuni: abahungu ba Yedutuni ni Gedaliya, Seri, Yeshaya, Shimeyi, Hashabiya na Matitiya. Abo uko ari batandatu bayoborwaga na se Yedutuni wahanuraga acuranga inanga, ashimira Yehova kandi amusingiza. 4 Mu muryango wa Hemani: abahungu ba Hemani ni Bukiya, Mataniya, Uziyeli, Shebuweli, Yerimoti, Hananiya, Hanani, Eliyata, Gidaliti, Romamuti-Ezeri, Yoshibekasha, Maloti, Hotiri na Mahaziyoti. 5 Abo bose bari bene Hemani wari bamenya w’umwami, watangazaga amagambo y’Imana y’ukuri, akazamura ihembe rye asingiza Imana. Imana y’ukuri yahaye Hemani abahungu cumi na bane n’abakobwa batatu. 6 Abo bose baririmbiraga mu nzu ya Yehova bayobowe na se Hemani, bacuranga ibyuma birangira, nebelu n’inanga, umurimo bakoreraga mu nzu y’Imana y’ukuri.

Asafu, Yedutuni na Hemani babaga bayobowe n’umwami.

7 Abo hamwe n’abavandimwe babo batojwe kuririmbira Yehova, kandi bose bari babifitemo ubuhanga. Bari magana abiri na mirongo inani n’umunani. 8 Bakoresheje ubufindo kugira ngo bamenye uko bari kujya bakora umurimo wabo, babukora batitaye ku mukuru cyangwa umuto, umuhanga cyangwa uwiga.

9 Ubufindo bwa mbere bwaguye kuri Yozefu mwene Asafu, ubwa kabiri bugwa kuri Gedaliya (we n’abavandimwe be n’abahungu be bari cumi na babiri); 10 ubwa gatatu kuri Zakuri, abahungu be n’abavandimwe be: bose hamwe bari cumi na babiri; 11 ubwa kane kuri Isuri, abahungu be n’abavandimwe be: bose hamwe bari cumi na babiri; 12 ubwa gatanu kuri Netaniya, abahungu be n’abavandimwe be: bose hamwe bari cumi na babiri; 13 ubwa gatandatu kuri Bukiya, abahungu be n’abavandimwe be: bose hamwe bari cumi na babiri; 14 ubwa karindwi kuri Yesharela, abahungu be n’abavandimwe be: bose hamwe bari cumi na babiri; 15 ubwa munani kuri Yeshaya, abahungu be n’abavandimwe be: bose hamwe bari cumi na babiri; 16 ubwa cyenda kuri Mataniya, abahungu be n’abavandimwe be: bose hamwe bari cumi na babiri; 17 ubwa cumi kuri Shimeyi, abahungu be n’abavandimwe be: bose hamwe bari cumi na babiri; 18 ubwa cumi na bumwe kuri Azareli, abahungu be n’abavandimwe be: bose hamwe bari cumi na babiri; 19 ubwa cumi na bubiri kuri Hashabiya, abahungu be n’abavandimwe be: bose hamwe bari cumi na babiri; 20 ubwa cumi na butatu kuri Shubayeli, abahungu be n’abavandimwe be: bose hamwe bari cumi na babiri; 21 ubwa cumi na bune kuri Matitiya, abahungu be n’abavandimwe be: bose hamwe bari cumi na babiri; 22 ubwa cumi na butanu kuri Yeremoti, abahungu be n’abavandimwe be: bose hamwe bari cumi na babiri; 23 ubwa cumi na butandatu kuri Hananiya, abahungu be n’abavandimwe be: bose hamwe bari cumi na babiri; 24 ubwa cumi na burindwi kuri Yoshibekasha, abahungu be n’abavandimwe be: bose hamwe bari cumi na babiri; 25 ubwa cumi n’umunani kuri Hanani, abahungu be n’abavandimwe be: bose hamwe bari cumi na babiri; 26 ubwa cumi n’icyenda kuri Maloti, abahungu be n’abavandimwe be: bose hamwe bari cumi na babiri; 27 ubwa makumyabiri kuri Eliyata, abahungu be n’abavandimwe be: bose hamwe bari cumi na babiri; 28 ubwa makumyabiri na bumwe kuri Hotiri, abahungu be n’abavandimwe be: bose hamwe bari cumi na babiri; 29 ubwa makumyabiri na bubiri kuri Gidaliti, abahungu be n’abavandimwe be: bose hamwe bari cumi na babiri; 30 ubwa makumyabiri na butatu kuri Mahaziyoti, abahungu be n’abavandimwe be: bose hamwe bari cumi na babiri; 31 ubwa makumyabiri na bune kuri Romamuti-Ezeri, abahungu be n’abavandimwe be: bose hamwe bari cumi na babiri.

26 Dore amatsinda y’abarinzi b’amarembo: muri bene Kora: Meshelemiya mwene Kore wo muri bene Asafu. 2 Bene Meshelemiya: uw’imfura ni Zekariya, uwa kabiri ni Yediyayeli, uwa gatatu ni Zebadiya, uwa kane ni Yatiniyeli, 3 uwa gatanu ni Elamu, uwa gatandatu ni Yehohanani, uwa karindwi ni Eliyeho-Enayi. 4 Bene Obedi-Edomu: uw’imfura ni Shemaya, uwa kabiri ni Yehozabadi, uwa gatatu ni Yowa, uwa kane ni Sakari, uwa gatanu ni Netaneli, 5 uwa gatandatu ni Amiyeli, uwa karindwi ni Isakari, uwa munani ni Pewuletayi. Koko rero, Imana yari yarahaye Obedi-Edomu umugisha.

6 Umuhungu we Shemaya yabyaye abahungu bashoboye kandi b’abanyambaraga; babaye abatware b’imiryango. 7 Bene Shemaya ni Otini, Refayeli, Obedi na Elizabadi wavaga inda imwe na Elihu na Semakiya bari abagabo bashoboye. 8 Abo bose bari bene Obedi-Edomu, kandi bo n’abahungu babo n’abavandimwe babo, bari abagabo bashoboye kandi bujuje ibisabwa mu murimo. Uko ari mirongo itandatu na babiri bari bene Obedi-Edomu. 9 Meshelemiya yari afite abahungu n’abavandimwe bari abagabo bashoboye. Bose hamwe bari cumi n’umunani. 10 Hosa wo muri bene Merari yari afite abahungu. Shimuri ni we wari umutware nubwo atari umwana w’imfura, kuko se yamugize umutware; 11 uwa kabiri yari Hilukiya, uwa gatatu akaba Tebaliya, uwa kane akaba Zekariya. Bene Hosa n’abavandimwe be, bose hamwe bari cumi na batatu.

12 Muri ayo matsinda y’abarinzi b’amarembo, abatware bose babaga bafite imirimo bakora mu nzu ya Yehova, kimwe n’abavandimwe babo. 13 Kugira ngo babone abakora ku marembo atandukanye, bakoze ubufindo bakurikije amazu ya ba sekuruza batitaye ku miryango ikomeye cyangwa iyoroheje. 14 Ku irembo ryerekeye iburasirazuba, ubufindo bwerekanye Shelemiya. Bakoreye ubufindo irembo ryo mu majyaruguru, bwerekana umuhungu we Zekariya, wari umujyanama w’umunyabwenge. 15 Ubwo ku irembo ryo mu majyepfo bwerekanye Obedi-Edomu; abahungu be ni bo bari bashinzwe amazu y’ububiko. 16 Ubwo ku irembo ryo mu burengerazuba, hafi y’Irembo rya Shaleketi, ku nzira y’igihogere izamuka, bwerekanye Shupimu na Hosa. Itsinda rimwe ry’abarinzi ryabaga riri hafi y’irindi. 17 Mu burasirazuba hari Abalewi batandatu. Buri munsi, mu majyaruguru habaga hari bane, mu majyepfo hakaba bane, no mu mazu y’ububiko hakaba babiri babiri. 18 Ku ibaraza ryo mu burengerazuba, ku nzira y’igihogere hari bane, ku ibaraza hari babiri. 19 Ayo ni yo matsinda y’abarinzi b’amarembo bo muri bene Kora n’abo muri bene Merari.

20 Mu Balewi, Ahiya ni we wari ushinzwe ubutunzi bwo mu nzu y’Imana y’ukuri, n’ububiko bw’ibintu byejejwe. 21 Muri bene Ladani, ni ukuvuga Abagerushoni bakomotse kuri Ladani, Yehiyeli ni we wari umutware w’amazu ya ba sekuruza y’abakomoka kuri Ladani w’Umugerushoni. 22 Bene Yehiyeli ari bo Zetamu n’umuvandimwe we Yoweli, bari bashinzwe ububiko bw’inzu ya Yehova. 23 Muri bene Amuramu, bene Isuhari, bene Heburoni no muri bene Uziyeli, 24 Shebuweli mwene Gerushomu mwene Mose ni we wari umutware w’amazu y’ububiko. 25 Ku birebana n’abavandimwe be, Eliyezeri yabyaye Rehabiya, Rehabiya abyara Yeshaya, Yeshaya abyara Yoramu, Yoramu abyara Zikiri, Zikiri na we abyara Shelomoti. 26 Shelomoti uwo n’abavandimwe be ni bo bari bashinzwe ububiko bwose bw’ibintu byejejwe, ibyo umwami Dawidi, abatware b’amazu ya ba sekuruza, abatware b’ibihumbi, abatware b’amagana n’abatware b’ingabo bari barejeje. 27 Ibyo bezaga ni ibyo babaga banyaze mu ntambara n’ibyo babaga basahuye, kugira ngo bikoreshwe mu kwita ku nzu ya Yehova. 28 Nanone harimo ibintu byose byari byarejejwe na Samweli bamenya, Sawuli mwene Kishi, Abuneri mwene Neri na Yowabu mwene Seruya. Ibyo abantu bose bezaga byari bishinzwe Shelomiti n’abavandimwe be.

29 Muri bene Isuhari, Kenaniya n’abahungu be bari bashinzwe kwita ku nshingano zitari izo mu nzu y’Imana; bari abatware n’abacamanza muri Isirayeli.

30 Muri bene Heburoni, Hashabiya n’abavandimwe be, abagabo igihumbi na magana arindwi bashoboye, bari abagenzuzi b’intara ya Isirayeli yo mu karere ka Yorodani, mu burengerazuba; bitaga ku mirimo ya Yehova yose n’iy’umwami. 31 Muri bene Heburoni, Yeriya yari umutware w’amazu ya ba sekuruza n’imiryango ya bene Heburoni. Mu mwaka wa mirongo ine w’ingoma ya Dawidi, bashakishije abagabo b’intwari kandi b’abanyambaraga muri bene Heburoni, bababona i Yazeri y’i Gileyadi. 32 Abavandimwe be, abagabo bashoboye, bari ibihumbi bibiri na magana arindwi, bari abatware b’amazu ya ba sekuruza. Umwami Dawidi yabashinze Abarubeni, Abagadi n’igice cy’umuryango wa Manase, ngo bajye bita ku bintu by’Imana y’ukuri, n’ibintu by’umwami.

1 Ibyo ku ngoma  27 : 1 - 34

27 Iyi ni yo mitwe y’ingabo z’Abisirayeli bari mu ngabo z’umwami. Iyo mitwe yarimo abatware b’amazu ya ba sekuruza, abatware b’ibihumbi, abatware b’amagana n’abatware bari bashinzwe iyo mitwe y’ingabo. Buri kwezi iyo mitwe y’ingabo yarasimburanaga mu gihe cy’umwaka wose, kandi buri mutwe wari ugizwe n’abantu ibihumbi makumyabiri na bine.

2 Umutwe w’ingabo wa mbere wazaga mu kwezi kwa mbere wari uhagarariwe na Yashobeyamu mwene Zabudiyeli. Umutwe w’ingabo yayoboraga warimo abantu ibihumbi makumyabiri na bine. 3 Bamwe muri bene Peresi bari abatware bayoboraga abandi batware b’ingabo. Na bo bazaga mu kwezi kwa mbere. 4 Dodayi w’Umwahohi ni we wari uhagarariye umutwe w’ingabo wazaga mu kwezi kwa kabiri, kandi muri uwo mutwe harimo abantu ibihumbi makumyabiri na bine. Mikiloti yari umutware muri uwo mutwe. 5 Uwari uhagarariye umutwe w’ingabo wa gatatu wazaga mu kwezi kwa gatatu ni Benaya mwene Yehoyada umutambyi mukuru, kandi muri uwo mutwe harimo abantu ibihumbi makumyabiri na bine. 6 Benaya uwo yari intwari muri ba bandi mirongo itatu, kandi ni we wari umutware wabo; uwo mutwe w’ingabo wayoborwaga n’umuhungu we Amizabadi. 7 Umutware wa kane wazaga mu kwezi kwa kane ni Asaheli, umuvandimwe wa Yowabu. Umuhungu we Zebadiya ni we wamusimbuye, kandi mu mutwe w’ingabo yayoboraga harimo abantu ibihumbi makumyabiri na bine. 8 Umutware wa gatanu wazaga mu kwezi kwa gatanu ni Shamuhuti w’Umwizurahiya, kandi mu mutwe w’ingabo yayoboraga harimo abantu ibihumbi makumyabiri na bine. 9 Umutware wa gatandatu wazaga mu kwezi kwa gatandatu ni Ira mwene Ikeshi w’i Tekowa, kandi mu mutwe w’ingabo yayoboraga harimo abantu ibihumbi makumyabiri na bine. 10 Umutware wa karindwi wazaga mu kwezi kwa karindwi ni Helesi w’Umunyapeloni wo muri bene Efurayimu, kandi mu mutwe w’ingabo yayoboraga harimo abantu ibihumbi makumyabiri na bine. 11 Umutware wa munani wazaga mu kwezi kwa munani ni Sibekayi, Umuzera w’i Husha, kandi mu mutwe w’ingabo yayoboraga harimo abantu ibihumbi makumyabiri na bine. 12 Umutware wa cyenda wazaga mu kwezi kwa cyenda ni Abiyezeri, Umubenyamini wo muri Anatoti, kandi mu mutwe w’ingabo yayoboraga harimo abantu ibihumbi makumyabiri na bine. 13 Umutware wa cumi wazaga mu kwezi kwa cumi ni Maharayi, Umuzera w’i Netofa, kandi mu mutwe w’ingabo yayoboraga harimo abantu ibihumbi makumyabiri na bine. 14 Umutware wa cumi n’umwe wazaga mu kwezi kwa cumi na kumwe ni Benaya, Umunyapiratoni wo muri bene Efurayimu, kandi mu mutwe w’ingabo yayoboraga harimo abantu ibihumbi makumyabiri na bine. 15 Umutware wa cumi na babiri wazaga mu kwezi kwa cumi n’abiri ni Heludayi w’i Netofa muri bene Otiniyeli, kandi mu mutwe w’ingabo yayoboraga harimo abantu ibihumbi makumyabiri na bine.

16 Aba ni bo bari abatware b’imiryango ya Isirayeli: mu muryango wa Rubeni ni Eliyezeri mwene Zikiri; mu wa Simeyoni ni Shefatiya mwene Maka; 17 mu wa Lewi ni Hashabiya mwene Kemuweli; mu wa Aroni ni Sadoki; 18 mu wa Yuda ni Elihu, umuvandimwe wa Dawidi; mu wa Isakari ni Omuri mwene Mikayeli; 19 mu wa Zabuloni ni Ishimaya mwene Obadiya; mu wa Nafutali ni Yerimoti mwene Aziriyeli; 20 mu Befurayimu ni Hoseya mwene Azaziya; mu bagize igice cy’umuryango wa Manase ni Yoweli mwene Pedaya; 21 mu bagize igice cy’umuryango wa Manase bari batuye i Gileyadi ni Ido mwene Zekariya; mu Babenyamini ni Yasiyeli mwene Abuneri; 22 muri bene Dani ni Azareli mwene Yerohamu. Abo bari abatware b’imiryango ya Isirayeli.

23 Ariko Dawidi ntiyabara abafite imyaka makumyabiri n’abatarayigezaho, kuko Yehova yari yarasezeranyije ko yari kuzagwiza Abisirayeli bakangana n’inyenyeri zo mu kirere. 24 Yowabu mwene Seruya yari yatangiye kubabara ariko ntiyarangiza. Iryo barura ryatumye Imana irakarira Isirayeli, bityo umubare wabo ntiwandikwa mu nkuru z’ibyakozwe mu gihe cy’Umwami Dawidi.

25 Azimaveti mwene Adiyeli ni we wari ushinzwe ubutunzi bw’umwami. Yonatani mwene Uziya ni we wari ushinzwe ubutunzi bwo mu gasozi, ubwo mu migi n’ubwo mu minara. 26 Eziri mwene Kelubu ni we wari umutware w’abakozi bakoraga mu mirima. 27 Shimeyi w’i Rama ni we wari ushinzwe inzabibu; Zabudi w’i Shefamu yari ashinzwe guhunika divayi. 28 Bayali-Hanani w’i Gedera ni we wari ushinzwe imirima y’imyelayo n’ibiti byo mu bwoko bw’umutini byo muri Shefela; naho Yowashi yari ashinzwe ububiko bw’amavuta. 29 Shiturayi w’i Sharoni ni we wari ushinzwe amashyo yarishaga i Sharoni. Shafati mwene Adulayi ni we wari ushinzwe amashyo yarishaga mu bibaya. 30 Obili w’Umwishimayeli ni we wari ushinzwe ingamiya; Yedeya w’Umunyameronoti ni we wari ushinzwe indogobe. 31 Yazizi w’Umuhagari ni we wari ushinzwe imikumbi. Abo bose bari abatware bacungaga umutungo w’Umwami Dawidi.

32 Yonatani, umuhungu wabo wa Dawidi, yari umugabo ujijutse, akaba umujyanama n’umwanditsi; Yehiyeli mwene Hakimoni yari ashinzwe kwita ku bana b’umwami. 33 Ahitofeli yari umujyanama w’umwami; Hushayi w’Umwaruki yari incuti y’umwami. 34 Ahitofeli yasimbuwe na Yehoyada mwene Benaya na Abiyatari; Yowabu yari umugaba w’ingabo z’umwami.

1 Ibyo ku ngoma  28 : 1 - 21

28 Nuko Dawidi akoranyiriza i Yerusalemu abatware ba Isirayeli bose, abatware b’imiryango ya Isirayeli, abatware b’imitwe y’ingabo zakoreraga umwami, abatware b’ibihumbi, abatware b’amagana, abatware bari bashinzwe kwita ku mutungo w’umwami n’uw’abahungu be, hamwe n’amatungo ye n’ayabo, abatware b’ibwami, abagabo b’abanyambaraga, n’undi muntu wese w’intwari kandi w’umunyambaraga. 2 Hanyuma arahaguruka aravuga ati

“Bavandimwe banjye, bene wacu, nimuntege amatwi. Nifuje mu mutima wanjye kubaka inzu isanduku y’isezerano rya Yehova izaruhukiramo ngo ibe intebe y’ibirenge by’Imana yacu, kandi nari narakoze imyiteguro yo kuyubaka. 3 Ariko Imana y’ukuri yarambwiye iti ‘si wowe uzubaka inzu izitirirwa izina ryanjye; warwanye intambara nyinshi kandi wamennye amaraso.’ 4 Yehova Imana ya Isirayeli yantoranyije mu bo mu nzu ya data bose kugira ngo mbe umwami wa Isirayeli kugeza ibihe bitarondoreka. Imana yatoranyije Yuda ngo abe umutware, mu nzu ya Yuda itoranya inzu ya data, mu bahungu ba data iba ari jye itoranya ingira umwami wa Isirayeli yose. 5 None mu bahungu banjye bose (kuko Yehova yampaye abahungu benshi), yatoranyije umuhungu wanjye Salomo ngo yicare ku ntebe y’ubwami ya Yehova ategeke Isirayeli.

6 “Nanone yarambwiye ati ‘umuhungu wawe Salomo ni we uzanyubakira inzu n’imbuga zayo zombi; naramutoranyije ngo abe umwana wanjye, nanjye mubere se. 7 Niyiyemeza amaramaje kumvira amategeko n’amateka yanjye nk’uko bimeze uyu munsi, nanjye nzakomeza ubwami bwe buhame kugeza ibihe bitarondoreka.’ 8 Nuko rero, imbere y’Abisirayeli bose n’iteraniro rya Yehova n’imbere y’Imana, ndababwira nti ‘mwite ku mategeko yose ya Yehova Imana yanyu muyakomeze, kugira ngo mugume muri iki gihugu cyiza kandi muzakirage abana muzabyara, bakigumemo kugeza ibihe bitarondoreka.’

9 “None Salomo mwana wanjye, umenye Imana ya so uyikorere n’umutima wuzuye kandi wishimye, kuko Yehova agenzura imitima yose akamenya ibyo umutima utekereza n’ibyo wifuza. Numushaka uzamubona, ariko numuta na we azakureka burundu. 10 Dore ni wowe Yehova yatoranyije ngo wubake inzu izaba urusengero. Gira ubutwari kandi ukore.”

11 Nuko Dawidi aha umuhungu we Salomo igishushanyo mbonera cy’ibaraza,* ibyumba by’urusengero, ibyumba by’ububiko, ibyumba byo hejuru, ibyumba by’imbere n’icyumba cy’ihongerero. 12 Amuha n’igishushanyo mbonera cy’ibintu byose yahishuriwe n’umwuka w’Imana, ari byo imbuga zombi z’inzu ya Yehova, ibyumba byose byo kuriramo bikikije iyo nzu, ibyumba by’ububiko byo mu nzu y’Imana y’ukuri n’ububiko bw’ibintu byejejwe. 13 Amuha amabwiriza ahereranye n’amatsinda y’abatambyi n’ay’Abalewi, n’ahereranye n’imirimo yose ikorerwa mu nzu ya Yehova n’ibikoresho byose byo gukoresha mu nzu ya Yehova. 14 Amubwira uburemere bwa zahabu yose y’ibikoresho byari kuzakoreshwa mu mirimo itandukanye, n’uburemere bw’ifeza y’ibikoresho byose byari kuzakoreshwa mu mirimo itandukanye. 15 Amubwira uburemere bwa zahabu y’ibitereko by’amatara n’amatara yabyo, hakurikijwe uburemere bw’ibitereko by’amatara hamwe n’amatara yabyo; amubwira uburemere bw’ifeza y’ibitereko by’amatara n’amatara yabyo, hakurikijwe icyo ibitereko by’amatara byari kuzakoreshwa. 16 Amubwira uburemere bwa zahabu y’ameza yo gushyiraho imigati yo kugerekeranya, n’ubw’andi meza atandukanye, n’uburemere bw’ifeza yo gukora ameza; 17 n’uburemere bwa zahabu itunganyijwe y’amakanya, amabakure n’ibibindi, n’ubw’iy’amabakure mato atandukanye akurikije uburemere bwayo, n’uburemere bw’ifeza y’amabakure mato atandukanye akurikije uburemere bwayo; 18 n’uburemere bwa zahabu itunganyijwe y’igicaniro cyo koserezaho umubavu n’ubw’iy’igishushanyo cy’igare, ari ryo bakerubi ba zahabu barambura amababa yabo bagatwikira isanduku y’isezerano rya Yehova. 19 Dawidi aravuga ati “ibyo bintu byose byaranditswe, kuko ukuboko kwa Yehova kwari kundiho. Yansobanuriye ibintu byose byagombaga gukorwa hakurikijwe igishushanyo mbonera.”

20 Dawidi abwira umuhungu we Salomo ati “gira ubutwari kandi ukomere, maze ukore. Ntutinye cyangwa ngo ukuke umutima, kuko Yehova Imana, Imana yanjye, ari kumwe nawe. Ntazagusiga cyangwa ngo agutererane kugeza aho imirimo yose y’inzu ya Yehova izarangirira. 21 Dore amatsinda y’abatambyi n’Abalewi bazajya bakora imirimo yose yo mu nzu y’Imana y’ukuri. Abanyabukorikori bose biteguye kugufasha mu mirimo yose, kandi abatware na rubanda rwose bazasohoza ibyo uzavuga byose.”

^ 1 Ngoma 28:11 1Ng 28:11


 Ni igice cy’imbere cy’urusengero, aho binjirira.

29 Umwami Dawidi abwira iteraniro ryose ati “umuhungu wanjye Salomo, uwo Imana yatoranyije, aracyari muto kandi ntaraba inararibonye, kandi umurimo wo kubaka urakomeye, kuko ingoro azubaka atari iy’umuntu, ahubwo ari iya Yehova Imana. 2 Nakoresheje imbaraga zanjye zose ntegurira inzu y’Imana yanjye zahabu yo gukora ibikoresho bya zahabu, ifeza yo gukora ibikoresho by’ifeza, umuringa wo gukora ibikoresho by’umuringa, ubutare bwo gukora ibikoresho by’ibyuma, ibiti byo gukoramo ibikoresho by’ibiti, amabuye ya shohamu, amabuye y’umurimbo yomekwa ku nkuta hakoreshejwe ibumba rikomeye, utubuye dukoreshwa mu gutaka, n’andi mabuye y’agaciro yose n’amabuye menshi cyane yo mu bwoko bw’urugarika yitwa alabasita. 3 Kubera ko nishimira inzu y’Imana yanjye, ntanze impano ya zahabu n’ifeza mvanye mu mutungo wanjye bwite; mbigeneye inzu y’Imana yanjye kugira ngo byiyongere ku bintu byose nateguriye iyo nzu yera. 4 Ntanze italanto ibihumbi bitatu za zahabu, kuri zahabu yo muri Ofiri, n’italanto ibihumbi birindwi z’ifeza itunganyijwe, zo komeka mu byumba by’iyo nzu. 5 Iyo zahabu izakorwamo ibikoresho bya zahabu, ifeza ikorwemo ibikoresho by’ifeza, kandi bikoreshwe no mu mirimo yose izakorwa n’abanyabukorikori. None se ni nde ushaka kugira icyo atura Yehova uyu munsi?”

6 Abatware b’amazu ya ba sekuruza, abatware b’imiryango ya Isirayeli, abatware b’ibihumbi, abatware b’amagana n’abatware bacungaga umutungo w’umwami batangana umutima ukunze. 7 Nuko batanga impano zari kuzakoreshwa mu kubaka inzu y’Imana y’ukuri zigizwe n’italanto ibihumbi bitanu za zahabu, idariki* ibihumbi icumi, italanto ibihumbi icumi z’ifeza, italanto ibihumbi cumi n’umunani z’umuringa n’italanto ibihumbi ijana z’ubutare. 8 Abantu bose bari bafite amabuye y’agaciro barayatanga ngo ashyirwe mu bubiko bw’inzu ya Yehova bwagenzurwaga na Yehiyeli w’Umugerushoni. 9 Abantu barishima cyane kuko bari batuye Yehova amaturo batanze ku bushake, amaturo batanganye umutima ukunze. Umwami Dawidi na we arishima cyane.

10 Nuko Dawidi asingiriza Yehova imbere y’iteraniro ryose, aravuga ati “Yehova data, Mana ya Isirayeli, uragahora usingizwa uhereye iteka ryose ukageza iteka ryose. 11 Yehova, gukomera n’imbaraga n’ubwiza n’ikuzo n’icyubahiro ni ibyawe, kuko ibintu byose, ari ibyo mu ijuru cyangwa ibyo mu isi, ari ibyawe. Yehova, ubwami ni ubwawe, wowe usumba byose. 12 Ubutunzi n’ikuzo ni wowe ubitanga, kandi ni wowe utegeka ibintu byose. Ububasha no gukomera biri mu kuboko kwawe, ni wowe ushobora gutuma abantu bakomera, kandi ni wowe uha bose imbaraga. 13 None rero Mana yacu, turagushimira dusingiza izina ryawe rihebuje.

14 “Nyamara se nkanjye ndi nde, kandi se ubwoko bwanjye bwo ni iki ku buryo twabona ubushobozi bwo gutanga amaturo nk’aya atanzwe ku bushake? Ibintu byose ni wowe ubitanga, kandi ibyo tuguhaye byavuye mu kuboko kwawe. 15 Imbere yawe turi abimukira nk’uko ba sogokuruza bose bari bameze. Iminsi yacu ku isi imeze nk’igicucu, kandi nta byiringiro dufite. 16 Yehova Mana yacu, ibi bintu byose twateguriye kubakisha inzu izitirirwa izina ryawe ryera byaturutse mu kuboko kwawe, kandi byose ni ibyawe. 17 Mana yanjye, nzi neza ko ugenzura imitima kandi ko wishimira gukiranuka. Nagutuye aya maturo yose ku bushake mfite umutima utunganye, kandi nashimishijwe no kubona abantu bawe bari hano bagutura amaturo ku bushake. 18 Yehova Mana ya ba sogokuruza Aburahamu, Isaka na Isirayeli, ujye ufasha aba bantu bakomeze kugira uwo mutima wo gutanga kandi bagukorere n’umutima wabo wose kugeza ibihe bitarondoreka. 19 Umuhungu wanjye Salomo uzamuhe kugira umutima wuzuye kugira ngo yumvire amategeko yawe, ibyo wahamije n’amabwiriza yawe, akore ibintu byose kandi yubake ingoro nakoreye imyiteguro.”

20 Dawidi abwira iteraniro ryose ati “nimusingize Yehova Imana yanyu.” Nuko abagize iteraniro bose basingiza Yehova Imana ya ba sekuruza, bikubita hasi bubamye imbere ya Yehova n’imbere y’umwami. 21 Ku munsi ukurikira uwo, bakomeza gutambira Yehova ibitambo, batambira Yehova ibitambo bikongorwa n’umuriro, batamba ibimasa bikiri bito igihumbi, amapfizi y’intama igihumbi, amasekurume y’intama igihumbi akiri mato, n’amaturo y’ibyokunywa atambanwa na byo n’ibindi bitambo byinshi cyane, ku bw’Abisirayeli bose. 22 Kuri uwo munsi bararya kandi banywera imbere ya Yehova bishimye cyane, bongera kwimika Salomo umuhungu wa Dawidi ku ncuro ya kabiri, bamusukaho amavuta imbere ya Yehova ngo abe umwami, na Sadoki bamusukaho amavuta ngo abe umutambyi. 23 Salomo yicara ku ntebe y’ubwami ya Yehova aba umwami mu cyimbo cya se Dawidi. Yabaye umwami mwiza kandi Abisirayeli bose baramwumviraga. 24 Abatware bose n’abanyambaraga n’abahungu b’Umwami Dawidi bose bayoboka umwami Salomo. 25 Yehova atuma Salomo akomera cyane mu maso y’Abisirayeli bose, kandi amuha icyubahiro kitigeze kigirwa n’undi mwami uwo ari we wese mu bamubanjirije muri Isirayeli.

26 Dawidi mwene Yesayi yategetse Isirayeli yose. 27 Dawidi yamaze ku ngoma ya Isirayeli imyaka mirongo ine. Yamaze imyaka irindwi ari ku ngoma i Heburoni, amara imyaka mirongo itatu n’itatu ku ngoma i Yerusalemu. 28 Amaherezo apfa ashaje neza kandi anyuzwe, afite ubutunzi n’icyubahiro. Umuhungu we Salomo yima ingoma mu cyimbo